
NHYƐNMU 

Nhwehwɛmu dwumadie yi hwɛɛ ɛnnɛ mmerɛ yi mu Akanfoɔ mma din mu 

mpɛnsɛmpɛnsɛmu wɔ semantese ne pragmatese kwan so. Ɛtwe adwene si Akanfoɔ 

nnɛɛmafoɔ mma din nhyehyɛeɛ so ne ne mpɛnsɛmpɛnsɛmu wɔ semantese ne 

pragmatese kwan so. Bio, nnoɔma ahodoɔ a ɛrehyɛ Akanfoɔ nnɛɛmafoɔ nkuran ma 

wɔtoto wɔn mma abɛɛfo din ne nsunsuansoɔ a saa edin ahodoɔ yi bɛtumi anya wɔ 

Akanfoɔ mma din so. Mede sukyerɛ anaa nhwehwɛmu a ɛnnyina akontabudeɛ so na 

ɛyɛɛ nhwehwɛmu yi. Mepaw nnipa aduosia (60) ɛnna menam ano nsɛmmisa ne anoyie 

nko ara so na menyaa nsɛmmoano a mede dii dwuma yi. Nhwehwɛmu dwumadie yi 

mpɛnsɛmpɛnsɛmu nyinaa gyina “Frame Semantics” tiɔri ne “Motivations for Naming” 

nnyinasosɛm so. Deɛ ɛdaa adi wɔ nhwehwɛmu dwumadie yi mu ne sɛ, Akanfoɔ 

nnɛɛmafoɔ mma din no tumi pue baabiara wɔ mmɔfra no edin nhyehyɛeɛ mu. Bio, 

Akanfoɔ nnɛɛmafoɔ a wɔto wɔn mma saa abɛɛfo din ahodoɔ yi tumi gyina botaeɛ so 

kyerɛkyerɛ edin no ase fekɔfekɔ ma nteaseɛ ba mu ma ɔkanni ba biara te aseɛ yie. Bio, 

ɛnnɛ yi, ɛnyɛ Akanfoɔ nnɛɛmafoɔ yi nyinaa na ɛma wɔn mmaa abusuadin ɛnam saa 

abɛɛfo din yi nti.  Ɛdaa adi wɔ dwumadie no mu sɛ, Akanfoɔ Abɛɛfo din baako tumi da 

mmɔfra bɛyɛ mmiɛnsa anaa deɛ ɛboro saa so nanso wɔn mu biara nnyinasoɔ yɛ sononko 

koraa firi wɔn ho wɔn. Ɛda adi wɔ mpɛnsɛmpɛsɛmu no mu bio sɛ, nnoɔma ahodoɔ a 

ɛrehyɛ Akanfoɔ nnɛɛmafoɔ nkuran ma wɔretoto wɔn mma saa edin ahodoɔ yi bi ne; 

ɔsom mu gyedie, mmɔfra no bɔbea ne wɔn ahosuo, kasa afoforɔ mu din nkyerɛaseɛ dɛ 

wɔ Akan kasa mu a wɔgyina so to Akanfoɔ abɛɛfo din, abakɔsɛm ahodoɔ a ɛtae awofoɔ 

no nyinsɛn ne wↄn abawoɔ akyi ne ade na ɛma wɔtoto wɔn mma saa abɛɛfo din ahodoɔ 

yi.  Ne korakora no, ɛbɛtɔɔ dwa sɛ Akanfoɔ abɛɛfo din yi renya nsunsuansoɔ kɛseɛ pa 

ara wɔ Akanfoɔ mma din so, ɛne sɛ ɛnnɛ yi, Akanfoɔ mu dodoɔ no ara ani gye abɛɛfo 

din yi ho pa ara kyɛn kane din ahodoɔ a akeka no ho nam so ama ɛnnɛ yi, Akanfoɔ 

adehyedin anaa abusuadin ne kane Apɛntɛndin no mu dodoɔ no reyɛ ayera wɔ Akanfoɔ 

nnɛɛmafoɔ mu. Nhwehwɛmu dwumadie yi aboa ama atwe amanfoɔ adwene akɔ so, 

kwan a ɛnnɛ yi Akanfoɔ fa so to wɔn mma din yi a ɛreyɛ ama kane din a wɔdetoto wɔn 

no mpo reyɛ ayera wɔ Akanfoɔ mu. Yei ama yɛn ani aba yɛn ho so na yɛbɛsɔre waka 

abɔ ho dawuro na saa su yi anya nsunsuansoɔ bɔne wɔ Akanfoɔ mma din so ne wɔn 

amammerɛ a ɛfa dintoɔ ho. 

ƆFA A ƐDI KAN 

DWUMADIE NO NNIANIMU 

1.0 Nnianimu 

Ɔfa yi yɛ nkyekyɛmu a ɛdi kan wɔ dwumadie yi mu. Ɛha na mekyerɛɛ dwumadie yi ani 

so. Medaa dwumadie yi botaeɛ ne nsɛmmisa a megyinaa so de yɛε nhwehwɛmu 

dwumadie yi adi. Afei, mekyerɛɛ mfasoɔ a nhwehwɛmu dwumadie yi de bɛba. Bio, 

mekyerɛɛ beaeɛ a nhwehwɛmu yi kɔpem ne akwansideɛ a mehyiaeɛ berɛ a na 

nhwehwɛmu yi rekɔ so, ne sɛdeɛ mefaa so sii ano kwan. Deɛ ɛtwa toɔ koraa no, mehwɛɛ 

kwan a mefaa so hyehyɛɛ nhwehwɛmu dwumadie yi. 

 

1.1 Dwumadie yi nnyinasoɔ 

Asetena mu ade titire baako a onipa ntumi nyi mfiri ne bra mu ne edin. Ɛrekame ayɛ sɛ, 

nnipa asetena mu no, nnoɔma a ɛma abrabɔ kɔ tɔɔtee na nteaseɛ ba ɔdasani asetena mu 

no ne edin. Abɔdeɛ biara a ɔbɔadeɛ de adom adasamma no kura edin na ɛno na yɛgyina 

so de hyɛ no agyinaeɛ. Adeɛ biara a ɛwɔ asase yi so no wɔ din. Edin yɛ adeɛ a ɛdi 

akotene yie pa ara wɔ nnipa asetena mu. Edin boa ma yɛhunu adeɛ pɔtee bi a yɛreka ho 

asɛm. Edin so wɔ mfasoɔ pii, ne saa nti na ɛho bɛhia sɛ, adesuafoɔ anaa animdefoɔ bɛyɛ 

nhwehwɛmu afa edin ho na ama yɛahunu deɛ nti a nnipa a wɔwɔ wiase afanan nyinaa 

no toto din. (hwɛ Al-Zumors, 2009; Bright, 2003; Herbert, 1995; Obeng, 1997 &1998; 

Ansu-Kyeremeh, 2000; Abebrese, 2001; Vilakazi, 2002; Brobbey, 2003; Kesse, 2006; 

Agyekum, 2010; Mandende, 2009).     

 

Agyekum (2010) kyerɛ edin ase sɛ, Edin yɛ agyinahyɛdeɛ a yɛde ma nnipa, mmoa, 

mmeammea, afifideɛ, deɛ yɛhunu ne deɛ yɛnhunu, wiase nneɛma, atenka, ne ade. Edin 

nso tumi yɛ asɛmfua anaa nsɛmfua a wɔde ma nneɛma ahodoɔ a ɛwɔ wiase de hyɛ wɔn 

agyinaeɛ. Ɛtumi nso yɛ asɛmfua a ɛhyɛ nnipa, mmoa, nnua, afifideɛ, Onyankopɔn 

abɔdeɛ ne deɛ onipa ayɔ nyinaa agyinaeɛ (Akrofi, 2011). Wei kyerɛ sɛ, yɛrentumi nkɔ 

nnya edin hɔ wɔ nnipa asetena mu. Edin yɛ agyapadeɛ a ɛdi kan a ɔdasani biara nya wɔ 

asase yi so. Ɛno nso na yɛde bata agyapadeɛ biara a obi ayɛ, nkɔsoɔ ne mmɔden anaa 

mpo bɔne bi a obi adi ho (Amponsah, 2008).   

 

Edin boa ma yɛhunu nneɛma ahodoɔ mu nsonsonoeɛ wɔ wiase. Sɛ yɛpɛ sɛ yɛkyekyɛ 

nneɛma mu akuoakuo a, ɛyɛ edin na yɛbɛgyina so. Ɛnam wei so nti na sε ɔdasani biara 

ba asase yi so a, na ɛtwa sɛ wɔma no edin na ama sɛ wɔreka ne ho asɛm a, wɔahunu deɛ 

wɔreka ne ho asɛm no pɔtee. Nyɛ nnipa nko ara na ɛtwa sɛ wɔnya edin, na mmom adeɛ 

biara a εwɔ asase yi so no hia edin, ne titire ne mmeammea anaa atenaeɛ ahodoɔ. 

Brobbey (2003) nso kyerɛ mu sɛ, Akanfoɔ ka sɛ nsɛmmɔne nti na yɛkyɛ obiara din 

nanso megye di sɛ ɛnyɛ nsɛmmɔne titire nti na yɛkyɛ din, na mmom sɛdeɛ ɛbɛyɛ a 

yɛbɛhunu nsonsonoeɛ a ɛda nnipa ne nneɛma ntam na ama yɛatumi aka biribi afa wɔn 

ho (Abebrese, 2001; Kesse, 2006; Agyekum, 2010).  

 

Edin ho hia yie wɔ onipa asetena mu na sɛ yɛyi firi mu a, onipa asetena ntumi nwie 

mudie. Akanfoɔ din ho hia wɔn kyɛn biribiara. Wei yɛ nokwasɛm ɛfiri sɛ, edin boa ma 

yɛhunu nsonsonoeɛ a ɛda abɔdeɛ ahodoɔ mu. Ɛyi biribi adi, na afei abɔdeɛ mu 

nkyekyɛmu nyinaa nso gyina edin so. Sɛ yɛbɛtumi akyerɛ obi anaa biribi su, ekuo a obi 

dɔm anaa adekodeɛ bi a ɔfra mu a, yɛtumi gyina edin a ɛda onii anaa adekodeɛ no so 

(Juaro et al, 2013). Yɛbɛtumi agyina edin so apae onipa bi anaa beaeɛ bi afiri ɔfoforɔ 

ho anaa de onipa no anaa beaeɛ no aka nnipakuo anaa mmeaeɛ ahodoɔ bi ho. 

Akanfoɔ nyɛ nnipa a wɔtoto wɔn amammerɛ ne wɔn amanneɛ ase koraa. Akanfoɔ 

amammerɛ no bi ne awaregyeɛ, awareguo, bragorɔ, abadintoɔ, ayiyɛ, ahensie ne 

ahentuo. Abadintoɔ yɛ amanneɛ a wɔyɛ de gye abɔfra bi to mu sɛ ɔfra ateasefoɔ mu. Sɛ 

abadintoɔ ka Akanfoɔ amammerɛ no ho a, na ɛkyerɛ sɛ wɔmfa dintoɔ nso nni agorɔ. 

Saa asɛm yi ara na Juaro et al (2013) aka sɛ, ɛsiane sɛ Abibifoɔ nni amammerɛ, ɔkasa 

ne nkitahodie ho agorɔ nti no, wɔmfa din nso nni agorɔ. Wɔtoa so sɛ, nnipa bi din tumi 

kyerɛ nnipakuo a wɔdɔm ne mpo kasa a wɔka. Bio, nnipa to din na wɔnam so de da 

wɔn amammerɛ adi. Animdefoɔ yi ka saa a, ɛyɛ nokorɛ. Kyerɛ sɛ, dintoɔ ma yɛhunu 

nnipakuo bi amammerɛ ne mpo beaeɛ a saa nnipa no firi. Edin ho nimdeɛ no boa ma 

yɛnya nhunumu wɔ Abibifoɔ amammerɛ, adwenemusɛm, nsusuiɛ, anyamesom ne wɔn 

kasa mu. Sɛdeɛ Akanfoɔ din ne ne nkyerɛaseɛ kyerɛ wɔn anyamesom ne sɛdeɛ 

amammerɛ a ɛfiri amanɔne ne wɔn deɛ no di nkitaho fa (Agyekum, 2006). 

 

Obeng (2001) de to dwa sɛ, Akanfoɔ ntoto din basabasa na mmom wɔwɔ botaeɛ ahodoɔ 

pii a ɛtaa wɔn dintoɔ akyi. Batoma (2006) kyerɛ sɛ, kasa ahodoɔ nyinaa mu no, edin bi 

nteaseɛ bɛwie pɛyɛ a, na ɛgyina ɔkwan a yɛfa so yɛ nsɛmfua no, de yɛ ɔkasamu ahodoɔ 

no ne ne nteaseɛ.  

 

Agyekum (2006) nso kyerɛ sɛ, edin ahodoɔ a ɛwɔ kasa bi mu no nteaseɛ nnyina 

abakɔsɛm anaa atetesɛm a ɛtaa edin no akyi kɛkɛ, na mmom ne nhyehyɛeɛ no nso di 

mu akotene. 

 

Agbedor (1991) kyerɛ mu sɛ, Abibifoɔ din no da nso firi wɔn a wɔnyɛ Abibifoɔ deɛ ho 

ɛfiri sɛ, Abibifoɔ din no wɔ lengwestese nhyehyɛeɛ ahodoɔ pii, nteaseɛ kuntann ne bu 

a wɔbu wɔn din. 

Batoma (2006) kyerɛ mu sɛ, nhyehyɛeɛ a ɛwɔ kasa biara mu fa Mɔfɔlɔgyi, Sentase ne 

Semantese ho no wɔ nsunsuansoɔ bebree wɔ edin ahodoɔ a ɛwɔ kasa no mu no so. Ne 

nsɛm yi da no adi sɛ, edin ahodoɔ a ɛwɔ kasa bi mu no nteaseɛ no nnyina abakɔsɛm 

anaa tetesɛm a ɛtaa edin ahodoɔ no akyi no mu kɛkɛ, na mmom ne nhyehyɛeɛ no nso di 

mu akotene. 

 

Deɛ mehunu ne sɛ, ansa na nhwehwɛmufoɔ bi bɛtumi ayɛ mpɛnsɛmpɛnsɛnmu afa edin 

ho fekɔfekɔ no, gye sɛ ɔhwɛ edin no farebae na ama wagyina so de ayɛ ne 

mpɛnsɛmpɛnsɛnmu no. Ɛnam wei so nti na mefa too me ho so sɛ, merehwɛ ɛnnɛ mmerɛ 

mu din no bi a Akanfoɔ de toto wɔn mma a mato no din sɛ ‘Akanfoɔ abɛɛfo din’ a 

kane no, na ɛnyɛ din a yɛde to nnipa na mmom na ɛyɛ nsɛmfua ahodoɔ a yɛdi dwuma 

wɔ Akan kasa mu a ɛbi ne nhyira, abotare, nkonim, akyɛdeɛ ne ade nanso ɛnnɛ yi 

Akanfoɔ nnɛɛmafoɔ de toto wɔn mma so sɛ wↄn din. Saa Akanfoɔ abɛɛfo din yi na 

mapɛnsɛmpɛnsɛn mu wɔ semantese ne pragmatese kwan so na megyinaa so de hwɛɛ 

nsunsuansoɔ a saa abɛɛfo din yi renya wɔ Akanfoɔ mma din so.  

 

Saa Akanfoɔ abɛɛfo din yi a mayɛ nhwehwɛmu afa ho yi binom wɔ hɔ a, sɛ wohwɛ no 

wɔ Ghana kasakuo no bi te sɛ Anlo, Nkran ne Dagaate a ɛyɛ edin a wɔde toto wɔn mma 

so dada, nanso Akan man mu deɛ ɛnyɛ edin a yɛde to nnipa so sɛdeɛ ɛnnɛ yi yɛhunu no. 

Ɛno nti na, na ɛho hia sɛ meyɛ nhwehwɛmu fa saa Akanfoɔ abɛɛfo din ahodoɔ yi ho na 

mehunu deɛ nti a aba saa ne ho nsunsuansoɔ wɔ Akanfoɔ mmɔfra din so ne wɔn 

amammerɛ a ɛfa dintoɔ ho. 

 

Megyinaa nnoɔma ahodoɔ mmiɛnsa so na ɛde kyerɛkyerɛɛ ɛnnɛ mmerɛ mu, Akanfoɔ 

mma din a mato no din abɛɛfo din mu. Deɛ ɛdi kan, megyinaa Akanfoɔ nnoɔma  ahodoɔ 

a animdefoɔ binom aka afa nnoɔma wɔgyina so de nya edin ma wɔn mma (hwɛ Obeng, 

1997,1998 & 2001; Amponsah-Kusi, 2008; Ansu-Kyeremeh, 2000; Agyekum, 2006;  

Adomako, 2015 &2017; Sekyi-Baidoo, 2019 ) ne nkyerɛkyerɛmu ahodoɔ a ɛnnɛ mmerɛ 

mu, Akanfoɔ  awofoɔ binom gyina so de mema wɔn mma edin  a  ɛyɛ sononko koraa 

firi kane deɛ no ho. Saa nti na megyina so ka sɛ, sɛ Akanfoɔ nnɛɛmafoɔ yi nnoɔma a 

wɔgyina so ma wɔn mma edin nka kane deɛ a animdefoɔ yi ada no adi dada no ho a, 

ɛnneɛ na ɛyɛ abɛɛfo din ɛsiane sɛ ɛnka deɛ yɛnim no ho dada. Deɛ ɛtɔ so mmienu, 

megyinaa mfeɛ bi a wɔn a edin no deda wɔn so no adi. Ɛne sɛ, mehwɛɛ wɔn a edin 

ahodoɔ yi deda wɔn so mfeɛ firi mfeɛ aduonum de bɛsi nnɛ a nhwehwɛmu dwumadie 

yi rekɔ so yi. Deɛ ɛtwa toɔ, megyinaa awofoɔ yinom a wɔatoto wɔn mma saa edin yi 

mfeɛ a wɔn nso adidie. Mehunuu sɛ, wɔn mu dodoɔ no ara yɛ mmabunu a wɔn mfeɛ 

firi du-nsia kɔsi aduanan num, gye deɛ n’ani afi boro saa mfeɛ yi a wɔwɔ suahunu 

sononko bi fa ne nyinsɛn ne n’awoɔ ho.  

 

1.2 Ɔhaw no Adiyie 

Kasasua mu no, nnipa din ho adesua yɛ deɛ abenfoɔ ne nhwehwɛmu dwumadifoɔ 

bebree atwe adwene asi so wɔ wiase afanan nyinaa. Adesua nkorabata a ɛtaa twe 

adwene si din adesua so no fa kɛseɛ no ara taa yɛ wɔn a wɔsua amammerɛ ne amanneɛ, 

ne sɛdeɛ yɛde kasa di dwuma (socio-linguistics) ne kasasua nkorabata ahodoɔ a ɛfa 

yeinom bi no ho. Mpɛn pii no, wɔn nhwehwɛmu no taa twe adwene si abakɔsɛm a ɛtaa 

nnipa din no akyi, ɔkwan a yɛfaa so nyaa din no ne nnipa din no asekyerɛ. Saa 

nhwehwɛmu ahodoɔ yi bi ne (Dion, 1983; Skipper, 1990; Algeo, 1992; Brennen, 2000; 

Turner, 1997; Al-Zumors, 2009; Blount, 2015).  Sɛ woba Abibiman mu nso a, 

animdefoɔ dodoɔ no ara ayɛ nhwehwɛmu afa nnipa din a ɛdeda wɔn soɔ ho, ɛbinom ne 

(Zawawi, 1993; Suzman, 1994; Herbert, 1995; Vilakazi, 2002; Mandende, 2009; 

Kilenga, 2020).  

 

Jundayu (2013) yεε nhwehwɛmu faa nnipa din ho wɔ Gonja, ɔde ne mpɛnsɛmpɛnsɛmu 

no faa mɔfɔlɔgyi ne sentase kwan so.  Abdul (2014) nso adi dwuma afa Ayegbefoɔ 

nnipa edin ho. Akanfoɔ mu nso, yɛntumi nyi nhwehwɛmu dwumadie a ɛfa nnipa din ho 

kwati kwa. Akanfoɔ Abenfoɔ bebree na ayɛ nhwehwɛmu dwumadie afa Akanfoɔ mma 

din ahodoɔ ho. Ɛbinom ne (Boadi, 1984; Obeng, 1997&1998 &2001; Ansu-Kyeremeh, 

2000; Agyekum, 2006; Adomako, 2015, 2017; Sekyi-Baidoo, 2019; Owu-Ewie et.al 

2021; Odoom, 2023).  

 

Agyekum (2006) ayε nnipa din mu mpɛnsɛmpɛnsɛnmu wɔ sohyiolengwestese kwan so. 

Afei, Adomako (2015 ne 2017) nso ahwɛ Akanfoɔ din a wɔtwitwa so ne mmaa 

abusuadin wɔ Akan mu, nnidisoɔ nnidisoɔ. Ɔyɛɛ nhwehwɛmu dwumadie mmienu yi 

wɔ mɔfɔ – fɔnɔlɔgyi nhyehyɛeɛ mu. Owu- Ewie et.al (2021) ayɛ nhwehwɛmu afa 

Akanfoɔ kane mma din dada no ho wɔ mɔfɔ-sentase kwan so. 

 

Batoma (2006) ada no adi sɛ, edin ahodoɔ a wɔde mema wɔ kasa ahodoɔ mu no fa kɛseɛ 

no ara nteaseɛ gyina mɔfɔlɔgyi, sentase ne semantese so. Saa asɛnkaeɛ yi boa yi no adi 

sɛ, nnipa din ho adesua no bɛwie mu di a, na ɛtwa sɛ kasasuafoɔ twe adwene si kasasua 

fa bi te sɛ mɔfɔlɔgyi, fɔnɔlɔgyi, sentase, semantese ne pragmatese nso ho na aboa ama 

nnipa din ho adesua no atumi adi mu, ne titire ɛfa ɛnnɛ mmerɛ mu din ahodoɔ a Akanfoɔ 

de toto wɔn mma. 

Ɛwɔ mu nhwehwɛmu dwumadie ahodoɔ akɔ so wɔ Akan kasa mu fa edin ho deɛ, nanso 

deɛ mehunu ne sɛ, saa nhwehwɛmu dwumadie ahodoɔ yi nyinaa anhyɛ da amfa wɔn 

ani anhwɛ edin ahodoɔ a Akanfoɔ de toto wɔn mma so ɛnnɛ mmerɛ mu. Na ɔhaw no ne 

sɛ, saa nnɛɛmafoɔ mma din ahodoɔ yi reyɛ ama kane kwan a wɔfa so nya edin ma wɔn 

mma no reyɛ ayera ne titire wɔ Akanfoɔ nnɛɛmafoɔ mu. Na yei reyɛ anya nsunsuansoɔ 

kɛseɛ pa ara wɔ Akanfoɔ amammerɛ a ɛfa dintoɔ ho. Yei nti na mprempren nhwehwɛmu 

dwumadie yi hwehwɛɛ sɛ, ɛbɛpɛnsɛmpɛnsɛn Akanfoɔ nnɛɛmafoɔ mma din yi mu wɔ 

semantese ne pragmatese kwan so na ɛsane nso hwehwɛɛ deɛ ɛrehyɛ Akanfoɔ 

nnɛɛmafoɔ yi nkuran ma wɔma wɔn mma saa abɛɛfo din yi ne nsunsuansoɔ a ɛbɛtumi 

de aba Akanfoɔ mma so.  

 

1.3 Dwumadie yi Botaeɛ 

 Nhwehwɛmu dwumadie yi botaeɛ ne sɛ, ɛrekyerɛkyerɛ edin a Akanfoɔ de toto wɔn 

mma ɛnnɛ mmerɛ mu nhyehyɛeɛ na mada ho mpɛnsɛmpɛnsɛmu adi wɔ semantese ne 

pragmatese kwan so. 

Yei nti, saa nhwehwɛmu dwumadie yi gyinaa botaeɛ titire a ɛdidi soɔ yi so: 

i. Ɛhwehwɛɛ sɛdeɛ ɛnnɛ mmerɛ mu, Akanfoɔ mma din nhyehyɛeɛ teɛ. 

ii. Ɛpɛnsɛmpɛnsɛnn Akanfoɔ nnɛɛmafoɔ mma din mu wɔ semantese ne prag-

matese kwan so, 

iii. Ɛhwehwɛɛ nnoɔma a ɛrehyɛ Akanfoɔ nnɛɛmafoɔ nkuran ma wɔma wɔn 

mma abɛɛfo din ne nsunsuansoɔ a saa din yi bɛnya wɔ Akanfoɔ mma so. 

1.4 Dwumadie yi ho nsɛmmisa 

Nsɛmmisa a nhwehwεmu dwumadie yi repε ho anoyie no bi na εdidi soɔ yi. 

i. Sɛn na ɛnnɛ mmerɛ mu Akanfoɔ mma din nhyehyɛeɛ teɛ? 

ii. Semantese ne pragmatese nkyerɛkyerɛmu bɛn na ɛda adi wɔ Akanfoɔ 

nnɛɛmafoɔ mma din mu? 

iii. Nnoɔma bɛn na ɛrehyɛ Akanfoɔ nnɛɛmafoɔ nkuran ma wɔma wɔn mma abɛɛfo 

din yi na nsunsuansoɔ bɛn na saa nsakraeɛ yi de bɛba Akanfoɔ mma din so? 

 

1.6 Dwumadie yi ho mfasoɔ 

Dwumadie a ɛte sei ho wɔ mfasoɔ pii. Mfasoɔ a saa nhwehwɛmu dwumadie yi de bɛba 

no bi na ɛdidi soɔ yi. 

 

Saa nhwehwɛmu dwumadie yi ho hia pa ara na ɛsan nso yɛ soronko ɛfiri sɛ megye di 

sɛ yei yɛ dwumadie a ɛdi kan a ɛfa ɛnnɛ mmerɛ mu Akanfoɔ din a wɔde toto wɔn mma 

mpɛnsɛmpɛnsɛmu wɔ semantese ne pragmatese kwan so. Yei nti, nhwehwɛmu 

dwumadie yi bɛboa abɔ kwan ama nhwehwɛmufoɔ a wɔpɛ sɛ wɔyɛ nhwehwɛmu wɔ 

ɛnnɛ mmerɛ mu Akanfoɔ mma din mu na ɛnam so ama dwumadie yi ayɛ wɔn 

akwankyerɛ nwoma. 

 

Bio, adwenkyerɛ ahodoɔ ne nhunumu a ɛbɛfiri nhwehwɛmu yi mu bɛba no bɛyɛ 

mfasodeɛ na ɛbɛboa adehyeɛ, ɔmanfoɔ ne ahɔhoɔ a wɔwo wɔ Akanman mu ne titire 

Asantefoɔ na ama wɔahunu ɛnnɛ mmerɛ mu Akanfoɔ din a wɔde toto wɔn mma mu 

nhwehwɛmu a ɛgyina semantese ne pragmatese nkyerɛkyerɛmu so. Wei bɛboa ama 

wɔahunu sɛdeɛ edin no asekyerɛ te ankasa ne botaeɛ a wɔgyinaa so nyaa edin no. 

Nhwehwɛmu dwumadie korɔ yi ara bɛsan abue anaa bɛpa ho ntoma ama yɛahunu 

botaeɛ ne nnyinasoɔ ahodoɔ pɔtee a nti Akanfoɔ nnɛɛmafoɔ gyina so paw abɛɛfo din 

ahodoɔ sononko ma wɔn mma a ɛne tete deɛ no bɔ abira koraa ne nsunsuansoɔ a saa 

ɛnnɛ mmerɛ mu din yi bɛnya wɔ Akanfoɔ mma din so. 

 

 Nhwehwɛmu dwumadie yi ɛsan bɛboa ama ɔmanfoɔ ahunu nnoɔma ahodoɔ a ɛrehyɛ 

nnɛɛmafo nkuran ma wɔto wɔn mma Akanfoɔ abɛɛfo din yi na ɛnam so ada no adi ama 

yɛahunu nsakraeɛ ahodoɔ ɛrekɔ so wɔ Akanfoɔ dintoɔ mu ne daakye deɛ nsakraeɛ yi 

bɛtumi de aba Akanfoɔ amammerɛ so.  

 

1.7 Deɛ dwumadie yi ano kɔpem 

Saa nhwehwɛmu dwumadie gyinaa ɛnnɛ mmerɛ yi mu, Akanfoɔ din a wɔde toto wɔn 

mma ho adesua. Ɛhwɛɛ semantese ne pragmatese nkyerɛkyerɛmu a ɛda adi wɔ edin 

ahodoɔ no mu. Ɛno nti lengwestese nkorabata nkaeɛ bi te sε fɔnɔlɔgyi, mɔfɔlɔgyi, 

sentase, ne sohyiolengwesteke nka dwumadie yi ho. Bio, nhwehwɛmu dwumadie yi 

sane hwɛɛ Akanfoɔ abɛɛfo din yi farebaeɛ ne nsunsuansoɔ a saa din yi bɛnya wɔ 

Akanfoɔ mma din so. 

 

Bio, ɛnam sɛ Asante mantam no nkurotoɔ no dɔɔso na ɛkura nkuro akɛseɛ ne nkuraa 

ahodoɔ a mentumi mfa ne nyinaa nni dwuma wɔ nhwehwɛmu yi mu nti no, nhwehwɛmu 

dwumadie yi gyinaa Akanfoɔ nnɛɛmafoɔ din a wɔde toto wɔn mma wɔ Kumase mansini 

fa bi a wɔfrɛ no Bantama mu nkutoo. 

1.8 Dwumadie yi mu akwansideɛ 

Saa ɔfa kumaa yi kyerɛɛ akwansideɛ ahodoɔ a mehyiaeɛ wɔ me dwumadie yi mu ne 

kwan ahodoɔ a mefaa so tumi dii so. Deɛ ɛdi kan yɛ nnipa binom a mede wɔn dii dwuma 

ɔpɛ pa a na wɔnni sɛ wɔde wɔn mma din bɛma me na kampɛ sɛ wɔde din no ho 

abakɔsɛm ato dwa. Nanso, mebɔɔ mmɔden ne wɔn nyaa ayɔnkofa amapa kyerɛɛ mu 

maa wɔtee aseɛ sɛ nhwehwɛmu dwumadie no botaeɛ gyina adesua so nkutoo a adwene 

foforɔ biara nni akyire. 

 

Bio, akwansideɛ a ɛtɔ so mmienu yɛ berɛ a na ɛnni mafa nanso ne nyinaa mu no, mebɔɔ 

mmɔden de nsiyɛ ne nwentaasoɔ dii dwuma no wiee adwuma no berɛ a ɛsɛ mu. 

 

1.9 Dwumadie yi nhyehyɛeɛ 

Makyɛ dwumadie yi mu afaafa num. Ɔfa a ɛdi kan no kyerɛɛ dwumadie yi nnianimu. 

Ɔfa yi ara toa so kyerɛɛ dwumadie yi botaeɛ, nsɛmmisa a nhwehwɛmu yi pɛɛ ho anoyie, 

deɛ dwumadie yi kɔpem, ɔhaw a mehyiaa no nhwehwɛmu yi mu ne dwumadie yi 

nhyehyɛeɛ. 

 

Ɔfa a ɛtɔ so mmienu no daa deɛ animdefoɔ binom aka ne deɛ nhwehwɛmufoɔ binom 

ayɛ a ɛne me dwumadie yi sɛ adi. Saa ɔfa yi ho hia pa ara ɛfiri sɛ, ɛnyɛ me nko ara na 

madi kan ayɛ nhwehwɛmu afa edin ho, ne titire ne Akanfoɔ nnipa din ho. Ne saa nti na 

na ɛho hia sɛ megyinaa wɔn dwumadie no so na ama mahunu deɛ mefiri ne deɛ merekɔ. 

Afei, mehwɛɛ semantese ne pragmatese nhyehyɛeɛ a ɛda adi wɔ ɛnnɛ mmerɛ mu 

Akanfoɔ din a wɔde toto wɔn mma. Bio, mehwɛɛ tiɔri akwankyerɛ a ɛne me dwumadie 

no kɔ.  

Mede dwumadie yi mu ɔfa a ɛtɔ so mmiɛnsa no daa ɔkwan a mefaa so yɛɛ nhwehwɛmu 

dwumadie yi adi. Ɛha na mekyerɛɛ beaeɛ a nhwehwɛmu dwumadie no kɔɔ so, nnipa 

dodoɔ a mede wɔn dii dwuma yi, ɔkwan a mefaa so nyaa nsɛmfua mmoano a mede dii 

dwuma yi ne ɔkwan a mefaa so pεnsεmpεnsεnn nsεmfua mmoano a mede dii dwuma 

yi mu. 

 

Ɔfa a ɛtɔ so nan no kyerɛɛ dwumadie no mpɛnsɛmpɛnsɛmu ne deɛ ɛpue firii 

nhwehwɛmu dwumadie yi mu baeɛ. Yei no, megyinaa me nhwehwɛmu dwumadie 

botaeɛ ne nsɛmmisa no so na yɛɛ me mpɛnsɛmpɛnsɛnmu no. Ɛha na dwumadie yi hwɛɛ 

ɛnnɛ mmerɛ mu Akanfoɔ nnɛɛmafoɔ mma din no bi mu wɔ semantese ne pragmatese 

kwan so na megyinaa Fillmore (1982, 1985 ne 2001), “Frame Semantic” tiɔri so 

pɛnsɛpɛnsɛnn Akanfoɔ abɛɛfo din ahoroɔ yi mu, hwehwɛɛ edin no asekyerɛ ne ne 

botaeɛ nso mu. Bio, megyinaa Tent ne Blair (2011) ‘Motivation for Naming’ 

adwenemusɛm so hwεɛ deε εrehyε Akanfoɔ nnɛɛmafoɔ nkuran a ɛma wɔretoto ɛnnɛ 

mmerɛ mu din ahoroɔ no a ɛyɛ sononko koraa firi kane deɛ no ho.  

 

Ne korakora no, mepɛnsɛpɛnsɛnn nnoɔma afoforɔ binom a ɛrehyɛ Akanfoɔ nnɛɛmafoɔ 

nkuran ma wɔto wɔn mma abɛɛfo din a ɛfiri me nhwehwɛmu dwumadie yi mu pueeɛ a 

ɛnyinna Tent ne Blair adwenemusɛm no so. 

 

Ɔfa a ɛtwa toɔ a ɛyɛ num no bɔɔ dwumadie yi nyinaa tɔfa. Ɛkɔɔ so de adwenkyerɛ ne 

nsusuiɛ ahoroɔ too dwa na dwumadie yi nyinaa baa n’awieeɛ. 

1.10 Ɔfa yi tɔfabɔ 

Saa ɔfa yi hwɛɛ dwumadie yi nyinaa nianimu. makyerɛ nhwehwɛmu yi nnyinasoɔ. Afei 

nso makyerɛ botaeɛ a ɛsi m’ani soɔ wɔ saa dwumadie yi mu. Botaeɛ no akyi no, mewɔ 

nsɛmmisa mmiɛnsa a megyinaa me botaeɛ no so a ɛmaa metuu ananmɔn kɔɔ Kumase 

Bantama mansini mu. Masan akyerɛ mfasoɔ ahodoɔ a me dwumadie yi de bɛbrɛ 

adasamma, nkanka Akanfoɔ, asukuufoɔ, akyerɛkyerɛfoɔ, akenkanfoɔ ne nhwehwɛmu 

dwumadifoɔ nyinaa. Masan akyerɛ beaeɛ a me dwumadie yi ano kɔpem. Me 

nhwehwɛmu no ntra edin a ɛnnɛ mmerɛ mu Akanfoɔ de to wɔn mma nhwehwɛmu wɔ 

semantese ne pragmatese kwan so ne nsunsuansoɔ a saa nsakraeɛ yi bɛnya wɔ Akanfoɔ 

mma din so. Ɛno akyi, makyerɛ akwansideɛ a ɛbaa m’akwan mu berɛ a na meredi me 

dwuma no ne kwan a mefaa so tumi dii dwuma no. Afei, makyerɛ me dwumadie no 

nhyehyɛeɛ.  

ƆFA A ƐTƆ SO MMIENU 

ANIMDEFOƆ BI ADWENKYERƐ 

2.0 Nnianimu  

Ɔfa a ɛtɔ so mmienu wɔ saa dwumadie yi mu no da nhwehwɛmu dwumadie ahodoɔ a 

animdefoɔ bi adi kan ayɛ a ɛne saa nhwehwɛmu dwumadie yi wɔ twaka no adi. 

Animdefoɔ bebree adi kan ada nimdeɛ ahoroɔ adi afa kasasua fa, semantese ne 

pragmatese ho. Bio nso, edin ho adesua, ne titire no nnipa din ho adesua pii na ada adi 

wɔ kasa ahodoɔ ne mmeaeɛ ahodoɔ mu. Ansa na me nhwehwɛmu dwumadie yi bɛtɔ 

dwa no, na ɛtwa sɛ meda wɔn nsusuiɛ ahodoɔ no bi adi na ɛnam so ama m’adwuma no 

atumi adi mu.  

 

Saa ɔfa yi boaa maa adwenkyerɛ ahoroɔ a adi kan atɔ dwa na ɛne me nhwehwɛmu 

dwumadie yi wɔ ayɔnkofa no ɛdaa adi. Sei na dwumadie no kɔeɛ. Mehwɛɛ deɛ 

animdefoɔ ahodoɔ aka afa saa dwumadie yi ho nyinaa na ɛno akyi no na mede me nso 

m’adwenkyerɛ taa akyire.  Ɔfa yi hyɛɛ aseɛ de adwenkyerɛ ahodoɔ a ada adi afa edin 

ho, ne titire no, nnipa din ho no too dwa. Afei, ɔfa yi sane de adwenkyerɛ ahodoɔ a ada 

adi afa semantese ne pragmatese ho too dwa. Ɛmu no na mehwɛɛ animdefoɔ bi 

dwumadie a ɛfa tumi ne nsunsuansoɔ a ɛwɔ nnipa din mu ho. Awieeɛ no, mehwεɛ tiɔri 

a mede dii dwuma wɔ nhwehwεmu yi mu. 

 

2.1 Nnipa din ho adesua 

Al-Zumors (2009) kyerɛ sɛ, ɔkasa biara mu no, nnipa din ho adesua anaa asɛm pue wɔ 

mu, edin ka wɔn ho bom yɛ sononko wɔ nsɛmfua mu wɔ ɔkasa biara mu. Ɔtoa so kyerɛ 

mu sɛ, nnipakuo biara a wɔwɔ wiase yi mu to din de hyɛ wɔn nkorɔfoɔ nso nanso 

asekyerɛ korɔ a yɛde bata din no ho na ɛma edin no da nso firi afoforɔ ho. Boham (1998) 

nso kyerε sɛ, adeɛ biara a ɛwɔ wiase no wɔ edin a wɔde frɛ no. Ɔtoa so kyerɛ mu sɛ, 

yɛde din ma nnipa, nneɛma, mmoa, mmeaeɛ, deɛ ɛwɔ nkwa ne deɛ ɛnni nkwa nyinaa. 

 

Kasasuafoɔ frɛ edin ho adesua no “onomastics”. Crystal (2008) kyerɛ onomasete yi mu 

sɛ, ɛyɛ kasasua fa bi a ɛhwehwɛ edin bi nteaseɛ ne n’abɔseɛ mu. Diagne (1984) akyerɛ 

mu sɛ, onomasete yi wɔ nkyekyɛmu mmienu a ɛyɛ “toponymy” ne “anthroponymy”. 

Berɛ a toponimi no hwehwɛ nkuro din mu no, antroponimi nso twe adwene si nnipa din 

ne nnipakuo din ho adesua so. 

 

Adesua a ɛfa edin ho nyinaa mu no, nnipa din ne nkuro din na ɛdi mu pa ara (Batoma, 

2006). Ɔtoa so da no adi sɛ, nnipa din bɛtumi ayera afiri ɔkasa mu anaa wiase ɛnam 

nnipa no suban bi nti, nanso nkuro din deɛ, ɛnam sɛ mmeaeɛ no tim hɔ daa no nti no, 

ɛyɛ den sɛ ɛbɛtumi atwa mu. 

 

Rosenhouse (2002) kyerɛ mu sɛ, edin da nnipa a wɔtoo din no anaa deɛ edin no da no 

so no apɛdeɛ anaa nnoɔma a n’ani gye ho wɔ abrabɔ mu adi.  

 

Tetteh (2016) kyerɛ edin ase sɛ, edin yɛ asɛm anaa nsɛmfua a yɛde gyina hɔ ma nnipa, 

adeɛ bi, aboa, biribi, beaeɛ ne ade, a ɛma no da nso, de hunu, frɛ no, anaa gyina hɔ ma 

no. Abebrese (2002) nso de n’ano ato din nkyeraseε mu sɛ, ɛyɛ asɛm bi a yɛde gyina hɔ 

ma nnipa, mmeaeɛ anaa adeɛ bi a yɛntumi mfa nsɛmfua anaa ɔkasamu bi kɛkɛ nkyerɛ 

mu. Asiama (2005) nso kyerɛ din mu sɛ, ɛyɛ agyinahyɛdeɛ a yɛde ma nnipa, nneɛma, 

mmoa ne ade de hyɛ wɔn nso. 

Algeo (1985) kyerɛ sɛ, nnipa din yɛ adeɛ a ɛdi mu yie pa ara na mfasoɔ nso wɔ so na 

ɛne sɛ, ɛboa ma yɛhunu onipa bi, na ɛsan nso kyerɛ obi akyiri kwan. Blount (2015), nso 

da saa adwenkorɔ yi ara adi sɛ, nnipa din so wɔ mfasoɔ kɛseɛ pa ara ma adasamma 

nyinaa sɛ yɛbɛhunu saa nnipa no na akyerɛ n’akyiri kwan. Ɔkyerɛ mu sɛ, edin yɛ deɛ 

ɛda no so no agyapadeɛ a ɛyɛ oniiko no dea, na ɛno na yɛde gyina hɔ ma no. Sekyi-

Baidoo (2019) kyerɛ nsonsonoeɛ a ɛda edin ne adrɛɛse ntam. Jayaraman (2005) nso ka 

asɛm foforɔ koraa fa yei ho. Ɔkyerɛ sɛ, edin nko ara ntumi nkyerɛ anaa nna baabi pɔtee 

a obi firi adi. Kasasuafoɔ ahodoɔ bi nso hunu nnipa din so mfasoɔ wɔ akwan bebree so 

a ne titire gyina nnipa asetena ne abakɔsɛm ho nsɛmnsɛm soɔ (Hwɛ Allerton 1987).  

 

Jayaraman (2005) si so dua sɛ nkyeraseɛ a yɛde bata din ho di akotene wɔ nnipa abrabɔ 

mu. Ayɔnkofa a ɛda nnipa bi ne din a ɛda no so no boro sɛ edin no reyɛ agyinahyɛdeɛ 

biara kɛkɛ ama nnipa no (Blount 2015). Ɔkyerɛ mu sɛ, edin no ne nnipa a edin no da 

no so no bɛyɛ pɛ wɔ biribiara mu. Edin no “gyina mu” ma nnipa korɔ no. Saa adwempɔ 

yi ne Zwebner et. al. (2017) nhwehwɛmu dwumadie a wɔato din a ɛne onipa no honam 

sɛ. Wɔkyerɛ sɛ, onipa bi animdua ne ne din a ɛda no soɔ no sɛ. Yei kyerɛ sɛ, nnipa din 

a ɛda no so no bɛtumi anya nsunsuansoɔ kɛseɛ pa ara wɔ ne so. Yei nti, nnipa din no 

mu binom wɔ hɔ a, ɛbra ne su.  

 

Nokwasɛm ne sɛ, sɛ yɛn edin a ɛdeda yɛn soɔ tumi nya nsunsuansoɔ wɔ yɛn so, na ɛsane 

bra yɛn su a, na ɛyɛ anikasɛm a ɛhia nhwehwɛmu. Arabiaman na wɔwɔ mmara sononko 

a wɔde gyina hɔ ma a wɔfrɛ no ‘book name’ (Guma, 2001).  

 Abibiman mu nso no, mfasoɔ kɛseɛ wɔ edin a yɛde ma obi so, ɛfiri sɛ ne nyinaa mu, 

Abibifoɔ gye di sɛ edin a yɛde ma ankorankorɛ no wɔ nsunsuansoɔ wɔ nnipa no suban 

ne ne nnipa ban so (Chuks-Orji, 1971; Suzman, 1994). 

 

Ogie (1974) kyerɛ mu sɛ, Abibiman mu ha no, edin ankasa a yɛde ma obi no nyɛ 

bɔsrɛmka anaa nsɛnhunu bi a yɛakeka asisi ani kɛkɛ, na mmom ɛyɛ nsɛmfua bi a ɛkyerɛ 

nnipa no ne wɔn nsusuiɛ ne wɔn adwene.  

Saa ara pɛpɛɛpɛ na Abibirem ha nso no, amammerɛ din (ɛkyerɛ nimdeɛ, suahunu, bo a 

biribi som bo fa, suban, nkyeraseɛ, awoɔ nnidisoɔ, ɔsom, berɛ, dibea, ayɔnkofa a ɛbɛn, 

wiase mu nteaseɛ, ne nneɛma a ɛbɛyɛ yɛn dea wɔ yɛn awoɔ ntoatoasoɔ mu) di akotene 

ɛwɔ amammerɛ mu. Ɛno nti nnipa a ɛwɔ Abibirem ha anya adwene bi sɛ, ɛwɔ sɛ edin 

na yɛde to abɔfra a yɛbɛwo no foforɔ ɛfiri sɛ edin a yɛde ama no no bɛtumi akyerɛ 

nneɛma pii afa abɔfra no mprempren ne ne daakye asetena ho (Agyekum, 2006). 

Akanfoɔ din biara wɔ nkyerɛaseɛ ne sɛnti a wɔto saa din no (Hwɛ Ansu-Kyerɛmeh, 

2000; Agyekum, 2006; Adomako, 2015). 

 

Obeng (1998) nso kyerɛ sɛ, Akanfoɔ din bɛtumi akyerɛ baabi a wɔteteɛ, wɔn som, wɔn 

gyedie, ehu ne abrabɔ mu suahunu a ankorɛankorɛ anaa ɔman no wɔ mu. Ɔtoa so sɛ, 

Abibiman abusuakuo ahodoɔ mu no, wɔhunu no sɛ edin yɛ adeɛ a ɛho hia yie pa ara, 

na ɛkyerɛ onipa a ɔkura saa din no su, ɛkasa fa ne tete abrabɔ, seesei ne deɛ ɔbɛyɛ wɔ 

daakye nyinaa.  

 

Akanfoɔ yɛ nnipakuo a wɔn din ho hia wɔn yie na wɔnni ho agorɔ koraa. Akanfoɔ 

gyedie fa nnipa din ho no kɔ tra sɛ ɛreyɛ ahyɛnsodeɛ bi kɛkɛ (Sekyi-Baidoo, 2019). 

Ɔkyerɛ mu sɛ, ɛnyɛ nwanwa sɛ wɔbu mmɛ, ka nsɛm bi te sɛ deɛ ɛdidi soɔ yi fa wɔn din 

ho; 

a. Din pa yɛ sene ahonya. 

b. Nimo antumi wo a, ɛtete wo ntoma. 

c. Wowɔ din a na yɛbɔ. 

d. Nnipa yɛ adeɛ a ɔsɛ ayɛyie; wannyi me ayɛ a, mma nsɛe me din.  

 

Amponsah-Kusi (2008, p 6) ka de foa so ma yɛhunu ayɔnkofa a ɛda Akanfoɔ din ne 

anidie a wɔde bata wɔn din ho. Ɔka sɛ:  

‘Ɛnam sɛ onipa din na yɛde hu no nti, ɔkanni biara a ɔdi ne 

ho ni no mpɛ sɛ n’ankasa bɛgu ne din ho fi, anaasɛ obi foforɔ 

bɛsɛe ne din wɔ ɔkwan biara so. Ɔkanni biara hwehwɛ din 

pa ma ne ho’ 

 

2.1.1. Ayɔnkofa a ɛda nnipa din ne n’amammerɛ ntam 

Ɛrekame ayɛ sɛ nnipakuo anaa nnipa biara wɔ amammerɛ. Oburoni oo, Obibini oo, 

obiara wɔ n’amammerɛ. Amammerɛ yɛ adeɛ a ɛfiri tete yɛn nananom mmerɛ so, na 

atena hɔ abɛsi ɛnnɛ na ɛbɛwɔ hɔ daa daa, mmom nsakraeɛ na ɛbɛba ebinom mu. Nnipa 

ahodoɔ nyinaa wɔ amammerɛ, ne saa nti, amammerɛ akɔyɛ agyapadeɛ bi a nnipa biara 

wɔ bi na ɔde di dwuma wɔ n’asetena mu (Kottak, 1990). 

 

Geertz (1973) kyerɛ amammerɛ mu sɛ ɛyɛ abakɔsɛm mu nneyɛɛ ne agyinahyɛdeɛ a 

wɔde gya nkyirimma. Ɔkyerɛ mu sɛ, ɛyɛ adeɛ bi a ɛhia nhwehwɛmu ne nkyerɛkyerɛmu 

fa agyinahyɛdeɛ ahodoɔ a ɛda adi wɔ mu no ho. Ɔtoa so sɛ, ɛtɔ berɛ bi a, amammerɛ 

mu nhwehwɛmu no bɛhia nyansapɔ kwan a wɔfa so pɛɛpɛɛ nnoɔma nkaeɛ binom mu 

no. 

Amammerɛ yɛ ɔkwan a nnipakuo bi fa so bɔ wɔn bra ne sɛdeɛ wɔdwene, sɛdeɛ wɔyɛ 

biribi fa no da adi wɔ wɔn nyamesom, mmara, kasa, adwiniiɛ ne amanneɛ, na mpo 

nnoɔma a wɔhunu no anisoɔ te sɛ adan ahodoɔ, ntadeɛ ne adwinideɛ no nyinaa ka ho 

bi. Botaeɛ bebree wɔ saa nkyerɛkyerɛmu yi mu, ɔkwan a wɔfa so bɔ wɔn bra no gyina 

nneyɛɛ ne nnipa no amammerɛ so, ne titire no nnoɔma a nnipakuo bi da no adi, berɛ ne 

beaeɛ a wɔda saa nnoɔma no adi ne akwan ahodoɔ a wɔfa so da saa nneyɛɛ no adi nyinaa 

ka amammerɛ ho bi (Kneller, 1966). Sɛ yɛgye nnipakuo bi nneyɛɛ ne sɛdeɛ wɔbɔ wɔn 

bra fa no to mu a, ɛno deɛ na ɛsɛ sɛ yɛde ma nkyirimma firi awoɔ ntoatoasoɔ so. Sɛ 

yɛsua yɛn amammerɛ no a na ɛyɛ ɔkwan titire a yɛbɛtumi de yɛn amammerɛ ahodoɔ no 

ama nkyirimma. 

 

Adamson (1990) nso kyerɛ sɛ amammerɛ yɛ suban ne nneyɛɛ ahodoɔ bi a wɔde abom 

asua na ɛda adi wɔ nnipakuo bi mu. Nkyerɛkyerɛmu no ase ne sɛ nnoɔma bi a yɛyɛ na 

yɛsua firi yɛn ho yɛn ho ɛsiane sɛ yɛfiri ekuo titire bi mu na yɛn nyinaa akeka abom 

ama abɛyɛ yɛn amammerɛ. Nnoɔma yi bi ne yɛn kasa a yɛka, nnuane ahodoɔ a yɛdi, ne 

ɔkwan ahodoɔ a yɛfa so di no, ntadeɛ a yɛhyɛ, yɛn adan a yɛsi, ɔkwan a yɛfa so gye 

awareɛ, yɛto din ne ayiyɔ, yɛn ahensɛm mu, yɛn afahyɛ ahodoɔ, yɛn sikasɛm nyinaa: 

nokorɛ, adeɛ biara a yɛyɛ na ɛma nnipa da nso nyinaa ka yɛn amammerɛ ho. Sɛdeɛ 

nnipa ahodoɔ no de wɔn amammerɛ no bɛdi wɔn dwuma no aboa Ghana atetesɛm no 

ama aka hɔ aberɛ biara.  Amammerɛ ka nneɛma kakra bi a nnipa kura na ɛma no da nso 

no ho. Mmoadomma nni amammerɛ, wɔntumi nkasa, wɔn atenka na ɛkyerɛ deɛ wɔnyɛ. 

 

Kottak (1990) nso de to dwa sɛ, nnipa ahodoɔ nyinaa wɔ amammerɛ, wei nti amammerɛ 

akɔyɛ sɛ agyapadeɛ bi a nnipa biara wɔ bi na wɔde di dwuma wɔ n’asetena mu. Ne traa 

mu no, amammerɛ yɛ adeɛ bi a onipa tumi de ma afoforɔ nso. Bio, wɔn a wɔsua 

amammerɛ ne ɛho nsɛm no tete amammerɛ titire bi mu. Ɔsane nso kyerɛ sɛ, adasa kyɛ 

amammerɛ no mu fa kɛseɛ no ara, nanso nnipa ahodoɔ no ara na ɛte amammerɛ titire bi 

mu a wɔsua wɔ akwan ahodoɔ so. Adasa nyinaa nyini wɔ beaeɛ a amammerɛ titire ho 

mmara wɔ hɔ a ɛfiri awoɔ ntoatoasoɔ so kɔsi awoɔ ntoatoasoɔ so. Yeinom ne tete 

amammerɛ titire a wɔn a wɔsua amammerɛ ne ɛho nnoɔma no yɛ nhwehwɛmu fa ho. 

 

Asiama ne Lugogye (2008) kyerɛ sɛ, amammerɛ yɛ nsunsuansoɔ a nnoɔma a ɛfa nnipa 

ho no de aba. Wɔtoa so sɛ, amammerɛ yɛ ɔman bi agyapadeɛ. Ne saa nti ɛyɛ awu-a-

gya-mma. Yei kyerɛ sɛ, yɛde ma firi awoɔ ntoatoasoɔ de kɔsi awoɔ ntoatoasoɔ so. Ne 

saa nti na nnipakuo biara wɔ wɔn amammerɛ no. Ɛno nti na yɛwɔ Engiresi amammerɛ, 

Abibiman amammerɛ, Ghanafoɔ amammerɛ; ne titire Kasenafoɔ, Ewefoɔ, Akanfoɔ, 

Dagombafoɔ amammerɛ ne deɛ ɛkeka ho. Yεwɔ Asantefoɔ amammerɛ, Nkranfoɔ 

amammerɛ, Korɔbofoɔ amammerɛ, Akyemfoɔ amammerɛ ne deɛ ɛka ho nyinaa. Yei na 

ɛboa ma yɛhunu nsonsonoeɛ a ɛda saa nnipakuo yi ntam. Berε a Anwonafoɔ redi akplɛ 

sɛ wɔn aduane titire no, na Asantefoɔ nso redi fufuo sɛ wɔn aduane titire, berɛ a 

Dagombafoɔ rehyɛ fuugu sɛ wɔn afadeɛ no, na Asantefoɔ nso refura kente sɛ wɔn 

afadeɛ. Yeinom nyinaa ma nsonsonoeɛ ba nnipa yi ntam. 

 

Zimmemann (2002) nso da n’adwene adi sɛ amammerɛ su a ɛda adi wɔ nnipakuo bi ho, 

ɛfa wɔn kasa ho, Nyamesom ho, nnuane, ayɔnkofa, nnwom ne adwiniiɛ ho. Ɛnnɛ yi 

Engresifoɔ mmeaeɛ ahodoɔ a aka no mu a nnipa abɔ apee so ɛsiane batatuo nti no, ama 

nsakraeɛ aba wɔn amammerɛ mu ɛnam nnipa a ɛbom tena faako no nti. Sɛ yɛgyina 

nhwehwɛmu yi so a, yɛbɛtumi aka sɛ Ghana ka aman ahodoɔ no ho a batatuo nti, nnipa 

ahodoɔ a wɔabɔ apee so no nneyɛɛ anya nsunsuansoɔ wɔ yɛn amammerɛ no so. 

Yɛbɛtumi ahwɛ asɛm yi afiri atukɔfoɔ mmerɛ a aborɔfo no baa sika mpoano (Gold 

Coast) no, anya nsuansuansoɔ wɔ yɛn amammerɛ so. 

 

Geertz (1973) nso de to dwa, adwenefua a ɛgyina amammerɛ sua no ne ne nsɛnkyerɛne 

so. Ɔtoa so sɛ, Amammerɛ yɛ mmara a yɛahyehyɛ na yɛaka abom na ɛbɔ suban ne 

nneyɛɛ ahodoɔ no ho ban, sɛ nyɛ saa mmara ne nhyehyɛeɛ a akeka abobom na ɛbɔ nnipa 

suban ne wɔn nneyɛɛ ho ban wɔ ɔman anaa nnipakuo bi mu a, anka asetena bɛyɛ den 

ama onipa biara. Sɛdeɛ madi kan akyerɛ mu no, amammerɛ yɛ adeɛ a ɛfiri tete, na ɛwɔ 

hɔ ɛnnɛ ne daa daa. 

 

Sarpong (1974) de to dwa sɛ, Amammerɛ yɛ ahyɛdeɛ a ahunahuna biara nni mu na obi 

nni ho kwan sɛ ɔpaw deɛ ɔpɛ, na mmom ɛsɛ sɛ ɔgye deɛ amansan nyinaa agye ato mu 

no.  

 

Prempeh (2016) kyerɛ sɛ, amammerɛ hyɛɛ aseɛ wɔ berɛ a yɛn nananom nyaa suahunu 

anaa nimdeɛ ne tumi de nsɛnkyerɛnee dii dwuma ahodoɔ bi sɛ wɔbɛmema nneɛma 

ahodoɔ din na yɛasɔ din no mu yie ma amansan agye atom prɛko pɛ. Ɔkɔ so kyerɛ mu 

sɛ, amammerɛ yɛ adeɛ bi a ɛyɛ nwanwasoɔ na ɛyɛ nnidisoɔ nnidisoɔ na ɛtumi dane bɛyɛ 

nsɛnkyerɛne. Ne saa nti no, agudeɛ, ntaadehyɛ, gyedie, nyankomade, kasa ne adwinniiɛ 

nyinaa hyɛ amammerɛ ase. Sɛ yɛhwɛ animdefoɔ yi adwenkyerɛ fa amammerɛ ho a, me 

nso mɛtumi akyerɛ amammerɛ ase sɛ, ɛyɛ ɔkwan a nnipakuo bi nam so ahyehyɛ wɔn 

asetena ne wɔn abrabɔ mu nnoɔma ahodoɔ no nyinaa ato hɔ firi awoɔ ntotoasoɔ so kɔsi 

awoɔ ntoatoasoɔ. Ne tiawa mu no, amammerɛ kyerɛ sɛdeɛ na nnipakuo bi teɛ, sɛdeɛ 

wɔte ɛnnɛ yi ne sɛdeɛ wɔbɛyɛ daakye bi. Saa amammerɛ a wɔahyehyɛ ato hɔ no ma saa 

nnipakuo no da nso firi afoforɔ ho. 

Akanfoɔ nni wɔn amammerɛ ho agorɔ. Ne saa nti no, nneɛma biara a ɛhyɛ wɔn 

amammerɛ mu no anaa nnoɔma a yɛhunu no wɔ amammerɛ mu no, wɔbɔ mmɔden sɛ 

wɔbɛbɔ ho ban sɛdeɛ ɛbɛyɛ a ɛbɛtena hɔ daa. Saa nnoɔma a Akanfoɔ nni ho agorɔ no bi 

ne wɔn anyamesom ne wɔn dintoɔ. 

 

Al-Zumors (2009) kyerɛ sɛ, dintoɔ hyɛ nnipakuo bi ne wɔn amammerɛ mu a ne nyinaa 

yɛ baako. Ɔtoa so kyerɛ mu sɛ, edintoɔ yɛ lengwestek dwumadie sononko bi a ɛne 

nnipakuo bi apɛdeɛ, amanneɛ, anisoadehunu ne nnoɔma a ɛsisi wɔ nnipa abrabɔ mu no 

wɔ ayɔnkofa amapa anaa sononko koraa.  

 

Koul (1995) da no adi wɔ ne nhwehwɛmu dwumadie mu sɛ, adesua a ɛfa nnipa din ho 

nhwehwɛmu dwumadie wɔ lengwestek kwan so fa Kashmirifoɔ ho hia pa ara nanso sɛ 

saa nhwehwɛmu yi bɛtumi awie mudie a gye sɛ woasua biribi afa saa nnipakuo no 

amammerɛ ho ate wɔn ase yie ɛfiri sɛ, ayɔnkofa amapa da nnipa edin mu ne sɛdeɛ 

nnipakuo no, wɔn amammerɛ nhyehyɛeɛ teɛ ho pa ara.  

 

Jayaraman (2005) nso da no adi sɛ, edin nyi nnipa bi su ne ne ban adi kɛkɛ mpue na 

mmom n’amammerɛ ne som ne gyedie nso. 

 

Mandende (2009) da no adi sɛ, nnipa din di dwuma sɛ nkitahodie safoa, na ɛsan nso yɛ 

beaeɛ a wɔkora amammerɛ ne abakɔsɛm wɔ yɛn mpɔtamu. Ɔkyerɛ mu sɛ, abibiman mu 

no, wɔnam nnipa din a ɛdeda wɔn so no da wɔn amammerɛ ne amanneɛ a ɛfa wɔn 

daadaa suahunu wɔ abrabɔ mu no adi. 

 

University of Education,Winneba http://ir.uew.edu.gh



22 

 

Ansa na Abibifoɔ bɛsua atwerɛ ne akenkan no, na wɔnam din a wɔde to nnipa so kora 

nnoɔma bi a ɛsisi wɔ wɔn asetena mu a ɛhia wɔn pa ara a na ɛno nso yɛ anomsɛm 

kasadwini no fa bi ma no ka bom bɛyɛ wɔn amammerɛ fapem (Mandende, 2009). Ɔtoa 

so sɛ, obi bɛtumi ate nnipa asetena ne wɔn amammerɛ su ase yie pa ara a, gye sɛ wɔate 

nnoɔma a ahodoɔ a ɛhyɛ obi nkuran ma wɔto din pɔtee bi.  

 

Agyekum (2006), da saa adwenkorɔ yi ara di fa edin ne amammerɛ ho sɛ, edin nyɛ 

ahyɛnsodeɛ bi kɛkɛ na mmom amammerɛ kwan so ahyɛnsodeɛ a ɛwɔ asekyerɛ ne 

amammerɛ dwumadie sononko bi. Saa ara na Sekyi-Baidoo (2019) nso da no adi sɛ, 

kasa ankasa mpo yɛ kwan anaa fapem kɛseɛ a wɔfa so ma amammerɛ ase trɛ na ɛsan 

tim. 

 

2.2. Akanfoɔ abadintoɔ  

Ghanaman mu ɛdi adanseɛ sɛ, Akan yɛ abusuakuo kɛseɛ wɔ ɔman yi mu a ɛkura nnipa 

bɛyɛ 24,658,825. Sɛ yɛkyɛ ɔman Ghana kasakuo ahodoɔ mu ɔha nkyɛ mu a, Akanfoɔ 

nko ara nya ɔha mu nkyekyɛmu 47.3 (GSS, 2012).  

 

Agyekum (2001:211) ma yɛte aseɛ sɛ, abadintoɔ yɛ amammerɛ bi a ɛda adi wɔ baabiara 

na nyɛ Akanman mu nko ara. Ɔtoa so kyerɛ mu sɛ, sɛ obi wo ne ba a, ɛwɔ edin a ɔde 

ma abɔfra no ma ɛboa no ma no da nso firi afoforɔ ho. Blount (2015) nso da adwene 

korɔ yi ara adi sɛ, nnipakuo biara a wɔwɔ wiase mu to wɔn mma din nanso, nsonsonoeɛ 

kɛseɛ da amammerɛ ahodoɔ no ntam. Al-Zumors (2009) kyerɛ mu sɛ, abadintoɔ 

amanneɛ ahodoɔ no boa ma yɛhunu nhyehyɛeɛ a ɛda nnipa ne amammerɛ kuo ahodoɔ 

wɔ mmeaɛ mmeaɛ no ntam. Yei nti abadintoɔ kɔ so wɔ baabiara na mmom nyɛ 

Akanman mu nko ara. Deɛ ɛma ɛda nso yɛ kwan a ɔman biara fa so de edin ma obi. Yei 

na ɛma Akanfoɔ di mu sɛ ɛkwan a wɔfa so to wɔn din no yɛ sononko koraa (Olatunni, 

et al. 2015). 

 

Obeng (1998) kyerɛ mu sɛ, Abibifoɔ abadintoɔ gyina adwene a wɔwɔ fa onipa a wɔde 

edin no rema no no su a ɛsɛ sɛ ɔda no adi ne suahunu ahodoɔ a deɛ ɔreto edin no kura 

fa saa din no ho.  

 

Akanfoɔ wɔ gyedie bi sɛ, Ɔkanni biara wɔ ɛnanom anaa awofoɔ mmienu. Yeinom ne 

ne maame a ɔwoo no na koro nso ne oni a ɔwɔ sunsum wiase mu. Ɛnam saa asɛm titire 

yi nti na wɔwo abɔfra wɔ Akanman mu a, wɔde no hyɛ dan mu nanwɔtwe ansa na wɔato 

no din no. Akanfoɔ gyedie ne sɛ, abɔfra no ɛna a ɔwɔ asamando no na ɔwɔ tumi wɔ 

abɔfra no so sɛ, ɔbɛma no atena asase yi so anaa sɛ ɔbɛfa abɔfra no asan akɔ asamando. 

Nanwɔtwe so na abɔfra no da so te ase a na ɛkyerɛ sɛ, ɔbaa atenaseɛ, ɛno nti na ɛsɛ sɛ 

wɔyɛ abadintoɔ amanneɛ ma abɔfra no ma no din (Obeng, 1998).  

 

2.2.1 Ɔkwan a Akanfoɔ fa so to din 

Sekyi- Baidoo (2019) kyerɛ sɛ, abadintoɔ yɛ amanneɛ sononko a wɔyɛ de gye abɔfra bi 

to mu sɛ ɔyɛ nnipa mua. Ɔtoa so sɛ, abadintoɔ amanneɛ no nyɛ sɛ akwanya bi kɛkɛ a 

yɛde rema abɔfra no din na mmom, sɛ yɛregye abɔfra no ato mu ma wabɛka nnipa ho a 

wɔn gyedie mu no, ɛwɔ honhom mu ne nnipa asetena mu nsunsuansoɔ bebree. 

 

Amammerɛ kwan so no, abadintoɔ kɔ so wɔ ɛda a ɛtɔ so nnwɔtwe mu na kyerɛ sɛ, ɛda 

a wɔwoo abɔfra no ne nanwɔtwe so pɛpɛɛpɛ a ɛyɛ dapɛn baako (Hwɛ Obeng 1998; 

Konadu 2010; Akhan 2012; Sekyi-Baidoo, 2019). Yei kyerɛ sɛ, sɛ wɔwoo abɔfra no 

Benada a, abadintoɔ no bɛkɔ so ne nnawɔtwe Benada (Sekyi-Baidoo, ɛwom ha). Ɔtoa 

so kyerɛ mu sɛ, Akanfoɔ gye di sɛ, onipa biara honhom mu nnoɔma no wɔ soro pa ara 

wɔ da a wɔde woo no na ɛno ne berɛ a ɛdi mu yie a ɛsɛ sɛ wɔde ma abɔfra din, a ɛyɛ 

adeɛ a ɛma obi da nso wɔ honhom mu.  

 

Akanfoɔ hunu abɔfra a wɔawo no foforɔ a ɔnnii nanwɔtwe sɛ ɔyɛ ‘ɔhɔhoɔ’ a nananom 

nsamanfoɔ ne abosom bɛtumi abɛfa no akɔ asamando. Wɔkyerɛ sɛ, sɛ abɔfra no tena 

ase ma nanwɔtwe bɛto no a, na wɔagye no ato mu sɛ wabɛka ateasefoɔ ho (Hwɛ Obeng 

1998; Konadu 2010; Sekyi-Baidoo, 2019). Sarpong (2003) mpo deɛ, ɔkyerɛ mu sɛ, sɛ 

nanwɔtwe ntoo abɔfra bi a wɔawo no foforɔ a ɔnyɛ nnipa kosi sɛ ɔbɛnya nanwɔtwe 

ɛsiane sɛ, ɔbɛtumi awu wɔ nanwɔtwe no mu. Ɛno nti na abusuafoɔ twɛn kɔsi sɛ abɔfra 

bɛnya nanwɔtwe ansa na wɔato no din no.  

 

Sekyi-Baidoo (2019) de to dwa sɛ, abadintoɔ yɛ amammerɛ ne amanneɛ a Akanfoɔ yɛ 

de gye abɔfra to mu ma no bɛka nnipa ho. 

 

Akanfoɔ hyɛ abadintoɔ amanneɛ no ase anɔpa tutuutu na wɔawie dwumadie no nyinaa 

ansa mpo na owia apue (Duker 2006; Sekyi-Baidoo 2019; Akhan 2012). Dwumadie no 

nyinaa kɔ so wɔ abɔfra no Agya abusua fie ɛsiane sɛ, Agya no na ɔwɔ ho kwan sɛ ɔma 

abɔfra no din. Berɛ a wɔama wɔn ho wɔn ho akwaaba no, wɔde sɛnti a wɔahyia to dwa 

na afei wɔyi apaeɛ da Onyankopɔn ne nananom ase. Afei Agya no de edin a ɔpɛ sɛ ɔde 

to ne ba no ma ɔpanin bi a ɔfiri n’abusua mu ma ɔbɔ din a Agya no de reto ne ba no 

kyerɛ nnipa a wɔatwa ahyia hɔ nyinaa. Ɔbɔ Abɔfra no abusua din ne ne kra din kyerɛ 

dɔm no nyinaa berɛ a ɛdi kan. Berɛ biara kradin no deɛ ɛyɛ a na dɔm a wɔatwa ahyia hɔ 

no nim dada ɛnam sɛ wɔnim da pɔtee a wɔwoo abɔfra no a ne nanwɔtwe so wɔreto 

abɔfra no din no (Hwɛ Duker 2006; Konadu 2010; Akhan 2012; Sekyi-Baidoo 2019). 

Sekyi-Baidoo (2019) de to dwa sɛ, ɛtɔ da bi nso a wɔtumi ma abɔfra no fa ne nana a 

yɛde no reto no no kradin na ɔgya ɔno ne kradin no to hɔ. Ɛno nti, sɛ ebia, ɔbaa a wɔwoo 

no Benada a wɔtumi frɛ no Akosua (ɔbaa a yɛawo no Kwasiada). Ɛnnɛ mmerɛ mu no, 

abadintoɔ no mu dodoɔ no ara wɔyɛ no Memeneda ɛnam sɛdeɛ wɔn nnwuma su teɛ 

ɛnnɛ yi nti a ɛbɛtumi aba sɛ ɛnyɛ saa da no na wɔwoo abɔfra no a ɛbɛtumi ayɛ Kwasiada, 

Dwoada, Benada…. Fiada kradin; Sɛ ɛkɔba saa a, wɔda abɔfra no kradin adi ma nnipa 

a wɔatwa ahyia hɔ nyinaa hunu da pɔtee wɔde woo no (Sekyi-Baidoo, 2019).  

 

Akhan (2004) twa Akanfoɔ abadintoɔ ho mfoni sei de kyerɛ;  

Wɔde nkruwa mmienu na ɛdi dwuma berɛ a wɔreyɛ 

abadintoɔ amanneɛ no. Nsuo wɔ kruwa baako mu, na nsa 

(nsaden) nso wɔ kruwa baako mu. Panin a ɔreyɛ amanneɛ 

no de ne nsatea bɔ nsuo no mu na ɔde sɔ akokoa no anom ka 

sɛ, “Sɛ wose nsuo a, ka nsuo.” Ɔsan de ne nsatea bɔ nsa no 

mu de sɔ akokoa no anom ka sɛ, “Sɛ wose nsa a, ka nsa.” 

Ɔyɛ yei mprɛnsa. Ɔyɛ yei de kyerɛ akokoa no suban pa a ɛsɛ 

sɛ ɔda no adie; hia a ɛho hia sɛ ɔbɛyɛ nokorɛdifoɔ wɔ abrabɔ 

mu. Nsuo ne nsa a aka wɔ kruwa no mmienu no mu no, 

wɔhwie fra na wɔde ma awofoɔ no nom, sɛdeɛ ɛbɛyɛ a wɔne 

wɔn ba no bɛnya nkabom wɔ abadintoɔ amanneɛ no mu. Ɛha 

yi, awofoɔ yi rekyerɛ hia a ɛhia sɛ wɔrekyerɛ wɔn ba no sɛ 

ɔbɛyi suban pa adi. Berɛ korɔ no ara mu wɔrehyɛ bɔ sɛ 

wɔbɛkyerɛkyerɛ wɔn ba no saa suban pa yi wɔ n’asetena 

nyinaa mu.  

 

2.2.2 Akanfoɔ din ahodoɔ abɔseɛ 

2.2.2.1 Kradin 

Akanfoɔ wɔ gyedie bi sɛ, da a ɛwɔ dapɛn mu no mu biara no yɛ bosom. Ɛnti saa bosom 

no na ɛdi oniiko a wɔwoo no da pɔtee bi no so. Yei nti sɛ yɛwo obi Kwasiada a, bosom 

Awusi na ɛdi no so (Hwɛ Ansu- Kyeremeh 2000; Amponsah-Kusi 2008). Adomako 

(2015) kyerɛ sɛ abadintoɔ aseɛ no, Asantefoɔ amammerɛ ma kwan ma wɔma abɔfra no 

abusuadin ka ne kradin no ho. Akanfoɔ wɔ kwan ahodoɔ pii a wɔfa so to din. Kradin yɛ 

akwan no mu baako. Akanfoɔ wɔ gyedie bi sɛ, sɛ abɔfra biara reba asase so a ɔkra 

n’agya a ɔno ne Onyankopɔn ne nananom abosomfoɔ ɛfiri sɛ ɔrefiri wɔn nkyɛn aba 

ɔman foforɔ mu. Berɛ no so na Onyankopɔn ne nananom abosomfoɔ gye pene na sɛ 

ɔreba a, wɔma no edin a ɛdi adanseɛ sɛ ampa ara wɔapene so sɛ ɔmmra ɔman foforɔ 

mu. Saa edin no ne kradin no. Nti sɛ abɔfra no ba Memeneda a, Kwame anaa Amma na 

ɛyɛ edin a Onyankopɔn ne nananom abosomfoɔ de gya no kwan sɛ ɔmfa mmɛdi adanseɛ 

sɛ wɔn na wɔagya no kwan sɛ ɔmmra. Saa edin yi tumi yɛ agyinahyɛdeɛ anaa 

ahyɛnsodeɛ a ɛbɛda abɔfra no so ma ɔda nso firi afoforɔ ho. 

 

2.22.2 Abusuadin /Ntɔndin /Din pa  

Sakyi-Baidoo (2019) de to dwa sɛ abusuadin nti sɛ kradin ne awoɔ nnidisoɔ din a ɛne 

abɔfra no awoɔ no wɔ ayɔnkofa no. Ɔkyerɛ sɛ wɔtumi nso frɛ no Ntɔn din ɛnam 

ayɔnkofa amapa a ɛda ɛne Agya no Ntɔn ntam nti no anaasɛ adakamudin a ɛkyerɛ edin 

a ɛdi mu anaasɛ edin a ɛwɔ banbɔ ne nidie. Ɔtoa so kyerɛ mu sɛ, abusuadin no mma 

prɛko pɛ na mmom wɔhyɛ da bɔ dwa yɛ ho amanneɛ a wɔfrɛ no ‘abadintoɔ’ berɛ a 

akokoa no adi dapɛn baako no. Akanfoɔ wɔ gyedie bi sɛ, sɛ wɔwo abɔfra bi a, ɛwɔ sɛ 

ɔnya din bi firi n’abusua mu.  Saa din no na wɔfrɛ no abusuadin no. Amammerɛ ne 

amanneɛ kwan so no, ɛnyɛ obiara kɛkɛ na ɔbɛtumi ato abɔfra bi abusuadin na mmom 

abɔfra no Agya nko ara. Ɛwɔ mu sɛ ɔyere ne okunu nyinaa na ɛdwene edin no ho deɛ 

nanso ɛnam sɛ Agya no na ɔde to dwa nti, yɛse ɛyɛ agya na ɔto abɔfra no din. Gyedie a 

ɛtaa akyire bi ne sɛ, Akanfoɔ gyedie kyerɛ sɛ Agya honhom na ɛbɔ mmɔfra ho ban nti 

ɔto abɔfra no din, de ne honhom butu abɔfra no so ma ɛbɔ ne ho ban. Saa edin yi yɛ 

edin a yɛnya firi yɛn agya hɔ berɛ a ɔde obi a ɔwɔ abusua no mu din anaa Agya no 

ankasa din ato yɛn. Edin biara a ɛyɛ deɛ ɛfiri agya fam no yɛ abusuadin (Agyekum, 

2006; Amponsah-Kusi 2008; Adomako, 2015; Bosiwah et al. 2015). Agyekum 

(2006:215) de asɛm hia bi to dwa sɛ, “abusuadin yɛ edin a ɛfiri abusua bi mu a Agyanom 

de to wɔn mma”. Ɛno nti ɛyɛ asefem, sɛ ɛkɔba sɛ sei bi nti wɔanto abɔfra bi din anaasɛ 

wannya abusuadin anaa abɔfra bi maame anaa ne maame busuani na ɛma no abusuadin 

a. 

 

2.2.2.3. Apɛntɛdin /Awommawuo din/ Kɔsanbadin  

Obeng (1998) kyerɛ sɛ, sɛ ɔbaatan di awommawuo wɔ Akan man mu a, sɛ ɔwo a ɔtumi 

to anaa ma ne ba apɛntɛndin. Ɔkyerɛ sɛ, saa apɛntɛndin yi yɛ din a ɛtumi ma abɔfra bi 

tena ase. Agyekum (2006) kyerɛ mu sɛ, Akanfoɔ wɔ gyedie bi sɛ abɔfra biara wɔ ɛna 

foforɔ bi wɔ asamando, ɛnti sɛ ɛkɔba sɛ ɔbaatan bi redi awommawuo a na deɛ ɛkyerɛ 

ne sɛ abɔfra no ‘maame’ a ɔwɔ asamando no mpɛ sɛ saa abɔfra no bɛtena ateasefoɔ mu.  

Ɔkɔ so toa so sɛ, ɔwofoɔ a ɔwɔ saa tebea yi mu no wo a, ɔmpɛ sɛ abɔfra no bɛsan akɔ 

ne ɛna a ɔwɔ asamando nkyɛn bio no nti, ɔma abɔfra no edin a ɛnni mu. Akanfoɔ gyedie 

wɔ yei ho ne sɛ, nananom nsamanfoɔ ho te na wɔmpɛ ade fo nso, ɛnti edin Fo a wɔde 

to mmɔfra no si nsamanfoɔ kwan firi wɔn ho na ɛma mmɔfra no kwan ma wɔtena 

ateasefoɔ asase yi so.  Saa apɛntɛndin yi bi ne Sumina, Bonka, Dɔnkɔ, Akrɔma, Mosi, 

Asaase-asa, Akɔneaba, Bagyina ne pii a ɛkeka ho (Hwɛ Obeng 2001: 90-103, Obeng 

1998). Saa din yi na Agyekum (2006) frɛ no Bagyinadin anaa Apɛntɛndin no 

 

2.2.2.4 Awoɔ nnidisoɔ 

Kwan baako a obi fa so nya ne din yɛ beaeɛ a ɔdi wɔ awoɔ mu. Amponsah-Kusi (2008). 

Agyekum (2006) kyerɛ sɛ, edin bi te sɛ piesie (a ɔyɛ Abakan), Manu (a ɔtɔ so mmienu), 

University of Education,Winneba http://ir.uew.edu.gh



28 

 

anaa Anane (a ɔtɔ so nan) wɔ awoɔ mu no nyinaa yɛ saa edin no bi. Yeinom kyerɛ edin 

a ɛkyerɛ baeɛ a obi di wɔ awoɔ mu, nti sɛ ɔde din bi te sɛ Badu anaa Duku to obi a, na 

akyinnyeɛ biara nni ho sɛ, saa nnipa no tɔ so du anaa dubaako wɔ awoɔ mu. Yei nyinaa 

mu no, ɛnam sɛ wei abɛyɛ sɛ abusuadin a wɔde ka obi ne kradin ho no nti ɛtumi nso ba 

sɛ wɔde to abɔfra bi a ɛmfa ho ne beaeɛ a ɔdi wɔ awoɔ mu. Sɛ obi wo ntaafoɔ na wɔn 

mmienu nyinaa yɛ mmarima/mmaa (ntaten/ ntaaten) a, wɔfrɛ wɔn Ata panin ne Ata 

kakra anaa Ataa panin ne Ataa kakra. Sɛ wɔyɛ ɔbarima ne ɔbaa a nso a wɔfrɛ wɔn Ata 

ne Ataa (Takyi ne Kuro). Sɛ ntaafoɔ mmiɛnsa bom a wɔfrɛ wɔn Ahenasa. Ntaafoɔ ne 

Ahenasa nyinaa akyiriba yɛ Tawia, Tawia akyiriba yɛ Nyankomago, ɔno nso akyiriba 

yɛ Atuakɔsɛn, ɔno nso akyiriba yɛ Boɔkurukuruwa, ɔno nso akyiriba yɛ Damusaa 

(Agyekum, 2006). 

 

2.2.2.5 Abodin    

Edin bi wɔ hɔ a yɛmfa nto obi ne nkwadaa berɛ mu, na mmom nkurɔfoɔ tumi de to no. 

Sɛ ɛyɛ akwanhyia din, adwuma a obi yɛ ne deɛ ɛtete saa. Saa edin no bi tumi yɛ nsam-

mranee a wɔde bɔ onipa bi anaa din a ɛkyerɛ obi gyinaberɛ anaa ne bɔberɛ (Hwɛ Ansu-

Kyeremeh, 2000 ne Agyekum, 2006). Nhwɛsoɔ bi ne Ɔkogyeasuo, Ɔkoforoboɔ, 

Ɔdeneho. Saa edin no bi nso tumi yɛ ɔsom bi din te sɛ Kristosom, Nkramosom ne Ab-

osomsom. Nhwɛsoɔ ne Ɔsɔfoɔ, Imam, ne Kɔmfoɔ. Agyekum (2011) kyerɛ sɛ adeɛ 

baako a ɛdi akotene wɔ Akan kasa mu ne abodin ne nsammarane. Akanfoɔ tumi nam 

mmoa, nnua ne nneɛma akɛseɛakɛseɛ so bɔ ɔhene nsammarane. Anyidoho (1991) kyerɛ 

sɛ nsammarane yɛ kwan baako a Akanfoɔ nam so kyerɛ wɔn anisɔ, anigyeɛ ne nnoɔma 

a ɛtete saa kyerɛ nnipa bi a wɔdi mu anaa som wɔn bo. Abodin ne nsammarane no bi 

tumi yɛ asɛmfua baako. Mmom, deɛ ɛyɛ asɛmfua baako no taa yɛ asɛmfua mmɔho ne 

nkakuho. Ebi nso tumi yɛ ɔkasamu mpo. Deɛ ɛyɛ ɔkasamu no tumi nya edin kasasin ne 

adeyɛ kasasin. Nhwɛsoɔ bi ne Ɔseadeɛyɔ, Ɔdiasɛmpa, Kyeretwie, Diawuo, Ɔboɔ a ɛhi 

akuma, Asuo a ɛyiri ɔpɛ berɛ, ne adeɛ. 

 

2.2.2.6 Abɛbudin 

Ɛtɔ da bi a, awofoɔ binom tumi gyina Akanfoɔ mmɛ so to wɔn mma din de kyerɛ wɔn 

trimpɔ anaa atenka bi a wɔpɛ sɛ wɔda no adi de kyerɛ amansan.  Saa abɛbudin yi tumi 

kyerɛ yea anaa amanehunu a awofoɔ bi afa mu wɔ wɔn abusua anaa nnipa a wɔne wɔn 

te faako nkyɛn. Awofoɔ taa toto saa edin yi nam so de hyɛ wɔn a wɔpɛ wɔn bɔne no 

aniwuo. Saa din yi ne Suro-ɔmani, Bɛyɛɛdɛn, Brɛguo, Nkwatabisa, Seinti, Fasaayɛme 

ne ade (Agyekum, 2006).  

 

2.2.2.7 Mmrane, Agorɔ ne Adwuma Din 

Akanman mu no nnamfonom tumi bɔ wɔn ho wɔn ho mmrane.  Sɛ onipa bi nam kwan 

sononko bi so tumi da suban pa anaa mmaninyɛdeɛ bi adi wɔ abusua anaa ɔman bi mu 

a, wɔtumi gyina so ma no edin a ɛbɛma no ada nso, na wɔgyina so de akae saa onipa no 

mmaniyɔdeɛ. Saa edin no bi ne wogyafo, ɔpanin, wonana, ɔhene, Katakyie, Daasebrɛ, 

Ɔhyeaman, Okumkɔm ne deɛ ɛkeka ho (Agyekum, 2010). 

 

Mfasoɔ ahodoɔ pii na ɛwɔ edin mu. Akanfoɔ yɛ nnipakuo bi a wɔnni wɔn abadintoɔ ho 

agorɔ koraa no. Ɛfiri sɛ, edin boa ma yɛhunu obi nkyi ne n’abɔseɛ, mekyerɛ abusua a 

saa nipa no firi mu. Mpɛn pii no, sɛ yɛfrɛ obi “Agyeman” wɔ Akanman mu a, wɔde saa 

din no frɛ no ɛfiri sɛ ɔman no nyinaa na agye atom sɛ wɔbɛfrɛ no “Agyeman”. Ɛsiane 

sɛ Akanfoɔ bu ɛbɛ bi sɛ “yɛrepɛ a yɛbɛhunu nti na yɛkyekyere boa”. Nti na sɛ Ɔkanni 

biara reto edin a, ɔto ne nsa frɛ ɔman no nyinaa ma wɔbɛgye to mu sɛ ampa ara ɔfata sɛ 

wɔfrɛ no saa din no. Edin yɛ adeɛ a ɛho hia pa ara, nti nni kwan sɛ obiara toto no ase 

anaa obiara de di agorɔ. Bio, edin biara wɔ n’asekyerɛ ne sɛnti a wɔto saa din no, ɛno 

nti mpɛn pii no, edin biara tumi nya nsunsuansoɔ wɔ onipa korɔ a wɔde saa din no ama 

no so (Agyekum, 2010). 

 

2.2.3 Tumi a ɛwɔ edin mu 

Animdefoɔ pii na akyerɛ wɔn adwene afa edin mu tumi ho. Nnipa din a ɛda no soɔ no 

yɛ agyapadeɛ ma ankorɛankorɛ a edin no da wɔn so no, edin yi ne ho adi na ɛkyerɛ 

nnipa pɔtee a edin no da no so no (Blount, 2015). Ɔkyerɛ mu sɛ, nnipa bibire biara, anyɛ 

hwee koraa no, nya din baako a ɛyɛ ankorɛankorɛ no dea a ɛma no da nso firi afoforɔ 

ho wɔ wiase yi mu. 

 

Blum (1997) da no adi sɛ, wɔhunu saa din yi sɛ ɛtumi di abɔfra bi nkrabea so wɔ ɔkwan 

bi so; mpɛn pii no, ɛtumi ne ɛberɛ, ne beaeɛ a wɔwo obi no tumi nya twaka bi. 

Joubert (1993) nso kyerɛ sɛ, nhwehwɛmu bebree akɔ so a ada adi fa twaka a ɛda onipa 

bi din ne nsusuiɛ a nnipa susu fa wɔn ho no ntam. 

 

Helleland (2006) rekasa afa ɔman nkyekyerɛ ne edin ho no, ɔkyerɛɛ mu sɛ, ɛnyɛ sɛ 

twaka a ɛda edin ne ahyɛnsodeɛ ho no nya nsunsuasoɔ wɔ nnipa so nko ara, mmom, 

edin ne edintoɔ nso wɔ tumi kɛseɛ wɔ ɔman nkyekyerɛ dwumadie nso so. Ɔkyerɛ mu 

bio sɛ, dwuma a edin di wɔ abrabɔ yi mu dɔɔso pii. 

 

Ubahakwe (1982) kyerɛ sɛ, edin a yɛnya no wɔ abibirem no yɛ Abibiman agyapadeɛ a 

ɛsom bo, na ɛtumi nya tumi wɔ onipa bi suban ne n’abrabɔ so. 

Yorubafoɔ gyedie kyerɛ sɛ edin a wɔde ma no mu dɔ na ɛwɔ tumi yie (Yusuf et al. 

2014). Wɔka yei de kyerɛ sɛ edin a ɛda abɔfra bi so no bɛtumi anya tumi sononko wɔ 

ne suban, ne mudie, adwumasɛm, ne yiedie ne deɛ ɛkeka ho so. Edin tumi wowa onipa 

bi su, na ada ne nnipaban adi na mpo akyerɛ ne hyɛbrɛ. Nkyerɛkyerɛmu a ɛbata edin bi 

ho no tumi kasa fa onipa seesei ne ne daakye abrabɔ ho. Ɔtoa so sɛ, yɛbɛtumi agyina 

obi din so akyerɛ nnipakuo a ɔfiri mu, ne bɔbea (sɛ ɔyɛ ɔbaa anaa barima), abusua a 

ɔfiri mu, dibrɛ a ɛkura abusua no, ne som a ɔwɔ mu, ɛda a wɔwoo no ne awofoɔ no 

anisoadeɛ a wɔwɔ ma onipa korɔ no (Sogoba, 2019).   

 

Atherton (2019) nhwehwɛmu no fa bo a edin som no ho na ɔde to dwa sɛ, yɛn din ne 

adeɛ titire a ɛda yɛn adi prɛko pɛ. Nnepa bi wɔ yɛn din mu a ɛkasa pii fa yɛn ho. Ɔtoa 

so sɛ, yɛn din tumi kanyan yɛn atenka kyɛn sɛdeɛ nsɛmfua bɛtumi akyerɛkyerɛ mu. 

Ɔkyerɛ sɛ, nti sɛ yɛbɔ onipa bi din sɛdeɛ ɛsɛ, ne titire, edin a yɛntaa nte wɔ yɛn asom a, 

ɛma yɛhunu sɛdeɛ onipa no da nso ma yɛde anidie a ɛsɛ ma no. 

 

Odotei (1989) kyerɛ mu sɛ, amammerɛ kwan a Gafoɔ fa so to edin no ma onipa a edin 

no da ne so no da nso firi afoforɔ ho, na afei nso ɛkyerɛ onipa no nkyi. Ɛkɔ so kyerɛ mu 

sɛ, edin no tumi kyerɛ kuro anaa beaeɛ a ɔfiri, n’agya nkyi, abusua a ɔfiri mu ne asisɛm 

binom a ɛfa edin no ho. Ɛno nti, abakɔsɛm a ɛfa saa din no ho ne esu a ɛbata edin no ho 

no tumi da adi wɔ deɛ edin no da no so no ho. Animdefoɔ yi adwenkyerɛ fa edin ho no 

da adi pefee sɛ, edin a ɛda onipa bi so wɔ tumi, sɛ ɛyɛ papa anaa bɔne, wɔ saa onipa no 

abrabɔ so.  Akanfoɔ mu no, nnipa binom nso kura saa gyedie korɔ yi ara mu.  

 

Obeng (1998) kyerɛ mu sɛ, Akanfoɔ din bɛtumi akyerɛ baabi a wɔteteɛ, wɔn som, wɔn 

gyedie, ehu ne abrabɔ mu suahunu a ankorɛankorɛ anaa ɔman no wɔ mu. Ɔtoa so sɛ, 

Abibiman abusuakuo ahodoɔ mu no, wɔhunu no sɛ edin yɛ adeɛ a ɛho hia yie pa ara, 

na ɛkyerɛ onipa a ɔkura saa din no su, ɛkasa fa ne tete abrabɔ, seesei ne deɛ ɔbɛyɛ wɔ 

daakye nyinaa. Akanman mu no, berɛ biara twaka kɛseɛ da edin ne onipa a edin no da 

ne soɔ no ntam, na ne saa nti edin a ɛda onipa bi so no ne ne suahunu wɔ ayɔnkofa bi. 

Enti edin kasa fa onipa no su, deɛ ɔfiri ne hyɛbrɛ a ɔkura mpo (Obeng, 2001). 

 

2.2.4 Nsunsuansoɔ a edin nya wɔ onipa so 

Walton (1937) ka sɛ, onipa bi din a ɛdi kan no bɛtumi ayɛ nkɛntɛnsodeɛ bi a ɛbɛtumi 

anya nsunsuansoɔ wɔ onipa no suban so, nnamfoɔ a ɔbɛfa anaa ɔne wɔn bɛnanteɛ, ɛne 

ne nkoguo anaa ne nkɔsoɔ so wɔ abrabɔ mu. 

 

Mehrabian (2001) nso kyerɛ mu sɛ, onipa bi din tumi twa adwene mu mfoni fa ne ho, 

sɛ obi a wanya nkɔsoɔ, onipa a nnipa dodoɔ gye no to mu, anaa onipa a ne yam yɛ. Ɔkɔ 

so kyerɛ mu sɛ, edin ne adeɛ baako a ɛma obi tumi nya nsusuiɛ bi fa onipa bi ho prɛko 

pɛ wɔ berɛ korɔ a ɔnnya ne no nnii ahyia mpo. Ɔtoa so ka sɛ, mmɔfra a wɔde edin a 

yɛntaa mfa nnidie mma toto wɔn no taa yɛ wɔn awofoɔ ahohoraa, ne saa nti, awofoɔ 

binom toto edin ahodoɔ bi a wɔsusu sɛ ɛbɛtumi ama wɔn mma no anya gyinabea pa wɔ 

nnipa anim, na ɛde nsunsuansoɔ papa bi abrɛ wɔn mmɔfra no wɔ akwannuasa nyinaa 

so. 

 

Zawawi (1993) akyerɛ mu sɛ, edin nwene onipa anaa ɛtumi twa no mfonini ma yɛhunu 

onipa bi yie ɛfiri sɛ edin a ɛda onipa bi so no bɛtumi ama wɔn a wɔte saa din yi ase anya 

nsusuiɛ bi afa onipa no ho mpo ansa na wɔne saa onipa no adi ahyia. 

Fabian (2014) ka asɛnhia bi sɛ, awofoɔ a wɔpɛ sɛ wɔn ba da mu sononko na ɔgyina 

brane wɔ abrabɔ mu no ma wɔn mma no edin sononko a yɛntaa nteɛ ma no bɛgye din 

anaa edin no hyeta. Saa asɛm yi ma yɛhunu sɛ, mpo edin ahodoɔ a ɛtɔ da a yɛmmuo no 

tumi ma onipa a saa edin no da ne so no nya gyinaberɛ pa wɔ n’afɛfoɔ anim na ɛma saa 

onipa no da mu fua wɔ nnipa dodoɔ mu.  Yurobafoɔ gye di sɛ edin a yɛde ma obi no, 

emu dɔ sane wɔ tumi pa ara, na ɛnam saa nti edin a ɛda abɔfra bi so no bɛtumi anya 

nsunsuansoɔ wɔ ne nkwa nna nyinaa, ɛfiri ne suban so, ne mudie mu (Kass, 1995).  

 

Animdefoɔ binom wɔ adwene foforɔ koraa fa edin ne nsunsuansoɔ a ɛwɔ wɔ 

ankorɛankorɛ a edin no deda wɔn soɔ no ho. Saa animdefoɔ yi taa ka sɛ, edin a yɛde ma 

nnipa anaa nnoɔma no ne dekodeɛ a edin no gyina hɔ ma no nni twaka biara. Wei nti, 

edin ahyɛnsodeɛ (signifier) ne edin ahyɛnsodeɛ nnyinahɔma no (signified) nni su biara 

a ɛma wɔn yɛ koro (Agyekum, 2006). Saa nsɛnkaeɛ yi da adwene foforɔ koraa adi fa 

nsɛnkaeɛ a animdefoɔ binom aka afa ankorɛankorɛ din a ɛda wɔn soɔ ne nsunsuansoɔ 

a edin no wɔ wɔ nnipa a ɛdeda wɔn soɔ no ho no.  

 

Obeng (2001) nso kyerɛ n’adwene fa edin ho nsunsuansoɔ ho wɔ ɔkwan yi so sɛ, abɔfra 

a wɔwo no Dwoada no, yɛwɔ gyedie bi sɛ ɔpɛ asomdwoeɛ na ɔdwo nso; na abɔfra a 

wɔwo no Fiada no nso yɛhwɛ kwan anaa yɛsusu sɛ ɔbɛpɛ kyini, ɛnna abɔfra a wɔwo no 

Memeneda no nso bɛyɛ obi a ɔde n’adwene susu biribi nwene na ɔnim de nso. 

Asɛmmisa a ɛwɔ ha ne sɛ, abɔfra biara a wɔwo no Dwoada no ɔdwo, anaasɛ deɛ wɔwo 

no Fiada biara no nso pɛ kyini anaa? 

 

Turner (1997) kyerɛ n’adwene wɔ asɛmmisa yi ho sɛ, sɛ onipa bi bɛdi yie anaa ɔnni yie 

no ntumi nnyina ne din so. Ɔkyerɛ mu sɛ, edin a ɛda onipa bi so no nsi saa onipa no ho 

kwan sɛ ɔbɛkɔ sukuu akɔpɛ nimdeɛ; anaa ɛbɛkyerɛ deɛ wobɛtumi anya wɔ abrabɔ mu; 

anaa mpo sɛ ɛbɛsi onipa no kwan afiri ne daeɛso anaa n’anisoadehunu ho. Ɔkɔ so kyerɛ 

mu sɛ, awofoɔ binom susu sɛ edin a wɔde to wɔn mma no bɛma wɔabɛyɛ nkonimdifoɔ 

anaa nkogufoɔ, nanso wɔyɛ yei de di wɔn ankasa ho  fɛw ɛfiri sɛ deɛ ɔyɛ nkogufoɔ no 

kɔ so bɛyɛ nkonimdifoɔ, ɛnna deɛ ɔyɛ nkonimdifoɔ no nso ɛbɛwie aseɛ no na wabɛyɛ 

papahweakwaa a abɔnefosɛm ahyɛ no ma. Yei kyerɛ sɛ, obi bɛdi yie anaa ɔnni yie wɔ 

abrabɔ mu no nnyina edin a ɛda oniiko no so na mmom ɛgyina sɛdeɛ ɔno ankasa bɛbɔ 

ne bra afa na ɛbɛkyerɛ sɛ ɔbɛyɛ nkonimdifoɔ anaasɛ nkogufoɔ. 

 

2.3 Akanfoɔ abɛɛfo abadintoɔ  

Akanfoɔ binom wɔ gyedie sɛ, edin mu wɔ nsunsuansoɔ papa anaa bɔne. Yei nti wɔsusu 

sɛ, sɛ wɔde edin ahodoɔ binom toto wɔn mma a, saa edin yi mu tumi no bɛtumi agya 

nsunsuansoɔ sononko bi sɛ ɛyɛ papa anaa bɔne wɔ saa mmɔfra no abrabɔ so. Ɛsiane saa 

gyedie bi sei nti, ɛnnɛ awofoɔ pii no ara de edin a mefrɛ no abɛɛfo din ahodoɔ no ara 

na ɛtoto wɔn mma. Wɔyɛ yei de kyerɛ sɛ, saa edin yi mu tumi no bɛtumi anya 

nsunsuansoɔ pa bi wɔ wɔn mma no abrabɔ anaa wɔn hyɛberɛ so. Ɛrekame mpo 

akɔwiewie sɛ, ebinom reyɛ de saa abɛɛfo din yi asi Akanfoɔ abusuadin anaa adehyedin 

ahodoɔ a Akanfoɔ hyɛ da bɔ dwa yɛ ho amanneɛ de to wɔn mma no so anan mu. 

 

Koopman (1976) kyerɛ sɛ, asetena pa ne nsusudeɛ pa a awofoɔ bi gye to mu na wɔpɛ 

sɛ wɔn mma nso bɛtoa so de yɛ adwuma no tumi da adi wɔ wɔn dintoɔ mu. Ɔkyerɛ mu 

sɛ, awofoɔ tumi nwene edin sononko a ɛsom wɔn bo a ɛbɛma wɔn mma no ada nso 

koraa. 

Awofoɔ tumi nwene edin a ɛgyina wɔn nsusuiɛ a wɔwɔ fa onipa ho wɔ wɔn mpɔtamu 

anaa gyedie a wɔwɔ ɛne twaka a ɛda wɔne Onyankopɔn ntam so de toto wɔn mma. 

Ɔkwan bi so no, awofoɔ hunu saa edin yi sɛ ɛwɔ honhom mu tumi bi a wɔgye di sɛ 

ɛbɛboa atentene wɔn mmɔfra no ama wɔada edin no su adi wɔ wɔn bra mu. 

(Egblewogbe, 1987).  

 

Agyekum (2006) kyerɛ edin “Bɛɛko” ase sɛ, Bɛɛko asekyerɛ ne onipa a ɔbaa wiase sɛ 

ɔrebɛdi ako ne akukuru-ahweaseɛ wɔ abrabɔ mu. Ɔkyerɛ mu sɛ, wɔfrɛ obi Bɛɛko a na 

ɛkyerɛ sɛ saa onipa no rebɛdi ako ne akukuru-ahweaseɛ wɔ ne wiase abrabɔ mu. Ɛnam 

saa gyedie yi so nti sɛ ɛtɔ da bi na sɛ obi a ɔkura edin bi te sɛ Bɛɛko, Bɛdiako, Abɛbrɛsɛ, 

Ɔmane ne ade na sɛ abrabɔ ne saa onipa no redi no nwononwono so a wɔtumi mpo ka 

sɛ, saa onipa no din no ne ne honam sɛ. Wɔka yei de kyerɛ sɛ, saa edin no anya 

nsunsuansoɔ bɔne wɔ onipa no abrabɔ so.   Ɛnam saa nsunsuiɛ ne gyedie yi so ama ɛnnɛ 

yɛabɛnya edin ahodoɔ pii abɛfra Akanfoɔ din ahodoɔ no mu. Ɛsiane kristosom ne 

asetena mu nkankɔ ne abrabɔ mu mfatoho nti, wɔde abɛɛfo din abɛbom, na ɛredi 

akotene yie ɛnnɛ mmerɛ mu. Akanfoɔ binom gyedie ne sɛ, abɛɛfo din yi bɛtumi anya 

nsunsuansoɔ papa wɔ mmɔfra a wɔde toto wɔn no so ama wɔadi yie anaa wɔanya 

asetena papa daakye bi.  

 

Sekyi- Baidoo (2019) de to dwa sɛ, amammerɛ ne amanneɛ ahodoɔ a ɛkɔ so wɔ 

abadintoɔ mu no a yɛnim no tete fa Akanfoɔ ho no, ɛnnɛ mmerɛ mu no, nsakraeɛ bebree 

aba mu. Ↄda no adi ma yɛhunu sɛ, ɛnnɛ yi no, abadintoɔ no mu dodoɔ no ara wɔyɛ no 

Memeneda ɛnam sɛdeɛ Akanfoɔ nnɛɛmafoɔ nnwuma su teɛ ɛnnɛ yi nti a ɛbɛtumi aba 

sɛ ɛnyɛ saa da no na wɔwoo abɔfra no a ɛbɛtumi ayɛ Kwasiada, Dwoada, Benada…. 

Fiada kradin; Sɛ ɛkɔba saa a, wɔda abɔfra no kradin adi ma nnipa a wɔatwa ahyia hɔ 

nyinaa hunu da pɔtee wɔde woo no. Bio, kane no na wɔde nsuo ne nsaden na ɛsɔ abɔfra 

no anomu, ɛnnɛ yi, ɛnam kristosom nti, wɔde nsuo ne nsa dɔkɔdɔkɔ a ano nyɛ den na 

ɛsɔ abɔfra no anomu. Awofoɔ binom mpo mfa biribiara nsɔ abɔfra no anomu. Kane no, 

na wɔde sekan kotokuro kura abɔfra barima a wɔreto ne din nsam na wɔde kɛntɛn abutu 

abɔfra baa so a yei nyinaa kyerɛ sɛdeɛ ɛbɛyɛ na wɔanyini abɛyɛ nsiyɛfoɔ nanso ɛnnɛ 

Akanfoɔ nnɛɛmafoɔ nyɛ saa amanneɛ no. Afei dwumadie no mu no, wɔngu nsa mfa 

nna nananom ase na mmom wɔbɔ mpaeɛ de aseda ma Tweaduampɔn nkutoo.  

 

Duker (2006) de to dwa sɛ, kane no, na abadintoɔ amanneɛ no kɔ so anɔpatutuutu na 

wɔawie no ntɛm so anɔpa no ara wɔ Agya wɔwoo abɔfra no abusua fie na ɔde abɔfra 

no ato n’agya nuabaa a ɛyɛ abɔfra no sewaa nan so. Ɔtoa so sɛ, nnipa a wɔwɔ dwumadie 

no ase no yɛ Agya ne ɛna a wɔwoo abɔfra no abusua ne wɔn adɔfonom kakra. Awofoɔ 

yi nkyekyɛ nkrataa na wɔde ato nsa afrɛ nnipa sɛ wɔmmra abadintoɔ no ase nanso ɛnnɛ 

yi deɛ na yɛhunu? Awofoɔ yi hyɛ da bɔ dwa kyekyɛ nkrataa de to nsa frɛ nnipa bebree 

a ɛbinom mpo yɛ ahɔhoɔ ne som a wowɔ mu asafo mma, wɔn adwumayɛfoɔ ne afoforɔ 

pii. Wɔnhyɛ abadintoɔ no ase anɔpatutuutu na wɔnwie no ntɛm so saa, ɛtumi mpo yɛ 

da mu no nyinaa dwumadie. Awofoɔ no taa de abɔfra no ma som a wɔwɔ mu sɔfoɔ anaa 

panin bi berɛ a wɔreto din. Anoneɛ yɛ dwumadie yi ase ma sei tam. Ɛbinom mpo a 

awofoɔ yi werɛ bɛfiri wɔn ho sɛ wɔbɛto nsa afrɛ no no bɔ awofoɔ soboɔ dwumadie yi 

akyi. 

 

2.4 Semantese ho Adesua 

Jackendoff (1972) kyerɛkyerɛ semantese mu wɔ “Generative grammar” mu. Na saa 

nhwehwɛmu dwumadie no da nteaseɛ adi wɔ kasa mmara mu. 

 

University of Education,Winneba http://ir.uew.edu.gh



37 

 

Kortmann (2020) kyerɛ semantese mu sɛ, ɛfiri Greek asɛmfua ‘semain’ a, ne nkyerɛaseɛ 

ne deɛ biribi kyerɛ. Ɔkyerɛ mu sɛ, ɛno ne lengwestese nkorabata a ɛpɛɛpɛɛ nkyerɛaseɛ 

mu. Ɔtoa so sɛ, semantese pɛɛpɛɛ nkyerɛaseɛ fa nsɛmfua, kasasini ne ɔkasamu ahodoɔ 

mu.     

 

Crystal (1999) de to dwa sɛ, onomastese yɛ semantese nkorabata no mu bi a. Ɔtoa so 

kyerɛ mu sɛ, ɛyɛ adesua a ɛhwɛ din pa ne n’abɔseɛ mu. 

 

Katz & Fodor (1963) de to dwa sɛ, semantese nhyehyɛeɛ yɛ kwan ahodoɔ a semantese 

si da ne ho adi. Saa nhyehyɛeɛ no ne nsɛmfua (lexicon), sentase ne semantese twaka 

(syntax-semantic interface), sɛdeɛ semantese daa adi (semantic representation), 

nokware-sɛ semantese (Truth-conditional semantic) ne pragmatese.   

 

Blakeley (2022) kyerɛ semantese mu sɛ ɛyɛ nnoɔma ahodoɔ a ɛkeka si ani ma yɛnya 

nteaseɛ ne nkyerɛaseɛ wɔ ɔkasa bi mu. Ɛsane hwɛ traa-nkyerɛaseɛ ne mudɔ-nkyerɛaseɛ, 

sɛ ɛyɛ kasasu, nsɛnkyerɛnne ahodoɔ ne sɛdeɛ wɔde nsɛm di dwuma wɔ atwerɛ bi mu.     

  

Nordguist (2020) hunu semantese sɛ lengwestese adesua a ɛpaepae nkyerɛaseɛ mu. 

Ɔkyerɛ mu sɛ, ɛka kwan a ɔkasa bi fa so ma nteaseɛ ba nsɛm bi mu adesua ho. Ɔde to 

dwa sɛ, ɛyɛ nimdeɛ a ɛfiri ɔkasafoɔ bi nkyɛn mu nimdeɛ na ɛma ɔda n’atenka ne ne 

botaeɛ adi kyerɛ afoforɔ ma wɔn nso gyina ɔkasa no mu nkyerɛaseɛ a wɔnya firi 

ɔkasafoɔ no nkyɛn so di nsɛm no ho dwuma. 

 

Kroeger (2022) kyerɛ sɛ ɛtɔ asom pa ara sɛ yɛbɛkyerɛ semantese ase sɛ, ɛyɛ adesua a 

ɛhwɛ ayɔnkofa a ɛda kasasua bi (linguistic form) ne ne nteaseɛ ntɛm. Ɔkyerɛ mu sɛ, sɛ 

yɛfa no traa mu a, semantese hwɛ nteaseɛ a ɛwɔ nsɛmfua ne ɔkasamu mu a ne nyinaa 

yɛ lengwestek nsɛnkaeɛ. 

 

Sekyi-Baidoo (2002) kyerɛ semantese mu sɛ, ɛyɛ adesua a ɛpaepae nkyerɛaseɛ mu. Ɔtoa 

so sɛ, ɛyɛ adesua a ɛfa nyansapɛ kwan so hwehwɛ nkyerɛaseɛ mu. Ɔtoa so kyerɛ mu sɛ, 

semantese yɛ lengwestese adesua a ɛhwɛ nsɛmfua nteaseɛ anaa asekyerɛ. Ɔkɔ so ka sɛ, 

ɛnhwɛ asɛmfua asekyerɛ nko ara na mmom nsɛmfua nteaseɛ firi semantese mu nanso 

nkyerɛkyerɛmu a ɛde to dwa no boro nsɛmfua nteaseɛ anaa asekyerɛ kɛkɛ. 

 

Lengwestek semantese yɛ adesua a ɛyɛ nnidisoɔ, nnidisoɔ a ɛhwɛ kasa bi mu nhyehyɛeɛ 

ne asekyerɛ, ne titire wɔ nsɛmfua ne ɔkasamu mu (Finegan ne Besmer, 1989). 

 

Me nso mehunu semantese sɛ, ɛyɛ adesua a ɛfa nkyerɛaseɛ ho sɛdeɛ ɛpue wɔ atwerɛ bi 

mu, sɛdeɛ ɛda adi wɔ ɔkasasini ne ɔkasamu mu ne sɛdeɛ nsɛm no kanyan adwene. 

Sɛ mehwɛ deɛ atwerɛfoɔ yi aka yi a, mehunu sɛ, sɛ nsɛm bi bɛnya nkyerɛaseɛ ahodoɔ 

afiri asɛm baako mu a, na ɛsɛ sɛ yɛnya asɛm nkyerɛase kann ansa. Ɛno akyi no, na yɛde 

nnoɔma binom ɛbatabata ho ma nkyerɛaseɛ no mu trɛ na aboa ama yɛanya deɛ ɔkasafoɔ 

no rekyerɛ pɔtee. Ɛno nti, sɛ ɛkɔba sɛ yɛrepaepae ɔkasafoɔ bi nkyerɛaseɛ a ɛbata n’asɛm 

bi ho a, na yɛrekasa fa pragmatese ho. 

 

Brown (1976) yɛɛ nhwehwɛmu hwɛɛ sɛdeɛ mmɔfra tumi de semantese (nteaseɛ) di 

dwuma wɔ amannebɔ mu. Ɛhwɛɛ nkitahodie a ɛdeda deɛ ɛsisi no mu ne dwuma a 

semantese di wɔ saa nhyehyɛeɛ no mu.  

Clark (1974) nso kyerɛ sɛ, semantese ne akenkan nteaseɛ kɔ bom nanso nsonsonoeɛ 

kakra tumi ba wɔn ntɛm. Ɔkyerɛ mu sɛ, berɛ a semantese kasa fa nteaseɛ gyinabea 

ahodoɔ ho no, akenkan nteaseɛ no hwɛ nteaseɛ mua.  

 

Cole & Morgan (1977) kyerɛ nsonsonoeɛ pɔtee a ɛda sentase ne semantese ntam. 

Wɔdaa no adi sɛ, sentase twe adwene si ɔkasa nhyehyɛeɛ firi asɛmfua so kɔsi ɔkasamu 

so berɛ a semantese nso kasa fa nteaseɛ a ɛda adi wɔ nhyehyɛeɛ no mu.  

Nteaseɛ yɛ ayɔnkofa a ɛda asɛmfua bi ne deɛ ɛgyina hɔ ma no ntɛm (Lyons 1977; 

Finegan ne Besmer 1983). 

 

Chafe (1970) yɛɛ nteaseɛ ne twaka a ɛne kasa nhyehyɛeɛ wɔ ho mpɛnsɛmpɛnsɛmu. Na 

ɛdaa adi sɛ, ɔkasa nhyehyɛeɛ papa biara no, ɛsɛ sɛ yɛnya nteaseɛ a ɛsisi soɔ sɛ deɛ ɛfata 

anaasɛ sɛdeɛ yɛgye tom. 

 

Katz (1972) yɛɛ nhwehwɛmu hwɛɛ nteaseɛ ahodoɔ ne twaka a nsɛmfua ne nteaseɛ a 

nsɛmfua no gyina hɔ ma no wɔ. Ɔkyerɛ sɛ, sɛdeɛ yɛkeka nsɛmfua bom da nteaseɛ 

ahodoɔ bi adi ne dwuma a berɛ ne beaeɛ di wɔ ne nkyerɛkyerɛmu mu. Ɛhwɛ nteaseɛ 

kann (denotative) ne nteaseɛ a nkaeɛ (connotative) a ɛwɔ nsɛmfua mu ne nkitahodie a 

ɛdeda wɔn ntam wɔ ɔkasamu ne nkɔmmɔdie mu.  

 

Sekyi-Baidoo (2002) kyerɛ mu sɛ lengwestek nteaseɛ ɛyɛ adwenkorɔ a ɔtwerɛfoɔ anaa 

ɔkasafoɔ bi de reto dwa ɛnam ne nsɛmfua so, ɛnne a ɔde reka so ne deɛ kasa no gyina 

so. 

Craft (2007) kyerɛ sɛ, nteaseɛ nyɛ wiase ahwehwɛ anaa nimdeɛ agyinahyɛdeɛ bi, 

mmom ɛyɛ aba a ɛfiri adwene mu nkitahodie mu ba. Ɛyɛ boa bi a ɛgyina tebea ne 

ɔkasafoɔ bi botaeɛ so ɛsiane sɛ, ɔkasa yɛ nnipa ho adeɛ a ɛdi dwuma wɔ yɛn abrabɔ mu. 

Anodisɛm a ɛpue mu no ne sɛ ɛkyerɛ adeɛ pɔtee bi a ɛne ɔkasa no amammerɛ wɔ 

ayɔnkofa. 

 

Kroeger (2022) de nteaseɛ ahodoɔ mmiɛnsa na ɛto dwa. Yeinom ne nsɛmfua nteaseɛ, 

ɔkasamu nteaseɛ ne nsɛnkaeɛ nteaseɛ. Ɔkyerɛkyerɛ mu sɛ, nsɛmfua nteaseɛ yɛ nteaseɛ 

a yɛnya firi nsɛmfua ankorɛankorɛ mu. Ɔkasamu nteaseɛ nso yɛ nteaseɛ a ɛwɔ ɔkasamu 

bi mu, ɛkyerɛ nteaseɛ a yɛnya firi nsɛmfua a ɛwɔ ɔkasamu no mu ɛmfa ho ne nnoɔma 

anaa tebea a ɔkasamu no gyina so. Bio, ɔkyerɛ nsɛnkaeɛ nteaseɛ ase sɛ, ɛyɛ semantese 

ne pragmatese nteaseɛ a yɛaka abom a ɛredi dwuma wɔ ɔkasamu bi mu. Cruse 

(2000:27) nso kyerɛ nsɛnkaeɛ nteaseɛ ase sɛ, “ɛfa biribiara a ɔkasafoɔ bi pɛ sɛ ɔnam 

nsɛnkaeɛ so de to dwa ho”.  

 

Cruse (1986) de to dwa sɛ, semantese (nteaseɛ) hyɛ aseɛ firi nsɛmfua so. Na ɔtoa so ka 

sɛ, sɛ nssɛmfua nni hɔ a, anka yɛntumi nya kasasin ne ɔkasamufa. Na kyerɛ sɛ, nteaseɛ 

a ɛwɔ nsɛmfua mu no ho hia pa ara ma semantese.    

 

Sekyi-Baidoo (2002) ma yɛhunu sɛ, semantese afa no mu baako ne ‘lexical’ semantese 

a ɛkasa fa nsɛmfua nteaseɛ anaa asekyerɛ ho. Ɔkyerɛ mu sɛ, ɛhwɛ sɛdeɛ asɛmfua bi su 

teɛ wɔ atwerɛ ne nnyegyeeɛ kwan so. Bio, ɛhwɛ sɛdeɛ asɛmfua no boa ma ɔkasamu bi 

nteaseɛ wie pɛyɛ. Afei, ɛsane hwɛ nteaseɛ ahodoɔ a yɛnya firi asɛmfua baako mu, 

nsɛmfua binom a ɛne no wɔ ayɔnkofa ne dwuma ahodoɔ a asɛmfua no bɛtumi adi de 

nteaseɛ afoforɔ binom aba no. 

Kroeger (2022) de asɛnhia bi to dwa sɛ, nsɛmfua bebree mu no, adekodeɛ a asɛmfua bi 

gyina hɔ ma ne nteaseɛ a saa adekodeɛ no kura no nni twaka biara. Ɔtoa so ka sɛ, 

ayɔnkofa a ɛda ɔkasamu bi nhyehyɛeɛ ne nteaseɛ a ɛde to dwa no gyina nteaseɛ a 

asɛmfua ankorɛankorɛ a ɛkeka bom yɛ ɔkasamu no de to dwa.   

 

Ladusaw (2020) kyerɛ mu sɛ, nsɛm a ɛfa semantese ho akwaeɛ yɛ pii. Sɛdeɛ ɔkasa bi 

de nsɛmfua ne kasasu kwan so ma yɛnya nkyerɛaseɛ binom, sɛdeɛ afa binom a ɛkeka 

bom ma ɛyɛ ɔkasamu boa ma yɛnya nteaseɛ ne nhwehwɛmu a ɛfa ɔkasafoɔ bi adwene 

a ɛtaa n’asɛm akyi, berɛ a ɔkasa ne nsɛm a ɔkasa fa ho no nyinaa ka ho bi. 

 

2.4.1 Nteaseɛ ahodoɔ 

Nteaseɛ gu ahodoɔ titire mmienu. Yeinom ne nteaseɛ kann (denotative meaning) ne 

nteaseɛ nkaeɛ (connotative meaning) (Morris, 1946; Yule 1996; Sekyi-Baidoo, 2002; 

Kroeger, 2022)   

Chomsky (1971) nso hwɛɛ nhyehyɛeɛ a ɛmu dɔ ne nhyehyɛeɛ a ɛwɔ ani ne semantese 

(nteaseɛ) nkyerɛkyerɛmu mu. Ɔkyerɛ sɛ nhyehyɛeɛ wɔ semantese nkyerɛkyerɛmu 

mmienu: Nteaseɛ a ɛmu dɔ ne nteaseɛ a ɛwɔ ani.  

 

Widodo (2013) da no adi sɛ, nteaseɛ kann (denotative) kyerɛ sɛ biribi gyina hɔ ma biribi 

na nteaseɛ nkaeɛ (connotative) nso kyerɛ sɛ, biribi foforɔ bi rekɔ ka biribi a ɛwɔ hɔ dada 

no ho. Na kyerɛ sɛ berɛ biara no, nteaseɛ nkaeɛ no yɛ nteaseɛ afoforɔ a yɛnya ka 

nsɛmfua bi mu nteaseɛ kann no ho. 

 

Ntease kann yɛ asɛmfua (lexical) anaa nsɛnkaeɛ (expression) bi nteaseɛ a ɛdi kan ba 

adwene mu. Asɛmfua biara nteaseɛ ankasa na ɛyɛ a ɛdi kan wɔ asɛmfua nwoma 

(dictionary) mu ansa na ebia ne nteaseɛ nkaeɛ aba. Nhwɛsoɔ: ɔkraman- nteaseɛ a yɛnya 

firi asɛmfua ɔkraman mu ne sɛ ɔyɛ efie-aboa, ne nan yɛ nan a ɔpo nso (Sekyi- Baidoo, 

2002). 

 

Nteaseɛ nkaeɛ yɛ nteaseɛ afoforɔ a anya aka deɛ ɛdi kan no ho. Ɛsiane sɛ kasa nyini nti 

ama nsɛmfua dodoɔ no ara anyinya nteaseɛ ahodoɔ akeka wɔn nteaseɛ ankasa ho (Leech 

1974).  

 

Sekyi- Baidoo (2002) nso kyerɛ nteaseɛ nkaeɛ mu sɛ, ɛyɛ nteaseɛ afoforɔ a yɛde ma 

nsɛmfua bi mu nteaseɛ kann. Ɔde asɛnhia bi to dwa sɛ, animdefoɔ ne atwerɛfoɔ nyinaa 

gye tom sɛ, nteaseɛ afoforɔ a yɛnya ka nsɛmfua bi nteaseɛ kann nyinaa ho no yɛ 

‘connotation’ (nteaseɛ nkaeɛ). Ɔhaw baako a ɛwɔ semantese ho ne nkyerɛase-ntrɛmu a 

ɛtumi firi asɛm baako mu ba no (Pulman 1997). Ɔkyerɛ mu sɛ, sɛ yɛyi nkyerɛase-traa 

si nkyɛn a nsɛm bi bɛtumi akyerɛ biribi foforɔ wɔ kasasu kwan so anaa ɔkasafoɔ no 

tebea ne nneyɛeɛ a ɔda no adi wɔ asɛm no ka mu.  

 

Leech (1974) kyerɛ mu sɛ, ansa na wobɛtumi de asɛmfua anaa nsɛnkaeɛ bi nteaseɛ adi 

dwuma wɔ ɔkasa nkyerɛaseɛ mu no, ɛwɔ sɛ wohwɛ faako ne berɛ a wɔde adi dwuma 

no na aboa ama woahunu asɛmfua no nteaseɛ ko a wobɛfa. Mehunu sɛ, saa nhwehwɛmu 

ne mpɛnsɛmpɛnsɛmu yi ho hia sɛ obiara bɛyɛ ɛfiri sɛ nsɛmfua dodoɔ no ara nkyerɛaseɛ 

mu atrɛtrɛ ɛsiane nsakraeɛ a aba wɔ wiase nti.  Olenyo (2011) de to dwa sɛ, nnipa din a 

ɛdeda wɔn soɔ no wɔ nteaseɛ kann ne nteaseɛ nkaeɛ nyinaa. Ɔkyerɛ mu sɛ, nteaseɛ 

nkaeɛ no twa adwene mu mfonini adi fa edin no ho. 

Kroeger (2022) de to dwa sɛ, ɛnam sɛ twaka kɛseɛ da semantese ne pragmatese ntam 

wɔ akwan bebree so nti no, ɛho pa ara sɛ yɛbɛsua ne mmienu no abom. Ɔtoa so ka sɛ, 

nsonsonoeɛ a ɛda semantese ne pragmatese mu no hia pa ara ma nhwehwɛmu 

dwumadie a ɛte sei. 

 

2.4.2 Edin mpɛnsɛmpɛsɛmu wɔ semantese kwan so 

Ghazalli (2012) nhwehwɛmu a ɛfa nnipa din a ɛwɔ Borɔfo ne Arabic mu kyerɛ sɛ, ansa 

na wɔrebɛnya agya din (surname) no, na onipa biara kura din baako pɛ. Ɛno ne Kristo 

mu din a wɔde ama no no, na ɛnyɛ n’agya anaa ne nana din a wɔde ama no no.  

Lengendonck (2008) nso ka sɛ, mpɛn pii no, wɔnya agya din firi nkuro ahodoɔ mu, 

nkuraaseɛ anaa mmeaeɛ mmeaeɛ a nnipa atena, ne titire no, berɛ a wɔtenaa mmeaeɛ bi 

a ɛmmɛn anaa ɛwɔ akyirikyiri na wɔhunu no sɛ, ɛhɔ na wɔfiri nti wɔde saa mmeaeɛ no 

din ma nnipa no de hyɛ wɔn nso.  

 

Ghazalli (2012) hwɛɛ nkasaho a akɔ so wɔ lengwestese ne semantese abenfoɔ mu fa 

nnipa din ho a, ɔhunu sɛ saa din no dodoɔ no ara na ɛwɔ asekyerɛ, na emu kakraa bi na 

wɔde ayɛ agyinahyɛdeɛ kɛkɛ. Ɔde to dwa sɛ, ɛnyɛ berɛ biara na ɛyɛ nokorɛ sɛ yɛwɔ 

nnipa din ne deɛ ɛgyina hɔ ma wɔ kasa ahoroɔ mu. Afei nso, ɛyɛ sɛ yɛbɛka no sɛ agya 

din yɛ deɛ yɛhunu wɔ ɔkasa biara mu (language universal). Ɔkyerɛ mu bio sɛ, Arabic 

ne Borɔfo mu no, wɔnhyɛ da nnya edin mfiri abɔseɛ baako mu. Ɛno nti yei foa 

mprempren nhwehwɛmu dwumadie yi so. Nnipa din a wɔnya no wɔ Arabic mu no gyina 

sɛnti ahodoɔ so sene deɛ ɛwɔ Borɔfo mu no. Arabic mu no, tete gyedie ahodoɔ a wɔwɔ 

fa edin ho no da so ara di dwuma wɔ din a wɔpaw mu. Yei nti Arabic din paw gyina 

ɔsom mu gyedie so kyɛn Borɔfo din deɛ mu (Ghazalli, 2012). Ɔtoa so de asɛnhia bi to 

dwa sɛ, Aborɔfo lengwestese ne Semantese abenfoɔ da so ara kura akyinnyegyeɛ mu, 

sɛ nnipa din wɔ asekyerɛ anaasɛ ɛnni asekyerɛ nanso Arabic lengwestese abenfoɔ deɛ, 

wɔn nyinaa yɛ adwene korɔ kura mu dennennen a akyinnyeɛ biara nni ho sɛ, nnipa din 

biara wɔ n’asekyerɛ.  

 

Lagendonck (1990) nso yɛɛ nhwehwɛmu faa Dutch nnipa din ho. Ɛno mu na ɔde too 

dwa sɛ, nnipa din wɔ nkyekyɛmu ahodoɔ bebree. Wɔde dinpa ne edinnsiananmu yɛ 

agyinahyɛdeɛ kyɛn dinhunu.   

 

Kinyua (2020) yɛɛ nhwehwɛmu dwumadie faa nnipa din ho. Ɔpɛnsɛmpɛnsɛnn edin 

ahodoɔ a wapaw wɔ Turkana kasa mu wɔ mɔfɔlɔgyi, semantese ne pragmatese kwan 

so. Ɔpɛnsɛmpɛnsɛnn saa edin ahodoɔ yi mu wɔ lengwestese kwan so wieeɛ no, ɛbɛtɔɔ 

dwa sɛ, ɛwɔ nnipa asetena mu ne amammerɛ kwan so no, saa din yi ho hia pa ara ma 

Turkana adehyeɛ nyinaa ɛnam sɛ, edin no ma wɔn ahintasɛm a ɛsom bo na ɛso wɔ 

mfasoɔ ma deɛ edin no da no so no ho; baabi a wɔwoo no, nnoɔma a ɛsisi faa n’awoɔ 

ho ne su ahodoɔ a abusua rehwehwɛ afa no ho sɛ ɛbɛba mu wɔ n’asetena mu. Ɔka de 

foa so sɛ, nnipa din nyɛ nsɛmfua biara kɛkɛ na mmom ne nyinaa kura nkyerɛaseɛ a ɛde 

atenka ahodoɔ a ɛgyina suahunu a atwam no so ba. Edin da abakɔsɛm bi a ɛfa 

ankorɛankorɛ a edin no da wɔn so no ho wɔ tiawa kwan so.  

 

Barnabas et al (2013) nso yɛɛ nhwehwɛmu faa nnipa din ho wɔ mɔfɔ semantese kwan 

so a ɛwɔ Kamue kasa mu. Wɔyɛɛ yei de daa Kamuefoɔ amammerɛ ne wɔn amanneɛ adi 

sɛ deɛ ɛda adi wɔ wɔn abadintoɔ mu. Ɛbɛtɔɔ dwa sɛ, din pa no bi wɔ hɔ a, ɛnam ne 

nhyehyɛeɛ a ɛkura no so da ne ho adi prɛko pɛ. Ɔde to dwa sɛ, ɛsɛ sɛ kamue man mma 

nyinaa kora wɔn din bɔ ho ban de da wɔn amammerɛ ne wɔn amanneɛ adi. Wɔbɛtumi 

aka nnipa din asekyerɛ afiri wɔn asetena ahodoɔ mu wɔ Kamue kasa mu. Wɔkyerɛ mu 

sɛ, wɔn a wɔto edin nto no kɛkɛ, na mmom wɔhwɛ nnoɔma a ɛtoto wɔn wɔ wɔn asetena 

mu no ho ansa na wɔde edin no ama.  

 

Asiimwe (2022) nhwehwɛmu dwumadie a ɛfa Rukiga nnipa din ho no da no adi sɛ, edin 

nyɛ agyinahyɛdeɛ bi a wɔde atoto nnipa no so kɛkɛ na mmom ɛwɔ asekyerɛ a wɔnya 

firi nnipakuo no asetena ne wɔn amammerɛ mu. Ɔkyerɛ mu sɛ, ɛwom sɛ ne nhwehwɛmu 

no nhyɛda nna   semantese ne Pragmatese nkyerɛkyerɛmu a ɛwɔ edin no ho adi papa, 

nanso, ɛda no adi sɛ, edin asekyerɛ abɔseɛ firi nnipakuo no asetena ne wɔn amammerɛ 

mu a ɛwɔ nsunsuansoɔ wɔ lengwestese nkorabata no so. Ɔkyerɛ sɛ, deɛ ɔreto edin no 

paw lengwestese nkorabata a ɛbɛboa no ama watumi de nsɛm a ɔpɛ sɛ ɔgyina din no so 

to dwa no di dwuma.  

 

Mzava ne Malandi (2022) nso nhwehwɛmu a wɔyɛ faa Athu nnipa din ho wɔ semantese 

kwan so no, da adi sɛ, edin a wɔde mema wɔ Athu kasa mu no biara wɔ asekyerɛ 

sononko bi. Wɔkyerɛ mu sɛ, wɔmpaw din no mfa ntoto wɔn so sɛ ahyɛnsodeɛ nko na 

mmom ɛwowɔ asekyerɛ ahodoɔ a ɛbata ho a ɛka nsɛm fa edin a wɔde ama onipa bi ne 

kuro mu no nyinaa ho. Wɔde ka ho sɛ, Athu nnipa din ahodoɔ nyinaa wɔ asekyerɛ ne 

dwumadie bebree, ne dwumadie titire pɔtee ne sɛ, ɛma onipa bi da nso firi ne yɔnko ho 

wɔ abusua no mu ne ɔman no mu, na ɛma amammerɛ bi da nso firi amammerɛ foforɔ 

ho. Wɔkyerɛ sɛ, nteaseɛ a ɛwɔ din mu no mpɛn pii de asɛm bi to dwa (informative), 

ɛtumi yɛ nsɛm bi a yɛatitim ato hɔ(documentaries) na afei ɛkwan wɔfa so de nsɛm a ɛfa 

abusua anaa ɔman no mu to dwa na afei wɔnam so de agya awoɔ ntoatoasoɔ.   

 

Lungu et al (2022) yɛɛ nhwehwɛmu dwumadie faa Namwanga nnipa din ho wɔ sohyio-

semantese kwan so. Ɔde too dwa sɛ, ankorɛankorɛ din a ɛdeda wɔn so wɔ Namwanga 

kuro no mu boro sɛ ɛreyɛ nnipa ahyɛnsodeɛ bi kɛkɛ, na mmom ɛtumi kyerɛ asɛm bi a 

ɛsiiɛ ɛfa abɔfra no awoɔ ho. Ne saa nti, ɛma nnipa din yɛ adeɛ a ɛdi akotene wɔ 

Namwanga amammerɛ mu a ɛsɛ sɛ animdefoɔ yɛ ho nhwehwɛmu kɔ akyiri. Ɛbɛtɔɔ dwa 

sɛ, wɔmma edin no kɛkɛ na mmom wɔhwɛ wɔn amammerɛ ne amanneɛ so na ɛto din 

no. Saa edin no mpɛn pii no, yɛ n’ahyɛnsodeɛ anaa ɛgyina nsɛm bi a ɛsisiiɛ wɔ abusua 

no mu anaa kuro no mu. 

 

 Charwi (2019) yɛɛ Datooga nnipa din ho nhwehwɛmu wɔ semantese kwan so. Ɔdaa 

no adi sɛ, edin wɔ nsɛm bi a ɛfa ho. Yɛwɔ nnoɔma ahodoɔ bi a yɛde bata din ho na ɔfrɛ 

saa nnoɔma no nteaseɛ nkaeɛ (connotative meaning).  Ɛfa edin a nnipa no ankasa de ma 

de kyerɛ nsonsonoeɛ ɛda mmaa ne mmarima ntam na saa edin no mfa asɛm pɔtee bi a 

ɛsiiɛ ho. Afei ɔde foaa so sɛ, Datoogafoɔ mma din no yɛ deɛ wɔpɛ sɛ nkwadaa no nyini 

bɛyɛ na mmom ɛnyɛ edin a wɔma sɛ deɛ ɛda kasa no adi.  

 

Bio, Abdul (2014) ayɛ nhwehwɛmu dwumadie afa Ewe nnipa din ho wɔ 

sohyiolengwestese mu. Ɔkyerɛ sɛ Ewe nnipakuo mu no, sɛ wɔbɛma abɔfra foforɔ bi din 

no nyɛ ahyiakwa bi kɛkɛ. Ɔkyerɛ mu sɛ, ɛwɔ deɛ ɛka obi ma no paw edin pɔtee bi de 

ma ne ba. Ɔka sɛ, nnipa din wɔ n’asekyerɛ na ɛtɔ da bi a saa asekyerɛ no ka nsɛm bi fa 

deɛ ɔtoo edin no ho na bio, ɛda ɔman no amammerɛ ne wɔn amanneɛ adi. Ɔtoa so ka sɛ 

ɛtɔ da bi a, wɔnam edin a wɔde toto so ma kwan ma awofoɔ anaa wɔn a wɔto din no da 

wɔn tirimpɔ adi, yɛsane nso de di nkitaho. Ɔkyerɛ sɛ, nnipa din a ɛda wɔn so no kaakae 

yɛn nnoɔma bi a ɛho hia a asisi pɛn anaa nnoɔma bi a ɛsiiɛ berɛ bi a wɔwoo abɔfra bi. 

Edin no ayɛ sɛ nkaeɛ nwoma a ɛde nsɛmpɔ bi a ɛho hia sie. 

Agyekum (2006) nso yɛɛ nhwehwɛmu dwumadie faa Akanfoɔ din mu wɔ 

sohyiolengwestese kwan so. Ɔdaa no adi wɔ ne nhwehwɛmu dwumadie ne mu sɛ, 

Akanfoɔ abadintoɔ kyerɛ wɔn gyedie, wɔn som, wɔn amammerɛ wɔn suahunu ne sɛdeɛ 

wɔsi dwene. Ɔdaa no di bio akwan ahoroɔ a Akanfoɔ tumi fa so nya wɔn din. Ɔkyerɛ 

mu sɛ, obiara a ɔyɛ ɔkanni ba amapa no nya anyɛ hwee koraa no edin no mu mmienu a 

ɛyɛ kradin ne abusuadin. 

 

2.5 Pragmatese ho adesua 

Yule (1996) kyerɛ sɛ, pragmatese yɛ mpɛnsɛmpɛsɛnmu a ɛfa nteaseɛ a ɔkasafoɔ bi de 

to dwa ne nteaseɛ nso a nnipa a wɔretie no nso nya. Ɔkyerɛ mu sɛ, yɛbɛtumi aka sɛ 

pragmateks nkyerɛkyerɛmu taa hwɛ deɛ nnipa tumi te berɛ a wɔde kasa bi redi dwuma. 

 

Vershueren (1999) kyerɛ mu sɛ, pragmateks mu no, nteaseɛ nyɛ adeɛ a ɛgyina hɔ pɔtee 

anaa yɛntumi nsesa na mmom yɛnya nsesaeɛ mpɛn dodoɔ a ɛda adi wɔ kasa mu. 

Wei ma mete aseɛ sɛ, sɛ wode asɛm bi to dwa a ɛnyɛ nteaseɛ korɔ pɔtee bi na obiara 

bɛnya, na mmom obiara a ɔbɛte asɛm no ne sɛdeɛ ɔbɛte no afa. Ɛno nti na obi tumi de 

kasa bi to dwa a, obi fa no abufuo kwan so na obi foforɔ nso te asɛm korɔ no ara a, ɔfa 

no anigyeɛ so pa ara. 

 

Uli ne Petra (2015) kyerɛ sɛ pragmateks yɛ kasasua nkorabata bi a ɛhwɛ nteaseɛ a ɛwɔ 

ɔkasa bi mu. Wɔtoa so kyerɛ mu sɛ, ɛwom sɛ ɔkasa fa nteaseɛ ho deɛ nanso ɛhwɛ tra 

nsɛmfua nteaseɛ so. Ɔkasa fa nteaseɛ sononko a obi nya berɛ a ɔredi nkitaho. 

Nsonsonoeɛ kɛseɛ da nsɛmfua asekyerɛ anaa nteaseɛ ne sɛdeɛ ɔkasafoɔ bi de di dwuma 

a nteaseɛ a ɛde bɛto dwa no ntam (Cole 1978; Levinson 1983; Horn 1984; Grice 1987). 

Saa nnipa yi yɛ nkurɔfokuo a wɔadi pragmatese ho adanseɛ pii na aboa ama saa kasaua 

nkorabata no akɔ n’anim. Me ne animdefoɔ yi yɛ adwene kyerɛ sɛ, yɛhwɛ asɛmfua “to” 

a yɛnya nteaseɛ mmienu na ɛma no.  

 

Deɛ ɛdi kan, nipadua akwaa to a ɛyɛ edin ne to a ɛyɛ adeyɛ asɛm a ɛkyerɛ sɛ yɛreto 

biribi. Nanso sɛ ɔkasafoɔ bi de asɛmfua to di dwuma a nteaseɛ no bɛsesa. s.e. Kofi to 

mmara da biara. Wei ma nteaseɛ foforɔ koraa wɔ mmienu a yɛadi kan akyerɛkyerɛ mu 

no ho. 

 

Grice (1957) kyerɛ sɛ saa nsonsonoeɛ a adesua yi adi kan atwe adwene asi so wɔ soro 

ha yi de deɛ lengwestese tumi yɛ ne ɔkwan a yɛfa so nya nteaseɛ wɔ nsɛm a obi aka 

anaa nsɛnkyerɛnneɛ mu wɔ ayɔnkofa. Ɔtoa so kyerɛ mu sɛ, deɛ lengweteks tumi yɛ ne 

sɛ ɛde ɔkasa bi nteaseɛ bɛto dwa wɔ berɛ a ɔkasafoɔ ne atiefoɔ nam nhyehyɛeɛ kwan so 

de nteaseɛ no redi dwuma. Grice (1957) kyerɛ sɛ pragmatese yɛ ɔkwan baako a ɛnnɛ 

mmerɛ yi mu lengweteks tiɔri ahodoɔ no nam so abɛtim wɔ kasa nteaseɛ mu nanso Uli 

& Petra (2015) da adwene foforɔ adi koraa fa yei ho. Ɔkyerɛ mu sɛ pragmatese mpontuo 

wɔ fam koraa sɛ yɛde toto kasasua nkorabata a aka no ho a. 

 

Sekyi–Baidoo (2002) kyerɛ sɛ nsɛmfua, ɔkasasini, ɔkasamufa, ɔkasamu ne kasapɛn 

nyinaa nam nsɛm a ɛde to dwa so na ma nteaseɛ na wɔdi dwuma ahodoɔ a ɛma ɛduru 

ne botaeɛ ho. Ɔtoa so sɛ, ɔkasa baako biara nkyerɛ hwee na mmom deɛ ɛkyerɛ no ne ne 

nteaseɛ. Ɔgyinaa wei so kyerɛ pragmatese mu sɛ ɛyɛ deɛ ɔkasamu bi kyerɛ wɔ ɔkasa bi 

a onipa aka mu anaa onipa bi nneyɛeɛ mu. Yɛbɛtumi nso aka sɛ ɛyɛ ɔkwan a yɛtumi fa 

so kyerɛkyerɛ ɔdasani bi kasa mu.  Wei yɛ nokorɛ ɛfiri sɛ obi ka kasa anaa da nneyɛɛ 

bi adi na woante aseɛ a ɛbɛyɛ den sɛ wobɛtumi akyerɛkyerɛ saa asɛm anaa nneyɛɛ no 

mu.  

Ne nyinaa mu no mehunu no sɛ, pragmatese yɛ lengweteks nkorabata a kasa bi nteaseɛ 

gyina so. Ɔkasa biara a onipa ka no, ɛwɔ sɛ atiefoɔ gyina nteaseɛ a ɛwɔ mu so tu ne 

nkasaeɛ no ho anammɔn. Deɛ ɛsɛ sɛ yɛhunu ne sɛ asɛmfua biara wɔ ne nteaseɛ berɛ a 

ɛgyina hɔ sɛ ankorɛankorɛ nanso wɔde yɛ ɔkasamu a ɛtumi da nteaseɛ foforɔ adi. Saa 

nteaseɛ a ɔkasamu no nyinaa de to dwa no ne pragmatese no. 

 

2.5.1 Kasa biara wɔ ne dwumadie (Speech Act)  

Asadu (2013) kyerɛ sɛ, Austin na ɔde saa nhwehwɛmu yi baeɛ na mmom ɔwui wɔ afe 

1962 no mu ansa na wɔde reba abɔntene anaa wɔretintim agu nkrataa mu. Ɔkɔ so ka sɛ, 

“speech Acts” bɛtumi akyerɛ mpɛn dodoɔ a obi de kasa di dwuma, ne nkurɔfoɔ kasa 

anaa di nkitaho wɔ dwabɔ ase ama ɛde nteaseɛ aba anaa nneɛma afoforɔ ato dwa. 

 

Al-Hindawi ne Saffah (2017) nso kyerɛ sɛ, oniiko a ɔde ‘Speech Act ho nsusuiɛ baeɛ 

ne Austin (1962) ne ne suani a wɔfrɛ no Searle (1969) na ɔpaa ho ntoma hwɛ maa ɛtuu 

mpɔn. Ɔkɔ so ka sɛ, Austin (1962) nwoma a wato din anaa ɔfrɛ no “How to do things 

with words” no mu no, ɔde too dwa sɛ, berɛ a yɛrenya nteaseɛ bi afiri kasa bi mu no, 

atiefoɔ nso di dwuma bi.  

 

Austin (1962) kyerɛ sɛ yɛwɔ dwuma titire mmiɛnsa a kasa anaa deɛ obi ka no di ne tumi 

a ɛdi nsɛnkaeɛ biara akyi. Yeinom ne “Locutionary Act”, Illocutionary Act”, ne 

“Perlocutionary Act”. Yei kyerɛ sɛ, obi nkasa ara kɛkɛ na saa ara nso na obi ntie deɛ 

obi reka nso kɛkɛ na mmom wɔfa nteaseɛ ahoroɔ wɔ deɛ obi reka no mu. 

2.5.2 Locutionary Act 

Xu (2015) kyerɛ sɛ “Locutionary Act” (deɛ yɛde deɛ yɛte yɛ) no yɛ nteaseɛ pɔtee a deɛ 

obi ka no de to dwa a fɛnɛtese ne deɛ wɔka a ɛmfa nteaseɛ papa biara nto dwa ne 

nhyehyɛeɛ a ɛdi mu wɔ nneyɛɛ afa mu, sentase ne semantese nhyehyɛeɛ ahoroɔ a ɛma 

nteaseɛ. 

 

Anthonissen (2014) nso kyerɛ “locutionary act” mu sɛ, ɛyɛ nneyɛɛ a wɔka; ɛyɛ nneyɛɛ 

a ɛfa no nteaseɛ papa a ɛwɔ kasa mu. Ɔkɔ so ka sɛ, ɛmfa ho ne deɛ obi reka de to dwa 

ho no, sɛ obi a ɔnnye biribi nto mu anaa ɛyɛ atɛnnie anaa biribiara no, yɛ adeɛ a wɔyɛ 

anaa wɔde ɔyɛkyerɛ yɛ. 

 

Sekyi-Baidoo (2002) nso da no adi sɛ, ‘Locution’ no yɛ nteaseɛ a ɛfiri nsɛmfua a 

wɔkekabom de ka asɛm bi mu no ba. Wei nti, nsɛm ankorɛnkorɛ a ɛma obi de asɛm to 

dwa no mu nteaseɛ a ɛdi kan no na saa ɔfa yi hwɛ. Enti obi ka sɛ; ‘ɔkɔm de me’ a, deɛ 

nteaseɛ a ɛdi kan ba no mu na ‘Locution’ yi gyina so. Sɛ ebia; onipa no nnidiiɛ. 

 

2.5.3 Illocutionary Act 

Anthonissen (2014) kyerɛ “Illocutionary act” mu sɛ, ɛde ɔkasafoɔ bi nsɛm ne deɛ ɔpɛ 

sɛ ɔde yɛ no to dwa wɔ ne kasa mu, na kyerɛ sɛ oniiko no de ɔkasafoɔ bi nsɛm ne deɛ 

ɔpɛ sɛ ɔde yɛ no to dwa wɔ ne kasamu na ɛnyɛ nsɛm a ɛgyina nhyehyɛeɛ pɔtee bi so. 

Ɔkɔ so kyerɛ mu sɛ, Searle tiɔri no mu no, kasa biara wɔ biribi pɔtee a ɔpɛ sɛ ɔde to 

dwa a ɛwɔ biribi te sɛ, asɛnka, deɛ ɔde ma bɔhyɛ, adesrɛ ne pii a ɛkeka. 

Asadu (2013) kyerɛ mu sɛ, “Illocutionary act” yɛ deɛ ɔrekasa no pɛ sɛ ɔde to dwa pɔtee. 

Ɔkyerɛ mu sɛ, yei ne nsɛmpɔ titire a deɛ ɔde asɛm bi reto dwa no pɛ sɛ obiara te na nyɛ 

sɛdeɛ obi si te n’asɛm no ase. 

 

Sekyi-Baidoo (2002) kyerɛ sɛ, “Illocution” no kyerɛ ɔkwan a ɔkasafoɔ no de asɛm no 

too dwa, tebea ɔwɔ mu ne botaeɛ a ɛtaa n’asɛnka no akyi. Sɛ yɛfa nhwɛsoɔ; ‘ɔkɔm de 

me’ a ɛbɛtumi akyerɛ sɛ berɛ aso sɛ ɔdidi nanso aduane nni hɔ, anaa ɔrehyɛ obi sɛ ɔmma 

no biribi nni ne ade. 

 

Deɛ mehunu wɔ “Illocutionary Act” ho ne sɛ, sɛ ɔkasafoɔ bi pɛ sɛ ɔde nsɛm bi to dwa 

a, ɔnnyina mmara pɔtee bi so wɔ ɔkasamu bi mu mfa ne nsɛm nto dwa na mmom deɛ 

ɔyɛ ne sɛ, ɔfa kwan bi a ɔgye tom sɛ, sɛ ɔfa so ka n’asɛm no a obi bɛte deɛ ɔreka no ase 

ahunu deɛ ɔrepɛ akyerɛ nso na ɔgyina so de ne nsɛm to dwa. 

 

2.5.4 Perlocutionary Act 

Anthonissen (2014) kyerɛ “Perlocutionary act” mu sɛ, ɛyɛ ɔyɛkyerɛ a ɛda adi wɔ 

nsɛnkaeɛ mu, ɛyɛ nsunsuansoɔ a ɛda adi wɔ deɛ yɛte mu te sɛ, abufuo, awerɛhoɔ anaa 

anigyeɛ wɔ berɛ a ɔde ɔkasamu bi to dwa. Ɔkɔ so ka sɛ, saa nsunsuansoɔ yi tumi da adi 

wɔ kasa mu, ne tebea pɔtee bi mu a ɔnam so kaa asɛm no. Yei da adi sɛ, deɛ obi te no 

ma ɔda suban bi adi sɛ ebia n’ani bɛgye anaa n’ani nnye. Yei bɛtumi agyina kwan a obi 

fa so de nsɛm no to dwa. Obi bɛtumi aka asɛm ama ayɛ obi ayamhyehyeɛ ɛnam ɔyɛkyerɛ 

a ɔde bɛtaa ne nsɛnkaa no ho.  

 

Sekyi-Baidoo (2002) nso de to dwa sɛ, ‘Perlocution’ no da adi berɛ a asɛm a ɛfiri 

ɔkasafoɔ no nkyɛn no nya nsunsuansoɔ wɔ ɔtiefoɔ/atiefoɔ no so. Ɛnti, ɛnyɛ asɛnka no 

nko ara na ɛho hia na mmom, ɛsɛ sɛ ɛtumi pusu biribi ma ɛde nsakraeɛ ba. Ɛno nti 

asɛnka; ‘ɔkɔm de me’ ma ɔfoforɔ kɔnoa aduane ba a, na kyerɛ sɛ asɛnkaeɛ no de 

nsunsuansoɔ aba.   

 

2.5.5 Presupposition 

Ahmed (2011) kyerɛ sɛ, “Presupposition” yɛ nimdeɛ a ɛnyɛ deɛ ɔkasafoɔ anaa 

ɔtwerɛfoɔ bi pɛ sɛ ɔde to dwa nanso wɔtumi susu sɛ ɛyɛ ɔkasamu bi nnyinasoɔ anaa 

n’abɔseɛ. 

Ibrahim ne Abass (n.d) de mfatoho yi too dwa: 

1. Wopɛ sɛ woba ha bio? 

“Presupposition” anaa deɛ obi susu ho wɔ n’adwene mu fa yei ho nyɛ sɛ, oniiko no adi 

kan aba hɔ dada sɛ ebia, wadi kan aba beaeɛ hɔ mmerɛ bi a atwam. 

 

2. Me kunu yare. 

Yei mu nso, deɛ ɛda adi wɔ mu nyɛ sɛ, nnipa no wɔ kunu. Mfatoho a ɛwɔ soro yi da no 

adi sɛ, asɛmpɔ titire a ɛda adi wɔ ɔkasamu bi mu anaa kasa bi mu no na ɛma deɛ ɔretie 

no fa biribi wɔ mu de susu sɛ asɛm no te saa anaa ɛnte saa. 

 

Scharwz (2015) nso kyerɛ sɛ, “presupposition” (deɛ wɔde adwene susu no yɛ ade titire 

baako a ɛda adi sɛ wɔ deɛ obi de n’adwene susu ho no mu baako ne deɛ ɛyɛ a wɔde 

adwene bubu no ne deɛ ɛda adi sɛ ɛyɛ nokware a wɔde to dwa no bɔ abira. Ɔse, 

“Presupposition” yɛ nnyinasoɔ na ɛnyɛ ade korɔ pɔtee a wɔpɛ sɛ wɔde to dwa pɔtee no 

di agorɔ anaasɛ wɔtoto no ase. Ɔde mfatoho a ɛdidi soɔ yi kyerɛkyerɛɛ ne nnyinasoɔ 

mu; 

a. John foroo bepɔ Everest bio wɔ afe yi mu. 

b. Ɔbenfoɔ Jones gyae sɛ ɔretwe n’asuafoɔ no asan. 

c. Sue na ɔbu mpɔmma no. 

 

Ɔkyerɛ sɛ, yɛhwɛ deɛ ɔkasamu yi reka a, (a) rekyerɛ mmɔden a ɛkɔɔ so wɔ afe yi ne 

foro mu nanso “presupposition” de bɛgyina deɛ ɛrekɔ so wɔ aferaasɛ no so. Yei maa 

yɛn nteaseɛ bi sɛ, Schwarz (2015) rema yɛate aseɛ sɛ, “presupposition” anaa deɛ obi de 

n’adwene bu fa biribi ho no nhwɛ deɛ yɛreka ho asɛm seesei no ho na mmom deɛ ɛdi 

kan akɔ so pɛn ansa na ɛnnɛ deɛ yi no rebɛsi. Sɛ yɛhwɛ a yɛbɛhunu sɛ, sɛ nyɛ deɛ nnipa 

de n’adwene bubu a, anka deɛ yɛnim ara ne sɛ, John abɔ mmɔden sɛ afe yi nso waforo 

bepɔ no nanso yɛn adwene mu no yɛfa no sɛ, ansa na afe yi deɛ no rebɛkɔ so no, na 

wadi kan aforo bi ansa, ɛnam asɛmfua “bio” a ɛpue wɔ ɔkasamu no mu no. 

 

Schwarz (2015) toa so sɛ, (b) mu no, yɛhunu sɛ Ɔbenfoɔ Jones antwe obiara ansane 

n’akyi nanso sɛ yɛde yɛn adwene bubu a, yɛbɛfa no sɛ ɛtaa ba no sɛ, Ɔbenfoɔ Jones twe 

n’asuafoɔ no san akyiri wɔ berɛ bi a abɛsen kɔ no mu. Ɔkɔ so sɛ, sɛ yɛhwɛ (c) nso a 

anka deɛ a ɛwɔ sɛ yɛhunu ara ne sɛ, Sue na ɔdii bɔne no nanso yɛde adwene bɛbubu sɛ 

obi adi dwuma bi a ɛte saa. 

 

2.5.6 Edin mpɛnsɛmpɛnsɛmu wɔ pragmatese kwan so 

De Klerk ne Bosch (2014) pɛnsɛpɛnsɛmu a ɛfa ahotɛ din ho no wɔ pragmatese kwan so 

no, wɔkyerɛɛ mu sɛ, ɛyɛ din a abusuafoɔ, nnamfonom ne afɛfoɔ taa de ma wɔn nkurɔfoɔ 

ɛsiane ayɔnkofa bi a ɛda wɔn ntam nti. Wɔtoa so sɛ, wɔn a ahotɛ din deda wɔn so no 

wɔ akwanya ahodoɔ bi a wɔtumi de saa din no di dwuma wɔ berɛ a wɔn ne wɔn 

ayɔnkofoɔ ahyia sɛdeɛ ɛbɛma wɔn ayɔnkogorɔ no bɛwie mudie. Bio, saa edin yi nte sɛ 

ankorɛankorɛ abusuadin a wɔhyɛda yɛ ho amanneɛ de atoto wɔn so. Wɔtoa so ka sɛ, 

saa ahotɛ din a ahodoɔ a adɔfonom de mema wɔn ho wɔn ho yi mu biara fa lengwestek 

nhyehyɛeɛ kwan so (pragmatese), berɛ a wɔde nsɛm bi ɛfa ankorɛankorɛ bi ho redi 

agorɔ wɔ wɔn ankasa botaeɛ mu na ɛnam so ama no abɛdane saafoɔ no ahotɛ din. 

 

Ayuwo (2018) nhwehwɛmu dwumadie wɔ pragmatese kwan so a ɛfa Obolo nnipa din 

ho no, da adi sɛ, mpɛn pii no, Obolo nnipa din no wɔ botaeɛ pɔtee a wɔgyina so to saa 

din no. Ɔkyerɛ mu sɛ, ɛmu dodoɔ no ara yɛ edin a ɛwɔ abakɔsɛm bi taa akyire na berɛ 

biara a wɔbɛbɔ saa din no ɛtwe adwene si adeɛ pɔtee bi so. Ɔtoa so sɛ, Obolo nnipa din 

no nyinaa gyina tebea, adwenemusɛm ne nnoɔma ahodoɔ a atwa wɔn ho ahyia no so 

ɛno nti berɛ a wɔbɛbɔ Obolo nnipa din no, na ɛnkyerɛ ahyɛnsodeɛ kɛkɛ na mmom ɛtwe 

adwene si suahunu ahodoɔ ne nimdeɛ a ɔmanfoɔ a atwa wɔn ho ahyia no nim fa saa din 

no ho. 

 

Mensusuiɛ mu no, me ne abenfoɔ yi nyinaa yɛ adwene ɛsiane sɛ me nhwehwɛmu yi 

maa mehunuu sɛ, ahotɛ din biara a ɛbata obi din ho wɔ sɛnti ne berɛ pɔtee a oniiko no 

nyaa saa din no. Ɛbi tumi yɛ mmɔdemmɔ bi a oniiko no abɔ na ɛnam so maa wɔ saa din 

no abɛbata ne din ho.  

 

Bosiwa et al (2021) nso nam pragmatese kwan so ayɛ mpɛnsɛmpɛsɛmu afa Bono 

abosomdin ho. Wɔkyerɛ mu sɛ, Bono abosomdin no mu biara wɔ botaeɛ a wɔgyinaa so 

too saa din no. 

 

Obeng-Gyasi (1998) yɛɛ nhwehwɛmu dwumadie faa Akanfoɔ apɛntɛndin ho wɔ 

pragmatese kwan so. Ne dwumadie no mu no, ɔkyerɛɛ mu sɛ, saa din ahodoɔ no yɛ 

kwati kwan a awofoɔ a wɔdi awommawuo no fa so ma wɔn mma din a ɛkyerɛ 

atweetwee ne fɛwdie ɛsiane botaeɛ a ɛsi wɔn ani so nti. Nhwehwɛmu dwumadie no da 

no adi sɛ, Akanfoɔ apɛntɛndin no te sɛ aman nkaeɛ no deɛ no ara pɛ na nyɛ edin bi a 

wɔnam lengwestek kwan so de reto dwa kɛkɛ, mmom ɛwɔ nteaseɛ pɔtee bi a wɔnam 

amammerɛ kwan so de reto dwa. Ɔkyerɛ sɛ, edin no bi kyerɛ wɔn gyedie, atenka a 

awofoɔ no wɔ mu, wɔn apɛdeɛ, ne nsɛmnsɛm a ɛmemane awoɔ no ho. 

 

2.6 Nhwehwɛmu Dwumadie Tiɔri a mede dii dwuma yi 

Tiɔri yɛ asɛmfua a ɛkyerɛkyerɛ anaa ɛyɛ mmara a ɛda sɛdeɛ biribi te adi. Nhwehwɛmu 

dwumadie biara no, ɛsɛ sɛ wonya tiɔri a wode bɛpia dwumadie no ma awie pɛyɛ. Tiɔri 

pii na ɛwɔ hɔ a yɛtumi de pia nhwehwɛmu dwumadie bi, nanso ansa na wobɛtumi afa 

emu bi no, gye sɛ woahwɛ sɛ ɛne wo nhwehwɛmu dwumadie no kɔ ansa na woatumi 

de adi dwuma no. Saa nhwehwɛmu dwumadie yi, tiɔri a mede dii dwuma  ne deɛ Borɔfo 

kasa mu wɔfrɛ no “Frame Semantics” a ɛfiri saa berɛ yi rekɔ no mɛfrɛ no (FS). Deɛ ɔyɛ 

kɔfarebae wɔ FS ne Fillmore (1982/1985/2001). FS yɛ tiɔri a akyɛre yie pa ara na 

animdefoɔ pii na wɔde adi dwuma wɔ kasa ahodoɔ mu. Fillmore de tiɔri yi puee afe 

apem ahankron aduɔwɔtwe-mmienu (1982) mu na ɔyɛɛ nsakraeɛ wɔ afe apem ahankron 

aduɔwɔtwe num (1985) ne mfeɛ mpem mmienu ne baako mu (2001). Fillmore (1982, 

1985 ne 2001) kyerɛ tiɔri yi mu sɛ, asɛmfua biara a obi bɛka no, ne titire ne din pa no, 

wɔ nimdeε a εtaa akyire a εsε sε ɔkasafoɔ no hunu. Na ansa na ɔkasafoɔ no bɛhunu edin 

no asekyerɛ ama no de adi nkitaho yie no, gye sɛ ɔhunu deɛ ɛtaa asɛmfua no akyi. Ne 

saa nti no, asɛmfua (edin titire) biara asekyerɛ bɛwie pɛyɛ a, na ɛtwa sɛ ɔkasafoɔ no nya 

nimdeɛ a ɛtaa asɛmfua no akyi. 

Deɛ ɛmaa mefaa saa tiɔri yi firii nkaeɛ ho de dii dwuma yi ne sɛ, ɛne dwumadie yi kɔ. 

Dwumadie yi reyɛ nhwehwɛmu afa ɛnnɛ mmerɛ mu edin ahodoɔ a Akanfoɔ nnɛɛmafoɔ 

de toto wɔn mma mu mpɛnsɛmpɛnsɛmu wɔ semantese ne pragmatese kwan so. Yɛntumi 

mfiti prɛko pɛ nhunu nsɛmfua ahodoɔ a Akanfoɔ nnɛɛmafoɔ yi de toto wɔn mma so yi 

asekyerɛ ne nimdeε a ɛtaa edin ahodoɔ no akyi, gye sɛ yɛahunu abakɔsɛm a ɛtaa abɛɛfo 

din ahodoɔ no akyi ne sɛnti pɔtee a wɔtoto edin ahodoɔ yi na ama magyina nimdeɛ yi 

so apɛnsɛmpɛnsɛn abɛɛfo din ahodoɔ yi mu wɔ semantese ne pragmatese kwan so. Ne 

saa nti no na mehunu no sɛ mede saa tiɔri yi di dwuma yi a, ɛbɛboa ama nhwehwɛmu 

dwumadie yi awie pɛyɛ. 

 

Bio, adwenemusɛm a mede piaa nhwehwɛmu dwumadie yi ne deɛ Borɔfo kasa mu 

wɔfrɛ no ‘Motivations for Naming’ (MFN), ‘Nkuranhyɛ a ɛwɔ dintoɔ ho’. Saa 

adwenemusɛm yi nso kɔfarebae ne Tent ne Blair. Wɔde adwenemusɛm yi puee mfeɛ 

mpem mmienu ne nkron (2009) mu na wɔyɛɛ nsakraeɛ mfeɛ mpem mmienu ne du-

baako (2011) mu. Tent ne Blair (2009) kyerɛ mu sɛ, ansa na obiara bɛto nnipa, adeɛ 

anaa beaeɛ bi din no, na ɔwɔ adepiadeɛ bi a ɛpia no anaa nkuranhyɛdeɛ bi a ɛhyɛ no 

nkuran. Deɛ ɛmaa mefaa adwenemusɛm yi piaa dwumadie yi ne sɛ, sɛ yɛhwɛ a, ɛnnɛ 

mmerɛ mu edin ahodoɔ a Akanfoɔ nnɛɛmafoɔ de retoto wɔn mma no yɛ sononko koraa 

firi nnoɔma ahodoɔ na kane no Akanfoɔ gyina so mema wɔn mma din no.  Ɛno nti saa 

adwenemusɛm yi gyinaa so hwehwɛɛ botaeɛ anaa deɛ ɛrehyɛ Akanfoɔ nnɛɛmafoɔ no 

nkuran ma wɔretoto wɔn mma saa abɛɛfo din ahodoɔ yi. Ne saa nti no na mehunu no sɛ 

saa adwenemusɛm yi na ɛne me dwumadie yi bɔ pa ara firi nkaeɛ no ho. 

2.6.1 ‘Frame Semantics (FS)’ ho adesua 

Gawron (2008) kyerɛ Frame mu sɛ, “Frames” yɛ adwenemusɛm nhyehyɛeɛ bi a ɛboa 

ma yɛkyerɛkyerɛ nsɛmfua bi ase. Ɔkyerɛ sɛ, wɔn dwumadie titire wɔ ɔkasamu nteaseɛ 

mu ne sɛ ɔkyerɛkyerɛ sɛdeɛ nsɛm bi nteaseɛ te a aboro ne traa mu. Ɔtoa so sɛ, yɛbɛtumi 

de “Frames” yi adi dwuma wɔ akwan pii so. Ɔtoa so ka sɛ, asɛmfua biara nteaseɛ gyina 

adwenemu nnyinasosɛm a ɛtae saa asɛmfua no akyi na saa adwenemu nnyinasosɛm yi 

na Fillmore (1982 ne 1985) frɛ no ‘Frames’.   

 

‘Frame’ yɛ adwene mu nhyehyɛeɛ (conceptual structures) a ɛma yɛhunu tebea (context) 

a yɛgyina so kyerɛ birirbi ase; wɔn dwumadie titire wɔ atwerɛ nteaseɛ mu ne sɛ, 

wɔkyerɛkyerɛ sɛdeɛ ɔkwan a yɛfa so kyerɛ atwerɛ bi anaa ɔkasamu bi ase no bɛtumi 

atra anaa akɔ akyire asene deɛ yɛatwerɛ ato hɔ kɛkɛ no ho anaa deɛ ɛka no traa no mu. 

Ɛnyɛ nsɛmfua nko ara na ɛkanyan Frame no, mmom nsusuiɛ (stereotype) a ɛfa amanneɛ 

ho, nneyɛɛ, ahyehyɛdeɛ ahodoɔ ne agodie nso ka ho. Ɛtɔ kɔ so kyerɛ sɛ, nteaseɛ biara a 

yɛnya firi asɛmfua bi mu wɔ sɛnti a ɛtaa akyiri, na saa sɛnti yi gyina nnipa suahunu ne 

abrabɔ mu nsɛm so. 

 

Fillmore (1982) de mfatoho kyerɛkyerɛ FS mu. Ɔkyerɛ sɛ, yɛhwɛ εda “Benada” a, ansa 

na obi bɛte aseɛ no, gye sɛ ɔwɔ nimdeɛ sɛ, wiase yɛ kurukuruwa a ɛtware ne ho na ɛwɔ 

kyerɛ FS mu sɛ, yɛfa nsɛmfua awareɛ, awaregyaeɛ ne mpatadeɛ. Ɔkyerɛ sɛ, sɛ obi bɛte 

asɛmfua “mpatadeɛ” ase a, gye sɛ ɔwɔ nimdeɛ wɔ “awaregyaeɛ” ho, saa ara nso na obi 

bɛte awaregyaeɛ ase a, gye sɛ ɔwɔ nimdeɛ wɔ awareɛ ho. Fillmore (1985) nso ma 

nkyekyɛmu. Saa nkyekyɛmu yi na ɛma yɛnya afe, bosome, nnawɔtwe, ne nna a nna no 

wɔ din. Na nna no bi din ne Kwasiada, Dwoada, Benada ne ade. Ne saa nti no, yɛhunu 

da Benada asekyerɛ a na ɛsɛ sɛ yɛnim sɛ wiase tware ne ho. Sɛ yεnim Benada asekyerɛ 

a na ɛkyerɛ sɛ yɛnim Kwasiada nso asekyerɛ, na afei ɛkyerɛ sɛ na yɛwɔ nimdeɛ wɔ 

nnawɔtwe ho a ɛkyerɛ sɛ nnawɔtwe biara wɔ Benada baako. 

 

Yɛwɔ nsɛmfua nteaseɛ ne ho nimdeɛ a ɛwɔ adwene mu. Adwene mu nimdeɛ yi na yɛfrɛ 

no “frames”. Adwene no a yɛwɔ wɔ “frame” ho no hyɛ aseɛ ma yɛhunu sɛ edin anaa 

asɛmfua baako no ma yɛnya nimdeɛ dada anaa nimdeɛ a ɛtaa akyire bebree. Yɛmfa no 

sɛ asɛmfua “awareɛ”, yɛbɛnya nnimdeɛ a ɛtaa akyire bi te sɛ ayefoyere, ayefokunu, 

awareɛ, ayefohyia, awaregyaeɛ, nsewnom, mpena, okunu, ɔyere ne ade. Afei adwene a 

yɛwɔ wɔ asranaa (calendar) ho no nso ma yɛn nimdeɛ a ɛtaa akyire bi te sɛ afe, abosome, 

nnawɔtwe, nna, kwasiada, anɔpa, awia, anadwo, ne deɛ ɛkeka ho (Gawron, 2008). 

Fillmore (1982 ne 1985) kyerɛ mu sɛ, FS tiɔri a ɛkyerɛkyerɛ nsɛmfua ase. FS nsusuiɛ 

ne sɛ, berɛ biara no asɛmfua (edin) biara wɔ nimdeɛ a ɛtaa akyire, na saa nimdeɛ yi so 

na yɛgyina kyerɛkyerɛ asɛmfua no mu (Gawron, 2008). Wei kyerɛ sɛ, yɛpɛ sɛ yɛte 

asɛmfua (edin) biara ase na yɛde di nkitaho yie wɔ yɛn nkɔmmɔdie mu a, gye sɛ yɛyɛ 

nhwehwɛmu hunu nimdeɛ a ɛtaa saa asɛmfua no akyi na ama yɛatumi akyerɛkyerɛ mu 

yie. Saa dwuma yi na FS di wɔ kasasua mu a saa nhwehwɛmu dwumadie yi nso ka ho 

bi.  

Fillmore (1982 ne1985) kɔ so de ɔkasamu ahodoɔ mmienu wɔ Borɔfo kasa mu 

kyerɛkyerɛ FS ase. Ɔkyerɛ sɛ: 

a. I can’t wait to be on the ground again. 

b. I can’t wait to be on land again.  

 

Ɔkyerɛ mu sɛ, ɔkasamu (a) no kyerɛ ɔkasafoɔ a ɔte wiemhyɛn mu wɔ wiem na ɔkasamu 

(b) no nso kyerɛ ɔkasafoɔ a ɔte nhyɛmma mu wɔ nsuo so. Ɔse, wei ma yɛnya 

nsonsonoeɛ a ɛda nsɛmfua “land” ne “ground” ntam, nanso yɛhunu no traa mu sɛ anka 

University of Education,Winneba http://ir.uew.edu.gh



59 

 

saa nsɛmfua mmienu yi sesɛ. Fillmore (1982) kyerɛ sɛ, obi bɛte asɛmfua “land” ase a, 

na ɔwɔ nimdeɛ dada anaa nimdeɛ a ɛtaa akyire sɛ saa onipa no rekasa fa ɛpo anaa nsuo 

so akwantuo ho, ɛnna sɛ obi bɛte “ground” nso ase a na ɔwɔ nimdeɛ sɛ ɔrekasa fa 

wiemhyεn akwantuo ho. Wei nti no sɛ yɛbɛtumi akyerɛkyerɛ nsɛmfua (edin) bi mu 

pefee wɔ ɔkasamu bi mu a, gye sɛ yɛyɛ nhwehwɛmu hunu nimdeɛ dada anaa nimdeɛ a 

ɛtaa asɛmfua korɔ no akyi. 

 

Nnyinasosɛm (tenets) ahodoɔ binom a ɛda adi wɔ Fillmore (1982, 1985 ne 2001) tiɔri 

mu a mede dii dwuma wɔ me nhwehwɛmu dwumadie yi mu na ɛdidi soɔ yi;  

Adwene mu nimdeɛ nteaseɛ; (Conceptual frame). Fillmore (1982, 1985 ne 2001) 

Ɔkyerɛ saa nnyinasosɛm yi ase sɛ, ɛyɛ lengwestese adwene mu nimdeɛ a ɛhyehyɛ yɛn 

nteaseɛ a ɔkasafoɔ bi wɔ fa osuahunu ahodoɔ, nsɛm a asisi anaa nsusuiɛ ahodoɔ ho na 

aboa ama yɛahunu sɛnti anaa botaeɛ a ɔgyina so kyerɛ biribi ase. Fillmore (1982, 1985 

ne 2001) de nhwɛsoɔ bi te sɛ, “tɔ” ne “tɔn” kyerɛkyerɛ mu sɛ, sɛ obi bɛte asɛmfua “tɔ” 

ase a, na ɛkyerε sε ɔwɔ nimdeɛ dada bi sɛ asɛmfua bi wɔ hɔ a ɛyɛ “tɔn”. Ɛno nti sɛ obi 

bɛte aseɛ sɛ yɛtɔ biribi a, na onipa korɔ no te aseɛ sɛ yɛtɔn biribi.  

 

Afei nso, Atwerɛ ne nkɔmmɔdie mu nteaseɛ (Text and discourse understanding) yɛ 

nnyinasosɛm a ɛkyerɛkyerɛ nteaseɛ a ɔkasafoɔ bi wɔ wɔ n’adwene mu fa nsɛmfua bi ho 

na aboa ama no atumi de nsɛm no adi nkitaho yie wɔ ne nkasaeɛ mu na ama ne 

nkɔmmɔdie mu nteaseɛ awie mu die. 

 

Nteaseɛ kann a ɛba adwene mu prɛko pɛ fa biribi ho. (Prototype) nso yɛ 

nnyinasosɛm a ɛho hia wɔ "Frame Semantics" tiɔri mu pa ara. Ɛkyerɛ sɛ biribi ho 

nteaseɛ a yɛnim no dada. Ɛnti ɛno deɛ, ɛnkasa mfa nteaseɛ ahodoɔ a afoforɔ wɔ fa 

asɛmfua bi ho, na mmom ɛhwɛ nteasekorɔ a ɛba nnipa nyinaa adwene mu berɛ a 

wɔahunu anaa wɔate asɛmfua bi din no. Fillmore (1982 ne1985) de asɛmfua "widow" 

a ɛkyerɛ kunafoɔ no yɛɛ nhwɛsoɔ. Sɛ obiara te asɛmfua kunafoɔ (widow) no a, adwene 

a ɛba ne tiri mu ara ne obi a waware na ne hokani afiri mu. Enti saa nteaseɛ a ɛdi kan a 

ɛba obiara tiri mu berɛ a wate "kunafoɔ" no ne ‘prototype’ no.  Ɛmfa ho ne afoforɔ nsɛm 

a wɔbɛbisa afa asɛmfua no ho no, prototype no aniwɔsoɔ (focus) ara ne saa nteaseɛ a 

nnipa nyinaa nim dada fa asɛmfua bi ho no. Ɛno nti ɛyɛ nnipa a ɔresua nsɛmfua nteaseɛ 

asɛdeɛ sɛ ɔbɛdosodoso asɛmfua bi abɔseɛ ne ayɔnkofa a ɛda nsɛmfua a ɛne ne nteaseɛ 

yɛ pɛ ne ne nnyinasoɔ mu. 

 

Bio, Edin Nteaseɛ a ɛgyina tebea anaa deɛ asi pɔtee bi so. (Meanings are 

relativized to scenes) nso yɛ nnyinasosɛm no baako. Nteaseɛ ahodoɔ wɔ nhyehyɛeɛ bi 

a wɔgyina ‘background frame’ anaa ‘scene’ so na ɛda saa adeɛ no adi. Sɛ yɛbɛtumi ate 

aseɛ yie a, yɛde nhwɛsoɔ ahodoɔ bɛkyerɛkyerɛ mu. Fillmore (1977) maa nhwɛsoɔ sɛ; 

a. I see that Mark is able to sit up. 

b. I see that Mike is able to sit down; 

 

Adwene a yɛwɔ fa ‘sit up’ ho ne sɛ onipa no da hɔ na afei deɛ ɔresɔre atena ase, ɛnna 

adwene a yɛwɔ fa ‘sit down’ ho ne sɛ onipa no gyina hɔ na afei deɛ ɔretena ase. Ɛsiane 

saa adwene a yɛwɔ fa saa nsɛm mmienu yi ho nti, yɛn nteaseɛ a yɛbɛnya afa saa 

ɔkasamu mmienu no nyinaa ho bɛyɛ soronko. Ɛwom sɛ ɔhunu sɛ wɔn mmienu no nyinaa 

atumi atena ase deɛ nanso sɛdeɛ yɛte saa ɔkasamu mmienu no mu biara ase no da nso 

koraa.  

Nhwɛsoɔ a ɛtɔ so bio a yɛbɛhwɛ ne deɛ ɛfa "land" ne "ground" ho a yɛadi kan de adi 

dwuma dada no a ɛwɔ Fillmore (1982 ne1985) mu no. Ɛwom sɛ nsɛmfua mmeinu no 

nyinaa kyerɛ asase so deɛ, nanso deɛ ɔde suhyɛn ne wiemhyɛn adi dwuma pɛn no bɛte 

aseɛ sɛ "land" no fa suhyɛn ho ɛnna "ground" no nso fa wiemhyɛn ho. Ne tiawa mu 

no, nsɛmfua nteaseɛ gyina adwene mu nnyinasosɛm pɔtee bi so.  

 

 “Frame Net” nso yɛ nnyinasosɛm baako a Frame semantics kasa fa ho a ɛkyerɛ sɛ, 

kasasua nsɛmmoano a ɛboaboa nsɛmfua asekyerɛ ano gyina FS nhyehyɛeɛ so (Fillmore 

ne afoforɔ, 2003). Bertoldi ne Chiskman (2012) da no adi sɛ, “Frame Net Frames” yɛ 

nnyinasosɛm a animdefoɔ pii de adi dwuma wɔ kasa ahodoɔ mu wɔ kasasua mu. 

Animdefoɔ no bi dwumadie wɔ kasa ahodoɔ no ne Spanish Frame Net (Subirats, 2009), 

Japanese Frame Net (Ohara, 2009) ne Frame Net and Brasil (Salomao, Maria Margarida 

M, 2009). Wei kyerɛ sɛ, FS yɛ tiɔri a akyɛre yie nanso ɛda so di akotene wɔ kasasua 

mu. 

 

2.6.2 ‘Frame Semantics (FS)’ ho mfasoɔ 

Bertoldi ne Chiskman (2012) da no adi sɛ, FS nkyerɛ nsonsonoeɛ a ɛda lengwestese 

nimdeɛ ne wiase nimdeɛ ntam. Na mmom nteaseɛ a yɛnya wɔ asɛmfua (edin) bi mu no 

kyerɛ sɛ yɛwɔ nimdeɛ a ɛtaa asɛmfua no akyi. Fa no sɛ, nteaseɛ a obi nya wɔ sɛ obi retɔ 

adeɛ no ma yɛhunu nimdeɛ a εwɔ wɔ sɛ onipa no hia sika de atɔ adeɛ no na deɛ ɔretɔn 

adeɛ no nso hia sɛ ɔbɛgye sika no de adeɛ no ama no. Wei kyerɛ sɛ, FS ma yɛhunu 

asɛmfua bi asekyerɛ pɔtee sɛdeɛ wɔde adi dwuma wɔ ɔkasamu bi mu na ɛnam so ama 

ɔkasafoɔ no de adi dwuma yie wɔ ne nkutahodie mu. 

Gowron (2008) de to dwa sɛ, adwene a yɛnya no wɔ “frame” ho no nya nsunsuansoɔ 

kɛseɛ wɔ berɛ a yɛde bɛdi dwuma wɔ kasa nteaseɛ (Semantese) mu. Ɔkyerɛ sɛ, ne 

nyinaa ne sɛ, asɛmfua baako ma yɛnya nimdeɛ a ɛtaa akyire pii. Fa no sɛ asɛmfua 

“awareɛ”, yɛbɛnya nimdeɛ a ɛtaa akyire beberee a ebi ne tire adeɛ, ayefohyia, okunu, 

ɔyere, ayefoyere, ayefokunu, awaregyaeɛ, ne deɛ ɛkeka ho. Weinom nyinaa boa ma 

ɔkasafoɔ bi hunu nsɛmfua korɔ a ɔde bɛdi dwuma wɔ ne nkutahodie mu. 

 

Ne korakora no, FS boa ma yɛpaepae edin anaa asɛmfua bi mu yie de hunu nsɛmfua 

ahodoɔ a ɛkeka bom ma yɛnya din anaa asɛmfua no. Ɛfiri sɛ, yɛyɛ nhwehwɛmu hunu 

asɛmfua bi abɔseɛ anaa nimdeɛ a ɛtaa akyire a, ɛno boa ma yɛtumi hunu nsɛmfua anaa 

edin no nhyehyɛeɛ. 

 

Ne korakora no, Fillmore (1982 ne 1985) kyerɛ mu sɛ, kasasua mu no, mmerɛ biara no 

nsɛmfua nteaseɛ gyina nnyinasoɔ pɔtee bi so. Kyerɛ sɛ, asɛmfua bi nteaseɛ gyina nnipa 

suahunu ne n’asetena mu nsɛm so. Ɛno nti, ɔde to dwa sɛ, ansa na obi bɛtumi ate 

asɛmfua a obi de adi dwuma ase no, ɛwɔ sɛ yɛhunu nnipa korɔ suahunu anaa n’asetena 

pɔtee a ɔwom. Ne saa nti no, mɛka sɛ Frame semantics yɛ tiɔri a ɛyɛ ma lengwestese 

adesua nyinaa. 

 

2.7 “Motivation for Naming” (MFN) - Nkuranhyɛ a ɛwɔ dintoɔ ho 

Nhwehwɛmu adwenemusɛm yi yɛ adwenemusɛm a wɔn a wɔde pueeɛ ne Tent ne Blair. 

Wɔdii kan de yɛɛ adwuma mfeɛ mpem mmienu ne nkron (2009) na wɔyɛɛ nsakraeɛ 

mfeɛ mpem mmienu ne du-baako mu (2011). Botaeɛ a wɔgyinaa so de saa 

adwenemusɛm yi pueɛ ne sɛ, wɔde pɛnsɛmpɛnsɛnn Australia mmeaeɛ din mu hunuu 

deɛ ɛtaa akyire anaa deɛ ɛhyɛɛ wɔn a wɔtotoo saa mmeaeɛ no din no nkuran maa 

wɔtotoo saa din no. Mmeaeɛ din ho adesua no yiyi nsɛmmisa num (5) a Borɔfo kasa 

mu wɔde WH na ɛhyɛ aseɛ (Tent ne Blair, 2009). Na saa nsɛmmisa num (5) a Borɔfo 

kasa mu “WH” di kan no ne: 

 What is it?  -  Ɛyɛ deɛn? 

 Where is it?  - Ɛhene na ɛwɔ? 

 Who named it? - Hwan na ɔtoo edin no? 

 When was it named? - Berɛ bɛn na wɔtoo edin no? 

 Why was it named? -           Adɛn na wɔtoo edin no? 

 

Tent (2015) de to dwa sɛ, yɛwɔ akwan ahodoɔ mmienu a yɛyɛ nhwehwɛmu wɔ mmeaeɛ 

din ho. Ɔkyerɛ sɛ, deɛ ɛdi kan no ne din no abɔseɛ, din no asekyerɛ ne beaeɛ no abɔseɛ 

anaa deɛ ɛyɛeɛ a beaeɛ korɔ no baeɛ. Deɛ ɛtɔ so mmienu no nso hwɛ baabi a beaeɛ no 

wɔ ne sɛdeɛ wɔahyehyɛ beaeɛ no din no afa. Wei di adanseɛ sɛ, obi ntumi nyɛ beaeɛ bi 

din ho nhwehwɛmu wɔ berɛ a ɔnyɛ nhwehwɛmu mfa din no abɔseɛ ne abakɔsɛm a ɛtaa 

din no akyi. Tent (2015) da no adi sɛ, beaeɛ din biara wɔ abakɔsɛm a ɛtaa akyire. Ɔtoa 

so sɛ, din no obi na ɔtoeɛ, wɔ mmerɛ bi a atwam ne botaeɛ nti a ɔtoo din no, na ɛduru 

mmerɛ bi a, din no sesa ɛnam botaeɛ pii nti. Tent (2015) nso de nsɛmmisa num (5) a 

Borɔfo kasa mu WH di anim no to dwa sɛ ɛyɛ akwankyerɛ a yɛde to hɔ berɛ a yɛreyɛ 

nhwehwɛmu dwumadie afa beaeɛ bi din ho. Saa WH nsɛmmisa num (5) yi ne: 

• Who named it?   - Hwan na ɔtoo edin no? 

• When was it named?   - Berɛ bɛn na wɔtoo edin no? 

• Why was it given this particular name?  - Adɛn nti na wɔtoo saa edin yi? 

• What does the name mean?  -           Din yi asekyerɛ ne sɛn? 

• Where does the name come from? - Din yi firi hene? 

 

University of Education,Winneba http://ir.uew.edu.gh



64 

 

Tent (2015) de kuro a wɔfrɛ no Montville a ɛwɔ Queensland Australia din yɛɛ 

mfatoho de yiyi saa WH nsɛmmisa num (5) yi ano. Ɔkyerɛ mu sɛ, onipa bi a na wɔfrɛ 

no Hannah Smith tu firii England man mu ne ne mma du-nsia (16) kɔɔ USA man mu. 

Wɔkɔtenaa kuro bi a wɔfrɛ no Montville Connecticut. Nanso, afe apem aha-nwɔtwe 

ne aduɔson nkron (1879) mu no, ne mma mmarima no bi tu kɔɔ Queensland a ɛwɔ 

Australia, na wɔtenaa Redland Bay. Afe apem ahan-wɔtwe ne aduɔkron mmiɛnsa 

(1893) mu no, wɔtu kɔɔ Bladchall Ranges a Hannah mma mmarima Henry ne Fred 

tɔɔ nsase wɔ hɔ. Na wɔfrɛ beaɛ hɔ Razorback. Ɛwɔ afe apem ahanwɔtwe ne aduɔkron 

nson (1897) mu no, Henry srɛɛ sɛ anka ɔbɛsesa din Razoback afrɛ no Vermont, nanso 

wɔamma no kwan. Afe korɔ no ara mu no, ne maame tuu no fo maa ɔsane twerɛ kɔsrɛɛ 

sɛ wɔmma wɔmfrɛ beaeɛ hɔ Montville, a ɔde reto wɔn kuro Connecticut maa wɔgye 

too mu. Ɛnam so maa kuro Razorback din sesa bɛyɛɛ Montville. 

Tent (2015) kyerɛ sɛ, saa abakɔsɛm yi yiyi WH nsɛmmisa num no ano. 

• Hwan na ɔtoo bea no din?  –  Henry Smith 

• Berɛ bɛn na ɔtoo bea no din? –  1897 

• Adɛn na ɔtoo bea no din saa? -  Ɔde kae ne kuro a ne maame Hannah

     Smith abusua firi mu. 

• Edin no asekyerɛ ne sɛn?  –  French mont yɛ bepɔ ɛna ville nso kyerɛ 

     kuro. 

• Ɛhene na din no firi?   -  Ɛfiri Connecticut a ɛwɔ USA na ɔde kɔɔ 

     Australia. 

 

Wei da no adi pefee sɛ, edin biara amma kwa. Na edin biara nso wɔ botaeɛ anaa 

abakɔsɛm a ɛtaa akyire. Deɛ ɛhyɛɛ me nkuran ma mefaa saa adwenemusɛm yi de yɛɛ 

saa nhwehwɛmu dwumadie yi ne sɛ, sɛ yɛhwɛ Akanfoɔ nnɛɛmafoɔ mma din a ɛdeda 

wɔn so no bi farebae a, ɛbɛboa ama yɛahunu deɛ ɛrehyɛ wɔn a wɔtoto din yi nkuran ma 

wɔretoto saa din yi sɛdeɛ Tent ne Blair (2009; 2011) de ato dwa yi. 

Tent ne Blair (2009; 2011) de nnyinasosεm (principles) nwɔtwe (8) ato dwa sɛ ɛyɛ 

akwankyerɛ a yɛfa so hunu deɛ ɛhyɛ obi nkuran ma ɔto beaeɛ bi din saa. Saa 

nnyinasosɛm (principles) yi mu nan na nhwehwɛmu dwumadie yi gyinaa so 

pɛnsɛmpɛnsɛnn nnoɔma ahoroɔ a ɛrehyɛ ɛnnɛ mmerɛ mu Akanfoɔ nnɛɛmafoɔ nkuran 

ma wɔma wɔn mma Abɛɛfo din ahoroɔ yi. Tent ne Blair (2009; 2011) nnyinasosεm 

(principles) nwɔtwe (8) yi na εdidi soɔ yi. 

 

2.7.1 Tent ne Blair ‘Motivation for Naming’ nnyinasosεm 

•  Diskiriptifu (Descriptive) –Edin a wɔde kyerɛkyerɛ beaeɛ bi su, ne bɔbea ne 

sɛdeɛ ɛteɛ. 

• Asohyietifu (Associative) – Edin a wɔde to beaeɛ bi de kyerɛkyerɛ anaa de toto 

adeɛ bi su ho anaa sɛdeɛ adeɛ no te. Ɛtumi yɛ adwuma a nnipa a wɔwɔ hɔ no yɛ, 

ɔbɔadeɛ nneɛma a atwa beaeε hɔ ahyia, ne ade. 

• Ɔkεεrεnte (Occurrente) -   Edin a wɔde to beaeɛ bi de kyerɛkyerɛ nsɛm bi a 

atwam, abakɔsɛm, nneyɛeɛ bi a ɛsii mmerɛ bi a atwam. 

• Ɛvaluetifu (Evaluative) –Edin a wɔde kyerɛkyerɛ deɛ ɔtoo din no tebea a na 

ɔwɔ mu, anaa sɛdeɛ ɔhunu beaeɛ no fa. 

• Hyefete (Shift) - Edin a wɔde kyerɛkyerɛ sɛdeɛ wɔde beaeɛ bi din firi baabi 

abɛto beaeɛ foforɔ bi din. Ɛtumi yɛ beaeɛ no din nyinaa anaa ɛfa bi na wɔde to 

so. 

• Ɛrɔɔniɔso (Erroneous) – Edin a wɔnya no berε a mfomsoɔ bi aba wɔ edin no 

bɔ anaa n’atwerε mu. 

• Ɛpɔnimɔso (Eponymous) – Edin a wɔde to beaeɛ bi de kaekae nnipa bi anaa de 

hyɛ nnipa bi animmuonyam. 

• Lengwesteke nhyehyεeε (Linguistics Innovation) – Edin a wɔnya no berɛ a 

wɔde lengwesteke nhyehyεeε bi adi dwuma, sε ebia mɔɔfim ahodoɔ a akeka 

abom, selabolo ahodoɔ a akeka abom, edin no asekyerɛ ne ade. 

Tent ne Blair (2009; 2011) nnyinasosεm (principles) nwɔtwe (8) yi mu nan a εne 

nhwehwɛmu dwumadie yi korɔ yinom ne; Asohyietifu (Associative), Ɛpɔnimɔso 

(Eponymous), Ɛvaluetifu (Evaluative) ne Ɔkεεrεnte (Occurrente). 

 

2.8 Ɔfa yi muabɔ 

Ɔfa a ɛtɔ so mmienu yi mede ahwɛ animdefoɔ binom adwenkyerɛ ahodoɔ ne 

nhwehwɛmu dwumadie ahodoɔ bi a ɛne me dwumadie yi kɔ pɛ ato dwa. Ɔfa yi hyɛ aseɛ 

de nnipa din ho adesua to dwa, afei, ɛde ayɔnkofa a ɛda edin ne amammerɛ ntam toa 

so, ɛkɔ so de tumi ne nsunsuansoɔ a ɛwɔ edin mu to dwa. Bio, ɔfa yi nso de nnoɔma 

ahodoɔ a Akanfoɔ gyina so ma wɔn mma din ne abɛɛfo abadintoɔ ho adesua to dwa.  

Afei nso, ɔfa yi da lengwestek nkorabata a ɛyɛ semantese ne pragmatese ho adesua adi 

na ɛtoa so de nnipa din ho nhwehwɛmu dwumadie ahoroɔ a akɔ so wɔ semantese ne 

pragmatese kwan so ato dwa. Deɛ εtwa toɔ koraa no, ɔfa yi daa tiɔri a mede dii dwuma 

wɔ nhwehwεmu dwumadie yi mu no adi, 

ƆFA A ƐTƆ SO MMIƐNSA 

ƆKWAN A MEFAA SO YƐƐ NHWEHWƐMU DWUMADIE NO 

3.0. Nnianimu   

Ɔfa a εtɔ so mmiɛnsa yi kyerε akwan ahodoɔ a mefaa so yεε nhwehwεmu dwumadie 

yi. Ɛdaa akwankyerɛ a mefaa so yɛɛ dwumadie yi adi. Ɛha yi, meyii nhwehwεmu yi su 

adi ne beaeɛ a meyεε nhwehwεmu yi na afei, mekyerɛɛ nnipa a mede wɔn dii dwuma 

wɔ nhwehwɛmu yi mu. Bio, medaa nnipa dodoɔ a mepaw wɔn de wɔn yɛɛ nhwehwɛmu 

dwumadie no adi ɛnna mesane kyerɛkyerɛɛ sɛdeɛ mesi ne nnipa a mepaw wɔn no dii 

nkitaho faeɛ.  Deε εtwa toɔ koraa no, mekaa akwan ahodoɔ a mefaa so nyaa nsɛmmoano 

(data) no de dii dwuma yi ne ɔkwan a mefaa so pεnsεmpεnsεn nsɛmmoano no mu. 

 

3.1 Nhwehwεmu no su 

Akwankyerɛ ahodoɔ mmiɛnsa na obi bɛtumi afa so ayɛ nhwehwɛmu dwumadie biara, 

saa akwankyerɛ ahodoɔ mmiɛnsa yeinom ne Su-kyerε nhwehwεmu (Kwalitetifu), 

Dodoɔ kyerε nhwehwεmu (Kwantitetifu), ne Afrafra nhwehwεmu (De Vaus; 2001, 

Creswell; 2014, Owu- Ewie; 2022).  

 

Owu-Ewie (2019) kyerɛ sɛ, su-kyerε nhwehwεmu no yε kwan a yεfa so de nsεm 

kyerεkyerε biribi mu ma no twa nhwehwεmu dwumadie bi mfonin fann. Ɔtoa so kyerɛ 

mu sɛ, ɛyɛ nhwehwɛmu a nhwehwɛmufoɔ no nam ano nsɛmmisa titire, ahwɛeɛ ne 

atwerɛtwerɛ so de nya nsɛmmoano no de yɛ mpɛnsɛmpɛnsɛnmu no. Ɔtoa so ka sɛ, saa 

nhwehwɛmu dwumadie yi nhyɛ da nnyina dodoɔ so pii.  

Creswell (2014), Martin (2007), ne Boateng (2016) kyerɛ sɛ kwantitatifu nhwehwɛmu 

yɛ nhwehwɛmu a ɛhwehwɛ ɔhaw bi mu berɛ a ɛhwɛ ayɔnkofa a ɛda nnoɔma binom a 

ɛsesa ntam. Wɔkyerɛ mu sɛ, ɛyɛ a nhwehwɛmu a ɛde dodoɔ di dwuma wɔ akwannuasa 

nyinaa mu. 

 

Owu- Ewie (2022) nso kyerɛ sɛ, Dodoɔ kyerε nhwehwεmu no yε kwan a wɔde 

akontabuo bata nhwehwεmu dwumadie bi ho ma no kyerεkyerε dwumadie bi mu.  

 

Owu-Ewie (2022) kyerɛ sɛ, afrafra nhwehwεmu no nso yε ɔkwan a yεde su-kyerε ne 

dodoɔ kyerɛ no bom di dwuma wɔ nhwehwεmu dwumadie bi mu. Creswell (2014) ne 

Boateng (2016) da saa adwempɔ yi adi sɛ, afrafra nhwehwɛmu akwankyerɛ yɛ 

nhwehwɛmu a nhwehwɛmufoɔ no ka kwantitatifu ne kwalitetifu akwankyerɛ no 

mmienu bom wɔ nhwehwɛmu baako mu. 

 

Me nhwehwɛmu dwumadie yi akwankyerε nnyinasoɔ yε Su-kyerε (Kwalitetifu) 

nhwehwεmu εfiri sε, ɛyɛ nhwehwɛmu a ɛhwɛ ɔhaw bi mu nunu mu pɛ n’asekyerɛ, su, 

tebea ne gyedie a nnipa binom de atoto adeɛ bi ho sɛdeɛ ɛbɛyɛ na wɔbɛnya nteaseɛ papa, 

sene sɛ wɔbɛsɔ adekorɔ no ahwɛ agye atom anaa wɔnnye ntom. Dwumadie yi da ɛnnɛ 

mmerɛ mu Akanfoɔ mma din a ɛdeda wɔn soɔ mu no nhwehwɛmu mu wɔ lengwestek 

kwan so. Nhwehwεmu yi mu no, ɛboa maa yεhunuu sɛdeɛ Akanfoɔ nnɛɛmafoɔ mma 

din nhyehyɛeɛ teɛ, deɛ ɛhyɛ saa awofoɔ yi nkuran ne botaeɛ pɔtee a nti wɔma wɔn mma 

abɛɛfo din yi, na afei nsunsuansoɔ a saa nsakraeɛ yi bɛnya wɔ Akanfoɔ abadintoɔ 

amammerɛ so. Bio, nhwehwԑmu dwumadie no su yԑ ԑtinografi, ԑsiane sԑ, metuu 

anamɔn kɔɔ nnipa no nkyɛn na menyaa me nsɛmmoano a merehwehwɛ no nyinaa. 

3.2 Beaeε a nhwehwεmu yi kɔɔ so  

Leedy & Ormood, (2005) kyerɛ sɛ berɛ biara ɛwɔ sɛ nhwehwɛmufoɔ no da baabi pɔtee 

wɔ wiase yi mu a ne nhwehwɛmu no kɔɔ so. Wɔtoa so sɛ, sɛ nhwehwɛmufoɔ no da 

beaeɛ no adi a ɛma n’akenkanfoɔ no adwene ne wɔn ani tumi di nhwehwɛmu no akyi. 

Ɛnam sɛ, Asante Mantam mu na wɔka Asante kasa pa ara, yɛ amammerɛ ne amanneɛ 

ahodoɔ sane to Akanfoɔ din ahodoɔ yi wɔ hɔ nti no, nhwehwɛmu dwumadie a meyɛeɛ 

yi nyinaa kɔɔ so wɔ Asante mantam Kumase kuropɔn mu, ne mansini a ɛyɛ Bantama 

mu nkutoo. Sɛnti a mefaa Bantama firi mansini a aka wɔ Asante Mantam ho ne sɛ, ɛyɛ 

mansini bi a nnipa hyɛ mu yie pa ara. Yei nti, sukuu ahodoɔ, ɛfiri ntɔtɔfeewa so kɔsi 

adantam sukuu ahyeta wɔ beaeɛ hɔ. Bio, nsɔrensɔre ahodoɔ bebree nso wɔ Bantama. 

Ne korakora no, Kɔmfo Anɔkye ayaresabea no si Bantama mansini no asase so ne fa a 

wɔhwɛ mmɔfra nketewa ne ankorɛankorɛ ayaresabea ahodoɔ a ahyeta wɔ Bantama 

mansini mu hɔ nyinaa ka ho bi na ɛmaa mefaa Bantama mansini yi sɛ, Beaeε a 

nhwehwεmu dwumadie yi nkɔ so. 

 

Menyaa Akanfoɔ abɛɛfo din no mu ɔha (100) firii sukuu toɔ ahodoɔ a atwa ahyia wɔ 

Bantama mansini mu, wɔn mu dodoɔ no ara yɛ mmɔfra ntɔtɔfeewa ne adantam 

sukuufoɔ, wɔn nwoma a wɔakukyire asukuufoɔ nyinaa din agu mu. Bio, nsɔrensɔre 

ahodoɔ a atwa ahyia wɔ Bantama mansini mu hɔ nso menyaa abɛɛfo din no mu 

aduonum (50) wɔ wɔn asoeɛ a wɔhwɛ mmɔfra, nwoma a wɔakukyire mmɔfra yi din agu 

mu. 

 

Ne korakora no, mesan nso nyaa abɛɛfo din no mu aduonum (50) nso firii Kɔmfo 

Anɔkye ayaresabea no, ne fa a wɔhwɛ mmɔfra nketewa ne ankorɛankorɛ ayaresabea 

ahodoɔ a ahyeta wɔ Bantama mansini mu, nwoma ahodoɔ a wɔakukyire mmɔfra yi din 

agum no mu.  

 

3.3 Nnipa a mede wɔn dii dwuma yi  

Owu-Ewie (2022) kyerɛ sɛ ankorɛankorɛ a wɔwɔ su baako anaa mmienu a 

nhwehwɛmufoɔ no ani di akyire a wɔwɔ beaeɛ a nhwehwɛmu no kɔɔ so no na wɔka 

bom yɛ ɛhɔ nnipa dodoɔ no. Boateng (2016) kyerɛ mu a yɛwɔ akwan ahodoɔ pii a obi 

bɛtumi afa so apaw nnipakuo bi mu fa bi de wɔn ayɛ nhwehwɛmu de agyina hɔ ama 

nnipakuo no nyinaa. Tuckman (1999) ne Boateng (2016) yɛ adwene sɛ wɔn a wɔpaw 

wɔn yɛ ɔkwan a nhwehwɛmufoɔ bi fa so yi nnipakuo bi mu fa bi a wɔfata ma ne 

nhwehwɛmu dwumadie no botaeɛ no na ɔde wɔn yɛ nhwehwɛmu de gyina hɔ ma saa 

nnipakuo no nyinaa. Mehunu wɔn a wɔpa wɔn sɛ ɛyɛ kwan a obi fa so pa nnipakuo bi 

mu fa bi a wɔwɔ beaeɛ a ɔreyɛ nhwehwɛmu de wɔn gyina hɔ ma nnipakuo no nyinaa 

yɛ ne nhwehwɛmu no fa nnipakuo no ho.  

 

Nhwehwɛmu dwumadie yi fa Akanfoɔ ho ne titire Asantefoɔ. Yei nti, nnipa a wɔdi 

dwumadie yi mu akotene pa ara yɛ Asantefoɔ. Nnipa dodoɔ a mede wɔn dii dwuma yi 

nyinaa yε aduosia (60) a wɔn mfeɛ firi du-nsia kɔpem aduosia. Wɔn a wɔanya mfeɛ du- 

nsia kɔsi aduonu num no yɛ du num (15), wɔn a wɔadi mfeɛ aduonu nsia kɔsi aduasa 

num no yɛ aduonu num (25).  Na wɔn a wɔadi mfeɛ aduasa nsia kɔsi aduanan num no 

yɛ aduonu (20). Mefaa abaatan a wɔyɛ mmaa aduanan (40) na mmarima nso du (10). 

Afei nso, mefaa nnipa binom a wɔanyini na wɔn ani nso afi na nso wɔkyɛree yie ansa 

wɔrenya mma ne wɔn a wɔde abɛɛfo din yi atoto wɔn nananom nso du (10) a wɔn mfeɛ 

firi aduonum (50) kɔsi aduosia (60) na wɔn mu num (5) yɛ mmaa na num (5) nso yɛ 

mmarima. Ɛno nti ne nyinaa mu no, me paw mmaa aduanan num (45) na mmarima du 

num na me ne wɔn dii nkitaho. Sɛnti a mefaa mmaa aduanan num (45) na mmarima du 

num ne sɛ, ɛwom Akan man mu mmarima na ɛto wɔn mma din deɛ, nanso ɛba saa 

Akanfoɔ abɛɛfo din yi a, beaeɛ biara a metuu ananmɔn kɔbisaa edin no asekyerɛ ne ne 

nnyinasoɔ no, mmarima no mu dodoɔ no ara maa metee aseɛ sɛ, ɛyɛ wɔn yerenom na 

ɛde abɛɛfo din no maa mmɔfra no agye wɔn mu kumaa bi na ɛyɛ mmarima no na ɛtoo 

abɛɛfo din no. Yei botaeɛ nti a mmaa dɔɔso kyɛn mmarima no.  Ɛno nti ne nyinaa mu 

no, sɛdeɛ madi kan aka no, nnipa aduosia (60) na me ne wɔn dii nkitaho nyaa me 

nsɛmmoano no de yɛɛ me mpɛnsɛmpɛsɛmu no. 

 

3.3.1 Ɔkwan a mefaa so paw nnipa no  

Megyinaa me nhwehwɛmu dwumadie yi botaeɛ ne nnipa a mede wɔn dii dwuma yi 

nimdeɛ so na mepaw wɔn. Ɛnam sɛ na me botaeɛ ne sɛ mereyɛ nhwehwɛmu afa ɛnnɛ 

mmerɛ mu Akanfoɔ din ahodoɔ a wɔde toto wɔn mma mu mpɛnsɛmpɛsɛmu wɔ 

semantese ne pragmatese kwan so, sɛnti a wɔtoto wɔn mma saa edin no ne amammerɛ 

kwan so nsunsuansoɔ a saa edin yi wɔ wɔ Akanfoɔ abadintoɔ so nti no, mepaw Bantama 

mansini no mu mmɔfra a saa edin yi deda wɔn so. Mepaw firii sukuu ahodoɔ mu, 

nsɔrensɔre ne asopiti akɛseɛ ne nketewa a ne nyinaa wɔ Bantama mansini mu.  Sɛ mekɔ 

saa mmeaeɛ ahodoɔ yi a mede akwansrɛ krataa kyerɛ mpanimfoɔ no, na mede me botaeɛ 

no ato wɔn anim.  

 

Ɛnam sɛ na saa mpanimfoɔ yi wɔ nimdeɛ fa mmɔfra a wɔn din dede saa nti no wɔboa 

maa me nkrataa ahodoɔ a wɔakukyire din ahodoɔ agum no ma mehwɛɛ mu yiyii 

Akanfoɔ abɛɛfo din ahodoɔ no na bio, saa mmɔfra yi awofoɔ akyiri kwan nso wɔdomm 

me kyerɛɛ me. Ebinom boa maa me mmɔfra a wɔdede saa wɔ Bantama mpɔtam hɔ a 

wɔnni mmeaeɛ a mekɔeɛ no. Wei na ɛboaa me maa m’akwantuo no wiee mudie. Ɛtɔ 

mmerɛ bi a, na mepɛ sɛ mehunu edin bi asekyerɛ pɔtee ne sɛnti a awofoɔ too saa din no 

a, na metaa kɔ nnipa a ɛboro baako nkyɛn wɔ edin korɔ ho, na afei nso wɔn a mɛkɔ na 

wɔnnim abɛɛfo din no asekyerɛ ankasa no, wɔdi m’anim de mekɔ wɔn a wɔsusu sɛ 

wɔbɛtumi aboa me nkyɛn.  

 

3.4 Nsɛmmoano a mede dii dwuma  

Ɛwɔ mu sɛ nnipa a mede wɔn dii dwuma no yɛ aduosia deɛ, nanso abɛɛfo din a menyaeɛ 

no nyinaa yɛ ahaanu. Mede mfitiaseɛ nsɛmmoano a menam nsrahwɛ, ano nsɛmmisa ne 

fokɔso gruupu nkitahodie so nya firii nsɛmmuafoɔ no hɔ no, na bio, sɛdeɛ me nso meyɛ 

Asanteni amapa no nti, mede me nimdeɛ a mewɔ wɔ kasa no mu ne abɛɛfo din no bi a 

matete pɛn ne nkɔmmɔdie a me ne afoforɔ a wɔnyem, wɔn a wɔntwaa awoɔ ne mpo 

mmabunu a wɔasi soɔ a wɔnwoeɛ sɛ, wɔwo a edin ahodoɔ a wɔbɛpɛ sɛ wɔde bɛto wɔn 

mma nso kaa ho na ɛyɛɛ mpɛnsɛmpɛnsɛmu no. Yei boaa me ma menyaa nsɛmfua no 

sɛdeɛ wɔsi de di dwuma pɛpɛɛpɛ ne sɛdeɛ ɛteɛ wɔ Asante din a nnɛɛmafoɔ de toto wɔn 

mma no. Menyaa nssɛmmoano no wieeɛ no, metwee nkitahodie a matwe agu fon so wɔ 

ano nsɛmmisa nkitahodie mu guu kɔmputa so. Mede kɔmputa no hyɛɛ dan bi a dede 

biara nni mu bɔ tiee no mprɛnsa. Mede nsɛm a metieeɛ ne deɛ metwerɛtwerɛ firii ano 

nsɛmmisa no mu no totoo ho. Nsɛmmoano yi a mede yɛɛ mpɛnsɛmpɛnsɛmu no, ne deɛ 

mamfa anyɛ mpɛnsɛmpɛnsɛmu no nyinaa mada no adi wɔ ɔfa ɛyɛ nkekaho 1 no mu.   

 

3.5 Ɔkwan a mefaa so nyaa nsɛmmoano de dii dwuma yi  

Menam akwan ahodoɔ mmiɛnsa so na ɛnyaa nsɛmmoano de dii nhwehwɛmu dwumadie 

no. Yeinom ne nsrahwɛ, ano nsɛmmisa ne fokɔso gruupu nkitahodie. Menam saa akwan 

yi so tumi nyaa abɛɛfo din ahodoɔ a Akanfoɔ nnɛɛmafoɔ de toto wɔn mma no. Ɛnyɛ 

edin no nko ara na wɔkyerɛɛ me aseɛ na mmom wɔsane kyerɛkyerɛɛ me deɛ nti a wɔde 

saa edin no totoo wɔn mma no. 

 

3.5.1 Nsrahwɛ 

Metuu anammɔn kɔɔ nnipa ahodoɔ a saa abɛɛfo din yi deda wɔn soɔ awofoɔ nkyɛn ne 

wɔn nyaa anim ne anim nkitahodie fa edin ahodoɔ wɔde atoto wɔn mma no ho. Yei boa 

maa mehunuu nnipa a me ne wɔn redi dwuma no anim ne anim, sane nso tumi ne wɔn 

twetwee nkɔmmɔ faa me dwumadie no ho. Sɛdeɛ ɛbɛyɛ ama nhwehwɛmu dwumadie yi 

adi mu nti, metuu anammɔn kɔsraa nnipa a mepaw wɔn no awofoɔ wɔ afieafie mu 

kɔgyegyee Akanfoɔ abɛɛfo din yi asekyerɛ ne sɛnti a wɔtotoo wɔn mma saa din yi. Deɛ 

ɛboaa me pa ara ne sɛ, metumi hunuu saa mmɔfra a wɔn awofoɔ atoto wɔn saa edin no. 

Bio, metee wɔ m’asom berɛ biara a wɔfrɛ saa mmɔfra no wɔ fie hɔ.  

 

3.5.2 Ano nsɛmmisa 

 Ano nsɛmmisa ne sɛ nnipa baanu adi ahyia na ɔkoro rebisabisa ɔkoro no nsɛm wɔ ne 

nimdeɛ a ɛfa dwuma pɔtee bi ho (Morgan et al; 2013). Deɛ ɛteɛ wɔ ano nsɛmmisa mu 

ne sɛ, ɛtwa sɛ nsɛmmisa ba mu na ano yie nso taa akyire anaa nso sɛ, obi hwehwɛ 

mmuaeɛ wɔ ɔfoforɔ hɔ wɔ berɛ a oniiko a ɔrebisa nsɛm no nim sɛ ɔbɛnya deɛ 

ɔrehwehwɛ no afiri nnipa no a ɔne no redi nkɔmmɔ no hɔ. 

 

Menam ano nsɛmmisa so na ɛnyaa nsɛm ahodoɔ no firii nnipa ahodoɔ bi te sɛ awofoɔ 

ne wɔn a wɔn ani afi na abɛɛfo din yi deda wɔn nananom soɔ no nkyɛn. Mankurukyire 

nsɛmpɔ titire bi anaa nsɛmmisa bi a menam so hwehwɛɛ me nsɛm yi, na mmom menam 

nsɛmmisa ne mmuaeɛ ahodoɔ bi so na ɛduruu me botaeɛ no ho. Mesrɛɛ nsɛmmuafoɔ 

no maa wɔpenee so ansa na me ne wɔn mu biara rehyɛ ano nsɛmmisa no ase. Afei nso, 

mekyerɛɛ wɔn sɛ, sɛdeɛ ɛbɛyɛ a mɛnya me ne wɔn nkitahodie no na mede ayɛ 

mpɛnsɛmpɛnsɛmu nti no, menam akwansrɛ kwan so maa wɔhunuu sɛ, meretwe me ne 

wɔn nkitahodie no agu fon so maa wɔmaa me kwan. Wɔn mu binom a na wɔnte wɔn 

ho ase no menyaa aboterɛ kyerɛkyerɛɛ wɔn mu maa wɔpenee so nyaa wɔn ho nteaseɛ 

maa me kwan maa metwee wɔn kasa no nyinaa guu me fon so. Mede Asante kasa nko 

ara na ɛne wɔn dii nkitaho no.  Ano nsɛmmisa yi mu nsɛm no na ɛboaa me maa menyaa 

abɛɛfo din no mu nsɛmfua no ankasa.  

 

3.5.3 Fokɔso Gruupu Nkitahodie 

Fokɔso gruupu yɛ nnipakuo bi a mepaa wɔn maa wɔboa kyerɛɛ nsɛmmoano no mu berɛ 

a na merehwehwɛ nkyerɛmu fann de ama nsɛmmoano no. Ɛduru mmerɛ bi a, na mehyia 

awofoɔ a wɔato wɔn mma abɛɛfo din a ɛyɛ adekorɔ akuoakuo ma wɔda wɔn mu biara 

botaeɛ a wɔgyinaa so too abɛɛfo din korɔ yi adi. Saa nnipakuo yi boa me yie wɔ 

nhwehwɛmu dwumadie yi mu. Mede fokɔso gruupu ahodoɔ mmiɛnsa na ɛdii dwuma 

yi. Sukuu gruupu, nsɔrensɔre gruupu ne asopiti gruupu a ne nyinaa ahyeta wɔ Bantama 

mansini no mu. 

 

Nnipakuo du (10) a wɔwo wɔ mmeaeɛ ahodoɔ a mabobɔ din no mu biara na mede wɔn 

yɛeɛ. Sɛ megye nsɛmmoano no firi ankorɛankorɛ nkyɛn a na fokɔso gruupu no aboa me 

ama mayi deɛ ɛyɛ. Wɔwieeɛ no, megyinaa nsɛmmoano a ɛyɛ no so pɛnsɛmpɛnsɛnn mu 

fann.  

 

3.6 Nsεmmoano no mpɛnsɛmpɛnsɛnmu no nhyehyεeε 

Ɔhwehwεmufoɔ no nyaa nsεmmoano ahodoɔ a εhia no nyinaa wieeε no, ɔkyekyεε ne 

nyinaa mu kɔɔ akuo akεseε ne nketewa mu sεdeε na εbεyε a εntu mfra na εbεma 

mpεnsεpεnsεnmu akɔ so kamakama a εmu bεda hɔ fann. Ɔmaa akuokuo no mu biara 

atifi   asεm a εfata kamakama. Akuo no bi ne; Akanfoɔ abɛɛfo din no nhyehyɛeɛ, saa 

din yi mpɛnsɛmpɛnsɛmu wɔ semantese ne pragmatese kwan so a ɛgyinaa ‘Frame 

semantics’ tiɔri so, deɛ ɛhyɛ Akanfoɔ nnɛɛmafoɔ yi nkuran ma wɔrema wɔn mma 

abɛɛfo din a ɛyɛ sononko firi akane din ahodoɔ a na Akanfoɔ de mema wɔn mma no, 

na ne korakora no, nsunsuansoɔ a saa abɛɛfo din yi bɛnya  wɔ Akanfoɔ amammerɛ a 

ɛfa abadintoɔ ho. Yei akyi no, ɔhwehwεmufoɔ no too ne bo ase de nkyekyεmu no ne 

nsεmfua mmoano no ho nhwεsoɔ binom a εfata nkyekyεmu ahodoɔ no mu biara yεε 

mpεnsεmpεnsεmu a εfata emu biara sεdeε nkyekyεmu no mu biara teε no. Afei, 

ɔhwehwεmufoɔ no nam mpεnsεmpεnsεnmu no so sii agyinaeε wɔ ne nhwehwεmu 

dwumadie no nyinaa ho ansa na ɔde ne nsusuiε ahodoɔ a ɛfa nsεmfua mmoano no ho 

no nyinaa nso reto dwa. 

 

3.7 Akwansrɛ 

Nhwehwεmu dwumadie a εte sei no, εho bεhia sε woma akenkanfoɔ hunu sε εnyε 

bɔsrεmuka, na mmom wonyaa nsεm no firii amanfoɔ nkyεn na wode dii dwuma no. 

Ɛnam saa so nti no, na εho bεhia sε wɔn a me ne wɔn twetwee nkɔmmɔ na megyee wɔn 

ano nsεm no, mema akenkanfoɔ hunu. Ɛtia mmara wɔ nhwehwεmu dwumadie mu sε 

obiara a wonsrεε no kwan mma ɔnnye ntoo mu no, ne din bεpue wɔ nhwehwεmu 

dwumadie bi mu. Ne saa nti no, wɔn a me ne wɔn twetwee nkɔmmɔ no, mesrεε wɔn 

kwan maa ebinom gye too mu sε metumi bobɔ wɔn din wɔ dwumadie yi mu, ebinom 

nso deε εnam biribi nti no wɔampε sε mede wɔn din to dwa. Ɛnam wei so nti, wɔn a 

wɔgye too mu no, mebobɔɔ wɔn din wɔ dwumadie yi mu, na wɔn a wɔannye atom no 

deε, mede wɔn din hintaeε sεdeε nhwehwεmu dwumadie mmara no teε.  

3.8 Ɔfa yi muabɔ  

Ɔfa a ɛtɔ so mmiɛnsa yi mu na mada ɔkwan a mefaa so yɛɛ nhwehwɛmu no adi. Ɔfa yi 

mu no, matwe adwene asi beaeɛ a nhwehwɛmu no kɔɔ so, nnipa a mede wɔn dii dwuma 

ne ɔkwan a mefaa so paw saa nnipa no. Ansa na ɔfa yi bɛba awieeɛ no, metwee adwene 

sii ɔkwan a mefaa so nyaa nsɛm de dii dwuma no ne sεdeε mesi pεnsεmpεnsεn nsεmfua 

mmoano no mu. 

                                                          ƆFA NAN 

NHWEHWƐMU NO MPƐNSƐMPƐNSƐMU 

4.0 Nnianimu 

Me nhwehwɛmu dwumadie yi botaeɛ titire ne sɛ, ɛpɛnsɛmpɛnsɛnn ɛnnɛ mmerɛ mu edin 

ahodoɔ a Akanfoɔ de toto wɔn mma so mu wɔ semantese ne pragmatese kwan so.  Bo-

taeɛ baako nso ne sɛ ɛhwɛɛ sɛdeɛ Akanfoɔ nnɛɛmafoɔ mma din no nhyehyɛeɛ teɛ. Deɛ 

ɛtwa toɔ, nhwehwɛmu dwumadie yi hwehwɛɛ nnoɔma a ɛrehyɛ Akanfoɔ nnɛɛmafoɔ 

nkuran ma wɔma wɔn mma abɛɛfo din ne nsunsuansoɔ a saa yi bɛnya wɔ Akanfoɔ mma 

din so. 

 

Yei nti, ɔfa kumaa a ɛyɛ 4.1 no hwɛɛ botaeɛ a ɛdi kan no. Yɛbɛhunu botaeɛ a ɛtɔ so 

mmienu no wɔ 4.2. na ha yi no, mekyɛɛ mu mmiɛnsa. Ɔfa a ɛdi kan no hwɛɛ Akanfoɔ 

nnɛɛmafoɔ mma din a ɛkura Akanfoɔ abɛɛfo din no mmienu mmienu pɛnsɛmpɛnsɛnn 

mu, deɛ ɛdi hɔ no hwɛɛ Akanfoↄ abɛɛfo din a ɛyɛ adekorɔ nanso ne nnyinasoɔ yɛ 

sononko koraa. Na nkyekyɛmu a ɛtwa toɔ no hwɛɛ Akanfoɔ abɛɛfo din a Nyame wɔ mu 

pɛnsɛmpɛnsɛnn mu. Saa Akanfoↄ abɛɛfodin yi nyinaa mpɛnsɛmpɛnsɛmu gyinaa seman-

tese ne pragmatese so.  4.3 no nso, megyinaa adwenemusɛm ɛyɛ ‘nkuranhyɛ a ɛfa dintoɔ 

ho’ nnyinasosɛm binom a ɛne me dwumadie yi kɔ so hwɛɛ nnoɔma ahodoɔ a ɛrehyɛ 

Akanfoɔ nnɛɛmafoɔ nkuran ma ɛno nti wɔretoto wɔn mma abɛɛfo din ne nsunsuansoɔ 

a saa din yi bɛnya wɔ Akanfoɔ mma din so. Ne korakora no, mepɛnsɛpɛnsɛnn nnoɔma 

afoforɔ binom a ɛrehyɛ Akanfoɔ nnɛɛmafoɔ nkuran ma wɔto wɔn mma abɛɛfo din a 

ɛfiri me nhwehwɛmu dwumadie yi mu pueeɛ a ɛnyinna Tent ne Blair adwenemusɛm no 

so. Akanfoɔ nnɛɛmafoɔ din a wɔde toto wɔn mma ɛnnɛ mmerɛ mu ne ne nkyerɛaseɛ a 

menyaeɛ wɔ me nhwehwɛmu no mu no nyinaa yɛ ahaanu (200). 

Ansu-Kyeremeh (2000), Agyekum (2006) ne Adomako (2015) nyinaa de to dwa sɛ, 

Ɔkanni ba amapa biara, anyɛ hwee koraa no kura din mmienu a ɛyɛ ne kradin ne abusua 

din. Agyekum (2006) toa so de to dwa sɛ, sɛ wɔyi kradin ne abusua din yi to nkyɛn a, 

wɔtumi keka edin mmienu anaa deɛ ɛboro saa bobom ma no yɛ edin ahodoɔ. Ɔtoa so 

kyerɛ mu sɛ, obi bɛtumi anya din afoforɔ abɛka ne din no ho, ne titire ne n’asubɔ din 

berɛ a wɔrenyini wɔ ne mpɔtam. Ɔda no adi sɛ, obi bɛtumi anya edin bebree aka mmienu 

a ɛyɛ kradin ne abusua din no ho ɛnam deɛ watumi ayɛ wɔ abrabɔ mu nti, na yei kyerɛ 

sɛ, ɛgyina nidie a ɛbata deɛ watumi ayɛ wɔ abrabɔ mu no nti ara. 

 

4.1 Ɛnnɛ mmerɛ yi mu Akanfoɔ mma din nhyehyɛeɛ 

Adomako (2017) da no adi sɛ, sɛdeɛ Akanfoɔ mma din nhyehyɛeɛ teɛ, sɛ berɛ biara 

kradin no di kan ba na abusua din toa so ansa na oniiko no wɔ din nkaeɛ bi a atoa so. 

Ɛdaa adi wɔ me nhwehwɛmu yi mu sɛ, ɛnnɛ mmerɛ mu Akanfoɔ mma din no bi wɔ hɔ 

a, ne nhyehyɛeɛ yɛ deɛ abɛɛfo din no ahyeta wↄ mu pa ara na ɛtumi pue wↄ baabiara 

wↄ edin no nhyehyɛeɛ mu. Mede saa ɔfa yi hwɛɛ sɛdeɛ ɛnnɛ mmerɛ mu Akanfoɔ mma 

din no bi nhyehyɛeɛ teɛ a ɛnyinna tiɔri biara so na mmom ɛgyina nkyerɛkyerɛmu nkutoo 

so. 

 

4.1.1. Akanfoɔ mma din a ne nhyehyɛeɛ yɛ abɛɛfo din ne abusua din  

Adomako (2017) kyerɛ sɛdeɛ Akanfoɔ mma din nhyehyɛeɛ teɛ, sɛ berɛ biara kradin no 

di kan ba na Abusua din toa so. Sɛ yɛhwɛ ɛnnɛ mmerɛ mu Akanfoɔ mma din nhyehyɛeɛ 

a, ɛbinom wɔ hɔ a ɛyɛ abɛɛfo din ne abusua din ɛnna Akan din nkaeɛ. Ɛbɛtɔɔ dwa wɔ 

me nhwehwɛmu yi mu sɛ, ɛnnɛ mmerɛ mu Akanfoɔ mma din no dodoɔ ara na ɛde abɛɛfo 

din di kan na kyerɛ sɛ abɛhyɛ kradin no ananmu ansa na afei abusua din nkaeɛ atoa so. 

Nhwɛsoɔ 1 yi yɛ deɛ mereka ho asɛm no.  

Nhwɛsoɔ 1: Abɛɛfo din a ɛredi dwuma sɛ kradin 

Abɛɛfo din      Abusua ne din nkaeɛ 

i. Agudeɛ     Owusu Badu 

ii. Nkonim     Kusi Boaten 

iii. Nhyirama     Agyeiwaa Kusi 

iv. Sompa      Kakraba Amoa 

v. Nsɛnkyerɛne     Ekow Ofori Danso 

vi. Ɔdehyeɛ-Dinim    Opoku Agyeman 

vii. Sika-Nhyira         Afriyie Ampong 

viii. Adomba Nwanwa    Boakye Nkansah Dabrɛ 

ix. Nyame Adombi Mmoroso   Nyarko Boaten Tuffour 

x. Nyame Animuonyam    Baffour Awua 

 

Yɛhwɛ nhwɛsoɔ a ɛwɔ soro ha yi a, deɛ yɛhunu ne sɛ, edin ahodoɔ no nyinaa wɔ abɛɛfo 

din ne abusua din. Yɛhwɛ edin a ɛwɔ nhwɛsoɔ 1 (i-v) mu a deɛ yɛhunu ne sɛ, abɛɛfo 

din a ɛwɔ mu no yɛ baako baako a ɛreyɛ adwuma sɛ kradin. Saa ara na abusua din no 

nso yɛ mmienu ne mmiɛnsa. Deɛ ɛwɔ mu ne sɛ, awofoɔ a me ne wɔn twetwee nkɔmmɔ 

no de too dwa sɛ, abusua din no yɛ abɔfra no Papa din na ɛbi nso yɛ deɛ wɔde abɔfra 

no too no din. 

 

Bio, sɛ yɛhwɛ edin a ɛwɔ nhwɛsoɔ 1 (vi-x) mu a deɛ yɛhunu ne sɛ, abɛɛfo din a ɛwɔ mu 

no yɛ mmienu mmienu na afei abusua din nkaeɛ no aba. Awofoɔ a me ne wɔn twetwee 

nkɔmmɔ no daa no adi sɛ wɔn ani gye abɛɛfo din no ho kyɛn edin nkaeɛ no ho, ɛno nti 

na wɔama wɔn mma no mmienu mmienu de ahyɛ kradin ananmu no de kyerɛ sɛ deɛ 

abɛɛfo din no som wɔn bo fa. Bio, wɔsan daa no adi sɛ, abɛɛfo din mmienu mmienu no 

ma wɔn botaeɛ a wɔgyinaa so too edin no wie mu die. Berɛ a me ne Agya baako twetwee 

nkɔmmɔ faa ne mma ntaafoɔ a wato wɔn din Nyame Adombi mmoroso no, deɛ ɔtoo 

n’anom tuo kaeɛ nie; 

Sɛ deɛ abɛɛfo din mmienu yi som me bo fa no, ɛnyɛ bi nni. Berɛ a me hokani faa afuro 

no, na yareɛ hyɛɛ aseɛ sɛ ɛtetee no, ne titire bosome mmiɛnsa a na ɛdi kan no ɔdaa 

ayaresabea saa. Wei toaa so ara kɔsii sɛ adɔkotafoɔ a wɔhwɛ ɔbaa no kaa sɛ, yɛnnye 

ntom na wɔnyi nyinsɛn no nto ngu na ɔbaa no nya n’ahotɔ. Yɛampene so saa na mmom 

yɛkɔɔ so bɔɔ mpaeɛ ara kɔsii sɛ, da koro awia bi dɔkota panin no frɛɛ yɛn sɛ, saa 

nkwadaa no yɛ ntaafoɔ mpo na baako da baako so ɛno nti na wɔnhunu no yie. Yɛkɔɔ so 

bɔɔ mpaeɛ dendenden, ɔbaa yi daa faako ara bosome nkron, afei wɔyɛɛ ɔbaa no 

apiresan yii mmɔfra no a, wɔn apɔmmuden nyinaa yɛ kamakama na me yere nso nkwa 

da so kura no. Yɛdwenee ho sɛ, tebea a ɛte sɛ yei deɛ ɛnyɛ Nyame adom bi mmoroso a 

anka yɛanya mmɔfra mmienu yi, ɛno nti, yɛde din yi rekyerɛ wiase nyinaa deɛ Onyame 

ayɛ. (Agya T. B. Oforisuo, 2023) 

 

Ɛwɔ mu sɛ, edin bi te sɛ ‘Nyame’ yɛ edin a ɛwɔ hɔ firi tete a Akanfoɔ de toto wɔn mma 

so nanso na wɔmfa nsɛmfua bi te sɛ ‘animuonyam’, ‘adombi Mmoroso’, ‘ayɛyie’ ne 

ade nkeka ho, ɛnam sɛ Akanfoɔ nnɛɛmafoɔ fa edin Nyame ne nsɛmfua afoforɔ a kane 

no na ɛnyɛ edin a wɔde to nnipa so, ka bom yɛ edin toto wɔn mma so nti no, edin ahodoɔ 

a ne su tete sei nyinaa abɛyɛ Akanfoɔ abɛɛfo din. 

 

4.1.2 Akanfoɔ nnɛɛmafoɔ mma din a ne nhyehyɛeɛ yɛ Borɔfo / kradin, Abɛɛfo din 

ne Abusua din 

Me nhwehwɛmu no daa no adi sɛ, yɛwɔ ɛnnɛ mmerɛ mu Akanfoɔ mma din no bi wɔ hɔ 

a ne nhyehyɛeɛ mu no, wɔtumi fa Borɔfo din di kan, na abɛɛfo din no toa so ansa na 

abusuadin nkaeɛ no aba n’awieeɛ. Saa ara nso na menyaa ɛnnɛ mmerɛ mu Akanfoɔ 

mma din no bi wɔ hɔ a, Borɔfo din biara nni mu. Ne saa nti, edin no nhyehyɛeɛ yɛ 

kradin, abɛɛfo din ne abusuadin nkaeɛ.  

Nhwɛsoɔ a ɛdi hɔ yi na ɛkyerɛ edin a mereka ho asɛm no bi. 

Nhwɛsoɔ 2: Abɛɛfo din a ɛredi dwuma sɛ mfimfini din 

Borɔfo / kradin   Abɛɛfo din   Abusuadin nkaeɛ 

i. Patricia   Akyɛdeɛpa    Gyasi 

ii. Laudina Cassandra   Akomapa   Tamboro 

iii. Praise    Yesuyɛ    Ofori Danso 

iv. Jerry-Goldwyn  Nyamemmerɛ   Appia 

v. Samuel   Nyameatie   Bɛɛkye 

vi. Amma    Nsoromma   Boɔ 

vii. Yaw    Nimdeɛ   Boadaa Adusɛi 

viii. Afia    Adepa    Amoa Afram 

ix. Yaa    Asomdwoeɛ   Tweneboa Adusei 

x. Akua     Animuonyam      Sarfoa Addo 

 

Sɛ yɛhwɛ nhwɛsoɔ 2 (i-v) a edin a ɛdi kan no nyinaa yɛ Borɔfo din na afei abɛɛfo din 

no adi mfimfini ansa na abusua din ne edin nkaeɛ no aba. Sɛ yɛhwɛ nhwɛsoɔ 2 (vi-x) 

no a, yɛhunu sɛ, edin a ɛwowɔ hɔ no nyinaa yɛ Akan din nko ara a Borɔfo din biara 

mfra mu. Awofoɔ a wɔn mma din nhyehyɛeɛ su te sei kyerɛ mu sɛ, wɔpɛ sɛ wɔn mma 

no da nso koraa sɛ wɔyɛ Akanfoɔ amapa. Ɛno nti awofoɔ yi de kradin di kan, na afei 

abɛɛfo din no aba ansa na abusua din nkaeɛ no atoa so berɛ a Borↄfo din biara nka ho 

bi. Me ne ɔwofoɔ bi nkɔmmɔtwetwee mu no, deɛ ɔde too dwa nie;  

 

Metoo me ba barima kaakyire yi Yaw nimdeɛ Boadaa Adusɛi, sɛ deɛ ɛbɛyɛ na ɔbɛnya 

Kristo mu nimdeɛ ne wiase deɛ nyinaa na aboa n’asetena wɔ asaase yi so, ɛsiane sɛ 

nimdeɛ yɛ adeɛ ɔdasani biara hia wɔ n’abrabɔ mu na deɛ ɔbɛkwati no, ɔbɛyera. Bio, 

mehyɛɛ da sɛ merefa Asante din nko ara ama me ba ketewa yi na ama wada nso sɛ 

ɔkanni ba amapa ɛfiri sɛ borɔfo din nyɛ edin a m’ani gye ho koraa na ɛma yɛn yera yɛn 

nkyi sɛ Akanfoɔ. (K.A. Kotonimaa, 2023). 

4.1.3. Akanfoɔ nnɛɛmafoɔ mma din a ne nhyehyɛeɛ yɛ Borɔfo / kradin ne abɛɛfo 

din 

Akanfoɔ nnɛɛmafoɔ mma din a ne nhyehyɛeɛ yɛ Borɔfo din anaa kradin na ɛdi kan 

anaasɛ ne mmienu nyinaa tumi di kan. Na afei, abɛɛfo din toa so sɛdeɛ ɛdaa adi wɔ 

nhwɛsoɔ (3) yi mu. 

Nhwɛsoɔ 3: Abɛɛfo din a ɛredi dwuma sɛ abusua din 

          Borɔfo / kradin din     Abɛɛfo din  

i. Arthur Emmanuel    Nyameayɛawie 

ii. Prince       Asɛmpa 

iii. Melody      Ayamyɛ 

iv. Christian     Nyameayɛ 

v. Akosua      Nyameadom 

vi. Yaw      Agyenkwa 

vii. Esi      Abotareyɛ    

viii. Stacey    Adwoa   Nhyira 

ix. Jayden   Kwame  Yiedie 

x. Samuel   Kwabena  Sorodɔ    

   

Sɛ yɛhwɛ nhwɛsoɔ 3 (i-iv) a, edin a ɛdi kan no nyinaa yɛ Borɔfo din na afei abɛɛfo din 

a ɛreyɛ adwuma sɛ abusuadin atwa toɔ. Afei nso, nhwɛsoɔ 3 (v-vii) nyinaa yɛ Akanfoɔ 

nnɛɛmafoɔ mma din a ne nhyehyɛeɛ mu no, kradin di kan na abɛɛfo din a ɛredi dwuma 

sɛ abusuadin aba n’awieeɛ. Ne korakora no, Akanfoɔ nnɛɛmafoɔ mma din no 

nhyehyeɛeɛ no bi nso wɔ hɔ a, Borɔfo din di kan na kradin atoa so ansa na abɛɛfo din 

atwa toɔ sɛdeɛ ɛdaa adi wɔ nhwɛsoɔ 3(viii-x) mu no. 

 

Anodisɛm a nana bi de too dwa fa ne nana abaayewa abɛɛfo din a ɛredi dwuma sɛ 

abusua din ho nie; 

Yɛn nana ne abɔfra a yɛfrɛ no Nhyira yi. Na yɛdi ne maame ba koro na awerɛhosɛm ne 

sɛ, berɛ a ɔrekɔwo no ara na ɔfirii mu wɔ awoeɛ so maa ɛkaa abɔfra no nko ara. Ɛduruu 

abɔfra no dintoɔ no so ara na ne papa nso de kaa kɔnyaa akwanhyia kɔɔ ne kra akyi 

yayaaya. Yɛampɛ sɛ yɛbɛma abɔfra no kane din no bi na akae yɛn saa awerɛhosɛm yi 

dabiara da. Ɛno nti me ne me yere kaa yɛn tiri pamm ho sɛ yɛbɛto abɔfra no din Nhyira 

na ayɛ n’abusua din anaa n’adehye din na ɛnam so de nsunsuanso papa abrɛ abusua 

no ne abɔfra no nyinaa. (Agya O. B. Ɔgyefoɔ, 2023). 

 

4.1.4. Akanfoɔ nnɛɛmafoɔ mma din a ne nhyehyɛeɛ yɛ Borɔfo / kradin, Abusua 

din ne abɛɛfo din 

Ɛdaa adi wɔ me nhwehwɛmu dwumadie no mu sɛ, yɛwɔ Akanfoɔ nnɛɛmafoɔ mma din 

no bi nhyehyɛeɛ a, Borɔfo / kradin na ɛdi edin no kan, na abusua din ahodoɔ no aba 

ansa na awieeɛ no abɛɛfo din no atwa toɔ. Afei nso, edin no bi nso wɔ hɔ a, Borɔfo din 

anaa kradin biara nni mu, Abusua din baako anaa mmienu na ɛdi kan na Akanfoɔ abɛɛfo 

din aba n’awieeɛ. Me nhwehwɛmu yi mu no, Akanfoɔ nnɛɛmafoɔ a wɔn mma din 

nhyehyɛeɛ te sɛ yei nnɔɔso koraa. Adeɛ baako a ɛdaa adi wɔ saa nhyehyɛeɛ a ne su te 

sei nso ho ne sɛ, yɛwɔ mmɔfra no bi wɔ hɔ a, wɔn din a wɔde kɔ sukuu no, saa abɛɛfo 

din yi nka ho koraa na mmom awofoɔ ne nnamfonom ne mpo wɔn akyerɛkyerɛfoɔ de 

frɛ wɔn wɔ efie, asɔre, wɔn mantam a wɔwo wɔ ne mmeaeɛ ahodoɔ a mmara biara nhyɛ 

wɔn sɛ wɔde wɔn din a ɛwɔ Aban mu bɛfrɛ wɔn. Nhwɛsoɔ 4 a ɛdi hɔ yi na ɛrekyerɛkyerɛ 

Akanfoɔ nnɛɛmafoɔ din no binom a mereka ho asɛm no ho. 

Nhwɛsoɔ 4: Akanfoɔ nnɛɛmafoɔ mma din a ne nhyehyɛeɛ yɛ Borɔfo / kradin, 

Abusua din ne Abɛɛfo din 

Borɔfo / kradin din   Abusua din   Abɛɛfo din  

i. Sharon    Ɔdame Takyi    Kristodea 

ii. Anna Amma   Bobia    Nyameadom 

iii. Margaret   Owusu    Nhyira 

iv. Bright    Tweneboa Deko  Nyamenhyira 

v. Bridget   Gyasi    Adepa 

vi. Kwarifa       Ɔberempɔnkɛseɛ 

vii. Sɛɛwaa       Adomakyɛdeɛ 

viii. Ampofo    Nimako   Nkwaboɔ 

ix. Akua     Pinaman   Okyere   Maseda 

x. Kwaku Amponsah  Kwaah Opoku   Nyiraba 

xi. Susana Emma    Coleman   Adepa 

xii. Anthonia    Opoku Amponsa  Nkonim 

xiii. Jenef     Baaso Nyarko  Nyameanimuonyam 

 

Sɛ yɛhwɛ nhwɛsoɔ 4 (i-v) a, edin a ɛdi kan no nyinaa nhyehyɛeɛ yɛ Borɔfo din / kradin 

na abusua din aba na abɛɛfo din aba n’awieeɛ. Afei nso, nhwɛsoɔ 4 (vi-viii) yɛ Akanfo 

din nhyehyɛeɛ a ɛyɛ Abusua din ne abɛɛfo din nkutoo a Borɔfo din anaa kradin biara 

nka ho. Deɛ yɛhunu ne sɛ, Abusua din no di kan na Abɛɛfo din no atwa toɔ. Bio, 

nhwɛsoɔ 4 (ix-xiii) nso mu no, yɛhunu Akanfoɔ mma din nhyehyɛeɛ a ɛyɛ Borɔfo / 

kradin, abusua din ne Abɛɛfo din. Abɛɛfo din a ɛtwa toɔ no nyinaa yɛ deɛ mmɔfra no 

mfa nkɔ sukuu na mmom ɛyɛ wɔn fie din ne mmeaeɛ ahodoɔ a yɛnhyɛ wɔn ketee sɛ 

wɔde sukuu din bɛfrɛ wɔn. Sɛ deɛ madi kan aka no, Akanfoɔ nnɛɛmafoɔ mma din a ne 

nhyehyɛeɛ te sɛ yei nnɔɔso koraa.  Me ne ɛna baako nkɔmmɔ twetwee mu no, deɛ ɔtoo 

n’anom tuo kaeɛ nie; 

Abɔfra yi yɛ m’abakan ɛno nti mede no resan akyɛ Kristo a ɔde no kyɛɛ me sɛ ne dea nti 

ɔmfa no koraa. Bio, menam edin yi so reka ama nnipa nyinaa ate sɛ, abɔfra wei yɛ 

Kristo dea ɛno nti ɔte ase ma Kristo na mmom nyɛ nnipa dasani biara. Ɛnam sɛ edin 

Kristodea yɛ abɛɛfo din a ɛnkyɛɛ pii nti no, yɛde frɛ no efie nkutoo na mmom nka ne 

sukuu din ho. (Maame J. Kitawonsa, 2023).   

 

Sɛ deɛ medii kaeɛ no, mede saa ɔfa yi hwɛɛ sɛ deɛ ɛnnɛ mmerɛ yi mu no, Akanfoɔ mma 

din no bi nhyehyɛeɛ teɛ a ɛnyinna tiɔri biara so na mmom ɛgyina nkyerɛkyerɛmu nkutoo 

so. 

 

4.2. Akanfoɔ nnɛɛmafoɔ mma din no bi mu mpɛnsɛmpɛnsɛmu wɔ semantese ne 

pragmatese kwan so 

Ɔfa ha yi, mekyɛɛ mu mmiɛnsa 4.2.1. kɔsi 4.2.6. hwɛɛ Akanfoɔ nnɛɛmafoɔ mma din a 

ɛkura abɛɛfo din mmienu mmienu no mpɛnsɛmpɛnsɛmu a ɛgyinaa semantese ne 

pragmatese so. Na 4.2.7 kɔsi 4.2.16 no nso pɛnsɛmpɛnsɛnn abɛɛfo din a ɛgyina 

pragmatese so titire pa ara a mehyiaeɛ a na ɛyɛ abɛɛfo din adekorɔ nanso awofoɔ a 

wɔtoo saa abɛɛfo din korɔ yi mu biara nnyinasoɔ yɛ sononko. Ne korakora no, 4.2.17 

kɔsi 4.2.26 no hwɛɛ Akanfoɔ abɛɛfo din a Nyame wɔ mu mpɛnsɛmpɛsɛmu wɔ ne 

semantese ne ne pragmatese kwan so. Megyinaa ‘Frame semantic’ tiɔri nnyinasosɛm 

ahodoɔ a ɛne me nhwehwɛmu dwumadie no kɔ so na mepɛnsɛmpɛnsɛnn Akanfoɔ 

abɛɛfo din no nyinaa mu.  

 

Mede berɛ wei hwɛɛ Akanfoɔ nnɛɛmafoɔ mma din a ɛkura abɛɛfo din mmienu, mmienu 

mu na mekyerɛɛ awofoɔ a wɔatoto saa din yi nteaseɛ a wɔwɔ fa edin ne ho ɛnna medaa 

botaeɛ a wɔgyinaa so too edin no adi. Nhwehwɛmu dwumadie no mu no, na saa 

Akanfoɔ bɛɛfo din a ne su te sei no nnɔɔso koraa. Ɛbi na ɛdidi soɔ yi.   

4.2.1. Abɛɛfo din Ɔdehyeɛ-Dinim botaeɛ 

Berɛ a me ne ɔsɔfo panin a wato ne ba baa saa abɛɛfo din mmienu yi hyiaeɛ no, yɛn 

nkɔmmɔtwetwee mu no, ɔkyerɛkyerɛɛ Ɔdehyeɛ-Dinim ase sɛ, ɛyɛ nsɛmfua mmienu na 

waka abom na ɔdehyeɛ a ɛdi kan no yɛ onipa a ɔfiri abusua sononko bi a wɔdi hene wɔ 

kuro bi so. Ɔkyerɛɛ mu sɛ, ɔdehyeɛ biara no yɛsɔ no wɔ soro na yɛyɛ no sononko firi 

obi a ɔyɛ akoa anaa afenaa ho. Dinim a ɛtɔ so mmienu no nso yɛ sɛ woayɛ nkonimdifoɔ 

wɔ ɔko bi mu. Ɔdaa ne botaeɛ a ɔgyinaa so too ne ba abaayewa Ɔdehyeɛ-Dinim sɛ, 

awoɔ kaa ne yere anadwo dasuom berɛ na ɔsɔfo yi atu kwan na aka maame yi ne ba 

ketewa a wadi mfeɛ mmienu pɛ wɔ dan mu no, Awurade nam abɔfra ketewa yi so gyee 

ne maame awoɔ maa ɔwo faa ne ho faa ne ba wɔ akwahosan mu. Nkonim a abusua yi 

dii no wɔ abɔfra yi awoɔ mu na maa ɔsɔfoɔ yi maa no saa Abɛɛfo din mmienu yi. Yɛn 

nkɔmmɔtwetwee no mu, sei na ɔsɔfo panin yi too n’anom tuo kaeɛ; 

Berɛ a me yere nyem na wawura ne bosome nkron mu regye nna awoɔ no, 

putupuru mu na akwantuo bi bɛbɔɔ mu a na meyɛ ho hwee a ɛnyɛ yie. Mehunuu 

no anisoadehunu mu nso sɛ, saa awoɔ wei nyɛ bɛtɛɛ mma yɛn na akwantuo nso 

abɛbɔ mu. Yɛn nso nko ara na yɛteɛ. Ɛno nti yɛbutu bɔɔ mpaeɛ na metuu kwan 

no. Mekɔduruiɛ no, simma biara mu no na mefrɛ me yere ne no kasa. Ne nnansa 

soɔ ahomadakye mefrɛɛ me yere ara pɛ na metee akwadaa foforɔ su, deɛn na 

asie? Ɔse mawo anadwo yi ara. Ɛwɔ hene? Ɔse ɛwɔ dan a yɛda mu no ara. 

Hwan na ɛgyee wo awoɔ? Ɔse yɛn ba panin no. Na mese, mfeɛ mmienu abɔfra 

no na ɔse, aane. Ɛhɔ ara na mefrɛɛ yɛn adamfo nɛɛseni bi maa ɔkɔɔ efie hɔ 

ahomadakye no ara. Yɛn gyedie ne sɛ, obiara bɛka Kristo abusua no ho a, na 

wabɛyɛ sononko na afei wabɛka adehye busua no ho na kyerɛ sɛ ɔyɛ 

Nyamedehyeɛ ma Nyame abusua no na ɛtwa sɛ ɔdi nkonim wɔ abrabɔ mu ɛmfa 

ho ne deɛ ɛbɛsi biara. Saa nkonimdie yi bi na yɛdii no abɔfra no awoɔ mu. Ɛno 

nti na yɛtoo no Ɔdehyeɛ Dinim no. (Ɔsɔfo F. O. A. Kitawonsa, 2023). 

 

4.2.2. Abɛɛfo din ↄsoro anigyeɛ botaeɛ 

Krakyeni a wato ne piesie barima Ɔsoro-Anigyeɛ kyerɛkyerɛɛ me edin no ase sɛ, ɛyɛ 

nsɛmfua mmienu na yɛaka abom. ‘Ɔsoro’ a ɛyɛ beaɛ a Onyankopɔn a ɔbɔadeɛ teɛ na 

‘anigyeɛ’ nso yɛ tebea a obi kɔ mu na ɛde ahosɛpɛ ne abotɔyam ba ne ne bra mu na ne 

kra a ɛte ne mu nso di ahurusie. Ɔdaa ne botaeɛ a ɔgyinaa so too ne ba panin Ɔsoro 

Anigyeɛ kyerɛɛ me sɛ, ɔhyɛɛ ne yere nyinsɛn berɛ a na ɔnyɛɛ ne ho adeɛ ɛnam so maa 

asɔre a wɔwɔ mu tuu wɔn seseneɛ. Da a asafo no maa wɔn so ara pɛ na ɔbaa no woeɛ 

na kyerɛ sɛ Nyame a ɔwɔ soro ani agye ama wɔn sɛ asafo no ama wɔn so bio. Ɔtoo 

n’anom tuo sei; 

Me ne me hokani nyinaa yɛyɛ mmabunu a yɛkɔ asɔre baako na yɛsan yɛ 

nnamfonom. Yɛhunuiɛ ara ne sɛ, yɛakɔdi mpa so agorɔ ama akɔfa nyinsɛn aba. 

Asɛm yi bɛyɛɛ adesoa kɛseɛ maa yɛn, nanso yɛmiaa yɛn ani bɔɔ yɛn awofoɔnom  

amanneɛ. Wɔde asɛm no kɔtoo Ɔsɔfoɔ ne Asafo mpanimfoɔ a wɔda asɔre no 

anim. Asotwee a na ɛwɔ hɔ ma yɛn ara ne sɛ Asafo no bɛtu yɛn asɛn bosome 

nkron. Anwanwasɛm, ɛda a wɔmaa yɛn so bio wɔ Asafo no mu anadwo no ara 

pɛ na me yere wo faa ne ho faa ne ba. Asɛm a ɛbaa me tirim ara ne sɛ ɔsoro ani 

agye sɛ Asafo no ama yɛn so bio. Ɛnneɛ saa deɛ a, mede abɔfra no bɛto Ɔsoro-

Anigyeɛ (Owura A. Kotonimaa, 2023). 

 

Sɛ mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) di dwuma wɔ awofoɔ yinom nteaseɛ ne 

botaeɛ a  wɔgyinaa so too wɔn mma yi din Ɔdehyeɛ Dinim  ne Ɔsoro-Anigyeɛ mu a 

na ɛkɔwiewie adwene korɔ mu ɛsiane sɛ, awofoɔ yinom suahunu ahodoɔ ne nsɛm a 

ɛsisiiɛ fa wɔn bra mu fa mmɔfra no nyinsɛn ne wɔn awoɔ ho no ma yɛhunu sɛnti anaa 

botaeɛ a wɔgyina so kyerɛkyerɛ edin no ase a ɛgyina wɔn adwene mu nnyinasosɛm 

pɔtee bi so sɛdeɛ tiɔri no de to dwa no.    

 

4.2.3. Abɛɛfo din Sika Nhyira botaeɛ  

Me ne ɔkyerɛkyerɛni baa a wato ne ba barima Sika-Nhyira hyiaeɛ no, ɔdaa no adi sɛ, 

ɔte nhyira ase sɛ nnepa a Onyankopɔn de ma ne mma wɔ abrabɔ mu. Na ɔkyerɛɛ mu sɛ, 

sika ka nnepa a Nyame de dom ne mma wɔ abrabɔ mu no ho. Ne botaeɛ a ɔkyerɛkyerɛni 

baa yi gyinaa so too ne ba panin a ɔsan nso yɛ barima Sika-Nhyira ne sɛ, ne nyinsɛn 

mu wanhyia haw biara, ɔsan nso woo da a ɔyɛɛ ayeforo n’afe so pɛpɛɛpɛ. Ne nyinaa 

nkamfua no, da a ɔwoeɛ ara pɛ na yɛbɔɔ ne kunu aba so wɔ n’adwuma mu maa wɔn 

sikasɛm kɔɔ yie pa ara. Yei kyerɛ wɔn sɛ abrabɔ mu nnepa nyinaa Nyame de bi akyɛ 

wɔn. Ɔde n’anom asɛm too dwa sei;  

Mewareɛ no, ankyɛ koraa na mefaa afuro. Adeɛ a ɛbinom de mfeɛ bebree 

hwehwɛ no mammrɛ ho koraa. Manyare da, me ho dendenden, biribiara mɛnya 

no medi, mekɔ ayaresabea nso a, dɔkotafoɔ se me ba no da yie kamakama a 

m’ankasa bɛtumi awoɔ wɔ berɛ a wɔnyɛ me apiresan biara. Berɛ soeɛ na 

menkɔwo a, anwanwasɛm, bosome ne da pɔtee a meyɛɛ ayeforɔ, n’afe so saa da 

no ara na mewoeɛ. Saa da korɔ no ara na me kunu nso nyaa ‘promotion’ a ɛdi 

kan wɔ n’adwuma mu. Me kunu sikasɛm hyɛɛ aseɛ kɔɔ yie. Adwuma no ama yɛn 

efie mua a yɛte mu kwa ne kaa a yɛde kɔ baabiara. Na kyerɛ sɛ, nhyira nko ara 

na yɛsan de abɔfra no too ɔsɔfoɔ panin a ɔhyiraa yɛn ayeforɔ soɔ. Na wokɔhwɛ 

aberanteɛ tenten gramoo a ne ho nwii bi a mawo no a, na mesan de no ato 

Nyame nnipa na kyerɛ sɛ ɔyɛ nhyira ba ampa. Ɛfiri sɛ, ɔde sika bebree ne nhyira 

na abrɛ abusua no. Ɛno nti na yɛtoo no Sika-Nhyira no. (Ɔkyerɛkyerɛni J. 

Ɔpɛpɔn, 2023). 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛfa atwerɛ 

ne nkɔmmɔdie mu nteaseɛ (Text and discourse understanding) pɛnsɛmpɛnsɛn ɔwofoɔ 

J. nteaseɛ ne sɛnti a ɔnam so too ne ba barima Sika-Nhyira mu a na ɛne no kɔ pɛ ɛfiri 

sɛ nteaseɛ a ɛwɔ ɔbaatan yi adwene mu fa edin no ho ma no tumi kyerɛ edin no ase ma 

ne nkitahodie anaa nkɔmmɔtwetwee no mu nteaseɛ wie pɛyɛ.  

 

4.2.4. Abɛɛfo din Adɔeɛ Nsɛnkyerɛne botaeɛ  

Maame a me ne no twetwee nkɔmmɔ faa ne ba ho no maa menyaa nteaseɛ sɛ, Ne nteaseɛ 

wɔ Adɔeɛ mu ne sɛ, obi ayɛ wo papa anaa ɔde biribi a wohia pa ara wɔ abrabɔ mu akyɛ 

wo kwa na wannye wo sika anaa biribiara. Nsɛnkyerɛne nso yɛ sɛ adeɛ bi a wonsusu 

sɛ ɛbɛsi na asi na ama wo ho adwiri wo. Ɔkyerɛɛ ne botaeɛ a ɛnam so maa ɔtoo ne ba 

Adɔeɛ-Nsɛnkyerɛne ase sɛ, ɔnyini boroo mfeɛ aduonum ne akyire ansa na ɔrenya ba 

baako pɛ, na sɛdeɛ adɔkotafoɔ, asɔfoɔ ne mu adunsifoɔ adi ne sika wɔ awoɔ ho nyɛ 

asɛm ketewa nanso ne nyinaa ankɔ si aga. Berɛ a ɔtoo n’adwene mu sɛ deɛ aduru yi deɛ 

ayɛka, awoɔ no deɛ ɔnya bi da no, saa berɛ no ara mu na ɔhunuu sɛ wanyinsɛn. Ɔwoo 

abɔfra no ara na ɔtoo no Adɔeɛ-Nsɛnkyerɛne. ɔde too dwa sei; 

Botaeɛ a megyinaa so too me ba baako pɛ yi Adɔeɛ-Nsɛnkyerɛne ne sɛ, aka 

kakraa bi na manya mfeɛ aduonum ne akyire. Hwɛ afei na me ba anya mfeɛ 

num. Asɔfoɔ ne adiyifoɔ, adɔkotafoɔ ne adunsifoɔ, kyerɛ sɛ mereka na magya 

hwan? Mayɛ biara, mennya ba a mefrɛ no sɛ m’ankasa me yam ba. Matete me 

nuanom nketewa mma bebree sɛdeɛ ɛbɛyɛ na Nyame ahwɛ so akyɛ me bi nanso 

hwan, ankɔ si aga. Me kunu de ahometeɛ akɔfa ɔbaa foforɔ ne no awo nan. 

Mewɔ me sika nti mahyɛ da atu kwan akɔ amannɔne sɛ ebia Ghana adɔkotafoɔ 

na ɛnyɛ adeɛ. Wei nyinaa ankɔ si hwee. Deɛ nnipa ka fa me ho ara ne sɛ, mede 

me yafunu akɔgye sika. Awoɔ, awoɔ mesrɛ Awurade sɛ ɔnkyɛ ɔbaa biara bi. Me 

kunu, asɛ ɔware me, asɛ ɔnware me. Ɛda a ɔpɛ na ɔbɛda fie. Mede ahometeɛ kɔɔ 

nyankafie kɔtee bi sɛ me ba. Mfeɛ aduonu akyi wɔ awareɛ mu, da a medii saa 

abɔfra a mekɔfaa no wɔ nyankafie no awoda na me kunu bɛdaa fie. Saa bosome 

no ara na me bra paa ho. Na ɛbi nsii m’abrabɔ mu da, mekɔɔ ayaresabea a 

wɔse menyem na me se hwan, me?  Adeɛ a mede mfeɛ aduonu akyi apɛ afei na 

manya bi? Ɛnneɛ mentia fam, mehwɛɛ me ho so nkakrankakra kɔsii sɛ mewoeɛ. 

Ayaresabea hɔ na mese, sɛ Nyame ayɛ nsɛnkyerɛne kɛseɛ sei asane ayɛ me adɔeɛ 

a wiase nnipa biara antumi anyɛ me deɛ a, abɔfra yi mɛfrɛ no Adɔeɛ- 

Nsɛnkyerɛne. (Maame R. A. Ɔpɛpɔn, 2023) 

 

Sɛ mede Fillmore ‘Frame semantic’ (1985,) nnyinasosɛm ɛka sɛ nteaseɛ kann a ɛba 

adwene mu prɛko pɛ fa biribi ho pɛnsɛmpɛnsɛn ɛna yi nteaseɛ ne botaeɛ a ɔnam so too 

ne ba koro pɛ yi  Adɔeɛ- Nsɛnkyerɛne ho a na ɛne no kɔwiewie adwene korɔ mu ɛsiane 

sɛ edin no kyerɛ nteaseɛ a yɛnim no dada na ɛba adwene mu prɛko pɛ berɛ a yɛahunu 

anaa yɛate edin no, ɛmfa ho ne nteaseɛ ahodoɔ a afoforɔ wɔ fa edin yi ho. Deɛ ɛdi kan 

ba obiara a ɔbɛte saa din yi adwene mu kane ne sɛ biribi sononko na ɛyɛ nwanwa bɛbata 

saa abɔfra yi nyinsɛn ne n’awoɔ ho. 

 

4.2.5 Abɛɛfo din Adombi Mmoroso botaeɛ   

Agya a wato ne mma ntaafoɔ mmarima mmienu din Adombi-Mmoroso kyerɛkyerɛ 

adombi ase sɛ, ɛyɛ biribi sononko bi a obi ayɛ ama wo na anka ɛnsɛ wo, mfata wo nanso 

ɔde ama wo kwa a w’ahoɔden ne wo mmɔdemmɔ nka ho. Mmoroso yɛ biribi a wanya 

akyɛn sɛdeɛ wosusuu sɛ anka wobɛnya so. Ɔkaa sɛnti a ɔgyinaa so too ne mma ntaafoɔ 

mmarima mmienu wato wɔn din Adombi-Mmoroso sɛ, berɛ a ne yere faa afuro no, 

ɔyaree saa ara maa adɔkotafoɔ tuu ne fo sɛ ɔmma kwan na wɔnyi nyinsɛn no nto ngu 

na ɔnya nkwa. Wɔannye anto mu na mmom wɔgyinaa wɔn gyidie so bɔɔ mpaeɛ. Berɛ 

soeɛ sɛ ɔbaa no woɔ no anwanwasɛm; mmarima ntaafoɔ mmienu. Deɛ ɛfiri 

nkɔmmɔtwetwee no mu baeɛ nie;  

Sɛ deɛ abɛɛfo din mmienu yi som me bo fa no, ɛnyɛ bi nni. Berɛ a me hokani faa 

afuro no na yareɛ hyɛɛ aseɛ sɛ ɛtetee no, ne titire bosome mmiɛnsa a na ɛdi kan 

no ɔdaa ayaresabea sa ara. Wei toaa so ara kɔsii sɛ adɔkotafoɔ a wɔhwɛ ɔbaa 

no kaa sɛ, yɛnnye ntom na wɔnyi nyinsɛn no nto ngu na ɔbaa no nya n’ahotɔ. 

Yɛampene so saa na mmom yɛkɔɔ so bɔɔ mpaeɛ ara kɔsii sɛ, da koro awia bi 

dɔkota panin no frɛɛ yɛn sɛ, saa nkwadaa no yɛ ntaafoɔ mpo na baako da baako 

so ɛno nti na wɔnhunu no yie. Yɛkɔɔ so bɔɔ mpaeɛ dendenden. Ɔbaa yi daa 

faako ara bosome nkron. Afei wɔyɛɛ ɔbaa no apiresan yii mmɔfra no a, wɔn 

apɔmuden nyinaa yɛ kamakama na me yere nso nkwa da so kura no. Yɛdwenee 

ho sɛ, tebea a ɛte sɛ yei deɛ ɛnyɛ Nyame adombi mmoroso a anka yɛannya 

mmɔfra mmienu yi. Ɛno nti, yɛde din yi rekyerɛ wiase nyinaa deɛ Onyame ayɛ. 

(Agya T. B. Oforisuo, 2023) 

 

4.2.6 Abɛɛfo din Adomba Nwanwaa botaeɛ  

Papa a me ne no twetwee nkɔmmɔ faa ne ba din ho kyerɛ sɛ, ɔte adomba ase sɛ, ɛyɛ 

abɔfra bi a Nyame de no akyɛ wo kwa na ɛmfiri n’ahoɔden anaa ne mmɔdemmɔ so. 

Nwanwa yɛ biribi a wahunu anaa wate na ama wo ho adwiri wo. Ɔdaa ne botaeɛ a 

ɔgyinaa so too Adomba Nwanwaa no adi sɛ, n’awareɛ a ɛdi kan mu no ɛnam sɛ awoɔ 

amma mu nti ɔbaa no gyae awareɛ no yaayaaya. Ne mfeɛ num akyi no ɔsan waree foforɔ 

na ɛno mu na Awurade yii ne dom nwanwaa no adi kyerɛɛ no kyɛɛ no ba. Deɛ ɔkaeɛ 

nie; 

Meyii edin no firii Memenada Akwanhwɛfoɔ nnwom deɛ ɛtɔ so ɔha ne nnwɔtwe 

ne ɔha ne nkron a ne mmienu nyinaa kasa fa Onyankopɔn dom nwanwa a ɔyi 

n’adi kyerɛ ne mma nnebɔneyɛfo a anka yɛnsɛ mfata saa dom no, nanso ɔdɔ ne 

mmɔborɔhunu nti ɔde dom yɛn kwa. Awoɔ nti, m’awareɛ a ɛdi kan guiɛ berɛ a 

meyɛɛ deɛ mɛtumi biara sɛ anka ɔbaa no bɛtena na yɛakɔ so atwɛn Awurade anim 

no. Mfeɛ nnwɔtwe so pɛpɛɛpɛ na awareɛ no guiɛ. Metenaa ase boroo mfeɛ num 

na afotuo ne kasakyerɛ nti mesan wareeɛ. Ansa na merebɛware bio no, meka 

kyerɛɛ Awurade sɛ, sɛ ɛyɛ ne pɛ a awareɛ wei mu no ɔmfa ne dom nwanwa no bi 

nhyɛ me animuonyam. Afe ne fa pɛpɛɛpɛ na me yere faa afuro. Yɛsrɛɛ Nyame 

nkyɛn banbɔ na berɛ soeɛ no, ɔsoeɛ ɔbaa no asomdwoeɛ mu. Ɛno nti meka kyerɛɛ 

me yere sɛ, Awurade de adom nwanwa adom yɛn deɛ a, ɛneɛ abɔfra yi, yɛbɛto no 

din Adomba-Nwanwaa. (Agya B.N, Ɔgyefuo, 2023). 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛfa atwerɛ 

ne nkɔmmɔdie mu nteaseɛ (Text and discourse understanding) pɛnsɛmpɛnsɛn awofoɔ 

yinom nteaseɛ ne sɛnti a wɔnam so too wɔn mma Adombi Mmoroso ne Adomba 

Nwanwaa mu a na ɛne no kɔ pɛ ɛfiri sɛ nteaseɛ a ɛwɔ mmaatan yi adwene mu fa edin 

yi mmienu ho ma wɔtumi kyerɛ edin no mu biara ase ma wɔn nkitahodie anaa 

nkɔmmɔtwetwee no mu nteaseɛ wie pɛyɛ.  

 

4.2.7 Abɛɛfo din Nkonim nnyinasoɔ ahodoɔ 

Me ne Madam C. twetwee nkɔmmɔ faa ne ba Nkonim ho no, ɔkyerɛɛ me sɛ ne nteaseɛ 

wɔ nkonim ase ne sɛ, adeɛ bi da w’akoma so na ebia adekodeɛ no suro ne ehu bi wɔ mu 

na ɛyɛ w’adwene sɛ wobɛdi nkoguo anaa ntwo na Onyankopɔn aboa wo ama woadi 

nkonim ama adeɛ no aba mu ama wo sɛ deɛ na worehwehwɛ no pɛpɛɛpɛ. Me ne no 

twetwee nkɔmmɔ faa botaeɛ a ɔgyinaa so too ne ba a sɛbe ɛbɛka kakraa bi ama wawo 

no na ɔkunu firii mu mpofirim yayaaa no, deɛ ɔtoo n’anom tuo kaeɛ ni; 

Me nua, sɛ ɔbaa biara fa afuro a, deɛ ɔhwɛ anim kwan ara ne sɛ, Awurade 

bɛsoeɛ no asomdwoeɛ mu na ɔne ɔkunu akabom agye wɔn ani ɛnam sɛ ɔde nnipa 

aba fie nti. Mfimfini mu hɔ, aka kakraa bi ama mabɛwo no, me kunu firi mu 

mpofirim. Ɛde awerɛhoɔ, ɛsu ne dadwene bɛguu me so, ɛnam sɛ wagya me 

mmɔfra mmiɛnsa, deɛ ɔhyɛ yafunu no mu ka ho nan. Berɛ a wɔde barima no 

kɔhyɛɛ firiigye mu no, awerɛhoɔ ne ɛsu no de ɛhu bi bɛhyɛɛ me so.  Ɛnne a na 

mete no wɔ m’asom ara ne, me nso mɛwu. Ɛnne no kasa kyerɛ me berɛ biara sɛ, 

“na sɛ, wo nso kɔwo na sɛ wo nso fa mu wuiɛ, wo mma yi?” Me ne me sɔfoɔ 

bɔɔ mpaeɛ pii. Da a wɔredi me kunu nnawɔtwe da pɛpɛɛpɛ na awoɔ kaa me, 

asopiti korɔ a wɔde me kunu kɔhyɛɛ friigye mu wɔ hɔ no, ɛhɔ ara na wɔde 

mekɔeɛ sɛ menkɔwo. Afei deɛ na ayɛ kɛse, ayɛ den ama me. Ɛnne no kɔ so ara 

bisa me ntoasoɔ, “enti wobɛnya nkwa wɔ awoɔ yi mu atena ase afa wo ho afa 

wo ba?” Mede Awurade gye me, Awurade sɔ me mu saa ara na mete m’asom 

“nyaaaaa, nyaaaaaa”. Ɛhɔ ara na mese, “Awurade meda wo ase, madi nkonim, 

madi nkonim, madi owuo so nkonim wɔ m’atamfo so”. Na sɛ mpo owuo de me 

kunu kɔ a, Awurade akyɛ me barima foforɔ abɛhyɛ n’ananmu na kyerɛ sɛ, ɛyɛ 

nkonimdie kɛseɛ ma me. Ɛno nti mede abɔfra yi bɛto Nkonim. Me kunu maame 

se, aseɛ ne sɛn mento abɔfra no Anto kyerɛ sɛ wanto n’agya na mese mempɛ saa 

din no ɛfiri sɛ edin no bɛkɔ so akae me yaw berɛ biara a mɛhunu abɔfra no, 

mempɛ no saa. Ɛno nti m’ase se wapo mmɔfra nnan no nyinaa sɛ memfa wɔn 

ɛnam edin Nkonim nti. Me nso anha me koraa. (Madam C. Ayɛwohomumɔ 

2023.) 

Me ne ɔwofoɔ foforɔ a wɔfrɛ no owurayere K.B a wato ne ba din Nkonim Kusi Boaten 

twetwee nkɔmmɔ. Wɔn nso kyerɛɛ aseɛ sɛ, ‘nkonim’ yɛ obi a wadi nim wɔ ko bi mu. 

Saa ko yi bɛtumi ayɛ abrabɔ mu haw biara sɛ ɛyɛ yareɛ, mansosɛm, awoɔsɛm ne ade. 

Ɛbia na ehu ne suro wɔ mu sɛ nkoguo bɛba na sɛ, wotumi di so nim a, na yɛfrɛ no 

nkonim. Botaeɛ a ɔgyinaa so too Nkonim ne sɛ, 

Mewaree ntɛm ɛnam sɛ na mempɛ sɛ mɛyɛ basabasa wɔ abrabɔ mu na matumi 

asom Nyame yie na manya n’anim adom ne nhyira. Me de mfeɛ bi sii m’ani so 

sɛ, ɛbɛduru saa mfeɛ no, na mawo awie, na manya ahoɔden ayɛ adwumaden 

ahwɛ mmɔfra no. Afei deɛ hmmmm me ne me wura, yɛapem so, apem so biara 

awoɔ mma. Yɛkan nna kɔ bosome mu, bosome mu kɔ mfeɛ mu. Me bra mpo mpa 

ho na kampɛsɛ mede ahyɛ m’adwene mu sɛ manyem. Ani ne ano ahodoɔ hyɛɛ 

aseɛ baa yɛn so firi, nnamfonom mu, abusua mu, adwuma mu ne mpo Nyame 

asɔre fie. Yei bɛyɛɛ adesoa ne adwendwene kɛseɛ maa yɛn. Da biara deɛ meka 

kyerɛ Awurade ne sɛ, ɔko wei deɛ ɛboro me so ɛno nti bɛko ma me. Afei na ato 

me ne ananteɛ ananteɛ wɔ mpaebɔ fie ahodoɔ, gye aduro a antwa m’asom fa 

awoɔ ho na menkɔtɔ bi mmɛyɛ nanso ne nyinaa ansi aga. Akɔnkyene ne mpaebɔ 

deɛ, nnawɔtwe ntwam a menyɛ. Mfeɛ du-num berɛ mu, na megye too mu sɛ, afei 

deɛ ayɛka madi nkoguo wɔ awoɔ mu. Adwendwene maa yareɛ bɔɔ me, asopiti 

hɔ na dɔkota no se ɛyɛ nyinsɛn na ɛnyɛ yareɛ biara. Eei anwanwasɛm! mfeɛ du-

num ne akyire? Nkakrankakra saa ara bosome nkron soeɛ no na mewoeɛ. Na 

mese ampa ara Nyame ama mayɛ nkonimdifoɔ sɛ me nso wammma wiase ammu 

me bonini, ɛno nti abɔfra yi de Nkonim. (Owurayere K. B. Ayɛwohomumɔ 

2023.) 

Sɛ mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) di dwuma wɔ awofoɔ yinom nteaseɛ ne 

botaeɛ a wɔgyinaa so too wɔn mma yi din abɛɛfo din Nkonim mu a na ɛkɔwiewie 

adwene korɔ mu ɛsiane sɛ, sɛ yɛhwɛ Fillmore nhwɛsoɔ bi a ɔde ma faa tɔ ne tɔn ho a 

ɔkyerɛ sɛ, sɛ obi bɛte asɛmfua “tɔ” ase a, na ɛkyerε sε ɔwɔ nimdeɛ dada bi sɛ asɛmfua 

bi wɔ hɔ a ɛyɛ “tɔn”. Ɛno nti sɛ obi bɛte aseɛ sɛ yɛtɔ biribi a, na onipa korɔ no te aseɛ 

sɛ yɛtɔn biribi. Saa ara na sɛ obi bɛte edin Nkonim ase a, na saa onipa no wɔ nimdeɛ fa 

nsɛmfua ɔko, ɔhaw, amanneɛ ne abɛbrɛsɛ ho a ɔnim sɛ obi atumi adi saa nneɛma no so 

nim. Saa ara nso na awofoɔ yinom nam wɔn suahunu ahodoɔ ne nsɛm a ɛsisii wɔn bra 

mu fa mmɔfra no nyinsɛn ne wɔn awoɔ ho no ma yɛhunu sɛnti anaa botaeɛ a wɔgyina 

so kyerɛkyerɛ edin no ase a ɛgyina wɔn adwene mu nnyinasosɛm pɔtee bi so.  

 

Nanso saa mmaa baanu yi nnyinasoɔ a ɛmaa wɔtoo edin Nkonim no nyɛ pɛ.  Ɔwofoɔ a 

ɔdi kan no, Madam C., nnyinasoɔ a ɛmaa ɔtoo edin Nkonim yɛ sɛ, na ɔsuro sɛ, awoɔ 

mu no, ɔbɛwu nanso amma no saa na ɛno na ɛmaa no te nka sɛ wadi nkonim wɔ owuo 

so. Ɔwofoɔ a ɔtɔ so mmienu no, Owurayere K. B., nso too edin Nkonim ɛfiri sɛ ɔhunuu 

no sɛ wadi nkonim wɔ nnipa a na wɔsi no atwetwe sɛ ɔyɛ bonini no so. Yei foa Fillmore 

nnyinasosɛm a ɛka sɛ edin nteaseɛ gyina teabea pɔtee so (Meanings are relativized to 

scenes). Enti tebea (scene) a onipa bi bɛkɔ mu no ma no nteaseɛ pɔtee bi fa edin bi ho, 

na ɛno ma ne nnyinasosɛm no da nso firi afoforɔ deɛ ho. Sɛdeɛ ada adi wɔ mmaa baanu 

no nnyinasoɔ wɔ edin Nkonim ho no, saa nso na yɛkɔ nkekaho 2 no mu a, Nkonim 3 

ne Nkonim 4 no mu biara nnyinasoɔ da nso koraa firi ɛmu biara ho.  

 

Ɛwɔ mu, adwene mu nteaseɛ a wɔwɔ fa edin korɔ no ho deɛ ɛyɛ pɛ nanso, tebea a wɔn 

biara kɔɔ mu maa wɔtoo saa abɛɛfo din korɔ yi deɛ ɛnyɛ pɛ sɛdeɛ tiɔri no de to dwa no.    

4.2.8. Abɛɛfo din Nsoromma nnyinasoɔ ahodoɔ 

Maame M.F. a ne ba din de Rhoda Nsoromma Frimpɔn kyerɛ Nsoromma ase sɛ, ɛyɛ 

kanea ketewa a yɛhunu no wɔ soro wɔ ɛwiem na ɛhyerɛn wɔ baabiara na ɛda mu 

sononko koraa. Maame yi de nsɛm wei too dwa sɛ, ɛno ne botaeɛ a ɔgyinaa so de too 

ne ba abaayewa no nsoromma. 

Afe mpem mmienu ne aduonu (2020) mu no, mefaa afuro na yareɛ ne ɔhaw pii 

bi   nti ɛmaa m’awodeɛ no ho tee kyema nam so maa mogya tuu me ara kɔsii sɛ 

mekɔɔ ‘kooma’. Ɛnam so maa abɔfra a ɔhyɛ yafunu mu no firii mu. Ahodwirisɛm 

ne sɛ, ɛda a abɔfra no firi mu ara pɛ na mebaa nkwa mu bio. Adɔkotafoɔ no kaa 

no pen kyerɛɛ me sɛ merentumi nwo bio wɔ kwan biara so ɛnam sɛ m’awodeɛ 

no atete koraa na pempam bi na wɔapempam no kɛkɛ sɛdeɛ ɛbɛyɛ a mɛtena nkwa 

mu na ahoɔden biara nni awodeɛ no mu, na sɛ mpo nyinsɛn bɛtɔ awodeɛ no mu 

a ɛbɛsɛe na ɛntumi nyɛ nnipa. Bosome num pɛpɛɛpɛ na mehunuu sɛ masan afa 

afuro. Me yam hyee me yie. Mekɔɔ ayaresabea maa wɔde me faa mfidie mu. 

Adɔkotafoɔ no nyinaa seree kaa sɛ, nyinsɛn no ntumi nnyina ɛsiane sɛ awodeɛ 

no ayɛ mmerɛ dodo na ɛntumi nkora abɔfra no wɔ kwan biara so. Wɔn mu baako 

hyɛɛ me nkuran sɛ, sɛ megye Awurade di deɛ a, memma me mpaeɛbɔ mu nyɛ 

den na wɔn deɛ, wɔreyɛ bi ahwɛ na ɛho ahoɔden nni wɔn nsam.  Ɛfiri saa berɛ 

no rekɔ no ɛrekame ayɛ sɛ nnawɔtwe mmienu biara na yɛgye me to ayaresabea. 

Akyire yi mpo deɛ wɔgyee me too asopiti hɔ a wɔamma me amma fie bio. Afei 

asikyire yareɛ ne mogya mmorosoɔ de wɔn ho gyee mu. Adɔkotafoɔ yi tuu me 

fo sɛ memma wɔn kwan na wɔnyi abɔfra no ne awodeɛ no nyinaa mfiri hɔ na 

menya nkwa ntena ase nanso mamma kwan saa. Wɔkɔɔ so wɔɔ yɛn mpaneɛ 

ahodoɔ a ɛbɛma yɛn baanu no nyinaa anya nkwa. Menyaa bosome nson pɛpɛɛpɛ 

na wɔse wɔbɛyi abɔfra no. Nyame adaworomma wɔnam apiresan kwan so yii 

abɔfra no. Wɔyii no kyerɛɛ me ara pɛ na me se abɔfra yi deɛ, sɛ Awurade amma 

me anwu na mawo afa me ho afa me ba deɛ a, mɛfrɛ no Nsoromma ɛsiane sɛ 

wɔyɛ me kanea ketewa bi a Onyankopɔn ama no abɛpue wɔ me bra mu. 

 

Mesan ne Agya B. a ne ba din de Amma Nsoromma Boɔ twetwee nkɔmmɔ fa ne ba no 

din no ho. Agya yi nso kyerɛkyerɛɛ nsoromma ase sɛ, ɛyɛ kanea ketewa a ɛhyerɛn. 

Ɔkyerɛɛ me botaeɛ a ɔgyinaa so too ne ba no Nsoromma, n’anodisɛm nie, 

Mebɔɔ mpaeɛ srɛɛ Onyankopɔn sɛ, ɔmma me kanea bi a ɛhyerɛn wɔ me bra mu 

na ɛbɛtumi ayɛ agyapadeɛ biara. Megu so rebɔ mpaeɛ no ara na me yere faa 

afuro. Ɛno nti deɛ ɛpue firi m’anom baeɛ ara ne sɛ, kanea a merebɔ ho mpaeɛ 

yi ara na Awurade de ama yɛn yafunudeɛ yi. Ɛno nti abɔfra yi mɛto no din kanea. 

Ɛno nti mebisaa me ho sɛ, ɛnneɛ na kanea bɛn na ɛhyerɛn na ɛsan nso yɛ fɛ? Me 

nso Akan din nko ara na na mepɛ sɛ ɛda abɔfra no so, mempɛ Borɔfo din biara 

wɔ mu. Ɛhɔ ara na ɛsii m’adwene mu prɛko pɛ sɛ, mɛfrɛ me ba no Nsoromma. 

Na kwan a ɛnam so maa metoo me ba no din Nsoromma no no. (Agya B. 

Kotonimaa, 2023)  

 

Sɛ mepɛnsɛmpɛnsɛn ‘Frame semantic’ (1982, 1985 ne 2001) tiɔri nnyinasosɛm a ɛfa 

atwerɛ ne nkɔmmɔdie mu nteaseɛ (Text and discourse understanding) wɔ awofoɔ yinom 

nteaseɛ ne sɛnti a wɔnam so too wɔn mma Nsoromma yi a na ɛne no kɔwiewie adwene 

korɔ mu ɛsiane sɛ nteaseɛ a ɛwɔ mmaatan yi adwene mu fa edin korɔ yi ho ma wɔtumi 

kyerɛ edin no ase ma wɔn nkitahodie anaa nkɔmmɔtwetwee no mu nteaseɛ wie mu die.  

 

Bio, ɛdaa adi sɛ, awofoɔ baanu a wɔtoo wɔn mma din Nsoromma no mu biara 

nnyinasoɔ a ɛmaa wɔtoo saa din no nyɛ pɛ. Maame M.F. ma yɛhunuu sɛ, ɛnyɛ Nyame 

a, anka ɔne ne ba no nyinaa hweree wɔn nkwa na ɛno nti na ɔgyinaa so too abɔfra no 

din Nsoromma no. Agya B. nso too ne ba no din Nsoromma ɛfiri sɛ, ɔsrɛɛ Awurade 

sɛ ɔmma no kanea bi a ɛhyerɛn wɔ ne bra mu na ɛno mu ara na ne yere nso de faa afuro 

woeɛ. Nsoromma 3 ne Nsoromma 4 a ɛwɔ Nkekaho no mu biara nso mu biara 

nnyinasoɔ yɛ sononko koraa. Yei da no adi sɛ Fillmore (1982, 1985 ne 2001) tiɔri 

nnyinasosɛm a ɛkyerɛ sɛ edin nteaseɛ gyina tebea anaa asisɛm pɔtee bi so no yɛ ampa 

sɛ deɛ tiɔri no nnyinasosɛm de to dwa no. 

 

4.2.9 Abɛɛfo din Agudeɛ nnyinasoɔ ahodoɔ  

Berɛ a me ne owurayere O.B twetwee nkɔmmɔ no, ɔkyerɛkyerɛɛ agudeɛ ase sɛ, ɛyɛ 

biribi a ɛyɛ aboɔdenneɛ na ɛsom bo sane nso yɛ mfasodeɛ kɛseɛ ma nnipa, ne titire no, 

deɛ biribi korɔ no yɛ ne dea. Sɛnti a ɔtoo ne ba barima yi agudeɛ nie; 

Medii kan woo baako wɔ berɛ a na yɛnyɛɛ me ho adeɛ. Akyire yi, mehyiaa 

barima foforɔ maa ɔyɛɛ me ayeforɔ kɛseɛ pa ara. Metenaa awareɛ yi ase 

mfenhyia du-nwɔtwe wɔ berɛ a mannya ba baako mpo anhyɛ m’akyi. Ɛnam yei 

so maa awareɛ no guiɛ. Ɛno akyi na mesan hyiaa barima foforɔ na yɛn 

nhyiamudie a ɛdi kan ara na mefaa afuro. Nyinsɛn no mu no, menim sɛ bosome 

nkron pɛpɛɛpɛ na mawo akwadaa yi a ɔhyɛ yafunu mu yi. Yafunu yi kɛseɛ ara 

na ɛgu so ɛreyɛ nanso ɛduruu baabi no na yɛnte akwadaa no nka bio wɔ yafunu 

no mu. Enti nyinsɛn no paa ho afe ne akyiri. Onyame adom, adokotafoɔ yɛɛ me 

apiresan yii abɔfra no. Wɔkarii abɔfra no mu duro no na ɛyɛ “pounds” nsia. 

Asɛm a ɛpue firii dɔkota no ano ara ne sɛ, “Yɛayɛ nyinsɛn ho adwuma ayɛ, ayɛ 

nanso akwadaa wei deɛ, yɛnhunu deɛ ama no akyɛ wɔ yafunu mu na ne mu nso 

yɛ duru sei bi da” Nyame adebɔ mu nyinaa, nnipa na ɛsom bo sene biribiara 

ɛno nti memma abɔfra no din a ne werɛ mfi da na berɛ biara ɔde bɛkae deɛ 

Onyame ayɛ ama no. Ɛno nti na meyɛɛ m’adwene sɛ, saa deɛ a mɛto abɔfra no 

din Agudeɛ no. Abɔfra yi yɛ agudeɛ ma me ɛwɔ m'awareɛ mu, ɛwɔ m’awoɔ mu, 

ɛwɔ m’asetena yi mu. Ampa ara nso, sukuu mu nyinaa akyerɛkyerɛfoɔ se abɔfra 

no nim nwoma yie, nim nyansa nso, ɛno nti ɔyɛ m’agudeɛ a menni ne ho agorɔ 

koraa. (Owurayere O. B. Kitawonsa 2023). 

 

Me ne Agya bi nso hyiaeɛ a na ɔno nso ato ne ba abaayewa edin Agudeɛ yi bi ara. Ɔno 

nso kyerɛɛ agudeɛ ase sɛ, ɛte sɛ sikakɔkɔɔ, biribi a ɛmu yɛ duru, ne boɔ yɛ den na ɛsom 

bo. Yɛn nkɔmmɔtwetwee mu no, ɔtoo n’anom tuo sɛ,  

Agudeɛ ne me kaakyire. Mmɔfra a me yere dii kan woo wɔn nyinaa no, ɛmu 

biara nni hɔ a adɔkotafoɔ de sekan kaa no ka m’agudeɛ yi nko ara ho. Mepɛ sɛ 

mekyerɛ sɛ adɔkotafoɔ yɛɛ no apiresan ansa na ɔbaa no tumi anya abɔfra no. 

Ɛno nti sɛ mede abɔfra yi awoɔ toto beaeɛ a meyɛ adwuma a wɔtu sikakɔkɔɔ ho 

a, sɛdeɛ adwumayɛfoɔ yi brɛ, sam mfifire ansa na wɔanya sikakɔkɔɔ a wɔfrɛ no 

agudeɛ no a, saa brɛ no ara na abusua yi faa mu ansa na yɛrenya abɔfra no. 

Ɛno nti abɔfra no yɛ agudeɛ a ne ho hia abusua no yie, na yɛnsi no fam, na 

yɛntoto no ase nso. Sɛnti a metoo me ba no Agudeɛ ne no. (Agya. B. O. A.  

Kitawonsa 2023).   

 

 Sɛ mede ‘Frame semantic’ (1982, 1985 ne 2001) tiɔri nnyinasosɛm a ɛka sɛ nteaseɛ 

kann a ɛba adwene mu prɛko pɛ fa biribi ho di dwuma wɔ awofoɔ yinom nteaseɛ ne 

botaeɛ a wɔgyinaa so too wɔn mma yi abɛɛfo din Agudeɛ mu a na ɛne no kɔ pɛ, ɛsiane 

sɛ, sɛ yɛhwɛ nhwɛsoɔ a Fillmore (1982) de too dwa fa asɛmfua ‘awareɛ’ ho a, nsɛm 

ahodoɔ bi a ɛba yɛn tiri mu ne ayeforɔ, tiri nsa, mpatadeɛ, awaregyaeɛ ne ade. Sɛ 

yɛgyina awofoɔ yi nkyerɛkyerɛmu a wɔde ma faa agudeɛ ho sɛ ɛyɛ biribi a ɛyɛ 

aboɔdenneɛ na ɛsom bo, ɛyɛ mfasodeɛ kɛseɛ ma nnipa, biribi a ɛmu yɛ duru, ne boɔ yɛ 

den na ɛsom bo. Yɛgyina saa nsɛm yi so a, nneɛma a ɛma yɛte agudeɛ ‘frames’ no bi 

ase ne sikakɔkɔɔ, sikafuturo, nkɔnmuadeɛ ne asomuadeɛ ne deɛ ɛkeka ho, a ne nyinaa 

nso yɛ aboɔdenneɛ. Yei kyerɛ edin no nteaseɛ a yɛnim no dada na ɛba adwene mu prɛko 

pɛ berɛ a yɛahunu anaa yɛate edin no, ɛmfa ho ne nteaseɛ ahodoɔ a afoforɔ wɔ fa edin 

yi ho. Nanso awofoɔ no mu biara nnyinasoɔ a ɛmaa ɔtoo din Agudeɛ no yɛ sononko. 

Owurayere O.B. se, ɔware kyɛree yie ansa na ɔrenya ne ba a ɔtɔ so mmienu no na ɛno 

na ɔgyinaa so too abɔfra no din Agudeɛ no. Agya B. O. A nso, ɔde ne ba no awoɔ no 

totoo sɛdeɛ ɔtu agudeɛ ho. Agudeɛ 3 ne Agudeɛ 4 no mu biara nnyinasosɛm nso da nso 

saa ara. Yei kɔ so ara foa ‘Frame Semantic’ tiɔri nnyinasosɛm a ɛkyerɛ sɛ edin nteaseɛ 

gyina tebea anaa asisɛm pɔtee bi so no. 

 

4.2.10 Abɛɛfo din Akyɛdeɛpa nnyinasoɔ ahodoɔ 

Ɔsɔfo panin baako a ɔwɔ Kumase Bantama ha a wato ne ba abaayewa Akyɛdeɛpa 

kyerɛkyerɛɛ ne nteaseɛ wɔ edin Akyɛdeɛpa ase ho sɛ, ɛyɛ adeɛ bi a obi de akyɛ wo na 

fi ne nkekaawa biara nni ho. Botaeɛ a ɔsɔfoɔ gyinaa so too ne pisie babaa yi Akyɛdeɛpa 

ne sɛ, 

Meyɛ ɔsɔfoɔ a me mfeɛ kɔ nkan a maboro mfeɛ aduonum num. Ɛrenkyɛ koraa 

na merekɔ ahomegyeɛ mu. Meba a mewɔ no wɔ m’abrabɔ mu nyinaa ne abɔfra 

ketewa yi a sɛbe ɔnnii mfeɛ du yi a wohu no yi. Me nkwa nna nyinaa mede ayɛ 

Nyame adwuma. Ɛwom manware ntɛm deɛ nanso meware boroo mfeɛ aduonu 

ansa na merenya abɔfra yi. Berɛ a megu so retwɛn Awurade anim no, mebutu 

wɔ mpaebɔ mu biara a, deɛ meka ara ne sɛ, “Akyɛdeɛ pa nyinaa firi wo asafo 

Awurade a, wode adeɛ nyinaa ma kwa no, ɛno nti kyɛ me bi”. Na mewɔ gyedie 

kɛseɛ sɛ, sɛ deɛ ɛteɛ biara Awurade bɛkyɛ me bi. Ɛno nti berɛ a adɔkotafoɔ kaa 

sɛ, me yere ho adane pɛ na medaa Onyame ase sɛ, sɛ Awurade yɛ me adom na 

ɔwo abɔfra no a, sɛ ɔyɛ ɔbaa oo, sɛ barima oo, ne din ara ne Akyɛdeɛpa. Ɛno 

nti ɛda a yɛwoo abɔfra yi na mehwɛ sɛ deɛ ne ho twa yopoo na dɛmdie biara nni 

ne ho no a, deɛ ɛpue firi m’anom ara ne sɛ, Anokwa Akyɛdeɛpa firi Awurade 

ampa, edin yi sɛ fata me ba yi. Sɛnti a metoo saa din yi ne no. (Ɔsɔfoɔ G. 

Kotonimaa 2023) 

 

Saa edin korɔ yi ara me ne aketeesia bi ne ne kunu hyiaeɛ a na wɔwareeɛ nkyɛreeɛ koraa 

twetwee ho nkɔmmɔ. Wɔato wɔn ba ketewa a wɔawo no no saa edin Akyɛdeɛpa korɔ 

yi ara bi. Wɔkyerɛɛ Akyɛdeɛpa ase sɛ, adeɛ a ɛyɛ papa na ɛyɛ fɛ na dɛmdie biara nni 

ho. Yɛn nkɔmmɔtwetwee mu no, wɔdaa wɔn botaeɛ a ɛno nti wɔtoo edin Akyɛdeɛpa 

no adi. Sei na ɔbaa no kaeɛ, 

Meyɛ nɛɛseni a meyɛ adwuma wɔ Suntreso aban ayaresabea. Mefaa yafunu ara 

pɛ na ɛdan a yɛte mu no ho sika a yɛtuaeɛ saeɛ na na ɛwɔ sɛ yɛkɔpɛ sika foforɔ 

sane de bɛtua ɛdan no ka mfeɛ mmiɛnsa a ɛdi yɛn anim no. Na ayɛ den ama me 

ne me kunu firi sɛ yɛagyegye aban mmosea de ahyɛ saa dansie no bi ase a 

yɛnnuruu baabiara ɛno nti yɛnnya sika foforɔ nsan mfa ntua deɛ yɛte mu no ka. 

Da koro awia bi a mewɔ adwuma mu ara na menyaa “phone call”. Mefaeɛ ara 

pɛ na nnipa korɔ kyerɛɛ me sɛ ɔyɛ sukuu panin wɔ “Islamic Senior High” na 

ɔrepɛ nɛɛseni a ɔbɛyɛ krado sɛ ɔbɛba abɛtena sukuu no mu na wahwɛ asukuufoɔ 

no ama no sɛ wɔn mu bi yare a, na ɔno nso ama saa nɛɛseni no baabi wɔ sukuu 

no mu atena afebɔɔ. Mede anigyeɛ gye too mu sɛ mɛyɛ wɔ berɛ a mantwetwɛn 

so koraa. Ɛbɛsi nnɛ a merekasa yi manhunu nnipa ɔde me “nɔmma” maa sukuu 

panin no. Mefrɛɛ me kunu bɔɔ no amaneɛ ara pɛ na ɔse, “Eeeeiii akyɛdeɛ kɛseɛ 

a abɔfra a ɔhyɛ yafunu mu yi de abrɛ yɛn ni!”. Sɛ yɛwo abɔfra yi a, mɛto ne din 

Akyɛdeɛpa. Ɛfiri hɔ no, yɛbutu sɛ yɛrebɔ mpaeɛ a me kunu se, “Awurade 

akyɛdeɛpa a wode adom yɛn yi…” ansa na ɔde deɛ ɔbɛka atoa so. Enti edin no 

deɛ, abɔfra no nya firii yafunu mu. (Owura ne Owurayere T. Kitawonsa 2023) 

 

Sɛ mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) di dwuma wɔ awofoɔ yinom nteaseɛ ne 

botaeɛ a wɔgyinaa so too wɔn mma yi din Akyɛdeɛpa mu a na ɛkɔwiewie adwene korɔ 

mu ɛsiane sɛ, awofoɔ yinom suahunu ahodoɔ ne nsɛm a ɛsisiiɛ fa wɔn bra mu fa mmɔfra 

no nnyinsɛn ne wɔn awoɔ ho no ma yɛhunu sɛnti anaa botaeɛ a wɔgyina so kyerɛkyerɛ 

edin no ase a ɛgyina wɔn adwene mu nnyinasosɛm pɔtee bi so. Nanso, nnyinasoɔ a saa 

awofoɔ yi mu biara nam so too edin Akyɛdeɛpa no da nso. Ɔsɔfoɔ G. kyerɛɛ mu sɛ, 

ɔnya boroo mfeɛ aduonum-num ansa na ɔrenya ne ba no na ɛno na ɛmaa ɔtoo ne din 

Akyɛdeɛpa no. Owura ne Owurayere T. nyaa akyɛdeɛ a ɛyɛ dan a wɔretena mu kwa 

berɛ a wɔnyemm abɔfra no ara pɛ, na ɛno na wɔgyinaa so too abɔfra no din Akyɛdeɛpa. 

Saa nso na ɛteɛ wɔ edin Akyɛdeɛpa 3 ne Akyɛdeɛpa 4 a ɛwɔ Nkekaho 2 no mu no. Ɛda 

adi sɛ awoɔfoɔ yi mu biara nnyinasoɔ a ɛmaa wɔtoo wɔn mma no din Akyɛdeɛpa no 

gyina wɔn mu biara suahunu a wanya no wɔ abrabɔ mu no so.  

 

4.2.11 Abɛɛfo din Nhyiraba nnyinasoɔ ahodoɔ 

Berɛ a me ne owurayere K.B hyiaeɛ no, ɔkyerɛkyerɛɛ me Nhyira ase sɛ, ɛyɛ nnepa a 

Onyankopɔn de ma ne mma wɔ abrabɔ mu. Kyerɛ sɛ, biribi a ɛde yiedie ne nkɔsoɔ aba 

w’abrabɔ mu na adekodeɛ no sombo ma wo na w’ani gye ho na kyerɛ sɛ, biribiara rekɔ 

so pɛpɛɛpɛ sɛ deɛ worehwehwɛ no. Saa berɛ a woredi yie no ara na wasan anya nnipa 

apii so. Yɛn nkɔmmɔtwetwee mu no, ɔde botaeɛ a wɔgyinaa so too wɔn ba no nhyiraba 

no too dwa, ɔdaa no adi sɛ,  

Berɛ a mehyiaa me wura a yɛkaa yɛn ho boom sɛ awarefoɔ ara pɛ na nneɛma 

mu hyɛɛ aseɛ yɛɛ den maa yɛn. Yɛn baanu nyinaa adwuma sɛeɛ mpofirim. Ɛtɔ 

da bi mpo a gari ne asikyire na yɛdi da. Yɛn baanu nyinaa abusua nso dan yɛn 

wɔ adidie ne ɔnom mu. Berɛ korɔ no ara mu nso yafunudeɛ a ɛyɛ awoɔ yi nso 

mma. Afei deɛ na ayɛ den. Yɛbisaa yɛn ho yɛn ho sɛ, yɛayɛ mfomsoɔ bi atia 

Onyame anaa, anaasɛ Awurade mpene so sɛ yɛbɛtena sɛ awarefoɔ a ɛnam so 

ama awareɛ mu agyapadeɛ biara abɔ yɛn yi? Yɛtenaa saa haw yi ho boro mfeɛ 

num rekɔ ne du so. Prɛko pɛ, na mehunuu sɛ me ho adane. Yɛn baanu no nyinaa 

yɛɛ adwenkorɔ sɛ yɛbɛsɛe nyinsɛn no kyerɛ sɛ sika bɛn mpo na mede bɛkɔ 

ayaresabea? Afei ɛnne bi bisaa me sɛ wonim Nyame akwan? Na wonnim sɛ 

nnipa yɛ sene sika? Ɛno nti mesii m’adwene pi sɛ mɛwo, me nso a menni sika a 

mede rekɔ ayaresabea na afei deɛ mete fie. Bosome koraa amma, mete hɔ ara 

na mehunuu sɛ, kunu de nnwom ne asa reba fie sɛ, wanya adwuma foforɔ a 

akatua no mpo yɛ sene kane deɛ no. Ɔhyɛɛ adwuma no ase pɛ na nnoɔma hyɛɛ 

aseɛ yɛɛ yie. Ɛhɔ ara na ɔse ampa abɔfra yi de nhyira aba m’abrabɔ mu na mese 

ɛnneɛ mewo a yɛbɛfrɛ no nhyira na me kunu de toaa so “ɛba” ɛna mese ɛnneɛ 

na Nhyiraba, ɔse megye tom prɛko pɛ. Ɛfiri berɛ a yɛwoo abɔfra no, yɛadi yie 

firi saa berɛ no abɛsi nnɛ a yɛnhunuu ahokyerɛ bio. (Owurayere K.B Oforisuo 

2023). 

 

Me ne ɔkyerɛkyerɛni baa G. nso twetwee nkɔmmɔ faa ne ba barima baako a ɔfrɛ no 

Nhyiraba ho. Ɔno nso nteaseɛ wɔ edin Nhyira ho ne sɛ, ɛyɛ nnepa a Onyankopɔn de 

ma ne mma wɔ abrabɔ mu, adekodeɛ no sombo ma wo na w’ani gye ho. Sɛnti a ɔgyinaa 

so too Nhyiraba no, ɔde too m’anim sɛ, 

Nyiraba na ɛtɔ so mmiɛnsa wɔ me mma no mu, na sɛ deɛ mmienu a ɛdi kan no 

mebrɛeɛ no, mmiɛnsa yi manhunu no saa. Mmienu a ɛdi kan no nyinaa yɛ 

mmarima, ɛno nti na menim sɛ deɛ ɛtɔ so mmiɛnsa no bɛyɛ ɔbaa. Ankɔba no saa 

ɔno nso yɛɛ barima. Metenaa ase komm na mese ɛneɛ na Nyame wɔ sɛnti 

sononko a ɛno nti ɔde barima bio adom yɛn. Ne tiawa mu no, na kyerɛ sɛ 

Onyame wɔ sɛnti a ɔsan de barima bio akyɛ me. Na kyerɛ sɛ, Agya, Ɔba ne 

Honhom Kronkron, kyerɛ sɛ, abɔfra no yɛ nhyiraba ampa. Ɔnyaa din berɛ mpo 

a na yɛnnya nwoo no. (Maame G. B. Kitawonsa, 2023) 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛfa atwerɛ 

ne nkɔmmɔdie mu nteaseɛ (Text and discourse understanding) pɛnsɛmpɛnsɛn awofoɔ 

yinom nteaseɛ ne sɛnti a wɔnam so too wɔn mma din Nhyiraba mu a na ɛne no kɔ pɛ 

ɛfiri sɛ nteaseɛ a ɛwɔ awofoɔ yinom adwene mu fa edin no ho ma wɔtumi kyerɛ edin 

no ase ma wɔn nkitahodie anaa nkɔmmɔtwetwee no mu nteaseɛ wie pɛyɛ. Ɛsiane sɛ, 

awofoɔ no mu biara nteaseɛ fa edin Nhyiraba ho no yɛ pɛ nanso, wɔn mu biara 

nnyinasoɔ a ɛma wɔde edin Nhyiraba no too wɔn mma no mu biara ara da nso. 

Owurayere K. B. maa ne ba no edin Nhyiraba firi sɛ berɛ a ɔnyemm ne ba no ara na 

nneɛma hyɛɛ aseɛ yɛɛ yie maa wɔn. Ɛdidi mu ara maa ɔne ne kunu bɛdanee adefoɔ wɔ 

awoɔ no akyi. Maame G. B. nso de ne ba no too Nhyiraba firi sɛ, ɔtee nka sɛ Onyame 

nim deɛ nti pɔtee a ɔmaa no woo barima berɛ na anka ɔno deɛ ɔrepɛ ɔbaa no, na ɔhunu 

no sɛ ɛyɛ nhyira ma no. Nhyiraba 3 ne Nhyiraba 4 a ɛwɔ Nkekaho 2 no nyinaa nso, 

awofoɔ no mu biara nnyinasoɔ a ɛmaa wɔtoo saa din no yɛ sononko koraa. 

4.2.12 Abɛɛfo din Sorodɔ nnyinasoɔ ahodoɔ  

Ɛna yi kyerɛkyerɛ Sorodɔ yi ase sɛ, ɛyɛ nsɛmfua mmienu na wɔaka abom, ‘ɔsoro’ ne 

‘ɔdɔ.’ Ɔsoro yɛ beaeɛ a Onyankopɔn teɛ. Ɛnna ɔdɔ yɛ koma mu adeyɛ a ɛka obi ma ɔyɛ 

birbi de boa obi kwa a ɔnhwehwɛ akatua biara. Yɛn nkɔmmɔtwetwee mu no nsɛm a 

wɔde too dwa fa botaeɛ a ɔgyinaa so too ne ba din Sorodɔ ne sɛ, 

Meyɛ Memeneda Kwanhwɛni ababaawa a menyaa mfeɛ aduanan-num ansa na 

merenya me hokani wɔ asafo no mu. Deɛ na me ara m’asafo mma ka ne sɛ, 

awoɔ deɛ, mapa ho. Anwanwasɛm ne sɛ, afe a mewareeɛ mu no ara na Onyame 

hyɛɛ ne ho animuonyam maa me nyinsɛneɛ. Mewoeɛ ara pɛ na mekaa sɛ wei 

deɛ, ɛyɛ ɔdɔ kann a Onyame ayi no adi akyerɛ me. Me ne me kunu yɛɛ adwene 

sɛ yɛbɛto no Sorodɔ na ama obiara ahunu saa dɔ a Onyame ayi no adi akyerɛ 

me no. (Madam A.M. Ɔgyefuo 2023) 

  

Me ne awarefoɔ a wɔn nso wɔato wɔn mma ntaafoɔ din Sorodɔ twetwee nkɔmmɔ faa 

wɔn mma no din no ho. Wɔkyerɛɛ me sɛ, wɔn nteaseɛ wɔ sorodɔ ho ne sɛ, sorodɔ yɛ 

ɔdɔ kann a Onyankopɔn yi no adi kyerɛ ne mma. Papa no kyerɛɛ mu sɛ,  

Yɛwareeɛ no, me ne me yere sii gyinaeɛ sɛ yɛbɛtwentwɛn yɛn awoɔ so kakra 

sɛdeɛ ɛbɛyɛ a yɛbɛtumi atoto akyiri yie na yɛn mma no ammɛbrɛ wɔ asetena mu. 

Berɛ a yɛn berɛ a yɛahyɛ ama yɛn ho no soeɛ no, me ne me yere hyɛɛ aseɛ pɛɛ 

ba. Onyankopɔn nso yɛɛ yɛn adom maa afe a ɛdi kan a yɛde bɔɔ so no ara me 

yere tumi nyinsɛneɛ. Ɔnkɔwo nso a, anyɛ baako na mmom ntaafoɔ a ɛyɛ ɔbaa 

ne barima. Sɛ ɛnyɛ ɔdɔ a Onyankopɔn ada no adi akyerɛ me ne me yere a, na 

ɛneɛ ɛyɛ deɛn? saa adeɛ a Onyankopɔn yɛ maa yɛn nti na yɛgyinaa so de yɛn 

mma no too Sorodɔ no. (Owura ne Owurayere F.S.M. Ɔsanaa 2023) 

Sɛ yɛhwɛ nteaseɛ a awofoɔ a wɔtoo wɔn mma no din Sorodɔ no wɔ no a, yɛhunu sɛ ne 

nyinaa yɛ adwene korɔ. Na wɔn nyinaa te edin no ase sɛ ɛkyerɛ ɔdɔ kann a Onyankopɔn 

yi no adi kyerɛ nnipa. Yei mu no, ɔdɔ foforɔ biara mma awofoɔ yi mu biara tiri mu gye 

Onyankopɔn dɔ a ɛfiri soro nkutoo, na saa ara nso na obiara a ɔbɛte edin no ase nso bɛte 

afa.  

 

Sɛ mede ‘Frame semantic’ (1982,1985 ne 2001) tiɔri nnyinasosɛm a ɛka sɛ nteaseeɛ 

kann a ɛba adwene mu prɛko pɛ fa biribi ho di dwuma wɔ awofoɔ yinom nteaseɛ ne 

botaeɛ a wɔgyinaa so too wɔn mma yi abɛɛfo din Sorodɔ mu a na ɛne no kɔ pɛ, ɛsiane 

sɛ ‘prototype’ a n’asekyerɛ yɛ nteaseeɛ kann a ɛba adwene mu prɛko pɛ a Fillmore 

(1985) kaa ho asɛm no ne no kɔwiewie adwene korɔ mu. Mmom, nnyinasoɔ a saa 

awofoɔ yi mu biara nam so too edin Sorodɔ no da nso koraa. Madam A. M. yɛ obi a 

ɔwaree berɛ a na wadi mfeɛ aduanan-num nanso berɛ a ɔwaree no ara na Onayme kyɛɛ 

no ba, na ɛno na ɛmaa ɔtoo ne din Sorodɔ no. Owura ne Owurayere F.S.M. twɛnee wɔn 

awoɔ so kakra nanso berɛ a wɔyɛɛ wɔn adwene sɛ ɔbɛwoɔ no, Onyankopɔn dom maa 

wɔn ntaafoɔ, na ɛno na wɔgyinaa so too ntaa no din Sorodɔ. Saa nso na ɛteɛ wɔ edin 

Sorodɔ 3 ne Sorodɔ 4 a ɛwɔ Nkekaho 2 no mu no.  

 

4.2.13 Abɛɛfo din Aseda nnyinasoɔ ahodoɔ  

Berɛ a me ne maame L.O. hyiaeɛ twetwee nkɔmmɔ faa ne piesie Aseda din ho no, ne 

nteaseɛ a ɔwɔ fa asɛmfua aseda ho ne sɛ, ɛyɛ kwan bi a yɛfa so kyerɛ yɛn anisɔ wɔ biribi 

ho. Ɔkyerɛ sɛ, sɛ obi ayɛ biribi ama wo na worekyerɛ oniiko no sɛ, w’ani sɔ deɛ wayɛ 

ama wo no. Ɔrekyerɛ me botaeɛ a ɔgyinaa so too ne piesie yi Aseda no, ɔtoo n’anom 

tuo sɛ,  

Mewaree mfeɛ nkron, mannyem amma no ansɛe mpo da, manyɛ nhwehwɛmu 

amma no ankɔ ba sɛ me bra mpo apa ho da. Nnamfonom afutuo kɔ ɔsɔfoɔ wei 

hɔ, dunsini wei deɛ wabene papa ne deɛ ɛkeka ho. Weinom biara ampusu me. 

Deɛ meka kyerɛɛ wɔn nyinaa ne sɛ, Awurade bɛyɛ ama me na mede m’aseda 

ama ɔno nkutoo, memfa mma nnipa. Sɛ mehunu ɔbaatan bi a ne ba hyɛ n’akyi 

a, deɛ mebue m’ano ka ara ne sɛ, Awurade kyɛ me ba yi bi na me nso menna 

wo ase. Da biara da na me mpaebɔ ara ne no ara kɔsii mfeɛ nkron wɔ m’awareɛ 

mu. Berɛ a mefaa afuro no, me ho dendenden, manyare da, biribiara anyɛ me 

da. Awurade bɔɔ ho ban ara kɔsii sɛ mewo faa me ho, faa me ba. Me a na m’ani 

nna wɔ mfeɛ nkron mu sɛ mɛtumi afa afuro anyem awo no, hwɛ deɛ Awurade 

ayɛ me. Ɛno nti metoo me ba no Aseda de rekyerɛ wiase sɛ, m’aseda a mede 

rema Onyankopɔn ne abɔfra no. (Madam L.O. Oforisuo, 2023) 

 

Menyaa akwanya ne ɔbaatan baako bi a, ɔno nso ato din Nnaaseɛ a ɛno nso yɛ aseda 

korɔ yi ara na ɔde rema Onyame hyiaeɛ, Ɔkyerɛɛ me Naaseɛ ase sɛ, ɛyɛ aseda a ɔde 

rema Onyankopɔn de akyerɛ n’ani sɔ wɔ yie a ɔne no adi. 

Mewiee “university” ara na menyaa adwuma a mammrɛ koraa. Menyaa 

adwuma afe korɔ no ara mu na menyaa barima animuonyamfoɔ bi maa no 

waree me. Mewareɛ bosome mmienu pɛpɛɛpɛ na mefaa afuro. Deɛ me mfɛfoɔ 

nyinaa ka ne sɛ, me tiri yɛ wɔ biribiara mu na me Nyame a ɔbɔɔ me no bɔɔ me 

yie. Ampa ara nso sɛ mehwɛ m’abrabɔ mu a, deɛ mepɛ biara memmrɛ na manya 

ɛno nti na me ba panin no, na ɛsɛ fata sɛ mekyerɛ me naaseɛ kyerɛ Onyame wɔ 

deɛ wayɛ wɔ me bra mu nyinaa, ɛno nti na mede me ba baa no too Nnaaseɛ no. 

Kyerɛ sɛ, m’ani sɔ nnepa a Nyame ayɛ wɔ me bra mu nyinaa. (Madam C.D. 

Oforisuo, 2023). 

Fillmore (1982, 1985 ne 2001) nnyinasosɛm baako a ɛne ‘Frame Net’ no boa yɛn ma 

yɛhunu sɛ, asɛmfua biara a obi bɛhunu no, nsɛmfua ahodoɔ binom nso ba onipa no tiri 

mu na ɛno na ɛboa no ma ɔte saa asɛmfua a wahunu no ase yie. Wohwɛ awofoɔ yi a me 

ne wɔn twetwee nkɔmmɔ no nsɛnkaeɛ mu a, wohunu sɛ edin Aseda no de nsɛmfua bi 

te sɛ anisɔ, nkamfoɔ, ayɛyie, nnaaseɛ, ntontom, ne pii a ɛkeka ho na ɛba wɔn tiri mu. 

Ne saa nti, sɛ mede saa nnyinasosɛm no di dwuma wɔ awofoɔ yinom nteaseɛ mu a na 

ɛkɔwiewie adwene korɔ mu. Mmom awofoɔ no mu biara nnyinasoɔ a ɛmaa wɔtoo saa 

edin korɔ, Aseda deɛ, ɛnyɛ pɛ.  Ɔwofoɔ a yɛfrɛ no Madam L.O kyerɛɛ mu sɛ mfeɛ nkron 

akyi berɛ a ɔfaa ɔhaw bebree mu no, ɔtumi nyinsɛn woo ba na ɔde abɔfra no too Aseda 

de kyerɛɛ anisɔ maa Onyame. Madam C. D. nso ma no daa adi sɛ ɛsiane brɛ a wammrɛ 

firi ne sukuu kɔ mu de kɔsi n’awoɔ mu no na maa ɔgyinaa so de ne ba no too Naaseɛ. 

Saa nso na ɛteɛ wɔ edin Aseda 3 ne Aseda 4 a ɛwɔ Nkekaho 2 no mu no.  

 

4.2.14 Abɛɛfo din Asɛmpa nnyinasoɔ ahodoɔ  

Berɛ a me ne me nua ɔkyerɛkyerɛni a wato ne ba barima din Asɛmpa hyiaeɛ no, ɔkyerɛɛ 

me sɛ, ne nteaseɛ wɔ din Asɛmpa ase ne sɛ, ɛyɛ asɛm bi a ɛyɛ dɛ na ɛso nsunsuansoɔ 

no yɛ deɛ ɛde anigyeɛ ne abotɔyam ba asetena mu. Ɔkyerɛɛ mu kyerɛɛ me sɛ, botaeɛ a 

nti ɛnam so maa no too ne ba Asɛmpa ne sɛ, 

Asɛmpa yɛ me ba a ɔtwa toɔ. Na meyɛ kristoni yi deɛ, megye twerɛsɛm no di pa 

ara. Mekyerɛ sɛ, asɛmpa nyinaa firi twerɛsɛm no mu. ɛno nti, wakɔyɛ me ba a 

ɔtwa toɔ yi, mɛfa din bi afiri twerɛ no mu de ama abɔfra no a, na ne nyinaa 

nnyinasoɔ ne Twerɛ Kronkron a ɛyɛ asɛmpa no. Enti mede edin Asɛmpa too me 

ba no sɛdeɛ ɛbɛnya nsunsuanso papa wɔ n’abrabɔ so ne nkwa nna nyinaa. 

(Owura A. K. Oforisuo 2023) 

Me ne ɔwofoɔ foforɔ a ɔno nso ato ne ba barima Asɛmpa yi ara bi twetwee nkɔmmɔ 

no, ɔde too dwa sɛ, Asɛmpa yɛ asɛm bi a woate no wɔ w’asom na w’ani gye ho na ɛyɛ 

wo dɛ. Ɔde botaeɛ wei too dwa fa sɛnti a ɔtoo din Asɛmpa no ho. 

Me ne ɔbaa a seesei ɔyɛ me hokani yi gu so reyɛ yɛn awareɛ ho nhyehyɛeɛ ara 

na nyinsɛn puee mu. Mpɛn pii no, sɛ ɛba no sei a, ɛyɛ a mmarima pii bɔ hu ma 

wɔn adwene mpo tu fra. Nanso me deɛ, ɛyɛɛ me sɛ deɛ yɛde nsuo nwunu bi agu 

me so ahuhuro berɛ mu. M’ani gyee yie pa ara. Metee nka sɛ, sɛ ɛyɛ onipa nko 

ara na yɛde no reba asaase so na ɛnyɛ ade foforɔ deɛ na ɛyɛ asɛmpa pa ara. Yei 

nti, berɛ a yɛde no baa wiase ara pɛ na yɛmaa no din Asɛmpa de kyerɛɛ sɛdeɛ 

na n’awoɔ no yɛ asɛmpa ma me ne me hokani yi nyinaa. (Owura D.A. Ɛbɔ 2023) 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) pɛnsɛmpɛnsɛn awofoɔ yinom nteaseɛ 

ne botaeɛ a wɔgyinaa so too wɔn mma yi din Asɛmpa mu a na ɛkɔwiewie adwene korɔ 

mu ɛsiane sɛ, awofoɔ yinom suahunu ahodoɔ ne nsɛm a ɛsisiiɛ fa wɔn bra mu fa mmɔfra 

no nyinsɛn ne wɔn awoɔ ho no ma yɛhunu sɛnti anaa botaeɛ a wɔgyina so kyerɛkyerɛ 

edin no ase ma edin no nteaseɛ wie pɛyɛ. Awofoɔ no mu biara gyina tebea sononko so 

na ɛde edin Asɛmpa no too wɔn mma no. Owura A.K. ma mehunuu sɛ ɔgyinaa Twerɛ 

Konkron no so na ɔde edin Asɛmpa no too ne ba no. Owura D.A. deɛ ɔbuu afuro a ne 

yere faeɛ berɛ mpo a na wɔnyɛɛ ne ho adeɛ no sɛ anigyesɛm na ɛno nti na ɔtoo abɔfra 

no din Asɛmpa no. Saa nso na edin Asɛmpa 3 ne Asɛmpa 4 a ɛwɔ Nkekaho 2 no mu 

no nnyinasoɔ yɛ sononko koraa.  

 

 

University of Education,Winneba http://ir.uew.edu.gh



110 

 

4.2.15 Abɛɛfo din Animuonyam nnyinasoɔ ahodoɔ  

Me ne ɔbaatan a ɔtoo ne ba din Animuonyam nyaa akwan hyiaeɛ na berɛ a mebisaa no 

ne nteaseɛ wɔ asɛmfua animuonyam ase no, ɔkyerɛɛ me sɛ, ɛkyerɛ biribi a ɛkorɔn, anim 

yɛ nyam na anim yɛ duru. Na berɛ a me ne no twetwee nkɔmmɔ faa botaeɛ a ɔgyinaa 

so too ne ba barima Animuonyam ho no, deɛ ɔde too dwa nie, 

Berɛ a mefaa afuro no, na yareɛ, yareɛ nko ara. Bosome mmienu ntwa mu a 

menkɔ da ayaresabea. Ɛno nti bosome nkron no soeɛ no, adɔkotafoɔ no yɛɛ me 

apiresan yii abɔfra no. Na menim sɛ abɔfra ketewa bi na mawo no. Menkɔhwɛ 

a, abɔfra kɛseɛ bi. Sɛ wohwɛ ne kɛseɛ, n’anantu ne ne tirinwi a wobɛka sɛ, sɛbe 

manwo no Ghana ha na mmom mekɔɔ no wɔ aburokyire. Na wokɔhwɛ me a 

meda hɔ a, na yɛse me ba a mawo no nie a, anokwa, na ɛyɛ anigyeɛ. Wɔsiesie 

ne ho bɛtoo me so ara pɛ na mese abɔfra yi deɛ mɛfrɛ no Animuonyam, ɛno ara 

no no. Me deɛ, sɛ mewo a, mehwɛ abɔfra no tebea ne ne bɔberɛ na mama no 

din, me kunu nso bɛte a n’ani nso gye edin no ho. (Owurayere B.A. Ɔbɛnem, 

2023)  

 

Berɛ a me ne  Papa bi a ɔno nso ato ne piesie barima Animuonyam twetwee nkɔmmɔ 

fa ne nteaseɛ a ɔwɔ fa Animuonyam ho no, ɔkyerɛkyerɛɛ aseɛ sɛ, ɛyɛ biribi a ɛkorɔn, 

na ɛso na anim yɛ fɛre. Metoaa so bisaa no botaeɛ a ɔgyinaa so too ne barima yi 

Animuonyam, sei na Agya yi too n’anom tuo kaeɛ, 

Mannyini ammɛto me Papa. Me maame kyerɛ sɛ, menyaa bɛyɛ mfeɛ num na me 

Papa firi mu. Me maame aka bebree afa me se ho akyerɛ me. Sɛdeɛ na ne bɔbea 

ne ne su teɛ, n’ahosuo ne ade. Ɛno nti, berɛ a mewoo m’abakan no, ayaresabea 

hɔ ara, me maame ani bɔɔ me ba no so pɛ, na ɔse ‘K,’ woawo wo se. Sɛ wo se 

te ara ne wo ba yi. Deɛ ɛpue firii m’ano prɛko pɛ ne sɛ, mede abɔfra yi ato me 

se. Na ɛnam sɛ, na me se firi adehyeɛ abusua mu a n’anim yɛ duru na ɛwɔ nyam 

nti, mɛfrɛ abɔfra yi Animuonyam kyerɛ sɛ ɔnyɛ onipa biara kɛkɛ na mmom ɔdi 

mu ankasa. Ampa ara abɔfra yi nyiniiɛ yi, n’ahosuo, ne bɔberɛ ne su ne ne ban 

nyinaa, me maame se, me se deɛ no ara bi. (Agya B.O.A. Oforisuo, 2023) 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛfa atwerɛ 

ne nkɔmmɔdie mu nteaseɛ (Text and discourse understanding) pɛnsɛmpɛnsɛn awofoɔ 

yinom nteaseɛ ne sɛnti a wɔnam so too wɔn mma din Animuonyam mu a na ɛne no kɔ 

pɛ ɛfiri sɛ, nteaseɛ a ɛwɔ awofoɔ yinom adwene mu fa edin no ho ma wɔtumi kyerɛ edin 

no ase ma wɔn nkitahodie anaa nkɔmmɔtwetwee no mu nteaseɛ wie pɛyɛ. Yei ma 

yɛhunu sɛ wɔn nteaseɛ wɔ edin Animuonyam ho no nyinaa yɛ pɛ. Ɛba no nnyinasoɔ a 

ɛmaa wɔtoo edin Animuonyam no deɛ a, obiara deɛ yɛ sononko koraa. Ɔwofoɔ a ɔdi 

kan no, Owurayere B.A. ma no daa adi sɛ ɛmfa ho ne yareɛ a ɔyaree wɔ ne nyinsɛn berɛ 

no mu no, ɔwoo abɔfra kamakama bi a dɛm ne nkekaeɛ biara nni ne ho ɛno nti na ɔhwɛɛ 

so too no din Animuonyam no. Ɔwofoɔ a yɛfrɛ no Agya B.O.A. deɛ, ɔhwɛɛ ne ba no 

ahoɔfɛ, ne su ne n’ahosuo so ne sɛ a abɔfra no sɛ ne nana barima so na ɛtoo ne din 

Animuonyam. Animuonyam 3 ne Animuonyam 4 a ɛwɔ Nkekaho 2 no mu biara nso 

nnyinasosɛm da nso koraa. 

 

4.2.16 Abɛɛfo din N’Adom nnyinasoɔ ahodoɔ  

Ɛna yi ne me nkɔmmɔtwetwee mu no, ɔkyerɛɛ me sɛ, sɛdeɛ ɔte n’adom ase ne sɛ, ɛyɛ 

nsɛmfua mmienu na wɔaka abom, ɛyɛ “ɔno” ne “adom”. Na ɔte adom ase sɛ, ɛyɛ adeɛ 

a, w’ani nna, na ɛho mmɔdemmɔ mfiri wo nwuma mu nanso obi de akyɛ wo kwa. “ɔno” 

nso yɛ edinnsiananmu a yɛde gyina hɔ ma nnipa baako. Na kyerɛ sɛ, onipa bi ayɛ biribi 

ama wo na ɛnyɛ wo ankasa ahoɔden na mmom obi. Ɛna yi de ne botaeɛ a ɔgyinaa so 

too ne ba a ɔtɔ so mmienu ‘N’Adom’ too m’anim sei, 

Mewoo me ba a ɔdi kan no, merebɛwo n’akyi, merebɛwo n’akyi na mfeɛ du apa 

ho. Meyɛɛ deɛ mɛtumi biara nanso ankɔ si aga. Afei deɛ metoo m’adwene mu sɛ 

mɛfa baako pɛ no saa ara na deɛ wanwo da mpo ɔwɔ hɔ. Berɛ a abɔfra yi nyaa 

mfeɛ du mmienu a medii n’awoda maa no wieeɛ ara pɛ na mehunuu sɛ menyem. 

Na mese, Awurade w’adom dɔɔso. Adɔkotafoɔ nnuro bebrebe yi ne asɔfoɔ 

akwankyerɛ nyinaa anyɛ adwuma. Wei deɛ ɛyɛ Awurade adom na ɛmfiri nnipa 

hɔ. Sɛ Awurade yɛ me adom na mewo a, mɛfrɛ abɔfra no N’Adom. (Owurayere 

F.M. Ɔbɛnem, 2023). 

 

Me ne maame foforɔ a ɔno nso ato ne ba din N’Adom yi ara bi dii nkɔmmɔ. Na ɔno nso 

nteaseɛ wɔ saa asɛmfua korɔ yi ara mu ne deɛ ɔdi kan no deɛ yɛ pɛ. Ɔkyerɛ adom ase 

sɛ, biribi a w’ani nna na wanya adekodeɛ no na worekyerɛ nnipa ama wahunu sɛ, ɛyɛ 

asomasi anaa ɔbenten na yɛɛ wei maa me. Ɔde ne botaeɛ a ɔgyinaa so too N’Adom too 

dwa, sei na ɔkaeɛ. 

Berɛ a menwareɛ no, sɛ mehunu ɔbaatan bi a wawo atoto a na ɛyɛ me fɛ. 

Mekyerɛ sɛ, ɔwo barima na wawo ɔbaa a, na ɛyɛ me anika yie. Ɛno nti, berɛ 

biara na mesrɛ Nyame sɛ, sɛ meware a, ɔmma menwo saa awoɔ no bi. Me ba 

panin no na ɔyɛ ɔbaa ɛno nti berɛ a menyinsɛneɛ n’akyi na menyaa ba barima 

no, m’ani gyee yie. Deɛ mekaeɛ ara ne sɛ, adom wei deɛ nyɛ nnipa nsa ano, 

kyerɛ sɛ, adɔkotafoɔ bɛtumi ama obi aduro ama wantumi anyinsɛn awo ba, na 

sɛ obi bɛwo ɔbaa anaa barima no, ɛho ahoɔden ne nimdeɛ mfiri adɔkotafoɔ 

nsam na mmom ɛfiri Awurade hɔ. Ɛno nti, mekaa sɛ, sɛ manya ɔbaa asan nso 

anya barima deɛ a ɛnneɛ na ɛyɛ Awurade adom ara kwa. Sɛnti a metoo me ba 

no N’Adom no no. (Maame J. Kitawonsa, 2023). 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) pɛnsɛmpɛnsɛn awofoɔ yinom nteaseɛ 

botaeɛ a wɔgyinaa so too wɔn mma yi din N’Adom mu a na ɛkɔwiewie adwene korɔ 

mu ɛsiane sɛ, awofoɔ yinom suahunu ahodoɔ ne nsɛm a ɛsisiiɛ fa wɔn bra mu fa mmɔfra 

no nyinsɛn ne wɔn awoɔ ho no ma yɛhunu sɛnti anaa botaeɛ a wɔgyina so kyerɛkyerɛ 

edin no ase ma ne nteaseɛ wie pɛyɛ. Wɔn mu biara nnyinasoɔ da nso firi ɔfoforɔ deɛ 

ho. Wohwɛ Owurayere F. M. sei a, mfeɛ du akyi a ɔkyinii asɔfoɔ ne nnuruyɛfoɔ so sɛ 

ɔrepɛ ba a ɔtɔ so mmienu a ankɔsi hwee no, Onyame boa no maa ɔtumi nyaa bi, na ɛno 

na ɔgyinaa so de ne ba no too N’Adom no. Maame J. nso, ɛsiane awoɔ a ɔtumi wo 

totoeɛ nti, ɔhunuu no sɛ ɛyɛ Onyame adom. Ɛno na ɛmaa ɔde ne ba a ɔtɔ so mmienu no 

too N’Adom no. Edin N’Adom 3 ne N’Adom 4 a ɛwɔ Nkekaho 2 no mu no, ɛsono 

ɔwofoɔ biara ne nnyinasoɔ a ɛmaa no too saa edin korɔ yi ara.  

 

Nhwɛsoɔ ahodoɔ a ɛfiri 4.2.7 kɔsi 4.2.16 yɛ abɛɛfo din ahodoɔ a Akanfoɔ nnɛɛmafoɔ 

de atoto wɔn mma so a adwene mu nteaseɛ a awofoɔ yinom wɔ fa edin korɔ no ho deɛ 

ɛyɛ pɛ nanso tebea a saa awofoɔ yinom biara kɔɔ mu ansa na wɔregyina so ato edin 

korɔ deɛ ɛnyɛ pɛ. Yei foa Fillmore ‘Frame semantic’ (1982, 1985, ne 2001) tiɔri 

nnyinasosɛm a ɛka sɛ edin nteaseɛ gyina tebea anaa deɛ asi pɔtee so (Meanings are 

relativized to scenes). Enti tebea (scene) a onipa bi bɛkɔ mu no ma no nteaseɛ pɔtee bi 

fa edin bi ho, na ɛno ma ne nnyinasosɛm no da nso firi afoforɔ deɛ ho sɛ deɛ tiɔri no de 

to dwa no pɛpɛɛpɛ. 

 

 

 

University of Education,Winneba http://ir.uew.edu.gh



114 

 

Akanfoɔ Nnɛɛmafoɔ Abɛɛfo mma din a Nyame wɔ mu mpɛnsɛmpɛnsɛmu wɔ 

semantese ne pragmatese mu 

Agyekum (2006) da no adi sɛ, Akanfoɔ tumi gyina gyedie a wɔwɔ wɔ Nyame mu no so 

tumi de Nyame din toto wɔn mma so. Ɔtoa so ka sɛ, Akanfoɔ gye di ne sɛ, Nyame tumi 

boa ma wɔn mma ne titire berɛ a awoɔ ho ayɛ den ama wɔn na wɔatumi anya ba awo. 

Ɛnnɛ mmerɛ yi mu nso, Akanfoɔ da so ara kura saa gyedie yi ara mu na anya 

nsunsuansoɔ kɛseɛ pa ara wɔ wɔn dintoɔ mu. Ɛnnɛ yi, nsonsonoeɛ aba mu ne sɛ, wɔde 

wɔn gyedie a wɔwɔ wɔ Nyame mu fra wɔn suahunu bi a wɔakɔ mu anaa biribi a wɔpɛ 

sɛ wɔda no adi ma afoforɔ hunu fa Nyame yɛ nsɛmfua ahodoɔ bata edin Nyame ho ma 

no bɛyɛ edin ma wɔde toto wɔn mma so. Saa edin yi bi mpɛnsɛmpɛnsɛmu na ɛdidi soɔ 

yi; 

 

4.2.17 Abɛɛfo din Onyamedɔ botaeɛ  

Ɛna a ɔde ne ba abaayewa ato Onyamedɔ kyerɛ aseɛ sɛ ɛyɛ sɛdeɛ Onyame a ɔbɔɔ adeɛ 

nyinaa si wɔ tema, ahofama, ahummɔborɔ ne ayamyɛ ma yɛn n’abɔdeɛ nyinaa. Sɛnti a 

ɔtoo ne kaakyire ba baa yi Onyamedɔ ne sɛ, ɔnyemm bosome num berɛ a na ɔnnim sɛ 

ɔnyem. Nyinsɛn yi kɔdaa adi wɔ asopiti berɛ a na wanya kaa akwanhyia na wɔde no 

kɔɔ hɔ mpofirim. Ɔwoo abɔfra no na dɛmdie biara nni ne nnipadua mu. Ɛno nti abɔfra 

no yɛ ɔdɔ a Nyame yii n’adi kyerɛɛ no wɔ ne nyinsɛn ne n’awoɔ mu.  Sei na ɛdaa adi 

wɔ me ne ne nkɔmmɔ twetwee mu; 

Mede m’ankasa me kaa kɔnyaa akwanhyia enti hɔ na ɛkɔdaa adi sɛ menyem 

bɛyɛ bosome nan. Anokwa, me ho dwirii me, Mawo mma num, me kaakyire ne 

Onyamedɔ. Berɛ a mewoo nan no, meyɛɛ m’adwene sɛ menwo bio. Deɛ ɔtɔ so 

nan no nyaa mfeɛ nson ne akyire, afei nso akwanhyia yi bɛka akwadaa a ɔhyɛ 

yafunu mu yi anaa?  wɔde me kɔfaa mfidie mu nso a wɔse wɔnhunu hwee. Mebɔɔ 

mpaeɛ yie, medaa ayaresabea hɔ bosome mmiɛnsa ansa na wɔreyi me afiri 

ayaresabea. Ne bosome nkron so pɛpɛɛpɛ na mewo faa me ho faa me ba a dɛm 

biara amma abɔfra no ho. Ɛno nti, mehwɛ abɔfra no koom na mese anokwa, 

Onyame dɔ me ne me ba yi pa ara, edin a mede bɛfrɛ me ba yi ne Onyamedɔ. 

(Maame S. B. F. Kotonimaa, 2023) 

 

4.2.18 Abɛɛfo din Nyamedihene botaeɛ   

Krakyeni a wato ne ba baa panin yi Nyamedihene yɛ ɔkyerɛkyerɛni a ɔkyerɛ borɔfo 

kasa. Ɔkyerɛɛ me Nyamedihene ase sɛ, ɔhene yɛ obi ɔwɔ tumi na ɔdi nnipa so. Ɔkyerɛ 

mu sɛ, yɛn wiase yi mu no, biribi a ɛwɔ mu biara wɔ wura na saa owura yi ne 

Onyankopɔn, ɔno na ɔdi hene wɔ wiase yi mu. Ne botaeɛ a ɔgyinaa so de too ne piesie 

Nyamedihene ne sɛ, ɔpɛ sɛ abɔfra no hunu sɛ, wiase yi mu nyinaa Nyame na ɛdi so 

hene ɛno nti ɔmfa buo ne anidie mma no wɔ ne nkwa nyinaa mu. Biribibiara a ɛwɔ 

abrabɔ yi mu no, Nyame na ɛdi so hene. Ɔdaa nkɔmmɔtwetwee no adi sei; 

Ɛnyɛ Akanfoɔ abɛɛfo din a Nyame bata ho a mato me mma ara ne Nyamedihene. 

Mewɔ. Nyamedɔ ne Nyamewaa. Botaeɛ a nti Nyame din na ɛdeda mmɔfra 

mmiɛnsa yi nyinaa so ne sɛ, asetena wei mu no, sɛ mewɔ obi dan no a, obi a 

ɔbɛtumi asɔ me mu a, sɛ mewɔ agyapadeɛ bi a mɛtumi de agya me mma no a 

ɛyɛ saa Nyame wei a ɔdi hene no na ɛwɔ sɛ mede mmɔfra no gya no. Sɛdeɛ ɛbɛyɛ 

a mmɔfra no bɛhunu no wɔ wɔn akwan nyinaa mu sɛ ade nyinaa mu wɔdan 

Nyame a ɔdi wiase nyinaa so hene. Mepɛ sɛ abɔfra Nyamedihene a ɔyɛ 

m’abakan kyerɛkyerɛ ɔnuanom a ɛbɛdi n’akyi nyinaa sɛ nnipa abrabɔ wɔ wiase 

yi mu nyinaa Nyame na ɛdi so hene ɛno nti ɔmfa buo ne anidie mma no wɔn 

nkwa nyinaa mu. Me ba Nyamedɔ nso mmɛyi ɔdɔ a Onyame de dɔ ne mma no 

bi adi kyerɛ nnipa a wɔbɛba n’akwan mu nyinaa. Nyamewaa nso yɛ Nyame 

mmaa din. (Owura B. Kitawonsa, 2023) 

 

4.2.19 Abɛɛfo din Nyamenhyira botaeɛ  

Awuraba yi kyerɛkyerɛɛ abɛɛfo din Nyamenhyira ase sɛ, ɛyɛ abrabɔ mu nnepa a nnipa 

nya firi Onyame a ɔbɔɔ adeɛ nyinaa no nkyɛn. Botaeɛ a ɔgyinaa so too ne ba panin 

Nyamenhyira ne sɛ, ɔwaree foforɔ no na nnoɔma yɛ den ma abusua no wɔ sikasɛm mu, 

ɔhunuiɛ ara ne sɛ ɔnyem. Ɔte hɔ da koro ara na Twerɛsɛm mu nyitohɔsɛm bi bɛsii ne 

tirim prɛko pɛ a ɛka sɛ, Onyame nhyira na ɛma onipa yɛ ɔdefoɔ na ɔbrɛ adwuma deɛ 

ɔmfa bi nka ho. Ɛnneɛ na ɔbɛbisa Nyame hɔ nhyira. Ɔsrɛ Awurade sɛ ɔmfa abɔfra ɔbɛwo 

no so nhyira abusua no na wɔnni yie. Sei na ɔtoo n’nom tuo kaeɛ;  

Berɛ a merebɛware no, m’abusuafoɔ nyinaa too wɔn ano guu me so, sɛ mawie 

sukuu, menyaa adwuma nyɛeɛ, na me fie mpo deɛ mmaa nware ntɛm pii saa. Na 

nnoɔma mu yɛ den ma me ne me kunu. Awareɛ mu nso, Awurade adom, matumi 

anyem nanso ɛkwan a yɛbɛfa so ahwɛ abɔfra no ne asɛm. Na yɛn mmienu te hɔ 

redwendwen ho kwan a yɛbɛfa so ama nnoɔma ayɛ yie. Ɛhɔ ara na Bible 

nyitohosɛm a ɛka sɛ Onyame Nhyira na ɛma onipa yɛ ɔdefoɔ na ɔbrɛ adwuma 

deɛ wɔmfa bi nka ho no bɛsii me tirim sɛ memmisa nhyira mfiri Onyankopɔn hɔ. 

Ɛno nti meka kyerɛɛ me kunu sɛ, abɔfra yi ba asase yi so a, mɛfrɛ no 

Nyamenhyira na mewɔ gyedie bi sɛ saa abɔfra de nhyira bɛbrɛ abusua yi. Deɛ 

me kunu kaeɛ ara ne sɛ, wate nhyira pɛn na Nyamenhyira deɛ ɛne sɛn? Mebuaa 

no sɛ, abosomfoɔ hyira wɔn deɛ, nanso mepɛ sɛ nnipa hunu sɛ me nhyira firi 

Onyame nkyɛn. Ɛno nti na metoo me ba no Nyamenhyira no. Ampa ara, edin 

no anya nsunsuansoɔ papa wɔ abusua no so. (Maame J.A, Ɔpɛnimaa, 2023). 

4.2.20 Abɛɛfo din Nyamedea botaeɛ  

Berɛ a me ne ɔsɔfo panin yi twetwee nkɔmmɔ faa ne ba yi din ho no, ɔkyerɛkyerɛɛ me 

Nyamedea ase sɛ, ɛyɛ biribi a ɛwɔ Nyame sɛ N’ankasa agyapadeɛ a n’ani ku ho na 

ɔhwɛ so yie sɛ ɛnsɛe anaa nyera na mmom da biara Onyame mmɔ ho ban. Botaeɛ a 

ɔgyinaa so too kaakyire Nyamedea ne sɛ, na ɔne ne yere nim sɛ wɔatwa awoɔ a wɔnwo 

bio, ayɛ abɛɛfo mu nhyehyɛɛe a yɛde twa awoɔ nyinaa, deɛ borɔni frɛ no ‘family 

planning’ wɔhunuiɛ ara ne sɛ prɛkopɛ ɔbaa no nyem. Ɛno nti wɔyɛɛ wɔn adwene sɛ 

wɔrensɛe nyinsɛn no na mmom wɔde abɔfra no akyɛ Nyame ne dea koraa ɔmfa abɔfra 

no. Deɛ ɔkaeɛ nie; 

Mato Akanfoɔ nnɛɛmafoɔ mma din a Nyame bata ho nko ara num. Na me ne me 

yere nim sɛ, yɛatwa awoɔ, abɛɛfo kwan so dɔkotafoɔ deɛ nyinaa yɛayɛ de rebɔ 

yɛn ho ban, ɛno nti nyinsɛn no bɛyɛɛ yɛn nwanwa, yɛɛ yɛn ahopopoɔ pa ara maa 

adɔkotafoɔ mpo pɛɛ sɛ wɔreyɛ nhwehwɛmu wɔ ho sɛ obiara a ɔrebɔ ne ho ban 

wɔ abɛɛfo kwan so bɛtumi anyem ama no ayɛ yie anaa? Wɔn nhwehwɛmu no 

mu no, ɛdaa adi sɛ, yɛn banbɔ no yɛ ɔha mu nkyekyɛmu aduokron nkron ne mu 

abupɛn nkron, na kyerɛ sɛ biribiara kyerɛ sɛ wɔnwo bio. Ɛno nti kwan a abɔfra 

no faa so baeɛ na yɛn ho adwiri yɛn yie nanso yɛyɛɛ sɛ yɛmfa yɛn nsa nka ɛfiri 

sɛ, Nyame na ɔpɛ sɛ ɔde no bɛka abusua no ho. Ɛno na yɛde rekyerɛ sɛ, nnipa 

biara bɛba asase yi so a, na kyerɛ sɛ Nyame akukyire ne din ansa na watumi 

aba, ɛno nti na yɛtoo abɔfra no din Nyamedea no. (Ɔsɔfo Panin F. O. A, 

Ɔpɛpɔn, 2023). 

 

4.2.21 Abɛɛfo din Nyametease botaeɛ  

Berɛ a mehyiaa ntaafoɔ mmarima mmienu yi maame a me ne no twetwee nkɔmmɔ faa 

ne nteaseɛ wɔ edin Nyametease a ɔde ato ntaafoɔ mmarima mmienu yi no, Ɔkyerɛɛ me 

Nyametease ase sɛ, ɛyɛ sɛ wode wo werɛ ahyɛ biribi (Onyankopɔn) mu, na saa 

adekodeɛ no tumi yɛ biribi ma wo ma wo gyedie ne w’ahotɔsoɔ a ɛwɔ adekodeɛ no mu 

yɛ kɛse na ma wogyina so kyerɛ wiase sɛ ampa dekodeɛ no wɔ hɔ. Ɔdaa ne botaeɛ adi 

sɛ, mfeɛ nkron wɔ awareɛ mu ansa na ɔretumi anyem awo ba. Na berɛ a ɔgu so retwɛn 

Nyame no, dabiara asɛm a na ɔka ara ne sɛ, sɛ Nyame te ase yi deɛ, sɛdeɛ ɛte biara 

ɔbɛnyinsɛn awo ba. Ɛno nti berɛ a mfeɛ nkron akyi ɔtumi woo mma mmaako mmako 

mmiɛnsa sane nyaa ntaafoɔ mmarima mmienu pii so no na ɛsɛ sɛ n’asɛm a dabiara ɔka 

no, ɔtumi de yɛ edin ma ntaafoɔ mmarima mmienu no nyinaa. Deɛ maame yi kaeɛ nie; 

Nyametease yɛ mmarima ntaafoɔ mmienu. Sɛnti ne sɛ, mfeɛ nkron akyi wɔ 

awareɛ mu ansa na merenya ba ahyɛ m’akyi. Mesrɛɛ Onyankopɔn sɛ, ɔnnom 

me baako pɛ na wiase nyinaa nhunu sɛ me nso menyɛ bonini. Ampa ara mfeɛ 

nkron akyi no Awurade kyɛɛ me ba na na menim sɛ. Onyame ne me awie esiane 

sɛ, mebisaa baako pɛ, akyire yi ɔde mmienu mua kaa me ho. Afei, anso hɔ ara 

na wasan de ntaafoɔ mmarima mmienu apii me so bio deɛ a, ɛnneɛ na ɛsɛ sɛ 

mema wiase nyinaa hunu sɛ ampa ara Onyame te ase daa. Mede mmɔfra yi din 

rekyerɛ wiase nyinaa sɛ, ɔhaw anaa amanneɛ biara obi nam mu wɔ brabɔ wei 

mu no, ne titire wɔn a wɔrehwehwɛ awoɔ no sɛ, Nyame te ase daa a ɔnwu na sɛ 

berɛ a wahyɛ no so a ɔbɛyɛ ama aboro deɛ wosusu anaa worebisa no so. Ɛmfa 

ho sɛdeɛ akyɛ akosi biara, Onyame te ase daa na ɔtumi adeɛ nyinaa yɛ!!! 

(Owurayere O. Y. Oforisuo, 2023) 

 

4.2.22 Abɛɛfo din Nyameanimuonyam botaeɛ  

Me ne nɛɛseni ababaawa sɔɔnɔ bi hyiaeɛ na wato ne ba abaayewa din 

Nyameanimuonyam. Ɔkyerɛɛ me sɛ ɔte saa din yi ase sɛ, sɛ woakɔ tebea bi mu na ɛyɛ 

den na n’awieeɛ no, ɔboafoɔ bi aba mu amma w’anim angu ase na mmom w’anim aba 

nyam wɔ amasan anim. Ɔkyerɛ sɛ, saa boafoɔ a ɔreka ho asɛm no ne Nyankopɔn. Sɛnti 

a ɔtoo Nyameanimuonyam ne sɛ, n’abusua ne ne mfɛfoɔ mu no deɛ anka ɔnyɛ nnipa 

titire biara mma wɔn nanso Nyame ahyɛ no animuonyam wɔ n’awareɛ ne n’awoɔ mu. 

Barima no annwene sɛ wawo ba baako a wannya kunu na mmom ɔyɛɛ no ayeforo 

fɛfɛɛfɛ, ɛno nti na kyerɛ sɛ ɔne ne ba panin no ɔde no reto Nyameanimuonyam, na 

berɛ biara wakae saa animuonyamhyɛ no. Deɛ ɔde too dwa wɔ yɛn nkɔmmɔtwetwee no 

mu nie; 

Nyameanimuonyam yɛ me ba a ɔtɔ so mmienu, berɛ a na m’adi kan awo baako 

na menni kunu na ayaresabea a na meyɛ adwuma no, mekɔhyiaa aberanteɛ bi 

a na ɔyɛ “lab technician”. Mehunuu no no, yɛtenaa hɔ bosome mmiɛnsa na 

ɔgyaa adwuma no kɔɔ sogya, ɔfirii sogya baeɛ no na ɔbɛyɛɛ “leftenant”. 

Ɔbɛduruiɛ ankyɛ koraa na menyinsɛneeɛ, ɛhɔ ara na ɔkaa sɛ ɔbɛyɛ me ho adeɛ. 

Ɛnam sɛ me ne no nyinaa na ɛwɔ adwuma mu ansa na ɔregyae akɔdi sogya no 

nti, m’adwumamufoɔ tutuu nsɛm guu n’asom sɛ menyɛ papa na obi a mawo 

baako deɛ, ɔde me rekɔ hene? Ɔnni suban adɛn n’ahoɔfɛ ne ne to no nti anaa? 

Mɛnware no, ne ade. Aberanteɛ no amfii wɔn koraa na mmom ɔwaree me yɛɛ 

me “wedding” fɛfɛɛfɛ, kamakama maa ɛgyee nnipa nsam. Me nso menyem a 

mebrɛ pa ara. Meyɛɛ tantantan nanso ne nyinaa akyi no wampa aba. Gye sɛ 

mammue m’ano ammisa na wayɛ ama me. Enti mewoo me ba no, na mese sɛ 

mehwɛ animuonyam a Nyankopɔn de ahyɛ me yi a, baabi a mefiri, wɔmfa me 

nyɛ hwee. Efie a mefiri mu mpo, m’abusuafoɔ koraa ayi me ama. Ɛbinom se 

meyɛ bayifoɔ ɛnam sɛ, me nkwadaaberɛm “high fever” kyee me ɛno nti me 

kuromfoɔ mmu me na kampɛsɛ manya obi aware me. Na sɛ ɛnnɛ manya sogyani 

aware me asan nso anya ba deɛ a, ɛnneɛ mɛto abɔfra no Nyameanimuonyam. 

(M.L. Ɔbɛnem, 2023) 

4.2.23 Abɛɛfo din Nyameadom botaeɛ  

Me ne ɔsofomaame twetwee nkɔmmɔ faa ne ba abaayewa a ɔtɔ ne mma so nan ho. 

Ɔkyerɛkyerɛɛ me Nyameadom ase sɛ, nnipa biara dan Nyame, ɛno nti wode w’ahoɔden 

bɛyɛ ara na Onyame nka ho a, ɛnyɛ yie. Adom yɛ adeɛ a nnipa ahoɔden, ne nyansa ne 

nimdeɛ ntumi nyɛ nnuru hɔ, nnipa ankasa nsa ntumi mmoa wo nwie nanso wobɛhunu 

ara na wo nsa aka ɛno na yɛfrɛ no adom. Sɛnti a ɔtoo Nyameadom ne sɛ, ɔwoo deɛ ɛtɔ 

so nan no, ɔhunuu sɛ prɛkopɛ wɔn abrabɔ asesa. wɔanya sika asisi adan atotɔ kaa 

ahodoɔ. Deɛ ɔreka ne sɛ nnepa no nyinaa firi Nyame adom. Sei na ɔkyerɛɛ mu;   

Mawo mmaa num, Nyameadom na ɛtɔ so nan, berɛ a menyem saa abɔfra wei 

no, mehunuu sɛ, nnoɔma bebree rekɔ n’anim wɔ abusua no bra mu. Yɛn ahyeɛ 

mu trɛ ara na ɛretrɛ a, sɛ medwene ho a ɛmfiri yɛn mu biara mmɔdemmɔ. Prɛko 

pɛ, abusua baatan no mu biara nnoɔma resisi so. M’awoɔ duruu so no, 

Awurade maa metoo sɛ kosua a manyhia ɔhaw biara. Yɛatumi asi yɛn fie atu 

akɔtena mu, me kunu wɔ ne kaa me nso mewɔ me deɛ, ɛno na mehwɛ dinn na 

mese sɔfo, abɔfra wei deɛ, yɛmfrɛ no Nyameadom na ayɛ nkaeɛdum bi ama 

abusua no de akyerɛ sɛ, ampa ara Nyame de abusua no afiri baabi aduru baabi 

pa ankasa. (Ɔsɔfomaame F. Ɔpɛpɔn,2023) 

 

4.2.24 Abɛɛfo din Nyamemmerɛ botaeɛ  

Ɔpanin a me ne no twetwee nkɔmmɔ faa ne ba din Nyamemmerɛ ho no kyerɛkyerɛɛ 

ne nteaseɛ wɔ edin yi mu ne sɛ, mmerɛ yɛ biribi a Nyame a ɔbɔɔ wiase ne mu nnoɔma 

nyinaa no ahyehyɛ a ɛba wɔ berɛ a ɔno ankasa pɛ na wayɛ ama ne mma a yɛyɛ abɔdeɛ 

nyinaa. Ɔkyerɛɛ sɛnti a ɔtoo ne ba Nyamemmerɛ sɛ, na wɔn baanu no nyinaa 

adwumasɛm nkɔ yie ɛno nti wɔmaa wɔn ho mmerɛ bi ansa na wawo mma na deɛ 

ɔhunuiɛ ara ne sɛ prɛko pɛ ne yere afa afuro. Ɛhɔ na asɛm bi a ɛwɔ Twerɛsɛm mu a ɛka 

sɛ, ɛnyɛ nnipa mmerɛ ne Nyame mmerɛ na ɛnyɛ yɛn akwan nso ne Nyame akwan. Ɛno 

nti, wɔrenkɔyi nyinsɛn no nto ngu na mmom Nyame mmerɛ na aduru ama abɔfra no.  

Ɔtoo n’anom tuo sei; 

Me yere na berɛ biara ɔma mmɔfra no saa abɛɛfo din yi. Na ɔkyerɛ mu sɛ, ɛnam 

sɛ yɛn mmienu nyinaa yɛn adwumasɛm nkɔ yie nti, berɛ a yɛwoo yɛn ba panin 

no, yɛmaa yɛn ho sɛ mfeɛ mmiɛnsa akyi ansa na yɛawo abɔfra no akyi. Ankɔ ba 

no saa, yɛnhunuiɛ ara ne sɛ ɔnyem. Asɛm yi haa yɛn yie bɛyɛɛ abusua no 

dadwene kɛseɛ pa ara. Ɛfiri me mmɔfraberɛm a merenyini no, sɛ nnoɔma mu yɛ 

den wɔ abrabɔ mu ma me na mehunu sɛ, me ankasa m’ahoɔden ntumi nyɛ ho 

hwee a, deɛ meka ara ne sɛ, “Nyame mmerɛ ne mmerɛ papa”. Me yere se, prɛko 

pɛ na ɔtee ɛnne bi wɔ n’asom a ɛrekasa kyerɛ no sɛ, “Nyame mmerɛ nyɛ wo 

mmerɛ”. Deɛ yɛbuee yɛn ano kaeɛ ara ne sɛ yɛremfa yɛn nsa nka abɔfra a ɔhyɛ 

yafunu mu no ɛfiri sɛ Nyame na ɔte deɛ ɔreyɛ ase. Ampa ne ampa ara, nyinsɛn 

no kɔɔ n’anim kakra no yɛhunuu sɛ, nnoɔma ahyɛ aseɛ reyɛ yie. Me yere maa 

abɔfra a ɔhyɛ yafunu yi mu din sɛ Nyamemmerɛ, ansa mpo na yɛbɛwo. (Agya 

P.A. Kotonimaa, 2023). 

 

4.2.25 Abɛɛfo din Nyameaseda botaeɛ 

Awarefoɔ a wɔato wɔn ba baa Nyameaseda yi kyerɛkyerɛɛ wɔn nteaseɛ wɔ 

Nyameaseda yi mu sɛ, ɛyɛ wɔn anisɔ a wɔde rekyerɛ Onyankopɔn sɛ wɔn ani asɔ deɛ 

wayɛ ama abusua no. wɔdaa wɔn botaeɛ a wɔgyinaa so too wɔn ba baa panin 

Nyameaseda adi ne sɛ, n’ase na ɔsrɛɛ no sɛ, wɔmfa abɔfra no nto Nyameaseda. Ɛsiane 

sɛ ɔdi abɔfra no maame no ba korɔ na ɔbrɛɛ yie ansa na ɔrenya no na sɛ Nyame aboa 

ama ne ba baa no nso awo abaayewa deɛ a ɛnneɛ ɔde Nyame aseda rema no. Deɛ ɔde 

too dwa nie;  

M’ase baa ba baako pɛ a Awurade de kyɛɛ no wiase ne me yere. Na ɔkyerɛ mu 

a, ɔbrɛɛ yie san nso nyini kyɛeɛ ansa na ɔrewo me yere. Ɔkunu gyaa ne hɔ kɔhyɛɛ 

akwantuo mu mfeɛ bebree ansa na ɔreba fie. Berɛ a ɔnyaa nkrataa baa fie no 

na kyerɛ sɛ awoɔ ho abɛyɛ den ama wɔn ɛno nti Awurade domm ne baako no, 

na ɔnni ne ho agorɔ koraa. Na ɔmpɛ sɛ deɛ ɛtoo no no, ɛbi bɛto ne ba abaayewa 

yi nti berɛ biara na ɔbɔ mpaeɛ ma no san nso tu ne fo sɛ, sɛ Awurade boa na 

ɔwiee “university” ara pɛ ɔnware. Nyame yɛɛ n’adom maa tirimpɔ no baa mu 

maa no saa. Yɛwareɛ mfeɛ baako, ne ne mmienu so ara, na awoɔ no mmaeɛ no 

na anibereɛ aba pa ara. Mfeɛ mmiɛnsa so pɛpɛɛpɛ na Awurade kyɛɛ yɛn ba 

abaayewa. M’ase ani gyee yie na ɔsrɛɛ me sɛ abɔfra yi deɛ edin a yɛmfa nto no 

ne Nyameaseda. Mepenee so maa no saa. (Papa M.K. Kitawonsa, 2023) 

 

4.2.26 Abɛɛfo din Nyameba botaeɛ  

Berɛ a Agya a wato ne piesie abaayewa Nyameba no kyerɛkyerɛɛ ne nteaseɛ wɔ edin 

yi ase no, ɔkaa sɛ, Nyame som mu no, nnipa gu ahodoɔ mmienu, wɔn a wɔdi asɛmpa 

yɛ Nyame mma ɛnna wɔn a wɔnni asɛmpa yɛ bonsam mma anaa nnipa mma. Ɔkyerɛɛ 

ne botaeɛ a ɔgyinaa so too ne ba din Nyameba ne sɛ, Nyame dɔ ne ba biara ne saa nti 

sɛ, waboa no akyɛ no abakan deɛ a saa abɔfra no nyɛ wiase ba na mmom Nyame a ɔbɔɔ 

adeɛ no ankasa ba. Deɛ ɔde too dwa nie;  

Yɛwaree foforɔ no, na yɛn botaeɛ ara ne sɛ, yɛbɛtoto yɛn mma Twerɛ Kronkron 

mu ne Aborɔfodin yi ara bi na berɛ a me yere woeɛ no, anadwo adeɛ rebɛkye 

ama yɛakɔto abɔfra no din no, meda hɔ ara na ɛnne bi kasa kyerɛɛ me sɛ, mma 

memma abɔfra no Borɔfo din biara na mmom memma no Twi din nko ara na 

memfa Nyame nso nni din no kan. Enti prɛko pɛ edin a ɛbaa me tirim ara ne 

Nyameba. Mehunuu sɛ, Nyame pɛ sɛ ɔhyɛ abusua foforɔ bi ase ɛno nti na 

ɔrekasa kyerɛ me saa no. Ɛno nti, me nso meyɛɛ setie maa no. Ɛnyɛ nwanwa sɛ 

me mmɔfra num no nyinaa Nyame na ɛhyɛ edin no nyinaa ase. (Agya O.A. 

Ɔpɛnimaa, 2022) 

 

Mede Fillmore ‘Frame semantic’ (1982, 1985 ne 2001) tiɔri nnyinasosɛm a ɛka sɛ 

adwene mu nimdeɛ nteaseɛ (conceptual frame) pɛnsɛmpɛnsɛn awofoɔ yinom nteaseɛ 

ne botaeɛ ahodoɔ a wɔgyinaa so totoo wɔn mma yi din a Nyame bata ho mu a na 

ɛkɔwiewie adwene korɔ mu ɛsiane sɛ, awofoɔ yinom suahunu ahodoɔ a wɔanya afa 

Nyame ho ne titire nsɛm a ɛsisii wɔn bra mu fa mmɔfra no nnyinsɛn ne wɔn awoɔ ho 

no ma sɛnti anaa botaeɛ a wɔgyina so kyerɛkyerɛ edin no ase no mu nteaseɛ wie pɛyɛ 

Na yei kɔ so ara hyɛ tiɔri no mu kena a ɛda no adi sɛ, edin biara, ne titire din pa, wɔ 

n’asekyerɛ a ɛhia sɛ ɔkasafoɔ biara hunu. Ɔtoa so sɛ, sɛ ɔkasafoɔ bi hunu edin bi 

asekyerɛ a, ɛboa yie wɔ ne nkitahodie mu.  

 

4.3 Nnoɔma ahodoɔ a ɛrehyɛ Akanfoɔ nnɛɛmafoɔ nkuran ma wɔma wɔn mma 

Abɛɛfo din ne nsunsuansoɔ a saa din yi bɛnya wɔ Akanfoɔ mma so 

Tent ne Blair (2011) adwenemusεm no de to dwa sε, mmeaeε din ho nhwehwεmu no 

yiyi nsεmmisa num ano a ɛnonom ne: Hwan na ɔtoo din no, berε bεn na ɔtoo din no, 

adεn nti na ɔtoo din no, edin no asekyerε ne sεn, edin no firi hene? Wɔtoa so kyerε mu 

sε, beaeε din biara no, εyε obi na ɔtoeε na εwɔ botaeε nti a ɔgyinaa so too din no. Tent 

ne Blair kɔ so da nnyinasosεm (principles) nwɔtwe adi de yiyi nsεmmisa num yi ano 

de kyerε deε εhyε wɔn a wɔtoto din nkuran ma wɔtoto. Sε megyina Tent ne Blair (2011) 

adwenmusεm “Motivation for Naming” nnyinasosεm (principles) no so a, deε εdidi soɔ 

yi na εrehyε Akanfoɔ nnɛɛmafoɔ nkuran ma wɔretoto wɔn mma abɛɛfo din ahodoɔ no. 

4.3.1.1 Bɔbea su 

Tent ne Blair (2011) ka sε beaeε bi din yε Asohyietifu (Associative) a, na εkyerε sε, εyε 

edin a yεde to beaeɛ bi a εkyerεkyerε adeε bi a berε biara anaa εtɔ da a yεde toto adeε 

bi su ho anaa sεdeε adeε no te. Wɔkɔ so kyerε mu sε, saa din yi wɔtaa nya firi abɔdeε 

anaa Ɔbɔadeε nneεma a atwa beaeε hɔ ahyia ne deε εkeka ho. Akanfoɔ nnɛɛmafoɔ mma 

din a wɔgyinaa ‘Associative’ so na wɔtoeε no bi na εdidi soɔ yi. 

Nhwɛsoɔ 5: Akanfoɔ nnɛɛmafoɔ mma din a ɛgyina bɔbea so  

Akanfoɔ Abɛɛfo din                           Nnipa no ahosuo anaa ne bɔbea a wɔgyinaa so 

i. Sikakɔkɔɔ                                Abaayewa kɔkɔɔ fɛfɛɛfɛ   

ii. Nhwiren    Ɔde abɔfra fɛ toto nhwiren ho 

iii. Ahwenepankasa   Ɔde abɔfra no ho fɛ toto ahweneɛ a ɛyɛ papa ho  

iv. Dwetɛpa                                   Abarimaa dodoeɛ a n’anim dadwaa    

v. Animuonyampa                       Abɔfra a n’anim yɛ duru/ fɛre 

vi. Awopa                                     Ntaafoɔ a ɔbaa ne barima a ahoɔfɛ adware wɔn 

vii. Deɛmepɛ                                  Ntaafoɔ mmaa mmienu   

   

     

Nhwεsoɔ ahodoɔ a εwɔ (5) ha yi da Akanfoɔ nnɛɛmafoɔ mma din a wɔgyinaa wɔn 

ahosuo ne wɔn bɔbea so de too wɔn din no adi. Nhwεsoɔ 5 (i-iv) da no adi sε, wɔgyinaa 

nnipa no binom ahosuo so, sε wɔyε, kɔkɔɔ, tuntum anaa dodoe so na wɔtotoo wɔn din. 

Ɛnyε wei nko, nnipa no bi wɔ hɔ a, wɔhwε wɔn bɔbea ho, sεdeε εda adi wɔ nnipadua 

mu berɛ a wɔwoo abɔfra no, sɛ wɔyɛ kɛseɛ, anaa teatea, tenten, tiatia anaa krokrowa. 

Nhwεsoɔ (v-vii) nso da no adi sɛ, wɔgyinaa mmɔfra no nnipaban so de toto nsɛm a 

ɛkyerɛ sɛ n’ani gye mma ne ho na deɛ wɔrehwehwɛ ara na wɔanya no. Wei nyinaa yε 

akwan ahodoɔ a nnɛ mmerɛ mu Akanfoɔ nnɛɛmafoɔ regyina so, sɛ ɛyɛ ahosuo, bɔbea 

ne animdua so de toto wɔn mma abɛɛfo din. 

Sε mede Tent ne Blair (2009, 2011) adwenemusεm no nnyinasosεm a wɔfrε no 

asohyietifu (Associative) pεnsεmpεnsεn Akanfoɔ abεεfo din a wɔde abɔfra no bɔbea ne 

n’ahosuo mu a εne no kɔwiewie adwene korɔ mu εsiane sε, awofoɔ yi de mmɔfra no 

bɔbea su toto Ɔbɔadeε abɔdeε bi ho sε deε adwenemusεm no nnyinasosεm no de to dwa 

no pεpεεpε. 

 

4.3.1.2 Animuonyamhyε mu 

Εpɔnimɔso (Eponymous) din sdeε Tent ne Blair (2011) kyerε no, εyε din a wɔn a wɔtoto 

mmeaeɛ din no de toto nnipa bi de kaekae nneεma bi a saa nnipa no ayε no mmerε bi a 

atwam anaa wɔde saa mmeaeɛ no to nnipa bi de hyε wɔn animuonyam. Ɛtaa yε edin a 

wɔde toto nnipa a wɔtuu wɔn ho sii hɔ anaa wɔdii akotene wɔ mmeaeɛ bi kyekyerε ho. 

Beaeε biara no, εyε onipa baako anaa baanu bi na wɔkyekyere. Ne saa nti no, εyε a na 

wɔpε sε saa nnipa no din tena hɔ ma nkyirimma bεto. Sε εba no saa a, wɔtaa de saa 

mmeaeɛ no din toto saa nnipa no na ayε nkaedum bi ato hɔ. Nhwehwεmu dwumadie yi 

akyerε sε, ɛnnɛ mmerɛ mu no, edin bebree wɔ hɔ a Akanfoɔ de retoto wɔn mma so de 

hyɛ deɛ wɔboaa wɔn no animuonyam. Nhwehwɛmu no ada adi sɛ, ɛnnɛ mmerɛ mu, 

Akanfoɔ no mu dodoɔ no ara de wɔn mma to Tweaduampɔn Nyame ne ne ba Yesu anaa 

Kristo a wɔn gyedie mu no wɔdii akotene wɔ wɔn nyinsɛn ne wɔn awoɔ mu. Wɔn 

nkyerɛkyerɛmu mu no, wɔde too dwa sɛ, wɔde abɛɛfo din yi a Nyame bata ho yi rekaeɛ 

akyɛdeɛ a ɛyɛ ba a Nyame de adom wɔn berɛ a na wɔnni anidasoɔ, na berɛ biara a 

wɔbɛbɔ din no, akae wɔn deɛ Nyame ayɛ na ammma wɔn werɛ amfiri no da na wɔnam 

saa kwan yi ara so ahyɛ Nyame animuonyam.  Berɛ korɔ no ara, awofoɔ yinom bi nso 

de abɛɛfo din yi rehyɛ wɔn asɔfonom, adiyifoɔ ne wɔn awofoɔnom a wɔaboa wɔn 

abrabɔ mu animuonyam. Akanfoɔ nnɛɛmafoɔ mma din a wɔde rehyɛ animuonyam yi 

bi na ɛdidi soɔ yi. 

Nhwɛsoɔ 6: Akanfoɔ nnɛɛmafoɔ mma din a wɔde rehyɛ animuonyam 

Akanfoɔ abɛɛfo din       Awofoɔ yinom nam abɛɛfo din yi de animuonyamhyɛ rema;            

i. Nyameanimuonyam         Tweaduampɔn Nyame 

ii. Nyameaseda            Tweaduampɔn Nyame 

iii. Nyameayɛyie          Tweaduampɔn Nyame 

iv. Yesuadom               Yesu 

v. Kristonaase             Kristo 

vi. Adomba                  Ne sɔfo panin a wɔfrɛ no Adom Kyei Dua 

vii.  Ɛnapa                     Ne maame wɔ mmoa sononko a ɔde aboa no wɔ

    n’abrabɔ mu  

viii. Magyapa                 Ne Papa wɔ mmoa waboa no wɔ n’awareɛ mu  

ix. Ɔbɔfoɔba                Ne sɔfo panin a wɔfrɔ no ‘Angel’ Obinim 

x.  Odiyifoɔ                Ne diyifoɔ a ɔne no bɔ mpaeɛ               

 

Nhwɛsoɔ 6 (i-v) yi yɛ Akanfoɔ nnɛɛmafoɔ mma din a wɔde toto Nyame ne ne ba Kristo, 

wɔnam saa edin ahodoɔ yi so de kyerɛ Nyame tumi ne ne mmaninyɛ. 6 (vi-x) yɛ 

Akanfoɔ nnɛɛmafoɔ mma din a wɔde toto wɔn asɔfoɔ, awofoɔ ne nnipa biara wɔdi 

akotene wɔ wɔn abrabɔ mu de kyerɛ wɔn aseda ne wɔn anisɔ.  

 

Sɛ mede Tent ne Blair (2009,2011) adwenemusεm no nnyinasosεm a wɔfrε no 

Εpɔnimɔso (Eponymous) pεnsεmpεnsεn Akanfoɔ abεεfo din a εkyerε animuonyamhyε 

ne nkaedum ma wɔn a wɔdi akotene wɔ awofoɔ yi abrabɔ mu ne titire ne nnoɔma a εfa 

mmɔfra a edin no deda wɔn so no nyinsεn ne wɔn awoɔ ho na ɛkɔ pɛ, sε deε 

adwenemusεm no nnyinasosεm no de to dwa no pεpεεpε. 

 

4.3.1.3 Tebea mu 

Tent ne Blair (2009,2011) de to dwa sε, tebea a obi wɔ mu no ma no tumi gyina so nya 

din ma bea bi, anaa sεdeε obi hunu tebea bi fa no ma no tumi gyina so nya din ma saa 

tebea no. Saa din yi na wɔfrε no “Evaluative”. Nhwehwεmu dwumadie yi mu no, ɛbɛtɔɔ 

dwa sε, Akanfoɔ nnɛɛmafoɔ mma din no dodoɔ no ara gyinaa tebea a awofoɔ no wɔ mu 

so na wɔama wɔn mma abɛɛfo din. 

 

 Nhwεsoɔ (7) so yi yε deε εpue firii nhwehwεmu yi mu baeɛ fa “Evaluative” ho sɛdeɛ 

Tent ne Blair (2009, 2011) de to dwa no.  

Nhwɛsoɔ 10: Ɛnnɛ mmerɛ mu, Akanfoɔ mma no bi din a εkyerε tebea a na deε 

ɔtoeε no wɔ mu  

Akanfoɔ Abɛɛfo din    Tebea a awofoɔ no wɔ mu  

i. Nsɛnkyerɛne    ahodwiri mu 

ii. Asomdwoeɛ    n’asom adwo no 

iii. Ayɛyi     ayɛyie mu  

iv. Nkonim    nkonimdie mu 

v. Aseda     Naaseɛ mu 

vi. Sikaaba                                                Ahonya anaa sika nya mu 

vii. Ahwɛyie               Anida hɔ mu 

viii. Masere                Anigyeɛ 

ix. Yesuyɛ     Nyame nkamfoɔ mu 

x. Nyameyɛ    Nyame ayɛyie mu 

 

Ada adi wɔ nhwɛsoɔ 10 (i-viii) yi mu sɛ, Akanfoɔ nnɛɛmafoɔ gyina wɔn tebea ahodoɔ 

a wɔwɔ mu so a wɔde awowo mma na wɔde saa tebea no ara ayɛ din ama saa mmɔfra 

a wɔrewowo wɔn no wɔ ɛnnɛ mmerɛ yi mu na berɛ biara a wɔbɛbɔ din no wɔakae saa 

tebea no. Nhwɛsoɔ (ix-x) kyerɛ Nyame ayɛyie ne ne nkamfoɔ a awofoɔ yi rede ma no. 

Sε mede Tent ne Blair (2009,2011) adwenemusεm no nnyinasosεm a wɔfrε no 

εfaluetifu (Evaluative) di dwuma wɔ Akanfoɔ abεεfo din a εkyerε tebea a awofoɔ yi 

kɔɔ mu wɔ wɔn nyinsεn ne wɔn awoɔ ho, na εkɔwiewie adwene korɔ mu sε deε 

adwenemusεm no nnyinasosεm no de to dwa no pεpεεpε 

4.3.1.4 Abakɔsεm so 

Ɔkεεrεnte (Occurent) yε Tent ne Blair (2011) adwenmusεm no nnyinasosεm no mu 

baako. Wɔkyerε sε, εyε din a yεde toto beaeɛ bi so a εkyerεkyerε nsεm bi a aba atwam, 

abakɔsεm bi, anaa nneyεeε bi a εsii mmerε bi a atwam. Nhwehwεmu dwumadie yi ada 

no adi sε, ɛnnɛ mmerɛ mu no, Akanfoɔ nnɛɛmafoɔ no mu dodoɔ no ankasa gyina 

abakɔsεm anaa nsεm bi a ɛsisiiɛ so berɛ a wɔbɛwo akwadaa no na ɛno ne botaeɛ a 

wɔgyinaa so de totoo wɔn din. Nhwεsoɔ a εdidi soɔ yi da no adi pefee wɔ deε ɛpue firii 

nhwehwεmu dwumadie yi mu.  

Nhwɛsoɔ 8: Akanfoɔ nnɛɛmafoɔ mma din a εgyina abakɔsεm so  

Akanfoɔ abɛɛfo din                          nsεm a εsisiiε maa wɔtotoo din no saa 

i. Nsɛnkyerɛne   Berɛ a na nnipa binom aka sɛ wɔntumi nwo da 

ii. Adepa    Berɛ a ɔnyem no, nnoɔma pa nko ara na na ɛba

    n’akwan mu. 

iii. Sorodɔ    Ɔnyini kyɛree yie ansa na ɔrenya kunu ne ɔba  

iv. N’adom   Ba panin ne n’akyiriba no ntɛm yɛ mfeɛ 

    du mmienu  

v. M’aseda   Mfeɛ du wɔ awareɛ mu ansa na ɔrenya ba ahyɛ

    n’akyi 

vi. Nsoromma   Daeɛ mu no, kanea a Onyankopɔn de kyɛɛ no. 

vii. Nkonim   Wadi bonsam so nim wɔ awoɔ ne owuo so. 

viii. Soaba               Ɔno nso atumi anyem awo ba no bi, nti waso aba. 

ix. Tiyie               Nnoɔma hyɛɛ aseɛ yɛɛ yie maa abusua no berɛ a 

    wɔnyemm abɔfra no ara pɛ. 

x. Nhyiraba                Nnoɔma pa nko ara na ɛbaa abusua no akwan mu

    berɛ a ɔnyem. 

Nhwεsoɔ (8) ahodoɔ a εwɔ ha yi yε deε εpue firii nhwehwεmu dwumadie yi mu baeɛ. 

Nhwehwεmu yi da no adi sε, Akanfoɔ nnɛɛmafoɔ no mu dodoɔ no ara din no firii 

abakɔsεm anaa nsεm bi a εsisiiε mmerε bi a atwam ɛfa wɔn abrabɔ ne wɔn awoɔ ho. 

Nhwehwεmu dwumadie yi akyerε sε, nnɛ yi, Akanfoɔ nnɛɛmafoɔ nsεm a εresisi wɔ 

wɔn bra mu ma wɔgyina so de ma wɔn mma din sεdeε εbεyε a wɔbεkaakae saa nsεm 

no berε biara a wɔbɛbɔ din no.  

 

Sε mede Tent ne Blair (2009,2011) adwenemusεm no nnyinasosεm a wɔfrε no 

Ɔkεεrεnte (Occurent) di dwuma wɔ Akanfoɔ abεεfo din a εkyerε abakɔsεm anaa asisεm 

a εfa mmɔfra a edin yi deda wɔn so nyinsεn ne wɔn awoɔ ho a, na εkɔwiewie adwene 

korɔ mu sε deε adwenemusεm no nnyinasosεm no de to dwa no. 

Nnoↄma afoforↄ binom a ԑrehyԑ Akanfoↄ nnԑԑmafoↄ nkuran ma wↄtoto wↄn mma 

abԑԑfo din a ԑfiri me dwumadie no mu pueeԑ nanso, ԑnyinna Tent ne Blair (2009, 

2011) adwenemusεm so.  

 

4.3.1.5  Ɔsom mu gyedie 

Ɛnnɛ mmerɛ mu, Akanfoɔ bebree gyina ɔsom a wɔwɔ mu gyedie so toto wɔn mma 

Akanfoɔ abɛɛfo din a ne nyinaa yɛ Nyamesom anaa Kristosom. Nhwɛsoɔ ahodoɔ a ɛwɔ 

aseɛ ha yi nyinaa yɛ Akanfoɔ abɛɛfo din a wɔde toto Ɔbɔadeɛ Nyame no ankasa. Wɔn 

nkyerɛkyerɛmu ne sɛ, ɛyɛ ma wɔn sɛ wɔbɛfa Onyame din na wɔnam ne nnepa a ɛfiri ne 

nkyɛn ne su a ɔkura so de anwene edin de toto wɔn mma so sene sɛ wɔde onipa a Nyame 

na abɔ wɔn din bɛto wɔn mma berɛ wɔgye di sɛ edin tumi nya nsunsuansoɔ wɔ nnipa 

abrabɔ so. 

Nhwɛsoɔ 9: Akanfoɔ nnɛɛmafoɔ mma din a wɔde atoto Ɔbɔadeɛ Nyankopɔn no 

ankasa ne ne ba Yesu.   

i. Nyame dɔfo     Nyamedɔfo 

ii. Nyame dehyeɛ     Nyamedehyeɛ 

iii. Nyame adɔeɛ                                                  Nyameadɔeɛ 

iv. Nyame adom     Nyameadom 

v. Nyame nhyira     Nyamenhyira 

vi. Gye Nyame     Gyenyame 

vii. Twɛn Nyame     Twɛnyame 

viii. Nkwa Nyame     Nkwanyame 

ix. Yesu yɛ     Yesuyɛ 

x. Kristo dea     Kristodea 

 

Nhwεsoɔ ahodoɔ yi da no adi wɔ nhwehwεmu dwumadie yi mu sε, Akanfoɔ nnɛɛmafoɔ 

yi de ɔbɔdeɛ no ankasa din ne nsɛmfua ahodoɔ a wɔanwene aka Nyame din no ho na 

wɔde retoto wɔn mma so sɛdeɛ ɛdaa adi wɔ nhwɛsoɔ 9 (i-v) mu no. Ɛda adi wɔ 

nhwehwɛmu dwumadie no mu bio sɛ, Akanfoɔ nnɛɛmafoɔ mma no bi din wɔ hɔ a, 

wɔanwene nsɛmfua ahodoɔ bi adi kan na afei wɔde Nyame din no ataa toɔ, wei wɔ 

nhwɛsoɔ 9 (vi-viii). Afei, nhwɛsoɔ 9 (ix-x) yɛ edin ahodoɔ a wɔde ma Nyame ba Kristo 

anaa Yesu sɛ wɔde abɔfra no akyɛ no koraa ne nkwa nna nyinaa mu.  

 

4.3.1.6 Edin a Akanfoↄ nnԑԑmafoↄ susu sԑ ԑde nsunsuansoↄ papa bԑbrԑ mmↄfra 

no daakye 

Nhwehwεmu dwumadie ada no adi sɛ Akanfoɔ nnɛɛmafoɔ kura gyedie kɛseɛ bi mu sɛ, 

edin wɔ nsunsuansoↄ kɛseɛ wɔ nnipa so. Wɔsusu sɛ, tumi a ɛwɔ edin bi mu bɛtumi ama 

deɛ edin no da no so adi yie anaa adi no nya wɔ abrabɔ mu. Yei nti ɛnnɛ mmerɛ yi mu, 

sɛ wɔrepaw edin ama wɔn mma, wɔhwɛ sɛ wɔbɛma wɔn edin a wɔn gyedie mu no, 

ɛbɛnya nsunsuansoↄ papa wɔ mmɔfra no abrabɔ so daakye. 

Nhwԑsoↄ 10; Akanfoↄ abԑԑfo din a Akanfoↄ nnԑԑmafoↄ gyedie mu no, ԑbԑnya 

nsunsuansoↄ papa wↄ mmↄfra no daakye so: 

Abԑԑfo din   Nkyerԑaseԑ 

i. Nhyirapↄn   Nyame nhyira kԑseԑ mmra abↄfra no so 

ii. Yieyↄ   Ↄnyini mmԑdi yie wↄ abrabↄ no mu 

iii. Ahotↄ   Ne ho ntↄ no wↄ ne nkwa nna nyinaa mu 

iv. Adepa                                Nnoↄma papa nko ara na ԑmmra abↄfra no abrabↄ mu 

v. Nimdeɛ                               Ↄsoro ne wiase nimdeԑ nyinaa nhyԑ abↄfra no ma 

vi. Asomdwoeɛ                 N’asom nwo no ne nkwa nna nyinaa 

vii. Akomapa                    Abↄfra no nnya akoma pa a ↄde bɛdↄ nnipa nyinaa   

viii. Ɔbenfoɔ                    Abↄfra no nsua nwoma nkↄ akyire na ↄnyɛ ɔbenfoɔ wɔ

    mu 

ix. Nokorɛdie                    Abↄfra no nnyini mmɛyɛ nokorɛdifoɔ ne nkwa nna 

    nyinaa 

x. Ahobrɛaseɛ          Abↄfra no nnyini na ɔmmrɛ ne ho ase ade nyinaa mu na

    awie no yie     

Nhwɛsoɔ ahodoɔ a ɛwɔ soro ha yi nyinaa yɛ Akanfoɔ nnɛɛmafoɔ no bi a wɔatoto wɔn 

mma Abɛɛfo din a ne nnyinasoɔ nyɛ suahunu bi a wɔfaa mu berɛ a na wɔnyem na 

mmom suban ne deɛ wɔpɛ sɛ daakye wɔn mma bɛyɛ na wɔhwɛ ho pɛ saa abɛɛfo din yi 

ma wɔn.  

 

4.3.1.7 Kasa afoforɔ mu din asekyerɛ dɛ wɔ Akan kasa mu a ɛyɛ awofoɔ yi ma 

wɔgyina so to Akanfoɔ abɛɛfo din 

Nhwehwɛmu dwumadie yi ada no adi sɛ, nnɛ mmerɛ mu, Akanfoɔ nnɛɛmafoɔ mma din 

a ɛdeda wɔn mma so no ho abakɔsεm kyerε sε, wɔnya saa din yi mu bi firi Aborɔfo din 

a ɛwɔ hɔ dada no mu, ɛbi nso firi kasakuo ahodoɔ a ɛwowɔ ɔman yi mu a wɔatoto saa 

din yi bi wɔ wɔn kasa mu na saa awofoɔ yi apɛ wɔn nkyerɛaseɛ wɔ yɛn Akan kasa mu. 

Saa kasa kuo yi bi Anlo, Nkran, Dagaate kasa ne nea ɛkeka ho. Nhwɛsoɔ na ɛdidi soɔ 

yi; 

Nhwɛsoɔ 10: yi yɛ ɛnnɛ mmerɛ yi mu edin ahodoɔ a Akanfoɔ nya firi kasa afoforɔ 

din mu   

Akanfoɔ Abɛɛfo din Anlo din Nkran din  Dagaate din English 

i. Nhyira  Yayra               Jɔɔmɔɔ   Maaloo            ‘Blessing’   

ii. Animuonyam Nutikorkoe Anunyam  ---                    ‘Glory / Gloria’     

iii. Abotare  Dzigbordi Tsuishitoo    Kanyiri            ‘Patience’ 

iv. Nkonim Dzidzor  Kunĭm    Zunoɔ                 ‘Victory/Victoria’ 

v. Akyɛdeɛ Nunana   Keenɔ   ---          ‘Gift/Gifty’ 

vi. Tiyie     Nunyuie Shade      ---           ‘Goodluck’ 

vii. Bɔhyɛba Ngbedodo       Shĭwoo   ---                  ‘Promise’ 

viii. Anidasoɔ Morkporkpor  Nyɔŋmɔwɔkwɛɔ          Kyilloo           ‘Hope’    

ix. Asomdwoeɛ Nutifafa Toiŋjiɔlɛ  ---                   ‘Peace’   

x. Nyamedɔ         Mawulor   Nyɔŋmɔsuɔmɔ   Ngmenomo         ‘Godslove’ 

 

Nhwɛsoɔ 9 (i-xii) yɛ edin ahodoɔ a ɛwɔ Borɔfo kasa ne Anlo, Nkran ne Dagaate kasa 

binom mu. Nhwɛsoɔ a ɛwɔ 9 (x) mu nso yɛ Nyame din a wɔanwene nsɛmfua afoforɔ 

akeka ho a wɔyi firii kasa afoforɔ mu. 

 

4.3.1.8 Edin a ԑda mu sononko a ԑma mmↄfra no da nso firi wↄn mfԑfoↄ ho 

Nhwehwɛmu dwumadie yi ama yɛahunu sɛ, Akanfoↄ nnԑԑmafoↄ keka nsɛmfua ahodoↄ 

bom nam so nwene abɛɛfo din ahodoↄ de ma wↄn mma sɛ deɛ ɛbɛma mmↄfra no din 

ada nso afiri wↄn mfԑfoↄ deԑ ho. Ɛbɛtↄↄ dwa sɛ, mmↄfra a wↄn din te sei nnↄↄso te sɛ 

abɛɛfo din nkaeɛ no. 

Nhwɛsoɔ 11: Akanfoↄ nnԑԑmafoↄ mma din a wↄahyԑda anwene no sononko a ԑma 

mmↄfra no da nso firi wↄn mfԑfoↄ ho 

Abԑԑfo din  

i. Nkwaboↄ 

ii. Nkamfoↄ 

iii. Adwinneԑ 

iv. Sikaboↄ 

v. Odupↄmaa  

vi. Abodwoↄ 

vii. Sikadodoↄ 

viii. Ahofadie 

ix. Awopa 

x. Asimiyie 

Nhwɛsoɔ ahodoɔ a ɛwɔ soro ha yi nyinaa yɛ abɛɛfo din a ɛma mmↄfra no din da nso firi 

wɔn mfԑfoↄ deԑ ho. Awofoɔ yi kyerɛ mu sɛ, wↄpɛ sɛ, obi biara wↄbɛte edin a ne su te 

sei bɛhunu sɛ mmↄfra no yɛ Akanfoↄ mma amapa a wↄn din mmueeɛ koraa. Mmↄfra a 

saa edin yi deda wɔn so yi yԑ mmaako, mmaako, wↄn nnↄↄso koraa sɛ deɛ madi kan 

aka no.  

 

4.3.2 Nsunsuansoɔ a ɛnnɛ mmerɛ yi mu Akanfoɔ abɛɛfo din no bɛnya wɔ Akanfoɔ 

mma din so  

Berɛ a me ne maame a wadi mfeɛ bɛyɛ aduonum num a wato ne nana abaayewa abɛɛfo 

din yi bi twetwee nkɔmmɔ fa nsunsuansoɔ a saa abɛɛfo din ahodoɔ yi bɛnya wɔ Akanfoɔ 

mma so ne wɔn amammerɛ a dintoɔ so no, ɔtoo n’anom tuo sɛ; 

Ɛbɛduru baabi no, kane din bi te sɛ Adiyaa, Abɛbrɛsɛ, Ɔmane, Ɛkaɛya ne edin 

ahodoɔ a na ɛkyerɛ yawdie ne apinnisie ahodoɔ bi a awofoɔ bi kɔɔ mu a ɛno nti 

ɛmaa wɔgyinaa kwan ahodoɔ a Akanfoɔ gyina so mema wɔn mma din so totoeɛ 

no, yɛnto bio esiane sɛ, saa din yinom bi anyanya nsunsuansoɔ bɔne bebree wɔ 

saa nnipa a edin yi bi deda wɔn so no so, na edin no adi wɔn nya yie wɔ wɔn 

abrabɔ mu. Ne saa nti ɛnyɛ din pa biara ɛsɛ sɛ yɛsosɔ so. Maame bi wɔ me 

kurom a na ɔde Abɛbrɛsɛ, saa din yi adi maame no nya afiri ne mmabaawa 

berɛm abɛsi nnɛ yi, ɔnhyɛɛda nnii ɛdɛ da, ama aka ne mma mmarima mmienu a 

wɔawo wɔn nso. Deɛ ne mma yi bɛdi koraa ɛyɛ den na kampɛsɛ wɔanya bi 

amane maame yi. Me deɛ mahunu sɛ saa din no adi maame no nya pa ara wɔ 

n’abrabɔ mu. Saa din yinom nyɛ edin papa biara a ɛsɛsɛ yɛsosɔ so. Akanfoɔ 

abɛɛfo din yi dɛ ne nsunsuanso papa a gyidie mu yɛn a yɛtoto ɛwɔ fa edin no ho 

nti ɛbɛkɔ so atena hɔ daa na bebree bɛba abɛka ho, ɛnam Kristosom a Akanfoɔ 

ate aseɛ ɛnnɛ yi nti. (Maame C.A. Ayɛwohomomɔ, 23). 

 

Bio, awofoɔ binom de too dwa sɛ, nnɛ mmerɛ mu no, Nyamesom ama nnipa gyedie a 

wɔwɔ wɔ Nyankopɔn mu no kɔ soro kyɛn kane deɛ no, Akanfoɔ nnɛɛmafoɔ no mu 

dodoɔ no ara nnye amammerɛ no fa bi a na wɔgyina so ma wɔn mma din no nto mu. 

Ebi ne sɛ, wɔnye nto mu sɛ obi di awommawuo anaa ɔkyɛre awoɔ ho a ɛsɛ sɛ ɔnya ba 

a wɔma ne ba no din tantan a wɔfrɛ no apɛntɛn din na ama ayɛ nananom nsamanfoɔ tan 

na wɔammɛfa saa abɔfra no ankɔ asamando. Ɛnnɛ yi, Akristofoɔ no mu dodoɔ no ara 

nnye saa asɛm yi ntom na wɔhunu no sɛ ɛyɛ gyedie wuiɛ. Ɛno nti wɔn a wɔkɔ tebea ɛte 

sei mu ansa na wɔanya mma no kyiri koraa sɛ wɔbɛma wɔn mma Apɛntɛndin na mmom 

wɔbɛpɛ sɛ wɔbɛma wɔn mma din a ɛbɛma wɔn werɛ afiri yaw a wɔkɔɔ mu na wɔnkae 

no berɛ biara. Bio saa abɛɛfo din yi abɛpagya Nyankopɔn din. 

Afei nso, ɛnnɛ mmerɛ mu no, Akanfoɔ no mu dodoɔ ara ani gye abɛɛfo din ahodoɔ no 

ho kyɛn kane din ahodoɔ no, ɛno nti awofoɔ no binom mpo mma wɔn mma abusua din 

a ɛno ne din ankasa wɔde to ankorɛankorɛ de hyɛ wɔn nso no na mmom wɔde abɛɛfo 

din yi ahyɛ abusua din no ananmu. Wɔn gyedie mu no, saa abɛɛfo din yi bɛnya 

nsunsuanso papa wɔ mmɔfra yi abrabɔ mu akyɛn kane deɛ no. 

 

Bio, awofonom bi kyerɛ sɛ, saa mmɔfra a abɛɛfo din yi deda wɔn so no din no ma wɔda 

mu sononko wɔ wɔn mfɛfoɔ mu na wɔhwɛ wɔn din no ho bɔ wɔn bra sɛdeɛ ɛsɛ na ɛfata. 

Afei nso, sɛ na anka saa mmɔfra yi awofoɔ di awommawuo mpo a, ɛmma wɔn a wɔnnim 

nhunu na kampɛsɛ wɔatenetene wɔn nsa wɔ saa mmɔfra no so.   

 

Ne korakora no, awofoɔ yi mu bi de too dwa sɛ, ɛnnɛ mmerɛ yi, nnipa ate Nyamesom 

ase kyɛn kane no, ɛno nti wɔnhwɛ ɔhaw bi a ɔkɔɔ mu ansa na wɔrenya mma na mmom 

wɔhwɛ mma a wɔnya no a ɛde anigyeɛ sononko bi bɛhyɛ wɔn mu ma wɔnkae haw no 

bio na mmom wɔhwɛ agyapadeɛ a ɛyɛ mma no ho anigyeɛ na wɔde ama wɔn mma no 

abɛɛfo din no.  

 

4.4 Ɔfa yi muabɔ 

Mede saa ɔfa a ɛtɔ so nan yi hwɛɛ dwumadie yi mpɛnsɛmpɛnsɛmu a ɛfa nnɛ mmerɛ yi 

mu Akanfoɔ nnɛɛmafoɔ mma din mu wɔ semantese ne pragmatese kwan so ne nnoɔma 

ahodoɔ a ɛrehyɛ nnɛɛmafoɔ yi nkuran ma wɔretoto wɔn mma saa abɛɛfo din ahodoɔ yi. 

Ɔfa yi mu no, medii kan hwεε Akanfoɔ nnɛɛma mma din no nhyehyɛeɛ, ɛbɛdaa adi sɛ 

ɛnnɛ mmerɛ mu no, Akanfoɔ nnɛɛmafoɔ mma din nhyehyɛeɛ mu no, abɛɛfo din no tumi 

pue wɔ baabiara, sɛ ɛbɛdi kan, mfimfini, anaa awieeɛ na nnɛɛmafoɔ a wɔtaa de abɛɛfo 

din yi ba wɔn mma din nhyehyɛeɛ awieeɛ no de saa abɛɛfo din yi yɛ abusua din ma saa 

mmɔfra no.  Afei mede “Frame Semantics” tiɔri no nso pεnsεmpεnsεnn saa abɛɛfo din 

ahodoɔ no mu wɔ semantese ne pragmatese kwan so.  

 

Ɔfa a ɛtwa toɔ koraa no, mede too me ho so de “Motivation for Naming” adwenemusɛm 

hwεε deε εrehyε Akanfoɔ nnɛɛmafoɔ yi nkuran ma wɔretoto wɔn mma saa abɛɛfo din 

ahodoɔ yi ne nsunsuansoɔ a saa din ahodoɔ yi bɛnya wɔ Akanfoɔ mma din so. Mehunuu 

sɛ, “Motivation for Naming” nyinnasosɛm nwɔtwe no, ɛmu nan na na ɛda ne ho adi wɔ 

Akanfoɔ nnɛɛmafoɔ mma din no mu. Bio, mehwɛɛ nnoↄma afoforↄ binom a ԑrehyԑ 

Akanfoↄ nnԑԑmafoↄ nkuran ma wↄtoto wↄn mma Abԑԑfo din a ԑfiri me dwumadie no 

mu pueeԑ nanso, ԑnyinna Tent ne Blair (2009, 2011) adwenemusεm so. 

 

Ne korakora no, mehwɛɛ nsunsuansoɔ ahodoɔ a ɛnnɛ mmerɛ yi mu Akanfoɔ abɛɛfo din 

no renya wɔ Akanfoɔ mma din so, na mehunuu sɛ, nsunsuansoɔ papa ne bɔne nyinaa bi 

wɔ mu.  

ƆFA A ƐTƆ SO NUM 

MUABƆ, ADWENKYERƐ NE AWIEEƐ 

5.0   Nnianimu 

Saa ɔfa yi yε deε εtwa nhwehwεmu dwumadie yi to koraa a ɛfa Akanfoɔ nnɛɛmafoɔ 

mma din mu mpɛnsɛmpɛnsɛmu mu wɔ semantese ne pragmatese kwan so. Deɛ εfiri 

nhwehwεmu dwumadie yi mu baeε ne deɛ dwumadie yi aboa ama ada adi nyinaa no, 

mada no adi wɔ tɔfabɔ kwan so wɔ saa ɔfa yi mu. Ɛno akyiri no, mede m’adwenkyerε 

ahodoɔ ne suahunu a menyaeɛ fa nhwehwεmu dwumadie yi ho nyinaa ato dwa. Wei 

bεma obiara a ɔbεkenkan dwumadie yi no bɛnya nimdeε a εmu dɔ afa Akanfoɔ din ho, 

ne titire ne ɛnnɛ mmerɛ mu no, Akanfoɔ din a wɔde toto wɔn mma so na wɔasan ahunu 

nnoɔma ahodoɔ a ɛrehyɛ Akanfoɔ nnɛɛmafoɔ yi nkuran ma wɔretoto wɔn mma abɛɛfo 

din ahodoɔ yi. 

 

5.1 Muabɔ  

Nhwehwɛmu dwumadie yi hwɛɛ Akanfoɔ nnɛɛmafoɔ mma din mu mpɛnsɛmpɛnsɛmu 

mu wɔ semantese ne pragmatese kwan so. Nhwehwɛmu dwumadie yi atwe adwene asi 

lengwesteke mpɛnsɛmpɛnsɛmu a ɛda adi wɔ nnɛ mmerɛ mu, Akanfoɔ mma din a ɛdeda 

wɔn so a mato ne din sɛ Akanfoɔ abɛɛfo din mu. Medii kan hwɛɛ Akanfoɔ nnɛɛmafoɔ 

mma no din no nhyehyɛeɛ sɛ yɛde toto kane deɛ no ho a, ɛbɛtɔɔ dwa sɛ, nsonsonoeɛ wɔ 

kane din nhyehyɛeɛ ne nnɛ mmerɛ yi mu deɛ no ntam. (Ansu- Kyermeh 2000; Agyekum 

2006; Adomako 2017) ɛnam sɛ, ɛnnɛ yi, Akanfoɔ nnɛɛmafoɔ no mu dodoɔ no ara ani 

gye saa abɛɛfo din yi ho nti, wɔn mu dodoɔ no ara de di mmɔfra no din nyinaa a ɛdeda 

wɔn so no kan ansa mpo na wɔn abusua din ne edin nkaeɛ a ɛdeda wɔn so no aba na 

kyerɛ sɛ wɔn mu dodoɔ no ara de abɛɛfo din no hyɛ kradin no ananmu. Deɛ awofoɔ yi 

mu dodoɔ no ara ka fa ho nyinaa ne sɛ, edin no da wɔn Akoma so pa ara, ɛno nti na 

wɔde di mmɔfra no din nyinaa kan.  Bio, Akanfoɔ nnɛɛmafoɔ no binom nso ani nnye 

borɔfo din no ho, ɛno nti sɛ wɔwɔ Aborɔfo din bi a ɛyɛ wɔn dɛ a, wɔhwehwɛ ne 

nkyerɛaseɛ wɔ Akan kasa mu na wɔde atoto mmɔfra no so na ama wɔn ada nso sɛ wɔyɛ 

Akanfoɔ amapa. 

 

Afei nso, menyaa Akanfoɔ nnɛɛmafoɔ no bi mma din a, ne nhyehyɛeɛ mu no, abɛɛfo 

din no di mmɔfra no din mfimfini. Saa mmɔfra a wɔn din nhyehyɛeɛ te sɛ yei no taa wɔ 

Aborɔfo din na ɛdi edin no kan na Akanfoɔ abɛɛfo din no aba ansa na mmɔfra no din 

nkaeɛ aba. Menyaa edin no bi nso a, Krada din na ɛdi kan na abɛɛfo din ahyɛ mfimfini 

ansa na edin nkaeɛ no aba awieeɛ. Akanfoɔ nnɛɛmafoɔ no kakraa bi na na wɔde Aborɔfo 

din di kan ba sane de Kradin ka ho ansa na abɛɛfo din no aba na edin nkaeɛ no atoa so. 

Bio, ɛbɛtɔɔ dwa wɔ nhwehwɛmu dwumadie yi mu maa mehunuu sɛ, awofoɔ kakraa bi 

a na wɔde abɛɛfo din no twa wɔn mma no din no to na kyerɛ sɛ, sɛ abɔfra no wɔ Aborɔfo 

anaa kradin a anaa mpo sɛ ne mmienu nyinaa ɛdi kan ba na edin nkaeɛ no aba ansa na 

abɛɛfo din no atwa toɔ koraa. Wɔn nkyerɛkyerɛmu ne sɛ, ɛyɛ edin a ɛyii ne tiri nkyɛeɛ 

na Akanfoɔ nhyɛɛ da nnye ntoo mu sɛ ɛka edin ahodoɔ a wɔtumi de ma wɔn mma no 

ho. Ɛnam saa botaeɛ wei nti, Akanfoɔ nnɛɛmafoɔ no binom mpo wowɔ hɔ a, abɛɛfo din 

yi deda wɔn mma yi so a wɔde frɛ wɔn wɔ fie nanso wɔmfa saa abɛɛfo din no nkɔ sukuu. 

Sɛ deɛ abɛɛfo din no yɛ Akanfoɔ nnɛɛmafoɔ bi dɛ fa nti no, wɔafa saa edin no mmienu, 

mmienu na wɔde atoto wɔn mma so. 

 

Ne tɔfa bɔ mu no, sɛ wohwɛ nnɛ yi a, Akanfoɔ nnɛɛmafoɔ mma din nhyehyɛeɛ a nhyɛ 

da nni kwan pɔtee baako bi a wɔfa so hyehyɛ mmɔfra no din no. Na mmom sɛdeɛ 

ɔwofoɔ biara pɛ na wɔhyehyɛ ne ba din. Yei nti abɛɛfo din no tumi di baabiara wɔ  

mmɔfra no din nhyehyɛeɛ mu. 

Afei nso, nhwehwɛmu dwumadie yi ada no adi sɛ, Akanfoɔ nnɛɛmafoɔ a wɔato wɔn 

mma Abɛɛfo din no nyinaa tumi gyina botaeɛ so kyerɛkyerɛ edin no ase fekɔfekɔ ma 

nteaseɛ ba mu ma ɔkanni ba biara te ase yie na ɛtɔ asom nso. 

 

Wei foa Filmore ‘Frame semantic’ (1982, 1985 ne 2001) tiɔri a ɔde to dwa sɛ, edin 

biara ne titire din pa biara wɔ n’asekyerɛ a ɛhia sɛ ɔkasafoɔ biara hunu na watumi de 

adi dwuma wɔ ne nkitahodie mu yie. 

 

Nhwehwɛmu dwumadie yi asane ada no adi anaa ayi apue sɛ, Akanfoɔ abɛɛfo din baako 

tumi da mmɔfra bɛyɛ mmiɛnsa anaa deɛ ɛboro saa so nanso wɔn mu biara nnyinasoɔ yɛ 

sononko koraa firi wɔn ho wɔn ho. Saa nnɛɛmafoɔ yi nyinaa adwene mu nteaseɛ a wɔwɔ 

fa edin no ho yɛ pɛ nanso nnyinasoɔ a saa awofoɔ yi mu biara gyina so too ne ba saa 

abɛɛfo din korɔ yi ara deɛ ɛnyɛ pɛ. Yei kɔ so ara foa Fillmore (1982, 1985 ne 2001) 

nnyinasosɛm a ɛka sɛ edin nteaseɛ gyina tebea pɔtee so (Meanings are relativized to 

scenes). Ɛnti tebea (scene) a onipa bi bɛkɔ mu no ma no nteaseɛ pɔtee bi fa edin bi ho, 

na ɛno ɛma ne tiɔri no nnyinasosɛm da nso firi afoforɔ deɛ ho. 

 

Bio, sɛdeɛ Agyekum (2006), Ansu-Kyeremeh (2000) ne Adomako (2015) nyinaa de to 

dwa sɛ, Ɔkanni ba amapa biara, anyɛ hwee koraa no kura din mmienu a ɛyɛ ne kradin 

ne abusua din no, ɛbɛtɔɔ dwa wɔ nhwehwɛmu dwumadie yi mu sɛ, ɛnnɛ mmerɛ yi mu 

no, ɛnyɛ Akanfoɔ yi nyinaa na ɛma wɔn mma abusuadin kyerɛ sɛ, wɔmfa wɔn mma no 

nto nnipa anaa busuani pɔtee bi. Wɔn nkyerɛkyerɛmu ne sɛ, ɛnam sɛ edin wɔ 

nsunsuansoɔ nti, na nnipa a wɔde abɔfra no reto no no, wɔnnim ne kokoam suban bi nti 

no, pam no oo twaa no oo, wɔde abɛɛfo din yi bi bɛma mmɔfra no na saa abɛɛfo din no 

deɛ, wɔn gyedie mu no ɛwɔ nsunsuanso papa a ɛbɛboa wɔn mma no wɔ wɔn abrabɔ mu, 

wɔn nkwa nna nyinaa. Afei nso mmaa a wɔwoeɛ a mmarima a wɔ ne wɔn wowoeɛ 

annye nyinsɛn no anto mu na nka mpɛ sɛ wɔato saa mmɔfra no din no nso de abɛɛfo 

din no hyɛ abusua din no ananmu saa ara bi. 

 

Ɛbɛtɔɔ dwa bio wɔ nhwehwɛmu dwumadie yi mu sɛ, Akanfoɔ nnɛɛmafoɔ no mu dodoɔ 

no ara gyedie a wɔwɔ wɔ Tweaduampɔn Onyankopɔn mu no yɛ kɛse sene kane no. Ɛno 

nti ɛmfa ho ne tebea bi a wɔbɛkɔ mu ansa na wɔanyɛ ba no, wɔnhwɛ yawdie no anaa 

abɛbrɛsɛ no na mmom wɔhwɛ agyapadeɛ a Nyame de akyɛ wɔn no a ɛyɛ mma no ho 

anigyeɛ na wɔanwene Akanfoɔ abɛɛfo din ahodoɔ no bi a Nyame din bata ho ama 

mmɔfra no. Mpɛn pii no, wɔtaa de Nyame din na wɔde asɛmfua foforɔ a ɛhyɛ nkuran 

aka ho. 

 

Afei nso, ɛbɛdaa adi wɔ nhwehwɛmu dwumadie yi mu sɛ, ɛnnɛ mmerɛ mu no, nnoɔma 

bebree wɔ hɔ a ɛrehyɛ Akanfoɔ nkuran ma wɔretoto wɔn mma abɛɛfo din ahodoɔ. 

Awofoɔ yi bi tumi gyina wɔn mma bɔbea ne wɔn ahosuo so toto abɛɛfo din no bi. Bio, 

Akanfoɔ nnɛɛmafoɔ yi tumi gyina wɔn som mu gyedie nso so to abɛɛfo din no bi. 

 

Bio, nhwehwɛmu dwumadie yi asane ada no adi sɛ, nnoɔma a ɛrehyɛ Akanfoɔ 

nnɛɛmafoɔ yi nkuran yi yɛ sɛ, wɔtena ase komm hwɛ deɛ Tweaduampɔn Nyame ayɛ 

wɔ wɔn abrabɔ mu ne titire nsɛm ahodoɔ a ɛfa wɔn awoɔ ho a wɔde mmɔfra yi to Nyame 

de nsɛm a ɛkyerɛ anisɔ ka ho de hyɛ n’animuonyam sane de kae deɛ wayɛ ama wɔn 

berɛ biara a wɔbɛbɔ mmɔfra no din no. Awofoɔ binom nso de abɛɛfo din no ato wɔn 

mma so de rehyɛ wɔn asɔfoɔ, adiyifoɔ, wɔn awofoɔ ne nnipa biara waboa wɔn wɔ 

mmɔfra no nyinsɛn ne wɔn awoɔ ho. 

Adeɛ baako pa ara a nhwehwɛmu dwumadie yi akyerɛ a ɛrehyɛ Akanfoɔ nnɛɛmafoɔ 

nkuran ne tebea a ahodoɔ a wɔkɔ mu ansa na wɔrenya mma a wɔawo wɔn no. Awofoɔ 

no mu biara wɔ botaeɛ sononko a ɔgyina so de maa mmɔfra no abɛɛfo din ahodoɔ no 

ɛnam tebea a wɔkɔɔ mu berɛ bi a atwam. Na deɛ mehunuiɛ ne sɛ, na tebea no mu dodoɔ 

no ara yɛ deɛ ɛyɛ yaw ne awerɛhoɔ nanso awofoɔ yi ma mmɔfra no din a ɛyɛ anigyeɛ 

ne nkuranhyɛ na mmom wɔnhwɛ yawdie a atwam no.  

 

Bio, ada adi wɔ nhwehwɛmu dwumadie yi mu sɛ, adeɛ baako a ɛrehyɛ Akanfoɔ 

nnɛɛmafoɔ yi nkuran ma wɔto wɔn mma abɛɛfo din yi ne sɛ, sɛ wɔte edin bi firi Borɔfo 

kasa mu ne kasakuo binom a ɛwɔ ɔman yi ankasa mu a, ne nkyerɛaseɛ wɔ Akan kasa 

mu yɛ wɔn dɛ a, na afei wɔde ato mmɔfra no so. Wɔn nkyerɛkyerɛmu ne sɛ, wɔpɛ sɛ 

mmɔfra no da nso sɛ wɔyɛ Akanfoɔ mma amapa na wɔn ani nso nnye Borɔfo din ne 

kasa afoforɔ biara din ho sɛ wɔn ankasa Akan kasa no ho. Yei nti na wɔpɛ kasa afoforɔ 

mu din nkyerɛaseɛ dɛ wɔ Akan kasa mu no na wɔde atoto wɔn mma so.  

 

Afei nso, nhwehwɛmu dwumadie no de too dwa sɛ, ɛnnɛ yi Akanfoɔ nnɛɛmafoɔ no mu 

dodoɔ no ara tena hɔ komm hwehwɛ abɛɛfo din a wɔn akoma ne wɔn adwene mu ɛbɛnya 

nsunsuanso papa wɔ mmɔfra no abrabɔ so. Bio, sɛ Akanfoɔ nnɛɛmafoɔ mma din bɛda 

mu sononko sɛ Akanfoɔ amapa nti, wɔhyɛ da nwene Akan din sononko koraa toto 

mmɔfra no so na ama wɔada mu sononko koraa sɛ Akanfoɔ mma amapa. 

 

Nhwehwɛmu dwumadie yi ada no adi sɛ, ɛnnɛ mmerɛ yi mu, edin ahodoɔ a Akanfoɔ 

nnɛɛmafoɔ de retoto wɔn mma so no bɛnya nsunsuasoɔ kɛseɛ wɔ ankorɛankorɛ a edin 

no da wɔn soɔ ne Akanfoɔ amammerɛ so. Awofoɔ a me ne wɔn twetwee nkɔmmɔ faa 

nsunsuasoɔ a abɛɛfo din yi bɛba no de too dwa sɛ, kane no, edin a wɔtee bi wɔ wɔn 

asom sane de wɔn ani hunuu bi sɛ edin ahodoɔ no mu bi a na wɔn awofoɔ de toto wɔn 

so no a na ɛkyerɛ yawdie ne apinisie no nyaa nsunsuansoɔ a na ɛnyɛ papa wɔ wɔn a na 

edin no deda wɔn so no abrabɔ so. Ɛno nti ɛho nhia sɛ wɔtɔ kɔso mema wɔn mma saa 

din ahodoɔ a wɔn gyedie mu no, ne nsunsusansoɔ nyɛ papa no. 

 

Bio, ɛnnɛ mmerɛ mu no, Akanfoɔ nnɛɛmafoɔ no mu dodoɔ no ara nnye amammerɛ no 

fa bi a ɛka sɛ, sɛ obi di awommawuo anaa ɔkyɛre awoɔ ho a ɛsɛ sɛ ɔnya ba a wɔma ne 

ba no din tantan a wɔfrɛ no Apɛntɛndin na ama ayɛ nananom nsamanfoɔ tan na 

wɔammɛfa saa abɔfra no ankɔ asamando. Ɛnnɛ yi kristosom nti wɔnni ahotɔsoɔ biara 

wɔ saa nsɛm no mu, ɛmfa ho ne tebea a obi bɛkɔ mu ansa na wɔanya ba. Ne gyedie ara 

ne sɛ Nyame na ɛde abɔfra no akyɛ no nti ɛsɛ sɛ wɔma no edin a ɛhyɛ Nyame 

animuonyam sene sɛ wɔbɛto edin a ɛfa amammerɛ ho.  

 

Nhwehwɛmu dwumadie yi mu no, mahunu sɛdeɛ nnɛ mmerɛ mu, Akanfoɔ mu dodoɔ 

no ara a wɔyɛ mmabunu ne mpo mpanimfoɔ a wɔn mfeɛ boro aduonum ne akyire ani 

gye abɛɛfo din ahodoɔ a kane no na ɛyɛ nsɛmfua a yɛde di dwuma wɔ yɛn Akan kasa 

yi mu kɛkɛ na mmom na ɛnyɛ edin a yɛde to nnipa so no ho fa. Yei kyerɛ sɛ, mmabunu 

ne mpanimfoɔ a wɔn ani afi nyinaa to wɔn mma ne wɔn nananom saa abɛɛfo din yi bi. 

 

Afei nso, ɛbɛtɔɔ dwa sɛ, ɛnnɛ yi, nnipa ate Nyamesom ase kyɛn kane no, ɛno nti wɔnhwɛ 

ɔhaw bi a ɔkɔɔ mu ansa na wɔrenya mma na mmom wɔhwɛ mma a wɔnya no a ɛde 

anigyeɛ sononko bi bɛhyɛ wɔn mu ma. Wɔnkae ɔhaw no bio na mmom wɔhwɛ 

agyapadeɛ a ɛyɛ mma no ho anigyeɛ na wɔde ama wɔn mma no Akanfoɔ abɛɛfo din.  

Ne korakora no, awofoɔ yi de too dwa sɛ, mmɔfra a saa abɛɛfo din yi da wɔn so no da 

nso firi wɔn mfɛfoɔ ho na ɛbɛma wɔn ahwɛ edin no so abɔ wɔn bra sɛdeɛ ɛsɛ na ɛfata 

na edin no so nsunsuansoɔ aka mmɔfra no so. Yeinom nyinaa nti, Akanfoɔ nnɛɛmafoɔ 

hunu no sɛ, ɛbɛduru baabi no, yɛnte kane Apɛntɛndin ne edin ahodoɔ a wɔhunu no sɛ 

ɛnnya nsunsuanso papa biara wɔ wɔn abrabɔ so na mmom ɛkyerɛ Akanfoɔ amammerɛ 

ne amanneɛ kɛkɛ no nyinaa bɛyera koraa. 

 

5.2 Adwenkyerε ne nsusuiε  

Sɛdeɛ saa abɛɛfo din no regye ntrɛha na ɛtrɛtrɛ wɔ Akanfoɔ mu no, ɛbɛyɛ kakra no, 

anhwɛ yie a kane din ahodoɔ no bi, ne titire Apɛntɛndin ne edin a na ɛkyerɛ yawdie 

ahodoɔ no, yɛnte wɔ yɛn asom bio. Mesusu sɛ, ɛho bɛhia sɛ, saa kane din a ɛnnɛ yi 

wɔnhyɛ da mfa ntoto wɔn mmɔfra so no, wɔde bɛgu nkrataa so atoto hɔ ama 

nkyirimma. 

 

Akanfoɔ nhwε yie sε, wɔmma Kristosom mmunkam mfa Akanfoɔ amammerɛ ne 

amanneɛ a ɛfa edin ne abadintoɔ so εsiane sε, kasa biara wɔ n’amammerε εnna nnipakuo 

biara nso mfa wɔn amammerε nni agorɔ. Sɛ yɛhwɛ a, kane no, abadintoɔ ase no, na 

awofoɔ bɔ nnipa pɔtee a wɔde abɔfra no reto no sɛ ɔyɛ busuani anaa ɔdɔfoɔ bi nanso 

ɛnnɛ yi, Akanfoɔ nnɛɛmafoɔ binom wɔ hɔ a wɔsusu sɛ, sɛ wɔnnim deɛ wɔde ne ba no 

reto no su bi a ahinta a ɛbɛtumi anya abɔfra no so nsunsuansoɔ bɔne nti, pam no oo, 

tware no oo, wɔnnɛ mfa wɔn mma nto obiara. Mmom no, wɔn ani gye sɛ wɔde Akanfoɔ 

abɛɛfo din baako anaa mmienu bɛto mmɔfra no so de abɔfra no kradin ne n’agya din 

bɛka ho, wɔawie.   

Mesusu sɛ, mpɛn dodoɔ a yɛwɔ wiase na Nyamesom, nwomasua ne nimdeɛ redɔɔso no, 

Akanfoɔ abɛɛfo din a yɛahunu wɔ nhwehwɛmu dwumadie yi mu ne dodoɔ a yɛnam 

akwan ahodoɔ so no bɛhunu na yɛbɛte wɔ yɛn asom no bɛkɔ so adɔɔso, na mmom 

Akanfoɔ nhwɛ sɛ wɔnto kane din ahodoɔ no ntwene koraa ɛsiane sɛ, saa din yi a ɛwɔ 

hɔ firi tete no na ɛma wɔda nso sɛ Akanfoɔ amapa.  

 

Bio nso, wɔnhwɛ sɛ wɔmma saa abɛɛfo din ahodoɔ yi mmunkam mfa wɔn adehyedin a 

ɛkyerɛ nnipa pɔtee a wɔde Ɔkanni ba bi too no no so. Mpɛn pii no, sɛ wobɔ wura abusua 

bi mu a, edin a ɛdi akotene wɔ mu no tumi ma wohunu onipa a ɔkyekyeree saa abusua 

no anaa mmaninsɛm a wɔdaa no adi berɛ bi a atwam. Yei boa nkyirimma ma wɔte efie 

no mu mpaninsɛm na ɛkae wɔn berɛ biara a wɔn nananom a wɔawuwu kɔ na ɛma edin 

no ka fie hɔ afebɔɔ. Ɛno nti, ɛnsɛ sɛ Akanfoɔ ma kwan da ma abɛɛfo din ahodoɔ bunkam 

fa abusuadin anaa adehyedin no so sɛdeɛ ɛbɛyɛ a ɛnkɔ ba sɛ, ɛnam abɛɛfo din ahodoɔ 

yi so ama Akanfoɔ abusuadin anaa adehyedin ayera na yɛn nkyi anyera sɛ Akanfoɔ 

amapa. 

 

Me nsusuiɛ bio ne sɛ, ɛnsɛ sɛ Akanfoɔ nnɛɛmafoɔ de wɔn werɛ nyinaa hyɛ mu sɛ tumi 

a wɔwɔ wɔ abɛɛfo din ahodoɔ a wɔde atoto wɔn mma so no so nko ara mu na wɔn yiedie 

wɔ. Kyerɛ sɛ, sɛ anka obi din a ɛda ne so na ɛkyerɛ no yiedie a anka nnipa biara a 

wɔkura edin korɔ anaa edin baako no abrabɔ ne saa edin a ɛda wɔn so no bɛsɛ. Nanso, 

deɛ yɛtaa hunu ne sɛ, yɛtumi nya nnipa mmienu anaa deɛ ɛboro saa wɔn nyinaa din yɛ 

pɛ a ɛbi ne Ɔmane, Abɛbrɛsɛ, Bɛɛko, Adiyea nanso saa edin yi nnyaa nsunsuanso bɔne 

biara wɔ wɔn abrabɔ so sɛdeɛ Akanfoɔ nnɛɛmafoɔ binom adwene yɛ wɔn no, na mmom 

saa nnipa yi atumi atu mpɔn wɔ abrabɔ mu ankasa. Deɛ ɛsɛ sɛ yɛde hyɛ yɛn mma yi 

adwene mu ne sɛ, yiedie ne abrabɔ pa safoa yɛ nokorɛdie, ahobrɛaseɛ, nsiyɛ ne 

nwetaasoɔ berɛ biara na ama asi wɔn yie wɔ abrabɔ mu. Yei da adi ma yɛhunu sɛ, ɛnyɛ 

edin a ɛda onipa so nko ara na ne mpagya anaa ne yieyɔ wɔ mu na mmom yieyɔ mpagya 

ne asetena pa te adwene ne abasa mu. 

 

Afei nso, ɛnam sɛ nhwehwɛmu dwumadie yi hwɛɛ nnɛ mmerɛ yi mu Akanfoɔ 

nnɛɛmafoɔ mma din mpɛnsɛmpɛnsɛmu wɔ semantese ne pragmatese kwan so nko ara 

nti na anhwɛ lengwesteke nkorabata a ɛyɛ fɔnɔlɔgyi, mɔfɔlɔgyi ne sentase nti no, 

mesusu sɛ kasasuafoɔ anaa nhwehwεmu dwumadiefoɔ bεtoa so ayε nhwehwεmu afa 

lengwesteke nkorabata ahodoɔ bi te sε fɔnɔlɔgyi, mɔfɔlɔgyi ne sentase pɛnsɛmpɛnsɛmu 

a ɛfa nnɛ mmerɛ mu, Akanfoɔ nnɛɛmafoɔ mma din ho. 

 

5.3 Awieeε  

Nhwehwεmu dwumadie pii na akɔ so wɔ edin ho wɔ Akan kasa mu firi mmerɛ santene 

ni a aboa ama kasasua nkorabata no bebree mu ada hɔ yie. Saa nhwehwɛmu dwumadie 

yi hwɛɛ ɛnnɛ mmerɛ yi mu, Akanfoɔ nnɛɛmafoɔ mma din mpɛnsɛmpɛsɛmu wɔ 

semantese ne pragmatese kwan so. Nhwehwɛmu dwumadie yi gyinaa Fillmore Frame 

Semantics (1982, 1985 ne 2001) tiɔri a ɛka sɛ, asɛmfua biara ne titire din pa ho nimdeɛ 

wɔ nnipa adwene mu a ɛhia sɛ ɔkasafoɔ biara hunu na aboa yie wɔ ne nkitahodie mu na 

ama watumi de nsɛm no adi dwuma yie ama ne nkɔmmɔ twetwee mu nteaseɛ awie pɛ 

yɛ. Na ɛdaa adi wɔ nhwehwɛmu dwumadie yi mu sɛ, ampa Akanfoɔ nnɛɛmafoɔ mma 

din no nyinaa ara wɔ n’asekyerɛ a wɔn a wɔtoo abɛɛfo din no tumi gyina botaeɛ so 

kyerɛkyerɛ edin no ase fekɔfekɔ ma no tɔ asom sɛdeɛ Fillmore (1982, 1985 ne 2001) 

tiɔri no nnyinasosɛm baako de to dwa no sɛ, edin nteaseɛ gyina tebea anaa deɛ asi pɔtee 

bi so (Meanings are relativized to scenes). 

Bio, mede Tent ne Blair (2009 2011) adwenemusɛm “Motivation for Naming” 

nnyinasosεm (principles)  no mu nan a ɛne me nhwehwɛmu dwumadie yi kɔ hwɛɛ 

nnoɔma ahodoɔ a εrehyε Akanfoɔ nnɛɛmafoɔ nkuran ma wɔretoto wɔn mma abɛɛfo din 

ahodoɔ no. Ne nyinaa mu no, ɛdaa adi sɛ, nnipa gyedie wɔ nnoɔma a ɛfa nyinsɛn ne 

abawoɔ ho no yɛ sononko koraa wɔ nnɛ mmerɛ yi mu firi kane deɛ no ho. Afei nso, 

mehwɛɛ nnoɔma ahodoɔ binom a ɛfiri me nhwehwɛmu dwumadie yi mu pueeɛ a ɛrehyɛ 

Akanfoɔ nnɛɛmafoɔ nkuran ma wɔto wɔn mma abɛɛfo din a ɛnyinna Tent ne Blair 

adwenemusɛm so. Ɛnnɛ mmerɛ yi mu no, nnipa dodoɔ no ara gyina nsɛm ahodoɔ pii so 

ne titire deɛ ɛfiri Twerɛ kronkron mu, Onyankopɔn Tweadumpɔn a ɔbɔadeɛ ne ne ba 

Yesu so na ɛmema wɔn mma din.  

 

Afei nso, nhwehwɛmu dwumadie yi ama yɛahunu sɛdeɛ nnɛ mmerɛ yi mu, Akanfoɔ 

dodoɔ no ara ani gye Akanfoɔ abɛɛfo din ahodoɔ yi ho fa. Na ɛnam saa nti Akanfoɔ 

amammerɛ ne amanneɛ a ɛfa kwan ahodoɔ a kane no na Akanfoɔ fa so nya din ma wɔn 

mma a baako a ɛdi mu pa ara a ɛyɛ abusuadin anaa adehyedin no, ɛbi mpo mfa ntoto 

wɔn mma so ɛnam gyedie a wɔkura sɛ, saa edin no bɛtumi anya nsunsuanso bɔne wɔ 

mmɔfra no bra so daakye. Ɛnsɛ sɛ wɔkwati Akanfoɔ abusuadin anaa adehyedin ahodoɔ 

yi koraa wɔ kwan biara so ɛsiane abɛɛfosɛm ne gyedie ahodoɔ a binom kura nti na 

yɛanyera yɛn nkyi sɛ Akanfoɔ. Ɛfiri sɛ, mpanin se, “amammerɛ ne amanneɛ yɛnsɛe no 

na bio, sɛ wo werɛ firi wo kurom hene abɛn a woyera wɔ adwabɔ ase”.   

 

Ne korakora no, ɛyɛ nokorɛ a akyinnyeɛ biara nni ho sɛ, edin yɛ adeɛ a ɛho hia pa ara 

ma ɔdasani biara na yɛntumi nkwati no wɔ kwan biara so. Ɛwom, kane din no bi annya 

nsunsuanso papa wɔ wɔn a na edin no deda wɔn so no so sɛdeɛ binom de ato dwa no, 

nanso ɛyɛ sɛ yɛbɛtutu yɛn ho yɛn ho fo sɛ onipa biara wɔ akwanya sɛ ɔbɛbɔ ɔbra pa, da 

suban pa adi, nam so toto n’abrabɔ yie, pɛ daakye pa bi ma n’asetena wɔ asaase yi so, 

na wɔmfa ne werɛ nyinaa nhyɛ ne din a ɛda ne so no nko ara mu sɛ, ɛno mu nkutoo na 

ne yiedie firi.  

NKEKAHO 1 

Akyɛdeɛ  Nsoromma   Asɛmpa  Sorodɔ 

Odupɔmaa  Barima   Adepa   N’Adom 

Animuonyam  Ayeyie   Asomdwoeɛ  Nimdeɛ 

Yiedie   Akyɛdeɛpa  Akomapa  Ͻhemaa 

Sikaaba  Sikadɔ   Sikakɔkɔɔ  Ayamyɛ 

Teyie   Agyenkwa  Ɛnapa   Nhyiraba 

Adom Nwanwaa Adom Mmoroso Nhyira Ͻbrempɔn Adɔeɛ 

Adɔeɛ Nsɛnkyerɛnne  Sika Nhyira  Ɔberempɔnkɛseɛ Ɔhene Nhyira 

Adom-Nhyira  Ͻbaatanpa  Nsoromma   Abotare  

Anidasoɔ   Anigyeɛ  Deɛmepɛ  Masrɛ 

Awopa   Sikansuo  M’aseda  Ahwenepa 

Ahwenepankasa Asɛmpayɛ  Twerenyame  Sikafuturo  

Nkuranhyɛ  Ͻbɔfoɔ   Gyedie   Agyapa 

Ahummɔborɔ   Ͻsoro-Anigyeɛ Ͻyɛ   Agudeɛ 

Nkonim  Aseda   Nhyiraba  Nhyira 

Ͻbaapa  Abodwoɔ   Adanseɛ  Adepayɛ 

Adesrɛdeɛ  Adomakyɛdeɛ  Adwempa  Ahobrɛaseɛ 

Ahurusie  Ahotɔ   Ahoteɛ   Ahwenneɛ 

Ahwɛyie  Nokorɛdie  Awerɛhyɛmu  Mpaebɔ 

Dwetɛpa  Nkonimdie   Nteaseɛ  Yieyɔ 

Sikadodoɔ  Nhwiren   Koroyɛ   Deɛyɛ 

Awerɛkyekyerɛ Ateyie   Afotupa  Adepayɛ 

Ahofadie  Ɔyɛmame  Agudeɛpa  Masere 

Ͻdehyeɛ  Nhyirama  Sompa   Nkwaboɔ 

Sikapa   Nhyirapɔn  Ɔdefoɔ   Animuonyampa 

Abotareyɛ  Sikabaapa  Nsɛnkyerɛnne  Nnaaseɛ 

Sikanya  Adwinneɛ  Bɔhyɛba  Nkamfoɔ 

Tipa   M’aninna  Asimeyie   M’ayɛyie 

Akanfoɔ Abɛɛfo din a Nyame wom 

Kristodea  Yesudea  Yesuyɛ   Nyameba 

Nyameyɛ  Nyamedɔfo  Nyamedehyɛ  Nyameadom  

Nyamedea  Nyamedɔ  Nyamewaa  Nyamedehyeɛ- 

Dinim 

Nyamedihene   Nyamemmerɛ  Nyametease  Nyameaseda 

Nyamenhyira  Nyamedɔba  Nyameadɔeɛ  Gyenyame 

Nyameanimuonyam Adomnyame  Anidahɔnyame Nyameakwan 

Nkwanyame  Nyameadeɛ  Nyameama  Nyamenim 

Nyamennaeɛ  Nyameate  Nyameahu  Nyamewom 

Nyamedeakyɛme Nyameso  Nyamedɔme  Nyameboame 

Nyamebɛyɛ  Nyamebɛhwɛme Nyamewɔnkwa Ayeyinkanyame 

Nkwafrirnyame Nhyirafirinyame Nyamewɔtumi  Mesrɛnyame 

M’anidanyameso Nyameyɛkɛse  Asedankanyame Nyameatie 

Nyamewɔhɔ  Nyameyɛhene  Twɛnyame  Nyameayɛawie 

nyamennihwammɔ Nyametumiso  Nyameakwansombo Nyamedzin 

Kristoadom  Kristodɔ  Kristonnaaseɛ  Nyamenipa 

Nyamepɛ  Baatanpanyame  Somnyame   Bisanyame 

Kakyerɛnyame Dannyame  Suronyame  Sufrɛnyame 

Nyamennae  Nyamedua   Sɔnyamehwɛ  Nyameaboame 

Fawohobɔnyame Hwɛdeɛnyameayɛ Nyameakyɛdeɛ Nyameayɛyie 

Nyameyɛnyame Ɛnyɛnyameden Nyamekwankyerɛfo  Hwɛnyameanim 

Nyamewɔhɔ   Boafoɔ-ne-Nyame Hwɛnyame  Tienyame 

NKEKAHO 2 

 Ɔdehyeɛ Dinim   

Berɛ a me yere nyem na wawura ne bosome nkron mu regye nna awoɔ no, putupru mu 

na akwantuo bi bɛbɔɔ mu a na meyɛ ho hwee a ɛnyɛ yie. Mehunuu no anisoadehunu mu 

nso sɛ, saa awoɔ wei nyɛ bɛtɛɛ mma yɛn na akwantuo nso abɛbɔ mu, yɛn nso nko ara na 

yɛteɛ. Ɛno nti yɛbutu bɔɔ mpaeɛ na metuu kwan no. Mekɔduruiɛ no, simma biara mu no 

na mefrɛ me yere ne no kasa. Ne nnansa soɔ ahomadakye mefrɛɛ me yere ara pɛ na 

metee akwadaa foforɔ su, deɛn na asie? Ɔse mawo anadwo yi ara. Ɛwɔ hene? Ɔse ɛwɔ 

dan a yɛda mu no ara. Hwan na ɛgyee wo awoɔ? Ɔse yɛba panin no. Na mese, mfeɛ 

mmienu abɔfra no na ɔse, aane. Ɛhɔ ara na mefrɛɛ yɛn adamfo nɛɛseni bi maa ɔkɔɔ efie 

hɔ ahomadakye no ara. Yɛn gyedie ne sɛ, obiara bɛka Kristo abusua no ho a, na wabɛyɛ 

sononko na afei wabɛka adehye busua no ho na kyerɛ sɛ ɔyɛ Nyamedehyeɛ ma Nyame 

abusua no na ɛtwa sɛ ɔdi nkonim wɔ abrabɔ mu ɛmfa ho ne nea ɛbɛsi biara. Saa 

nkonimdie yi bi na yɛdii no abɔfra no awoɔ mu. Ɛno nti na yɛtoo no Ɔdehyeɛ Dinim no. 

(Ɔsɔfo F.O.A. Kitawonsa, 

2023). 

 

Sika-Nhyira 

Mewareɛ no, ankyɛ koraa na mefaa afuro, adeɛ a ɛbinom de mfeɛ bebree hwehwɛ no 

mammrɛ ho koraa. Manyare da, me ho dendenden, biribiara mɛnya no medi, mekɔ 

ayaresabea nso a, dɔkotafoɔ se me ba no da yie kamakama a m’ankasa bɛtumi awoɔ 

wɔ berɛ a wɔnyɛ me apiresan biara. Berɛ soeɛ na menkɔwo a, anwanwasɛm, bosome ne 

da pɔtee a meyɛɛ ayeforɔ, n’afe so saa da no ara na mewoeɛ. Saa da korɔ no ara na me 

kunu nso nyaa ‘promotion’ a ɛdi kan wɔ n’adwuma mu. Me kunu sikasɛm hyɛɛ aseɛ kɔɔ 

yie, adwuma no ama yɛn efie mua yɛte mu kwa ne kaa a yɛde kɔ baabiara. Na kyerɛ sɛ, 

nhyira nko ara na yɛsan de abɔfra no too ɔsofoɔ panin a ɔhyiraa yɛn ayeforɔ soɔ. Na 

wokɔhwɛ aberanteɛ tenten gramoo a ne ho nwii bi a mawo no a, na mesan de no ato 

Nyame nnipa na kyerɛ sɛ ɔyɛ nhyira ba ampa. Ɛfiri sɛ, ɔde sika bebree ne nhyira na 

abrɛ abusua no. Ɛno nti na yɛtoo no Sika-Nhyira no. (Ɔkyerɛkyerɛni J. Ɔpɛpɔn, 2023). 

 

Adɔeɛ- Nsɛnkyerɛne 

Botaeɛ a megyinaa so too me ba baako pɛ yi adɔeɛ ne sɛ, aka kakraa bi na manya  mfeɛ 

aduonum ne akyire, hwɛ afei na me ba anya mfeɛ num. Asɔfoɔ ne adiyifoɔ, adɔkotafoɔ 

ne adunsifoɔ, kyerɛ sɛ mereka na magya hwan. Mayɛ biara menya ba a mefrɛɛ no sɛ 

m’ankasa me yam ba. Matete me nuanom nketewa mma bebree sɛdeɛ ɛbɛyɛ na Nyame 

ahwɛ so akyɛ me bi nanso hwan, ankɔ si aga. Me kunu de ahometeɛ akɔfa ɔbaa foforɔ 

ne no awo nan. Mewɔ me sika nti mahyɛ da atu kwan akɔ amannɔne sɛ ebia Ghana 

adɔkotafoɔ na ɛnyɛ adeɛ. Wei nyinaa ankɔ si hwee. Deɛ nnipa ka fa me ho ara ne sɛ, 

me de me yafunu akɔgye sika. Awoɔ, awoɔ mesrɛ Awurade sɛ ɔnkyɛ ɔbaa biara bi. 

Mekunu, asɛ ɔware me, asɛ ɔnware me ɛda a ɔpɛ na ɔbɛda fie. Mede ahometeɛ kɔɔ 

nyankafie kɔtee bi sɛ me ba. Mfeɛ aduonu akyi wɔ awareɛ mu, da a medii saa abɔfra a 

mekɔfaa no wɔ nyankafie no awoda na me kunu bɛdaa fie, saa bosome no ara na me 

bra paa ho. Na ɛbi nsii m’abrabɔ mu da, mekɔɔ ayaresabea a wɔse menyem na me se 

hwan, me?  Adeɛ a mede mfeɛ aduonu akyi apɛ afei na manya bi? Ɛnneɛ mentia fam, 

mehwɛɛ me ho so nkakrankakra kɔsii sɛ mewoeɛ. Ayaresabea hɔ na mese, sɛ Nyame ayɛ 

nsɛnkyerɛne kɛseɛ sei asane ayɛ me adɔeɛ a wiase nnipa biara antumi anyɛ me deɛ a, 

abɔfra yi mɛfrɛ no Adɔeɛ- Nsɛnkyerɛne. (Maame R.A. Ɔpɛpɔn, 2023) 

Nyame Adombi mmoroso 

Sɛ deɛ abɛɛfo din mmienu yi som me bo fa no, ɛnyɛ bi nni. Berɛ a me hokani faa afuro 

no, na yareɛ hyɛɛ aseɛ sɛ ɛtetee no, ne titire bosome mmiɛnsa a na ɛdi kan no ɔdaa 

ayaresabea saa. Wei toaa so ara kɔsii sɛ adɔkotafoɔ a wɔhwɛ ɔbaa no kaa sɛ, yɛnnye 

ntom na wɔnyi nyinsɛn no nto ngu na ɔbaa no nya n’ahotɔ. Yɛampene so saa na mmom 

yɛkɔɔ so bɔɔ mpaeɛ ara kɔsii sɛ, da koro awia bi dɔkota panin no frɛɛ yɛn sɛ, saa 

nkwadaa no yɛ ntaafoɔ mpo na baako da baako so ɛno nti na wɔnhunu no yie. Yɛkɔɔ so 

bɔɔ mpaeɛ dendenden, ɔbaa yi daa faako ara bosome nkron, afei wɔyɛɛ ɔbaa no 

apiresan yii mmɔfra no a, wɔn apɔmmuden nyinaa yɛ kamakama na me yere nso nkwa 

da so kura no. Yɛdwenee ho sɛ, tebea a ɛte sɛ yei deɛ ɛnyɛ Nyame adom bi mmoroso a 

anka yɛanya mmɔfra mmienu yi, ɛno nti, yɛde din yi rekyerɛ wiase nyinaa deɛ Onyame 

ayɛ. (Agya T. B. Oforisuo, 2023) 

 

Ɔsoro-Anigyeɛ 

Me ne me hokani nyinaa yɛyɛ mmabunu a yɛkɔ asɔre baako na yɛsan yɛ nnamfonom. 

Yɛhunuiɛ ara ne sɛ, yɛakɔdi mpa so agorɔ ama akɔfa nyinsɛn aba. Asɛm yi bɛyɛɛ adesoa 

kɛseɛ maa yɛn nanso, yɛmiaa yɛn ani bɔɔ yɛn awofoɔ amanneɛ. Wɔde asɛm no kɔtoo 

Ɔsɔfoɔ ne Asafo mpanimfoɔ a wɔda asɔre no anim, asotwee a na ɛwɔ hɔ ma yɛn ara ne 

sɛ Asafo no bɛtu yɛn asɛn bosome nkron. Anwanwasɛm, ɛda a wɔmaa yɛn so bio wɔ 

Asafo no mu anadwo no ara pɛ na me yere wo faa ne ho faa ne ba. Asɛm a ɛbaa me 

tirim ara ne sɛ ɔsoro ani agye sɛ Asafo no ama yɛn so bio. Ɛnneɛ saa deɛ a, mede abɔfra 

no bɛto Ɔsoro-Anigyeɛ (Owura A. Kotonimaa, 2023). 

Adomba-Nwanwaa 

Meyii edin no firii Memenada Akwanhwɛfoɔ nnwom deɛ ɛtɔ so ɔha ne nnwɔtwe ne ɔha 

ne nkron a ne mmienu nyinaa kasa fa Onyankopɔn dom nwanwa a ɔyi n’adi kyerɛ ne 

mma nnebɔnyɛfo a anka yɛnsɛ mfata saa dom no, nanso ɔdɔ ne mmɔborɔhunu nti ɔde 

dom yɛn kwa. Awoɔ nti, m’awareɛ a ɛdi kan guiɛ berɛ a meyɛɛ nea mɛtumi biara sɛ anka 

ɔbaa no bɛtena na yɛakɔ so atwɛn Awurade anim no. Mfɛe nnwɔtwe so pɛpɛɛpɛ na 

awareɛ no guiɛ. Metenaa ase boroo mfeɛ num na afotuo ne kasa kyerɛ nti mesan wareeɛ. 

Ansa na merebɛware bio no, meka kyerɛɛ Awurade sɛ, sɛ ɛyɛ ne pɛ a awareɛ wei mu no 

ɔmfa ne dom nwanwa no bi nhyɛ me animuonyam. Afe ne fa pɛpɛɛpɛ na me yere faa 

afuro, yɛsrɛɛ Nyame nkyɛn banbɔ na berɛ soeɛ no, ɔsoeɛ ɔbaa no asomdwoeɛ mu. Ɛno 

nti meka kyerɛɛ me yere sɛ, Awurade de adom nwanwa adom yɛn deɛ a, ɛnneɛ abɔfra yi 

yɛbɛto no din Adomba-Nwanwaa. (Agya B.N, Ɔgyefuo, 2023). 

 

Nkonim 1  

Me nua, sɛ ɔbaa biara fa afuro a, deɛ ɔhwɛ anim kwan ara ne sɛ, Awurade bɛsoɛ no 

asomdwoeɛ mu na ɔne ɔkunu akabom agye wɔn ani ɛnam sɛ ɔde nnipa aba fie nti. 

Mfimfini mu hɔ, aka kakraa bi ama mabɛwo no, me kunu firi mu mpofirim. Ɛde 

awerɛhoɔ, ɛsu ne dadwene bɛguu me so, ɛnam sɛ wagya me mmɔfra mmiɛnsa, deɛ ɔhyɛ 

yafunu no mu ka ho nan. Berɛ a wɔde barima no kɔhyɛɛ firiigye mu no, awerɛhoɔ ne 

ɛsu no de ehu bi bɛhyɛɛ me so.  Ɛnne a na mete no wɔ m’asom ara ne me nso mɛwu. 

Ɛnne no kasa kyerɛ me biara sɛ, “na sɛ, wo nso kɔwo na sɛ wo nso fa mu wuiɛ, wo mma 

yi?” Me ne me sɔfoɔ bɔɔ mpaeɛ pii. Da a wɔredi me kunu nnawɔtwe da pɛpɛɛpɛ na 

awoɔ kaa me, asopiti korɔ a wɔde me kunu kɔhyɛɛ friigye mu wɔ hɔ no, ɛhɔ ara na wɔde 

mekɔeɛ sɛ menkɔwo. Afei deɛ na ayɛ kɛse, ayɛ den ama me. Ɛnne no kɔ so ara bisa me 

ntoasoɔ, “enti wobɛnya nkwa wɔ awoɔ yi mu atena ase afa wo ho afa wo ba?” Mede 

Awurade gye me, Awurade sɔ me mu saa ara na mete m’asom “nyaaaaa, nyaaaaaa”. 

Ɛhɔ ara na mese, “Awurade meda wo ase, madi nkonim, madi nkonim, madi owuo so 

nkonim wɔ m’atamfo so”. Na sɛ mpo owuo de me kunu kɔ a, Awurade akyɛ me barima 

foforɔ abɛhyɛ n’ananmu na kyerɛ sɛ, ɛyɛ nkonimdie kɛseɛ ma me. Ɛno nti mede abɔfra 

yi bɛto Nkonim. Me kunu maame se, aseɛ ne sɛn mento abɔfra no Anto kyerɛ sɛ wanto 

n’agya ɛnna mese mempɛ saa din no ɛfiri sɛ edin no bɛkɔ so akae me yaw berɛ biara a 

mɛhunu abɔfra no, mempɛ no saa. Ɛno nti m’ase se wapo mmɔfra nnan no nyinaa sɛ 

memfa wɔn ɛnam edin Nkonim nti. Me nso anha me koraa. (Madam C. Ayɛwohomumɔ 

2023.) 

 

Nkonim 2 

Mewaree ntɛm ɛnam sɛ na mempɛ sɛ mɛyɛ basabasa wɔ abrabɔ mu na matumi asom 

Nyame yie na manya n’anim adom ne nhyira. Me de mfeɛ bi sii m’ani so sɛ, ɛbɛduru 

saa mfeɛ no, na mawo awie, na manya ahoɔden ayɛ adwumaden ahwɛ mmɔfra no. Afei 

deɛ hmmmm me ne me wura, yɛapem so, apem so biara awoɔ mma. Yɛkan nna kɔ 

bosome mu, bosome mu kɔ mfeɛ mu. Me bra mpo mpa ho na kampɛsɛ mede ahyɛ 

m’adwene mu sɛ manyem. Ani ne ano ahodoɔ hyɛɛ aseɛ baa yɛn so firi, nnamfonom mu, 

abusua mu, adwuma mu ne mpo Nyame asɔre fie. Yei bɛyɛɛ adesoa ne adwendwene 

kɛseɛ maa yɛn. Da biara deɛ meka kyerɛ Awurade ne sɛ, ɔko wei deɛ ɛboro me so ɛno 

nti bɛko ma me. Afei na ato me ne ananteɛ ananteɛ wɔ mpaebɔ fie ahodoɔ, gye aduro a 

antwa m’asom fa awoɔ ho na menkɔtɔ bi mmɛyɛ nanso ne nyinaa ansi aga. Akɔm nkyene 

ne mpaebɔ deɛ, nnawɔtwe ntwam a menyɛ. Mfeɛ du-num berɛ mu, na megyee too mu sɛ, 

afei deɛ ayɛka madi nkoguo wɔ awoɔ mu. Adwendwene maa yareɛ bɔɔ me, asopiti hɔ 

na dɔkota no se ɛyɛ nyinsɛn na ɛnyɛ yareɛ biara. Eeiiiii anwanwasɛm! mfeɛ du-num ne 

akyire? Nkakrankakra saa ara bosome nkron soeɛ no na mewoeɛ. Na mese ampa ara 

Nyame ama mayɛ nkonimdifoɔ sɛ me nso wamma wiase ammu me bonini, ɛno nti abɔfra 

yi de Nkonim.    (Owurayere K. B. Ayɛwohomumɔ 2023). 

 

Nkonim 3 

Nkonim yɛ me ba a ɔtɔ so mmienu. Mewoo barima dii kan na mewoo n’akyi ɔbaa a ɔno 

ne Nkonim, na berɛ a menyem no, mmaa bi a na me ne wɔn te fie ne me de ntɔkwa 

dabiara da ne titire fa efie aprapra ho. Mefa ha na wei repem me akutia, mefa ha na 

wei de ntɔkwa rehyia me. Enti berɛ a mewo faa me ho faa me ba ara pɛ na mese wei 

deɛ, madi m’atamfo so nkonim ɛno nti abɔfra yi mɛfrɛ no nkonim. (Madam O. A. 

Ɔsanaa, 2023). 

 

Nkonim 4 

Nkonim yɛ m’abakan na ɔyɛ ɔbaa. Barima deɛ wosi so a, anyɛ hwee koraa no, wotwe 

mpena baako anaa mmienu bi ansa na wobɛware a waware, nanso me deɛ manyɛ bi 

da. Ɔbaa a mehyiaa no wɔ m’abrabɔ mu a ɛdi kan ne me yere. Yɛwareeɛ ara pɛ na 

nyinsɛn baeɛ. Makenkan bebree afiri Twerɛsɛm mu fa nkonimdie ho na ɛyɛ me 

nnamfonom bi mpo sɛ gyama me ho nni hɔ ɛno nti na menyɛ mmaasɛm no, enti meka 

too hɔ sɛ, ɔbaa no wo a, mɛto abɔfra no din Nkonim sɛ deɛ ɛbɛyɛ a ɔbɛyɛ nkonimdifoɔ 

wɔ biribiara a wɔbɛyɛ mu na asae ne nuanom a ɛbɛdi n’akyi nyinaa, ɛno nti na metoo 

nkonim no. (Agya A. Kitawonsa,2023). 

 

Nsoromma 1  

Afe mpem mmienu ne aduonu (2020) mu no, mefaa afuro na yareɛ ne ɔhaw pii bi nti 

ɛmaa m‘awodeɛ no ho tee kyema nam so maa mogya tuu me ara kɔsii sɛ mekɔɔ ‘kooma’. 

Ɛnam so maa abɔfra a ɔhyɛ yafunu mu no firii mu. Ahodwirisɛm ne sɛ, ɛda a abɔfra no 

firi mu ara pɛ na mebaa nkwa mu bio. Adɔkotafoɔ no kaa no pen kyerɛɛ me sɛ merentumi 

nwo bio wɔ kwan biara so ɛnam sɛ m’awodeɛ no atete koraa na pempam bi na 

wɔapempam no kɛkɛ sɛdeɛ ɛbɛyɛ a mɛtena nkwa mu na ahoɔden biara nni awodeɛ no 

mu na sɛ mpo nyinsɛn bɛtɔ awodeɛ no mu a ɛbɛsɛe na ɛntumi nyɛ nnipa. Bosome num 

pɛpɛɛpɛ na mehunuu sɛ masan afa afuro. Me yam hyee me yie. Mekɔɔ ayaresabea maa 

wɔde me faa mfidie mu. Adɔkotafoɔ no nyinaa seree kaa sɛ, nyinsɛn no ntumi nnyina 

ɛsiane sɛ awodeɛ no ayɛ mmerɛ dodo na ɛntumi nkora abɔfra no wɔ kwan biara so. Wɔn 

mu baako hyɛɛ me nkuran sɛ, sɛ megye Awurade di deɛ a, memma me mpaeɛbɔ mu nyɛ 

den na wɔn deɛ, wɔreyɛ bi ahwɛ na ɛho ahoɔden nni wɔn nsam.  Ɛfiri saa berɛ no rekɔ 

no ɛrekame ayɛ sɛ nnawɔtwe mmienu biara na yɛgye me to ayaresabea. Akyire yi mpo 

deɛ wɔgyee me too asopiti hɔ a wɔamma me amma fie bio. Afei asikyire yareɛ ne mogya 

mmorosoɔ de wɔn ho gyee mu. Adɔkotafoɔ tuu me fo sɛ memma wɔn kwan na wɔnyi 

abɔfra no ne awodeɛ no nyinaa mfiri hɔ na menya nkwa ntena ase nanso mamma kwan 

saa. Wɔkɔɔ so wɔɔ yɛn mpaneɛ ahodoɔ a ɛbɛma yɛn baanu no nyinaa anya nkwa. 

Menyaa bosome nson pɛpɛɛpɛ na wɔse wɔbɛyi abɔfra no. Nyame adaworomma wɔnam 

apiresan kwan so yii abɔfra no. Wɔyii no kyerɛɛ me ara pɛ na me se abɔfra yi deɛ, sɛ 

Awurade amma me anwu na mawo afa me ho afa me ba deɛ a, mɛfrɛ no Nsoromma 

ɛsiane sɛ wɔyɛ me kanea ketewa bi a Onyankopɔn ama no abɛpue wɔ me bra mu (M. F. 

Kitawonsa, 2023). 

 

Nsoromma 2 

Mebɔɔ mpaeɛ srɛɛ Onyankopɔn sɛ, ɔmma me kanea bi a ɛhyerɛn wɔ me bra mu na 

ɛbɛtumi ayɛ agyapadeɛ biara. Megu so rebɔ mpaeɛ no ara na me yere faa afuro. Ɛno 

nti deɛ ɛpue firi m’anom baeɛ ara ne sɛ kanea a merebɔ ho mpaeɛ yi ara na Awurade 

de ama yɛn yafunudeɛ yi, ɛno nti abɔfra yi mɛto no din kanea. Ɛno nti mebisaa me ho 

sɛ, ɛnneɛ na kanea bɛn na ɛhyerɛn na ɛsan nso yɛ fɛ? Me nso Akan din nko ara na na 

mepɛ sɛ ɛda abɔfra no so, mempɛ Borɔfo din biara wɔ mu. Ɛhɔ ara na ɛsii m’adwene 

mu prɛko pɛ sɛ, mɛfrɛ me ba no Nsoromma. Na kwan a ɛnam so maa metoo me ba no 

din Nsoromma no no. (Agya B. Kotonimaa, 2023).  

 

Nsoromma 3 

Meyɛ ababaawa a masi so. Makɔ sukuu yɛ m’adwuma na Nyame adom manya ɔbarima 

ama no aware me. Berɛ a mefaa afuro no deɛ mekaeɛ ara ne sɛ, nsoromma bi apue wɔ 

me bra mu esiane sɛ, me nso merehyɛ m’abusua ketewa ase wɔ wiase. Bio, Akanfoɔ mu 

nso, sɛ wabakan kɔyɛ barima a yɛse wawo nnipa ɛno nti mekɔtwaa ‘scan’ a yɛkaa sɛ 

me ba no yɛ ɔbarimaa ara pɛ na mese me nsoromma no nie. Abarimaa yi bɛtɔɔ hɔ ara 

pɛ na mefrɛɛ no nsoromma. Ɔpapa nso ani gye ho yie pa ara. (Maame L.O. 

Ayɛwohomumɔ, 2023). 

 

Nsoromma 4 

Me mma yɛ nan Nsoromma ne ɔbaa baako pɛ ɔda mmarima mmiɛnsa mu. Asopiti hɔ, 

berɛ a m’ani bɔɔ abɔfra no so ara pɛ na mese me ba yi hyerɛn te sɛ nsoromma na mede 

no bɛto me maame. Anwanwasɛm ne sɛ, da a yɛreto abɔfra no din na mennya mfaa edin 

no mmaa ɔsɔfoɔ a ɔredi dwumadie no anim nanso ‘Bible quotation’ a ɔgyinaa so kasaeɛ 

no na nsoromma wɔ mu ansa mpo na wɔbɛte abɔfra no din a yɛde ato no. Ɛda a yɛde 

no kɔɔ asɔrefie sɛ yɛrekɔ hyira no nso nyitohɔsɛm a ɔsɔfo gyinaa so kasa kyerɛɛ yɛn nso 

na nsoromma wɔ mu. Ɛno nti me ba no din nsoromma no deɛ ɛfiri Nyame nkyɛn. (Tikya 

O.M. Ɛbɔ, 2023). 

Agudeɛ 1 

Medii kan woo baako wɔ berɛ a na yɛnyɛɛ me ho adeɛ. Akyire yi, mehyiaa barima foforɔ 

maa ɔyɛɛ me ayeforɔ kɛseɛ pa ara. Metenaa awareɛ yi ase mfenhyia du-nwɔtwe wɔ berɛ 

a mannya ba baako mpo anhyɛ m’akyi. Ɛnam yei so maa awareɛ no guiɛ. Ɛno akyi na 

mesan hyiaa barima foforɔ, yɛn nhyiamudie a ɛdi kan ara na mefaa afuro. Nyinsɛn no 

mu no, menim sɛ bosome nkron pɛpɛɛpɛ na mawo akwadaa yi a ɔhyɛ yafunu mu yi. 

Yafunu yi kɛseɛ ara na ɛgu so ɛreyɛ nanso ɛduruu baabi no na yɛnte akwadaa no nka 

bio wɔ yafunu no mu. Enti nyinsɛn no paa ho afe ne akyiri. Onyame adom, adokotafoɔ 

yɛɛ me apiresan yii abɔfra no. Wɔkarii abɔfra no mu duro no na ɛyɛ “pounds” nsia. 

Asɛm a ɛpue firi dɔkota no ano ara ne sɛ, “Yɛayɛ nyinsɛn ho adwuma ayɛ, ayɛ nanso 

akwadaa wei deɛ, yɛnhunu deɛ ama no akyɛ wɔ yafunu mu na ne mu nso yɛ duru sei bi 

da. Nyame adebɔ mu nyinaa, nnipa na ɛsom bo sene biribiara ɛno nti memma abɔfra 

no din a ne werɛ mfi da na berɛ biara ɔde bɛkae deɛ Onyame ayɛ ama no”. Ɛno nti na 

meyɛɛ m’adwene sɛ, saa deɛ a mɛto abɔfra no din Agudeɛ no. Abɔfra yi yɛ agudeɛ ma 

me ɛwɔ m'awareɛ mu, ɛwɔ m’awoɔ mu, ɛwɔ m’asetena yi mu. Ampa ara nso, sukuu mu 

nyinaa akyerɛkyerɛfoɔ se abɔfra no nim nwoma yie, nim nyansa nso, ɛno nti ɔyɛ 

m’agudeɛ a menni ne ho agorɔ koraa. (Owurayere O. B. Kitawonsa 2023). 

 

Agudeɛ 2 

Agudeɛ ne me kaakyire. Mmɔfra a me yere dii kan woo wɔn nyinaa no, ɛmu biara nni 

hɔ a adɔkotafoɔ de sekan kaa no ka m’agudeɛ yi nko ara ho. Mepɛ sɛ mekyerɛ sɛ 

adɔkotafoɔ yɛɛ no apiresan ansa na ɔbaa no tumi woeɛ. Ɛno nti sɛ mede abɔfra yi awoɔ 

toto beaeɛ a meyɛ adwuma a wɔtu sikakɔkɔɔ ho a, sɛdeɛ adwumayɛfoɔ yi brɛ, sam 

mfifire ansa na wɔanya sikakɔkɔɔ a wɔfrɛ no agudeɛ no a, saa brɛ no ara na abusua yi 

faa mu ansa na yɛrenya abɔfra no. Ɛno nti abɔfra no yɛ agudeɛ a ne ho hia abusua no 

yie, na yɛnsi no fam, na yɛntoto no ase nso. Sei nti a metoo me ba no Agudeɛ ne no.   

(Agya. B. Kitawonsa 2023).   

 

Agudeɛ 3 

Me ba a ɔtɔ so mmiɛnsa no na yɛfrɛ no Agudeɛ. Sɛ mɛka nokorɛ a, berɛ a yɛwoo no no, 

na n’ahoɔfɛ ne sɛdeɛ ɔsi teɛ no da mu sononko koraa. Kyerɛ sɛ, na ɔte sɛ agudeɛ ara 

pɛpɛɛpɛ. M’ani bɔɔ no so ara pɛ na mekaa sɛ wei deɛ ɔyɛ agudeɛ a wapue wɔ me mma 

no nyinaa mu. Sɛdeɛ agudeɛ da mu sononko wɔ fam nneɛma nyinaa mu no, saa ara na 

na abɔfra yi nso da mu wɔ me mma no nyinaa mu. Enti sɛ me ba no, yɛtoo no Agudeɛ 

a, na aseɛ no no. (Agya. D.S. Oforisuo 2023). 

 

Agudeɛ 4 

Meyɛ kyerɛkyerɛni baa a makyerɛ adeɛ akyɛ kakra. Mekyerɛɛ abɔfra baako bi adeɛ na 

na ne din yɛ me dɛ pa ara. Na yɛfrɛ no ‘Jewel’ a n’asekyerɛ ne agudeɛ. Na edin no yɛ 

me dɛ ara ma meyɛɛ m’adwene sɛ mede bɛto me ba a mɛwo no daakye. Makɔyɛ Ɔkanni 

a mepɛ sɛ meto Akan din nko ara deɛ, meyɛɛ m’adwene sɛ mɛkyerɛ edin Jewel no ase 

aba Twi mu na mede n’asekyerɛ agudeɛ no ato me ba no. Ampa ne ampa ara, berɛ a 

mewoo me ba baa no, mede no too Agudeɛ. Enti sɛ mɛka a, na menhyɛ da nni deɛ nti 

pɔtee a mede me ba no too Agudeɛ. Edin no dɛ kɛkɛ ara nti na ɛma mede too me ba no. 

(Owura K.O. Ɛbɔ 2023). 

 

Akyɛdeɛpa 1 

Meyɛ ɔsɔfoɔ a me mfeɛ kɔ nkan a maboro mfeɛ aduonum num. Ɛrenkyɛ koraa na merekɔ 

ahomegyeɛ mu. Meba a mewɔ no wɔ m’abrabɔ mu nyinaa ne abɔfra ketewa yi a ɔnnii 

mfeɛ du yi a wohu no yi. Me nkwa nna nyinaa mede ayɛ Nyame dwuma. Ɛwom manware 

ntɛm deɛ nanso meware boroo mfeɛ aduonu ansa na merenya abɔfra yi. Berɛ a megu 

so retwɛn Awurade anim no, mebutu wɔ mpaebɔ mu biara a, deɛ meka ara ne sɛ, 

“Akyɛdeɛ pa nyinaa firi wo asafo Awurade a, wode adeɛ nyinaa ma kwa no, ɛno nti kyɛ 

me bi”. Na mewɔ gyedie kɛseɛ sɛ, sɛdeɛ ɛteɛ biara Awurade bɛkyɛ me bi. Ɛno nti berɛ a 

adɔkotafoɔ kaa sɛ, me yere ho adane pɛ na medaa Onyame ase sɛ, sɛ Awurade yɛ me 

adom na ɔwo abɔfra no a, sɛ ɔyɛ ɔbaa oo, sɛ barima oo, ne din ara ne Akyɛdeɛpa. Ɛno 

nti ɛda a yɛwoo abɔfra yi na mehwɛ sɛ deɛ ne ho twa yopoo na dɛmdie biara nni ne ho 

no a, deɛ ɛpue firi m’anom ara ne sɛ, Anokwa Akyɛdeɛpa firi Awurade ampa, edin yi sɛ 

fata me ba yi. Sɛnti a metoo saa din yi ne no. (Ɔsɔfoɔ G. Kotonimaa 2023). 

 

Akyɛdeɛpa 2 

Meyɛ nɛɛseni a meyɛ adwuma wɔ Suntreso aban ayaresabea. Mefaa yafunu ara pɛ na 

ɛdan a yɛte mu no ho sika a yɛtuaeɛ saeɛ na na ɛwɔ sɛ yɛkɔpɛ sika foforɔ sane de bɛtua 

ɛdan no ka mfeɛ mmiɛnsa a ɛdi yɛn anim no. Na ayɛ den ama me ne me kunu firi sɛ 

yɛagyegye aban mmosea de ahyɛ saa ɛdansie no bi ase a yɛnnuruu baabiara ɛno nti 

yɛnnya sika foforɔ nsan mfa ntua deɛ yɛte mu no ka. Da koro awia bi a mewɔ adwuma 

mu ara na menyaa “phone call”. Mefaeɛ ara pɛ na nnipa korɔ kyerɛɛ me sɛ ɔyɛ sukuu 

panin wɔ “Islamic Senior High” na ɔrepɛ nɛɛseni a ɔbɛyɛ krado sɛ ɔbɛba abɛtena sukuu 

no mu na wahwɛ asukuufoɔ no ama no sɛ wɔn mu bi yare a, na ɔno nso ama saa nɛɛseni 

no baabi wɔ sukuu no mu atena afebɔɔ. Mede anigyeɛ gye too mu sɛ mɛyɛ wɔ berɛ a 

mantwetwɛn so koraa. Ɛbɛsi nnɛ a merekasa yi manhunu nnipa ɔde me “nɔmma” maa 

sukuu panin no. Mefrɛɛ me kunu bɔɔ no amaneɛ ara pɛ na ɔse, “Eeeeiii akyɛdeɛ kɛseɛ 

a abɔfra a ɔhyɛ yafunu mu yi de abrɛ yɛn ni!”. Sɛ yɛwo abɔfra yi a, mɛto ne din 

Akyɛdeɛpa. Ɛfiri hɔ no, yɛbutu sɛ yɛrebɔ mpaeɛ a me kunu se, “Awurade akyɛdeɛpa a 

wode adom yɛn yi……” ansa na ɔde deɛ ɔbɛka atoa so. Enti edin no deɛ, abɔfra no nya 

firii yafunu mu. (Owura ne Owurayere T. Kitawonsa 2023). 

 

Akyɛdeɛpa 3 

Sɛ mereka me ba Akyɛdeɛpa ho asɛm a, anka adaagyeɛ bɛbɔ me. Ne din ne ne honam 

sɛ pa ara. Deɛ nti a mereka saa no ne sɛ, me ba yi yɛ akyɛdeɛ pa a Onyankopɔn de kyɛɛ 

me. Ɛwom, abɔfra biara yɛ akyɛdeɛ a ɛfiri Onyame hɔ deɛ, nanso me ba yi deɛ ɔyɛ 

akyɛdeɛ pa a ɛdi mu yie firi sɛ menyinsɛn no m’awoda da pɛpɛɛpɛ. Sɛdeɛ awoda da duru 

so a yɛkyɛ nkorɔfoɔ adeɛ no, mehunu no sɛ nyinsɛn a Onyame maa me nyinsɛn abɔfra 

yi m’awoda da no yɛ m’awoda akyɛdeɛ a Onyame de maa me, na saa akyɛdeɛ yi nso ne 

akyɛdeɛ a ɛsom bo ma me pa ara. Ɛnam wei so nti, me ne me kunu yɛɛ adwene sɛ yɛremfa 

edin foforɔ biara nto abɔfra yi gye Akyɛdeɛpa nko ara. Berɛ a yɛwoo no no, yɛde edin 

Akyɛdeɛpa no maa yɛn ba no, na daa akae yɛn akyɛdeɛ a Onyame de maa me m’awoda 

da no. (Owurayere K. Ɔsanaa, 2023). 

 

Akyɛdeɛpa 4 

Berɛ a me yere kɔɔ awoɔ so no, n’awoɔ no mu yɛɛ den ara ma ɛkɔwiee sɛ, dɔkota no ka 

kyerɛɛ yɛn sɛ deɛ ayɛ no deɛ, sɛ wɔanyi abɔfra no na maame no yɛ adwene sɛ ɔbɛtoa so 

deɛ a, abɔfra no ne maame no mu biara nni hɔ a ɔbɛnya nkwa. Ne nyinaa mu no, me 

yere ka kyerɛɛ me sɛ ɔwɔ  sɛ biribiara bɛyɛ yie. Awieeɛ no, me yere kaa baabi nanso 

abɔfra no tumi tenaa nkwa mu. Mehunu me ba no sɛ ɔyɛ akyɛdeɛ a Onyankopɔn de akyɛ 

me wɔ awoɔ a me yere kɔeɛ no mu. Adeɛ yi, na anka ɛsɛ sɛ wɔn mmienu no nyinaa hwere 

wɔn nkwa nanso abɔfra no atumi aten nkwa mu deɛ a, na ɔyɛ akyɛdeɛpa a Onyankopɔn 

de akyɛ me ampa. (Owura K.S. kitawonsa 2023). 

Nhyiraba 1 

Berɛ a mehyiaa me wura a yɛkaa yɛn ho boom sɛ awarefoɔ ara pɛ na nneɛma mu hyɛɛ 

aseɛ yɛɛ den maa yɛn. Yɛn baanu nyinaa adwuma sɛeɛ mpofirim. Ɛtɔ da bi mpo a gari 

ne asikyire na yɛdi da. Yɛn baanu nyinaa abusua nso dan yɛn wɔ adidie ne ɔnom mu. 

Berɛ korɔ no ara mu nso yafunudeɛ a ɛyɛ awoɔ yi nso mma. Afei deɛ na ayɛ den. Yɛbisaa 

yɛn ho yɛn ho sɛ, yɛayɛ mfomsoɔ bi atia Onyame anaa, anaasɛ Awurade mpene  so sɛ 

yɛbɛtena sɛ awarefoɔ a ɛnam so ama awareɛ mu agyapadeɛ biara abɔ yɛn yi? Yɛtenaa 

saa ɔhaw yi ho boro mfeɛ num rekɔ ne du so. Prɛko pɛ, na mehunuu sɛ me ho adane. 

Yɛn baanu no nyinaa yɛɛ adwenkorɔ sɛ yɛbɛsɛe nyinsɛn no kyerɛ sɛ sika bɛn mpo na 

mede bɛkɔ ayaresabea? Afei ɛnne bi bisaa me sɛ wonim Nyame akwan? Na wonnim sɛ 

nnipa yɛ sene sika? Ɛno nti mesii m’adwene pi sɛ mɛwo, me nso a menni sika a mede 

rekɔ ayaresabea na afei deɛ mete fie. Bosome koraa amma, mete hɔ ara na me kunu de 

nnwom ne asa reba fie sɛ, wanya adwuma foforɔ a akatua no mpo yɛ sene kane deɛ no. 

Ɔhyɛɛ adwuma no ase pɛ na nnoɔma hyɛɛ aseɛ yɛɛ yie. Ɛhɔ ara na ɔse ampa abɔfra yi 

de nhyira aba m’abrabɔ mu na mese ɛnneɛ mewo a yɛbɛfrɛ no nhyira na me kunu de 

toaa so “ɛba” ɛna mese ɛnneɛ na Nhyiraba, ɔse megye tom prɛko pɛ. Ɛfiri berɛ a yɛwoo 

abɔfra no, yɛadi yie firi saa berɛ no abɛsi nnɛ a yɛnhunuu ahokyerɛ bio. (Owurayere 

K.B Oforisuo 2023). 

 

Nhyiraba 2  

Nyiraba na ɛtɔ so mmiɛnsa wɔ me mma no mu, na sɛ deɛ mmienu a ɛdi kan no mebrɛeɛ 

no, mmiɛnsa yi manhunu no saa. Mmienu a ɛdi kan no nyinaa yɛ mmarima, ɛno nti na 

menim sɛ deɛ ɛtɔ so mmiɛnsa no bɛyɛ ɔbaa. Ankɔba no saa ɔno nso yɛɛ barima. Metenaa 

ase komm na mese ɛnneɛ na Nyame wɔ sɛnti sononko a ɛno nti ɔde barima bio adom 

yɛn. Ne tiawa mu no, na kyerɛ sɛ Onyame wɔ sɛnti a ɔsan de barima bio akyɛ me. Na 

kyerɛ sɛ, Agya, Ɔba ne Honhom Kronkron, kyerɛ sɛ, abɔfra no yɛ nhyiraba ampa. Ɔnyaa 

din berɛ mpo a na yɛnnya nwoo no. (Maame G. B, Kitawonsa, 2023). 

 

Nhyiraba 3 

Na yɛn sikasɛm agye agu ɛsiane m'adwuma a ɛsɛeɛ ne ahokyerɛ bi a ɛbɛkantan yɛn so 

nti. Ɛtɔ da a, na deɛ yɛbɛdie mpo ho ayɛ den ama yɛn. Bɛyɛ sɛ afe rekɔ mfeɛ mmienu so 

deɛ na kyerɛ sɛ yɛtwa yɛn ho baabiara a ɛntwa. Saa berɛ yi mu ara nso na me yere faa 

afuro. Obi bɛseɛ, "wonni deɛ wobɛdi na wobɛyɛ dɛn ahwɛ wo ho ne ɔpemfoɔ?" Afe a ɛtɔ 

so mmienu wɔ yɛn ahokyerɛ berɛ yi mu a me yere faa afuro no, na yɛnhunu deɛ yɛbɛyɛ 

na yɛde ahwɛ yɛn ho mpo nanso na  wɔ hɔ sɛ Onyankopɔn bɛhwɛ yɛn. Ne nyinsɛn no 

bosome a ɛtɔ so mmiɛnsa mu ara na me sane nyaa adwuma yɛeɛ a na kyerɛ sɛ ɛyɛ obiara 

nwanwa. Ɛnyɛ ɛno nko, me yere nso asaase a ɛwɔ ne kurom, wɔn a wɔyɛ sikakɔkɔɔ ho 

adwuma kɔhunuu sɛ sikakɔkɔɔ wɔ asaase no so. sika puduo a ɔnyaeɛ nyɛ asɛm ketewa. 

Na kyerɛ sɛ, anwanwadeɛ a ɛresisi wɔ yɛn abrabɔ mu berɛ a nyinsɛn no baa mu no deɛ, 

yɛntumi nka koraa. Ɛmaa yɛbɛtee nka sɛ ɛneɛ nyinsɛn ne abɔfra a ɔhyɛ yafunu mu no yɛ 

nhyira bi a aba wɔ yɛn abrabɔ mu a, ɛnam so ma nneɛma rekɔ yie wɔ yɛn abrabɔ mu. 

Saa abɔfra yi nyinsɛn no boa maa nhyira baa yɛn abrabɔ mu na sɛ ɛnyɛ ɔno deɛ a, anka 

esum duruu yɛn wɔ nyinsɛn yi mu ne asetena mu nyinaa. Ɛno nti, yɛwoo no ara pɛ na 

me yere kaa sɛ abɔfra yi yɛ yɛn nhyira prɛkopɛ. Ɛnam so na metoo no Nhyiraba. (Owura 

ne Owurayere K.M. Ɔbɛnem, 2023). 

 

Nhyira 4 

Yɛn nana ne abɔfra a yɛfrɛ no Nhyiraba yi. Na yɛdi ne maame ba koro na awerɛhosɛm 

ne sɛ, berɛ a ɔrekɔwo no ara na ɔfirii mu wɔ awoeɛ hɔ ma ɛkaa abɔfra no nko ara. 

Ɛduruu abɔfra no dintoɔ no so ara na ne papa nso de kaa kɔnyaa akwanhyia kɔɔ ne kra 

akyi yayaaya. Yɛampɛ sɛ yɛbɛma abɔfra no kane din no bi na akae yɛn saa awerɛhosɛm 

yi dabiara da. Ɛno nti me ne me yere kaa yɛn tiri pam ho sɛ yɛbɛto abɔfra no din Nhyira 

na ayɛ n’abusua din anaa n’adehye din na ɛnam so de nsunsuanso papa abrɛ abusua 

no ne abɔfra no nyinaa. (Agya O. B. Ɔgyefoɔ, 2023). 

 

Sorodɔ 1 

Meyɛ Memeneda Kwanhwɛni ababaawa a menyaa mfeɛ aduanan-num ansa na renya 

me hokani wɔ asafo no mu. Deɛ na me ara m’asafo mma ka ne sɛ, awoɔ deɛ, mapa ho. 

Anwanwasɛm ne sɛ, afe a mewaree no mu ara na Onyame hyɛɛ ne ho animuonyam ma 

me nyinsɛneɛ. Mewoeɛ ara pɛ na mekaa sɛ wei deɛ, ɛyɛ ɔdɔ kann a Onyame ayi no adi 

akyerɛ me.Me ne me kunu yɛɛ adwene sɛ yɛbɛto no Sorodɔ na ama obiara ahunu saa dɔ 

a Onyame ayi no adi akyerɛ me no. (Madam A.M Ɔgyefuo 2023). 

 

Sorodɔ 2 

Yɛwareeɛ no, me ne me yere sii gyinaeɛ sɛ yɛbɛtwentwɛn yɛn awoɔ so kakra sɛdeɛ ɛbɛyɛ 

a yɛbɛtumi atoto akyiri yie na yɛn mma no ammɛbrɛ wɔ asetena mu. Berɛ a yɛn berɛ a 

yɛahyɛ ama yɛn ho no soeɛ no, me ne me yere hyɛɛ aseɛ pɛɛ ba. Onyankopɔn nso yɛɛ 

yɛn adom maa afe a ɛdi kan a yɛde bɔɔ so no ara me yere tumi nyinsɛneɛ. Ɔnkɔwo nso 

a, anyɛ baako na mmom ntaafoɔ a ɛyɛ ɔbaa ne barima. Sɛ ɛnyɛ ɔdɔ a Onyankopɔn ada 

no adi akyerɛ me ne me yere a, na ɛneɛ ɛyɛ deɛn? Saa adeɛ a Onyankopɔn yɛ maa yɛn 

nti na yɛgyinaa so de yɛn mma no too Sorodɔ no. (Owura ne Owurayere F.S.M. Ɔsanaa 

2023). 

Sorodɔ 3 

Mɛka sɛ, ɔsom a mewɔ mu na ɛboaa me ma menyaa edin Sorodɔ de too me ba yi. 

Memeneda Akwanhwɛfoɔ nnwom bi a n’asɛmti ne “Sorodɔ, Deɛn na Woayɛ Yi?” mu 

na mefaa me ba no din firi mu. Ɛdwom no mu nsɛm yɛ me dɛ ara ma mete a na menhunu 

deɛ menyɛ. Enti mewoo me ba no, na menhyɛ da nhunu edin bi a mede bɛma no. Ɛnam 

so na ɛma mede edin Sorodɔ too me ba no. Sɛ yɛbɛka a, dwom no ara dɛ na ɛma mefaa 

saa din no de too me ba no. (Owura L. A.  Kitawonsa, 2023).  

 

Sorodɔ 4 

Yɛyɛ Akristofoɔ a yɛnim deɛ Onyankopɔn nam Yesu so ayɛ ama yɛn. Yesu gyaa 

N’ahennie hɔ ɔsoro bɛsomm wiase nyinaa a Wanyɛ nyiyimu. Sɛ yɛhwɛ ɔdɔ a ɛte sɛ yie 

a ɔsoro ada no adi akyerɛ yɛn no a yɛbɛpɛ sɛ yɛn nso bɛda ɔdɔ yi bi adi akyerɛ afoforɔ 

akyɛn sɛdeɛ yɛgu so reyɛ no. Yɛde din yi ato abɔfra yi sɛdeɛ ɛbɛyɛ a yɛn ani bɔ ne so 

biara a ɛbɛkae yɛn deɛ Onyankopɔn ayɔ no yɛn bra mu ne deɛ ɛwɔ sɛ yɛyɛ ma afoforɔ. 

Yei na ɛnam so maa yɛde abɔfra yi too Sorodɔ no. Anigyesɛm ne sɛ nsunsuansoɔ a 

yɛhwehwɛɛ sɛ edin yi bɛnya no yɛn so no nso ahyɛ aseɛ. (Owura B., Oforisuo 2023). 

 

Aseda 1 

 Mewaree mfeɛ nkron, mannyem amma no ansɛe mpo da. Manyɛ nhwehwɛmu amma no 

ankɔ ba sɛ me bra mpo apa ho da. Nnamfonom afutuo kɔ ɔsɔfoɔ wei hɔ, dunsini wei deɛ 

wabene papa ne deɛ ɛkeka ho, weinom biara ampusu me. Deɛ meka kyerɛɛ wɔn nyinaa 

ne sɛ, Awurade bɛyɛ ama me na mede m’aseda ama ɔno nkutoo, memfa mma nnipa. Sɛ 

mehunu ɔbaatan bi a ne ba hyɛ n’akyi a, deɛ mebue m’ano ka ara ne sɛ, Awurade kyɛ 

me ba yi bi na me nso menna wo ase. Da biara da na me mpaebɔ ara ne no ara kɔsii 

mfeɛ nkron wɔ m’awareɛ mu. Berɛ a mefaa afuro no, me ho dendenden, manyare da, 

biribiara anyɛ me da. Awurade bɔɔ me ho ban ara kɔsii sɛ mewo faa me ho, faa me ba. 

Me a na m’ani nna wɔ mfeɛ nkron mu sɛ mɛtumi afa afuro anyem awo no, hwɛ deɛ 

Awurade ayɛ me. Ɛno nti metoo me ba no Aseda de rekyerɛ wiase sɛ, m’aseda a mede 

rema Onyankopɔn ne abɔfra no. (Madam L.O. Oforisuo, 2023) 

 

Nnaaseɛ 2 

Mewiee “university” ara na menyaa adwuma a mammrɛ koraa. Menyaa adwuma afe 

koraa amma na menyaa barima animuonyamfoɔ bi maa no waree me. Mewareɛ bosome 

mmienu pɛpɛɛpɛ na mefaa afuro. Deɛ me mfɛfoɔ nyinaa ka ne sɛ, me tiri yɛ wɔ biribiara 

mu na me Nyame a ɔbɔɔ me no bɔɔ me yie. Ampa ara nso sɛ mehwɛ m’abrabɔ mu a, 

deɛ mepɛ biara memmrɛ na manya ɛno nti na me ba panin no, na ɛsɛ fata sɛ mekyerɛ 

me naaseɛ kyerɛ Onyame wɔ deɛ wayɛ wɔ me bra mu nyinaa, ɛno nti na mede me ba 

baa no too Naaseɛ no. kyerɛ sɛ, m’ani sɔ nnepa a Nyame ayɛ wɔ me bra mu nyinaa. 

(Madam C.D. Oforisuo, 2023). 

 

Aseda 3 

Yɛn ba a ɔdi kan koraa na yɛde no too Aseda. Yɛde no too saa de kyerɛɛ sɛdeɛ yɛda 

Onyankopɔn ase sɛ ɔyɛɛ yɛn akoma so adeɛ maa yɛn. Ɛtɔ da a, awarefoɔ mu no, 

wobɛhumu sɛ abɔfra a barima no ne ɔbaa no mu biara pɛ yɛ soronko. Ebia na baako 

pɛ ɔbaa na ɔfoforɔ no nso pɛ barima. Yɛn mmienu no deɛ, anikasɛm, na yɛn nyinaa pɛ 

sɛ yɛn ba a ɔdi kan no yɛ ɔbaa. Ɛsiane sɛ yɛgye Nyankopɔn di nti, yɛde ho mpaeɛ too 

n’anim aberɛ ne aberɛ nyinaa. Ankyɛ koraa na me yere faa afuro. Mese yɛannyae 

mpaebɔ da oo. Na akɔyɛ sɛ yɛn aduane a yɛdie ara pɛ. Na yɛpɛ paa sɛ Onyankopɔn bɛyɛ 

yɛn akoma so adeɛ ama yɛn. Da biara, na yɛka ka yɛn mpaebɔ no ho sɛ, sɛ Onyankopɔn 

yɛ yɛn mmoa na ɛba a yɛpɛ no nya ba mu a, yɛremfa n’aseda nni da. Onyankopɔn a 

ɔnni hwammɔ; me yere kɔɔ awoɔ so no, ɔbaa pɛpɛɛpɛ na ɔwoeɛ. Na kyerɛ sɛ aka sɛ yɛn 

nso bɛyɛ deɛ yɛka kyerɛɛ Onyankopɔn no. Yɛyɛɛ yɛn adwene sɛ yɛde abɔfra no bɛto 

Aseda de ada Onyankopɔn ase wɔ tie a watie yɛn mpaeɛ na wayɛ yɛn akoma so adeɛ 

ama yɛn no. Enti berɛ biara a yɛbɛbɔ yɛn babaa no din afrɛ no no, na yɛhunu no sɛ 

yɛreda Onyankopɔn ase saa kwan no ara so. (Owura ne Owurayere T. B. Ɛbɔ, 2023). 

 

Aseda 4 

Mewaree no, ankyɛ koraa na mefaa afuro. Deɛ na ɛsɛ meyɛ sɛ ɔbaa pemfoɔ yɛ nyinaa 

no, meyɛeɛ. Metiee deɛ nnuruyɛfoɔ ka kyerɛɛ me sɛ menyɛ nyinaa nso, de fa aduanedie, 

nnuro ne biribiara a ɛkeka ho nyinaa. Berɛ soeɛ no, Onyame soɛɛ me asomdwoeɛ mu 

maa mewo faa me ho faa me ba. Nanso awerɛhosɛm, da a ɛtɔ so nan pɛpɛɛpɛ na me ba 

no firii mu. Abɔfra no wuo akyi no na ayɛ den sɛ mɛtumi anyinsɛn nanso Onyame a ɔyɛ 

nnipa adom no boa me ma mentumi faa afuro bio. Berɛ a mewoeɛ no, deɛ mekaeɛ ara 

ne sɛ meda Onyame ase, na abɔfra no ara ne m’aseda a mede rema Onyame. (Maame 

A.K. Ɔpɛpɔn, 2023) 

 

Asɛmpa 1 

Asɛmpa yɛ me ba a ɔtwa toɔ. Na meyɛ kristoni yi deɛ, megye twerɛsɛm no di pa ara. Me  

ne sɛ asɛmpa nyinaa firi twerɛsɛm no mu ma ɛno nti wakɔyɛ me ba a ɔtwa toɔ yi, mɛfa 

din bi afiri twerɛ no mu de ama abɔfra no a, na ne nyinaa nnyinasoɔ ne Twerɛ Kronkron 

a ɛyɛ asɛmpa no. Enti mede edin Asɛmpa too me ba no sɛdeɛ ɛbɛnya nsunsuanso papa 

wɔ n’abrabɔ so ne nkwa nna nyinaa. (Owura A.K. Oforisuo, 2023). 

Asɛmpa 2 

Me ne ɔbaa a seesei ɔyɛ me hokani yi gu so reyɛ yɛn awareɛ ho nhyehyɛeɛ ara na nyinsɛn 

puee mu. Mpɛn pii no, sɛ ɛba no sei a, ɛyɛ a mmarima pii bɔ hu ma wɔn adwene mpo tu 

fra. Nanso me deɛ, ɛyɛɛ me sɛ deɛ yɛde nsuo nnwunu bi agu me so ahuhuro berɛ mu. 

M’ani gyee yie pa ara. Metee nka sɛ, sɛ ɛyɛ onipa nko ara na yɛde no reba asaase so 

na ɛnyɛ ade foforɔ deɛ na ɛyɛ asɛmpa pa ara. Yei nti, berɛ a yɛde no baa wiase ara pɛ 

na yɛmaa no din Asɛmpa de kyerɛɛ sɛdeɛ na n’awoɔ no yɛ asɛmpa ma me ne me hokani 

yi nyinaa. (Owura D.A. Ɛbɔ, 2023). 

 

Asɛmpa 3 

Me ne me yere deɛ, ɛrekame ayɛ sɛ yɛn mpɔtamfoɔ nyinaa frɛ yɛn Mmaa Papa ne Mmaa 

Maame firi sɛ na yɛawo mma mu nan a wɔn nyinaa yɛ mmaa nko ara. Yɛn deɛ, anka 

yɛyɛɛ yɛn adwene sɛ yɛrenwo bio mpo, nanso yɛtee yɛn ani na me yere asane afa afuro. 

Agya obi kaeɛ, “Sɛ wonim a, wonna ho mpo mmisa.” Me ne me yere nyinaa tee nka sɛ 

ɛbɛyɛ ɔbaa nti yɛnna ho nkɔtwa “scan” mpo. Anwanwasɛm, n’awoɔ duruu so ma ɔwoeɛ 

no, na ɛyɛ barima tobrom bi. Saa da no deɛ, me yere ani gye a ɛgyeɛ deɛ, na adutwam. 

Ɔbarima a na yɛanya no aka yɛn mma mmaa no ho no yɛ asɛmpa a yɛtee no saa da no. 

Yɛanna annwene edin foforɔ biara a yɛde bɛto no ho gye sɛ edin Asɛmpa nko ara. Enti 

yɛn kaakyire no din no, wobisaa aseɛ a, na ɛne no. (Owura ne Owurayere F.D. Ahinime, 

2023). 

 

Animuonyam 1 

Berɛ a mefaa afuro no, na yareɛ, yareɛ nko ara. Bosome mmienu ntwa mu a menkɔ da 

ayaresabea. Ɛno nti bosome nkron no soeɛ no, adɔkotafoɔ no yɛɛ me apiresan yii abɔfra 

no. Na menim sɛ abɔfra ketewa bi na mawo no. Menkɔhwɛ a abɔfra kɛseɛ bi. Sɛ wohwɛ 

ne kɛseɛ, n’anantu ne ne tirinwi a wobɛka sɛ, sɛbe manwo no Ghana  ha na mmom 

mekɔɔ no wɔ aburokyire. Na wokɔhwɛ me a meda hɔ a, na yɛse me ba a mawo no nie 

a, anokwa, na ɛyɛ anigyeɛ. Wɔsiesie ne ho bɛtoo me so ara pɛ na mese abɔfra yi deɛ 

mɛfrɛ no Animuonyam, ɛno ara no no. Me deɛ, sɛ mewo a, mehwɛ abɔfra no tebea ne 

ne bɔberɛ na mama no din, me kunu nso bɛte a n’ani nso gye edin no ho. (Owurayere 

B.A. Ɔbɛnem, 2023). 

 

Animuonyam 2 

Mannyini ammɛto me Papa. Me maame kyerɛ sɛ, menyaa bɛyɛ mfeɛ num na me Papa 

firi mu. Me maame aka bebree afa me se ho akyerɛ me. Sɛdeɛ na ne bɔbea ne ne su teɛ, 

n’ahosuo ne ade. Ɛno nti, berɛ a mewoo m’abakan no, ayaresabea hɔ ara, me maame 

ani bɔɔ me ba no so pɛ, na ɔse ‘K,’ woawo wo se. Sɛ wo se te ara ne wo ba yi. Deɛ ɛpue 

firii m’ano prɛko pɛ ne sɛ, mede abɔfra yi ato me se. Na ɛnam sɛ, na me se firi adehyeɛ 

abusua mu a n’anim yɛ duru na ɛwɔ nyam nti, mɛfrɛ abɔfra yi Animuonyam kyerɛ sɛ 

ɔnyɛ onipa biara kɛkɛ na mmom ɔdi mu ankasa. Ampa ara abɔfra yi nyiniiɛ yi, n’ahosuo, 

ne bɔberɛ ne su ne ne ban nyinaa, me maame se, me se deɛ no ara bi. (Agya B.O.A. 

Oforisuo, 2023). 

 

Animuonyam 3 

Me fie, na mmarima nni hɔ. Me nana woo me maame nko ara na me maame nso woo 

mmaa nko ara. Me nso mene ne ba panin. Manwo ntɛm nso na mebrɛɛ awoɔ ho yie, na 

Awurade kyɛɛ me ɔbaa bapanin. Ankyɛ koraa na menyemm n’akyi. Menkɔwo a na 

manya barima a n’anim sei tadwa ne ho fɛfɛɛfɛ. Afei deɛ na menhunu deɛ menyɛ, 

anigyeɛ mmorosoɔ. Me kunu nso se, ɔde abɔfra no reto ne Papa. Mebuee m’ano ara pɛ 

na me se abɔfra yi deɛ yɛmfa animuonyam nka ne din ho, ɛnna me kunu se ɔpene so. 

M’ase baa tee ara pɛ na ɔse edin a ɔde frɛ ne kunu wɔ dan mu ara no no, ɛno nti n’ani 

gyee yie. Maka makyerɛ Awurade sɛ ɔnhyira abɔfra yi na ɔmfa n’animuonyam no bi 

nnura abɔfra no na ɔmmɛyɛ barima a ɔdi mu wɔ abusua no mu na ne din animuonyam 

no mfata ne nnipa ban. Sɛnti a metoo no Animuonyam ne no. (Madam D. Ɔpɛpɔn, 

2023). 

 

Animuonyam 4 

Mewoo abɔfra no wɔ “Trust Care” ayaresabea wɔ Kumase ha yi ara. Na berɛ a 

dɔkotafoɔ yɛɛ me apiresan yii no no na ɛbi nsii da wɔ Kumase, sɛ barima a wɔawo no 

bosome nsia bɛtumi atena nkwa nna yi mu sɛ onipa. Na abɔfra no nni “weight” biara 

na ne mu duro yɛ “0.7kg”. Na ɔte sɛ koterɛ. Dɔkotafoɔ no kyerɛɛ me sɛ, abɔfra no nyɛ 

yie ɛno nti wɔregyae no awoeɛ mu hɔ ara. Na mese merempene, deɛ me mfeɛ aduru na 

menni ba baako koraa no deɛ daabi, memma wɔn kwan mma wɔnyɛ saa. Na wɔkyerɛɛ 

me sɛ, ɛnneɛ wɔde abɔfra no rekɔhyɛ “incubator” mu wɔ “Komfo Anokye” ayaresabea 

na ɛka no so pa ara na mɛtumi atua anaa?  Megye too mu. Obi a yɛayɛ me apiresan 

nanso adeɛ kyeeɛ no mede me pira kuro kɔɔ Komfo Anokye ayaresabea hɔ. Meduruu 

hɔ no, na ɔda “incubator” mu te sɛ “wire”. Na adɔkotafoɔ ne nɛɛsefoɔ a wɔregye nteteɛ 

nyinaa atwa ne ho ahyia de me ba yi reyɛ ‘experiment’ na ebinom de wɔn “phones” 

retwa me ba yi a ɔda kanea “blue” bi ase. Mehwɛ abɔfra a ɔte sɛ ahoma yi komm na 

mese merepɛ edin bi a ɛbɛnya nsunsuansoɔ papa wɔ abɔfra yi so. Ɛno nti prɛko pɛ na 

Animuonyam baa me tirim. Edin no so ɛnna abɔfra no nso sua. Ɛdii nnawɔtwe na ɔmfirii 

mu na akɛsefoɔ a ɔkɔtoo wɔn mmom refiri mu, abɔfra yi akyenkyene nanso ɔda hɔ 

rehome, nufoɔ nsuo nko ara na metwe ma no. Ɔdii bosome nsia pɛ ani bɛhwɛ no. Wayɛ 

sei kakraka, n’anantu akɛseɛakɛseɛ, n’anim fɛfɛɛfɛ kamakama, ampa ara abɔfra yi yɛ 

animuonyam ampa. Edin kɛseɛ a mede maa no no na ɛnyaa ne so nsunsuansoɔ saa.  

(Owurayere B.A.M. Ɔgyefuo, 2023) 

 

N’Adom 1 

Mewoo me ba a ɔdi kan no, merebɛwo n’akyi, merebɛwo n’akyi na mfeɛ du apa ho. 

Mayɛ deɛ mɛtumi biara nanso ankɔ si aga. Afei deɛ metoo m’adwene mu sɛ, mɛfa baako 

pɛ no saa ara na deɛ wanwo da mpo ɔwɔ hɔ. Berɛ a abɔfra yi nyaa mfeɛ du mmienu a 

medii n’awoda maa no wieeɛ ara pɛ na mehunuu sɛ menyem. Na mese, Awurade 

w’adom dɔɔso. Adɔkotafoɔ nnuro bebrebe yi ne asɔfoɔ akwankyerɛ nyinaa anyɛ 

adwuma. Wei deɛ ɛyɛ Awurade adom na ɛmfiri nnipa hɔ. Sɛ Awurade yɛ me adom na 

mewo a, mɛfrɛ abɔfra no N’Adom. (Owurayere F.M. Ɔbɛnem, 2023). 

 

N’Adom 2 

Berɛ a menwareɛ no, sɛ mehunu ɔbaatan bi a wawo atoto a na ɛyɛ me fɛ. Mekyerɛ sɛ, 

ɔwo barima na wawo ɔbaa a, na ɛyɛ me anika yie. Ɛno nti, berɛ biara na mesrɛ Nyame 

sɛ, sɛ meware a, ɔmma menwo saa awoɔ no bi. Me ba panin no na ɔyɛ ɔbaa ɛno nti berɛ 

a menyinsɛnee n’akyi na menyaa ba barima no, m’ani gyee yie. Deɛ mekaeɛ ara ne sɛ, 

adom wei deɛ nyɛ nnipa nsa ano, kyerɛ sɛ, adɔkotafoɔ bɛtumi ama obi aduro ama 

wantumi anyinsɛn awo ba, na sɛ obi bɛwo ɔbaa anaa barima no, ɛho ahoɔden ne nimdeɛ 

mfiri adɔkotafoɔ nsam na mmom ɛfiri Awurade hɔ. Ɛno nti, mekaa sɛ, sɛ manya ɔbaa 

asan nso anya barima deɛ a ɛnneɛ na ɛyɛ Awurade adom ara kwa. Sɛnti a metoo me ba 

no N’Adom no no. (Maame J. Kitawonsa, 2023). 

N’Adom 3 

N’Adom na ɔyɛ me ba panin, na ansa na merebɛnyem no no, na manyinsɛn bebree ama 

no nyinaa asɛe. Ɛno nti ɛberɛ a menyemm abɔfra wei no, dɔkotafoɔ kaa sɛ deɛ ɛwɔ 

yafunu no mu nyɛ nnipa na mmom nyinsɛn a adikan asɛesɛe no bi ho nsunsuansoɔ. Ɛno 

nti wɔde merekɔ “theatre” akɔyi  afiri hɔ. Berɛ a yɛrewura dan no mu ara pɛ na me 

kunu se, “daabi, mma yɛnwura dan no mu ansa na mmom yɛnkɔ beaeɛ foforɔ na 

yɛnkɔtwa “scan” nsan nhwɛ no yie bio.” Megye too mu na yɛkɔeɛ.  Ɛhɔ na ɛkɔdaa adi 

sɛ menyem. Ampa ara mekɔɔ so gyee dɔkotafoɔ nsam ayarehwɛ kɔsii sɛ mewoeɛ. Me 

nyinsɛn mu no, deɛ na meka berɛ biara ne sɛ, sɛ ɛnyɛ Nyame adom a anka dɔkotafoɔ yi 

yii abɔfra yi to twenee kwa. Anokwa, abɔfra wei deɛ ɛyɛ N’adom na ɛmaa yɛn nsa kaa 

no. Enti yafunu mu mpo na metoo no din N’Adom. (Owurayere G. Kitawonsa, 2023). 

 

N’Adom 4 

Botaeɛ a megyinaa so too me ba yi din N’Adom ne sɛ, me ne me yere som wɔ Adom 

Kyei Duah asɔre a wɔfrɛ no “Philadephia”. Na ɛfiri berɛ a yɛkɔɔ saa asɔre yi biribiara 

nni hɔ a yɛbisa Nyame a ɔmfa mma yɛn gye deɛ yɛammue yɛn ano ammisa no. Enti sɛ 

ɔde ba nso akyɛ yɛn kwa deɛ a, ɛneɛ na yɛreda ase, akamfo, atontom Adom Kyei Duah 

Nyame san de  abɔfra yi ato ɔsɔfo panin Adom Kyei Duah sɛ ne Nyame no adom yɛn 

akyɛ yɛn ba deɛ a, yɛn nso yɛde abɔfra no ama no sɛ ne ba, ɔmfa no. Enti ɛyɛ Adom Kyei 

Duah adom so na yɛatumi anya abɔfra no.  (Agya P. Ayɛwohomumɔ, 2023). 

 

Nimdeɛ 

Metoo me ba barima kaakyire yi Yaw nimdeɛ Boadaa Adusɛi, sɛ deɛ ɛbɛyɛ na ɔbɛnya 

Kristo mu nimdeɛ ne wiase deɛ nyinaa na aboa n’asetena wɔ asaase yi so, ɛsiane sɛ 

nimdeɛ yɛ adeɛ ɔdasani biara hia wɔ n’abrabɔ mu na deɛ ɔbɛkwati no, ɔbɛyera. Bio, 

mehyɛɛ da sɛ merefa Asante din nko ara ama me ba ketewa yi na ama wada nso sɛ 

ɔkanni ba amapa ɛfiri sɛ borɔfo din nyɛ edin a m’ani gye ho koraa na ɛma yɛn yera yɛn 

nkyi sɛ Akanfoɔ. (K. A. Kotonimaa, 2023). 

 

Onyamedɔ 

Mede m’ankasa me kaa kɔnyaa akwanhyia. Ɛhɔ na ɛkɔdaa adi sɛ menyem bɛyɛ abosome 

nnan. Anokwa, me ho dwirii me. Mawo mma num, me kaakyire ne Onyamedɔ. Berɛ a 

mewoo nnan no, meyɛɛ m’adwene sɛ menwo bio. Deɛ ɔtɔ so nnan no anya mfeɛ nson ne 

akyire, afei nso akwanhyia yi bɛtumi aka akwadaa a ɔhyɛ yafunu mu.Weinom ne 

nkɔgorɔ a na me ne me tiboa redi. Wɔde me kɔfaa mfidie mu nso a, wɔse wɔnhunu hwee. 

Mebɔɔ mpaeɛ yie. Medaa ayaresabea hɔ abosome mmiɛnsa ansa na wɔreyi me afiri hɔ. 

Ne bosome nkron so pɛpɛɛpɛ na mewo faa me ho faa me ba a, dɛm biara amma abɔfra 

no ho. Ɛno nti, mehwɛɛ abɔfra no koom ɛnna mekaa no metirim sɛ, “Anokwa, Onyame 

dɔ me ne me ba yi pa ara, edin a mede bɛfrɛ me ba yi ne Onyamedɔ”. (Maame S.B.F. 

Kotonimaa, 2023). 

 

Nyamedihene 

Ɛnyɛ Akanfoɔ abɛɛfo din a Nyame bata ho a mato me mma ara ne Nyamedihene. Mewɔ 

Nyamedɔ ne Nyamewaa. Botaeɛ  nti a Nyame din na ɛdeda mmɔfra mmiɛnsa yi nyinaa 

so ne sɛ, asetena wei mu no, sɛ mewɔ obi dan no a, obi a ɔbɛtumi asɔ me mu a, sɛ mewɔ 

agyapadeɛ bi a mɛtumi de agya me mma no a, na ɛyɛ saa Nyame wei a ɔdi hene no na 

ɛwɔ sɛ mede mmɔfra no gya no. Sɛdeɛ ɛbɛyɛ a mmɔfra no bɛhunu no wɔ wɔn akwan 

nyinaa mu sɛ ade nyinaa mu no, wɔdan Nyame a ɔdi wiase nyinaa so hene. Mepɛ sɛ 

abɔfra Nyamedihene a ɔyɛ m’abakan kyerɛkyerɛ ɔnuanom a wɔbɛdi n’akyi nyinaa sɛ, 

nnipa abrabɔ wɔ wiase yi mu nyinaa no, Nyame na ɛdi so hene. Ɛno nti wɔmfa obuo ne 

anidie mma no wɔn akwan nyinaa mu. Me ba Nyamedɔ nso mmɛyi ɔdɔ a Onyame de 

dɔ ne mma no bi adi nkyerɛ nnipa a wɔbɛba n’akwan mu nyinaa. Nyamewaa nso yɛ 

Nyame mmaa din. (Owura B. Kitawonsa, 2023) 

 

Nyamedea 

Mato Akanfoɔ nnɛɛmafoɔ mma din a Nyame bata ho nko ara num. Na me ne me yere 

nim sɛ, yɛatwa awoɔ. Abɛɛfo kwan so dɔkotafoɔ deɛ nyinaa, yɛayɛ de rebɔ yɛn ho ban. 

Ɛno nti nyinsɛn no bɛyɛɛ yɛn nwanwa. Adɔkotafoɔ mpo pɛɛ sɛ wɔyɛ nhwehwɛmu wɔ ho 

sɛ, obiara a ɔrebɔ ne ho ban wɔ abɛɛfo kwan so bɛtumi anyem ama no ayɛ yie anaa? 

Wɔn nhwehwɛmu no mu no, ɛdaa adi sɛ, yɛn banbɔ no yɛ ɔha mu nkyekyɛmu aduokron 

nkron ne mu abupɛn nkron, na kyerɛ sɛ, biribiara kyerɛ sɛ yɛnwo bio. Ɛno nti kwan a 

abɔfra no faa so baeɛ no maa yɛn ho adwiri yɛn yie nanso yɛyɛɛ sɛ yɛmfa yɛn nsa nka 

ɛfiri sɛ, Nyame na ɔpɛ sɛ ɔde no bɛka abusua no ho. Ɛno na yɛde rekyerɛ sɛ, nnipa biara 

bɛba asase yi so a, na kyerɛ sɛ Nyame akukyire ne din ansa na watumi aba. Ɛno nti na 

yɛtoo abɔfra no din Nyamedea. (Ɔsɔfo Panin F.O.A. Ɔpɛpɔn, 2023). 

 

Nyametease 

Nyametease yɛ mmarima ntaafoɔ mmienu. Sɛnti ne sɛ, mfeɛ nkron akyi wɔ awareɛ mu 

ansa na merenya ba ahyɛ m’akyi. Mesrɛɛ Onyankopɔn sɛ, ɔnnom me baako pɛ na wiase 

nyinaa nhunu sɛ me nso menyɛ bonini. Ampa ne ampa ara mfeɛ nkron akyi no, Awurade 

kyɛɛ me ba. Na na menim sɛ, Onyame ne me awie ɛsiane sɛ, mebisaa baako pɛ, akyire 

yi ɔde mmienu mua kaa me ho. Afei, anso hɔ ara na wasan de ntaafoɔ mmarima mmienu 

apii me so bio deɛ a, ɛnneɛ na ɛsɛ sɛ mema wiase nyinaa hunu sɛ ampa ara, Onyame te 

ase daa. Mede mmɔfra yi din rekyerɛ wiase nyinaa sɛ, ɔhaw anaa amanneɛ biara obi 

nam mu wɔ brabɔ wei mu no, ne titire wɔn a wɔrehwehwɛ awoɔ no sɛ, Nyame te ase 

daa.  Ɔnwu, na sɛ berɛ a wahyɛ no so a, ɔbɛyɛ ama aboro deɛ wosusu anaa worebisa 

no so. Ɛmfa ho ne sɛdeɛ akyɛ akosi biara, Onyame te ase daa na ɔtumi adeɛ nyinaa yɛ. 

(Owurayere O.Y. Oforisuo, 2023) 

 

Nyameanimuonyam 

Nyameanimuonyam yɛ me ba a ɔtɔ so mmienu, berɛ a na m’adi kan awo baako na 

menni kunu. Ayaresabea a na meyɛ adwuma no, mekɔhyiaa aberanteɛ bi a na ɔyɛ “Lab 

technician”. Mehunuu no no, yɛtenaa hɔ abosome mmiɛnsa na ɔgyae adwuma no kɔɔ 

sogya. Ɔfirii sogya baeɛ no ankyɛ koraa na menyinsɛneeɛ. Ɛhɔ ara na ɔkaa sɛ ɔbɛyɛ me 

ho adeɛ. Ɛnam sɛ me ne no nyinaa na ɛwɔ adwuma mu ansa na ɔregyae akɔdi sogya no 

nti, m’adwumamufoɔ tutuu nsɛm guu n’asom sɛ, menyɛ papa. Na obi a mawo baako 

deɛ, Wode no rekɔ hen? Ɔnni suban, adɛn n’ahoɔfɛ ne ne to no nti anaa? Mɛnware no, 

ne ade. Aberanteɛ no amfii wɔn koraa na mmom ɔwaree me yɛɛ me “wedding” fɛfɛɛfɛ 

maa ɛgyee nnipa nsam. Me nso menyem a mebrɛ pa ara. Me nyinsen no mu no, meyɛɛ 

tantanta nanso ne nyinaa akyi no wampa aba. Gye sɛ mammue m’ano ammisa na wayɛ 

ama me. Enti mewoo me ba no, na mese, sɛ mehwɛ animuonyam a Nyankopɔn de ahyɛ 

me yi a, baabi mefiri a wɔmfa me nyɛ hwee, efie a mefiri mu, mpo m’abusuafoɔ koraa 

ayi me ama. Ɛbinom se meyɛ bayifoɔ ɛnam sɛ, me nkwadaaberɛm “high fever” kyee me 

ɛno nti me kuromfoɔ mmu me na kampɛsɛ manya obi aware me. Na sɛ ɛnnɛ manya 

sogyani aware me asan nso anya ba deɛ a, ɛnneɛ mɛto abɔfra no din 

Nyameanimuonyam. (M.L. Ɔbɛnem, 2023). 

 

Nyameadom 

Mawo mmaa num, Nyameadom na ɔtɔ so nnan. Berɛ a menyem saa abɔfra yi no, 

mehunuu sɛ, nnoɔma bebree rekɔ n’anim wɔ abusua no bra mu. Yɛn ahyeɛ mu trɛ ara 

na ɛretrɛ, sɛ medwene ho a ɛmfiri yɛn mu biara mmɔdemmɔ. Prɛko pɛ, abusua baatan 

no mu biara nnoɔma resisi so. M’awoɔ duruu so no, Awurade maa metoo sɛ kosua a 

manyhia ɔhaw biara. Yɛatumi asi yɛn ankasa fie atu akɔtena mu. Me kunu wɔ ne kaa, 

me nso mewɔ me deɛ. Wei na metenaa ase ɛnna mehwɛɛ dinn ɛnna meka kyerɛɛ me wura 

sɛ, “sɔfo, abɔfra yi deɛ, mesrɛ wo ma yɛmfrɛ no Nyameadom. Mesusu pa ara sɛ ne din 

yi bɛyɛ nkaeɛdum bi ama abusua no de akyerɛ sɛ, ampa ara Nyame de abusua no afiri 

baabi aduru baabi pa ankasa. (Ɔsɔfomaame F. Ɔpɛpɔn, 2023). 

 

 

Nyamemmerɛ 

Me yere na berɛ biara ɔma mmɔfra no saa abɛɛfo din yi. Na ɔkyerɛ mu sɛ, ɛnam sɛ yɛn 

mmienu nyinaa yɛn adwumasɛm nkɔ yie nti, berɛ a yɛwoo yɛn ba panin no, yɛmaa yɛn 

ho sɛ mfeɛ mmiɛnsa akyi ansa na yɛawo abɔfra no akyi. Ankɔ ba no saa, yɛhunuiɛ ara 

ne sɛ nyinsen foforɔ ansan aba. Asɛm yi haa yɛn yie bɛyɛɛ abusua no dadwene kɛseɛ pa 

ara. Ɛfiri me mmɔfraberɛm a merenyini no, sɛ nnoɔma mu yɛ den wɔ abrabɔ mu ma me  

mehunu sɛ, me ankasa m’ahoɔden ntumi nyɛ ho hwee a, deɛ meka ara ne sɛ, “Nyame 

mmerɛ ne mmerɛ papa”. Me yere se, prɛko pɛ na ɔtee ɛnne bi wɔ n’asom a ɛrekasa 

kyerɛ no sɛ, “Nyame mmerɛ nyɛ wo mmerɛ”. Deɛ yɛbuee yɛn ano kaeɛ ara ne sɛ, yɛmfa 

yɛn nsa nka abɔfra a ɔhyɛ yafunu mu no ɛfiri sɛ, Nyame na ɔte deɛ ɔreyɛ ase. Ampa ne 

ampa ara, nyinsɛn no kɔɔ n’anim kakra no yɛhunuu sɛ, nnoɔma ahyɛaseɛ reyɛ yie. Me 

yere maa abɔfra ɔhyɛ yafunu yi mu din sɛ Nyamemmerɛ, ansa mpo na yɛbɛwo. (Agya 

P.A. Kotonimaa, 2023). 

Nyameaseda  

M’ase baa ne ba baako pɛ a Awurade de kyɛɛ no wiase ne me yere. Na ɔkyerɛ mu a, 

ɔbrɛɛ yie san nso nyini kyɛeɛ ansa na ɔrewo me yere. Okunu gyaa no hɔ kɔhyɛɛ 

akwantuo mu mfeɛ bebree ansa na ɔreba fie. Berɛ a ɔnyaa nkrataa baa fie no, na kyerɛ 

sɛ awoɔ ho abɛyɛ den ama wɔn. Ɛno nti Awurade domm no baako no, na ɔnni ne ho 

agorɔ koraa. Na ɔmpɛ sɛ deɛ ɛtoo no no, ɛbi bɛto ne ba abaayewa yi nti berɛ biara na 

ɔbɔ mpaeɛ ma no san nso tu ne fo sɛ, sɛ Awurade boa na ɔwiee suapɔn “University” 

ara pɛ ɔnware. Nyame yɛɛ n’adom maa ne tirimpɔ no baa mu maa no saa. Yɛwareɛ 

mfeɛ baako, ne ne mmienu so a, na awoɔ mmaeɛ no, na anibereɛ aba pa ara. Mfeɛ 

mmiɛnsa so pɛpɛɛpɛ na Awurade kyɛɛ yɛn abaayewa. M’ase ani gyee yie na ɔsrɛɛ me sɛ 

abɔfra yi deɛ edin a yɛmfa nto no ne Nyameaseda. Mepenee so maa no saa. (Papa M.K. 

Kitawonsa, 2023). 

 

Nyameba 

Yɛwaree foforɔ no, na yɛn botaeɛ pa ara ne sɛ, yɛbɛtoto yɛn mma Twerɛ Kronkron mu 

Aborɔfodin yi ara bi. Na berɛ a me yere woeɛ no, anadwo adeɛ rebɛkye ama yɛakɔto 

abɔfra no din no, meda hɔ ara na ɛnne bi kasa kyerɛɛ me sɛ, mma memma abɔfra no 

Borɔfo din biara na mmom memma no Twi din nko ara na memfa Nyame nso din nni 

kan. Enti prɛko pɛ edin a ɛbaa me tirim are ne Nyameba. Mehunuu sɛ, Nyame pɛ sɛ 

ɔhyɛ abusua foforɔ bi ase, ɛno nti na ɔrekasa akyerɛ me saa no. Ɛno nti, me nso meyɛɛ 

setie maa no. Ɛnyɛ nwanwa sɛ, me mmɔfra num no nyinaa Nyame na ɛhyɛ edin no 

nyinaa ase. (Agya O.A. Ɔpɛnimaa, 2022). 

 

Kristodea  

Abɔfra yi yɛ m’abakan ɛno nti mede no resan akyɛ Kristo a ɔde no kyɛɛ me sɛ ne dea nti 

ɔmfa no koraa. Bio, menam edin yi so reka ama nnipa nyinaa ate sɛ, abɔfra wei yɛ 

Kristo dea ɛno nti ɔte ase ma Kristo na mmom nyɛ nnipa dasani biara. Ɛnam sɛ ɛyɛ 

abɛɛfo din a ɛnkyɛɛ pii nti no, yɛde frɛ no efie nkutoo na mmom nka ne sukuu din ho. 

(Maame J. Kitawonsa, 2023).   

NKEKAHO  3 

ANO NSƐMMISA 

1. Mepa wo kyɛw wo ba no din a ɛda no so nyinaa ne sɛn? 

2. Abɛɛfo din a ɛwɔ wo ba no din ne mu no asekyerɛ ne sɛn? 

3. Botaeɛ bɛn na wogyina so maa wo ba no saa Abɛɛfo din, no? 

4. Wosusu sɛ nsunsuansoɔ bɛn na saa Abɛɛfo din bɛnya wɔ Akanfoɔ mma so?  

